
МОИСЕЕНЬ ВАСЕНЦЕ КНИГАЦ
УШЕДОМАСЬ

Глава 1

Тиемась

1Ушетксста*а Шкайсь тиезе менельть и масторть.2Масторсь шаволь и лангсонза мезське апак ладяколь; шобда ульсь потмаксфтома веттнень вельхксса, и Шкаень Ваймопожфсь лиендсь веттнень вельхкска.

3Шкайсь мярьгсь: «Улеза валда». И эвондась валдсь.4Шкайсь няезе: валдсь пара, и явфтозе валдть шобдать эзда.5Шкайсь лемдезе валдть шикс, а шобдать векс. И ульсь илядь, и ульсь шобдава – васенце шись.

6И Шкайсь мярьгсь: «Улеза менелень перяфкс*б веттнень ёткса, и катк сон явфнесы ведть эзда ведть».7Шкайсь тиезе менелень перяфксть и явфтозе ведть, кона менелень перяфксть ала, ся ведть эзда, кона менелень перяфксть вельхксса. И тиевсь тяфта.8Шкайсь лемдезе тя перяфксть менелькс. И ульсь илядь, и ульсь шобдава – омбоце шись.

9И Шкайсь мярьгсь: «Катк веттне, конат менельть алот, кочкавихть фкя вастс, и катк эвондай коське васта». И тиевсь тяфта.10Шкайсь лемдезе коське вастть модакс, а марс кочкаф веттнень оцюведькс*в. И Шкайсь няезе: тя пара.11Шкайсь мярьгсь: «Катк модась шачфты сянгярь: видьмонь пяярди тишет и иможень шуфтт, конат модать лангса кандыхть эсь коряваст видьме мархта имошт». И тиевсь тяфта.12Модась шачфтсь сянгярь: эрь кодама видьмонь пяярди тишет и шуфтт, конатнень иможсна эсь коряваст видьме мархтот. И Шкайсь няезе: тя пара.13И ульсь илядь, и ульсь шобдава – колмоце шись.

14Шкайсь мярьгсь: «Катк менелень перяфксса эвондайхть валдоптомат шить и веть явфнеманди, и катк синь няфнесазь илань пинкнень, шитнень и кизотнень молемаснон.15Катк синь валдоптыхть менелень перяфксста и валдопнесазь масторть». И тиевсь тяфта.16Шкайсь тись кафта оцю валдоптомат: сяда оцюсь вятезе шить, сяда ёмлась вятезе веть; и нинге Сон тись тяштть.17Сон путозень синь менелень перяфксти масторть лангс валдоптоманди,18вятемс шить и веть и явфнемс валдть шобдать эзда. И Шкайсь няезе: тя пара.19И ульсь илядь, и ульсь шобдава – нилеце шись.

20Шкайсь мярьгсь: «Эвондаза ведьса ламодонга лама ведень эряйда, эряй ваймода; и лийкстаст нармоттне масторть вельхксса менелень перяфксова».21И Шкайсь тись оцюведень пяк оцю жуватат и ведьге шашни-кзмолды эрь кодама эряйхть, эрть эсь юромонц коряс, и эрь кодама пацяв нармотть, эрть эсь юромонц коряс. И Шкайсь няезе: тя пара.22Шкайсь бславазень синь и мярьгсь: «Раштада и ламолгодода, пяшкодесть оцюведень веттнень, а нармоттне катк ламолгодыхть масторлангса».23И ульсь илядь, и ульсь шобдава – ветеце шись.

24Шкайсь мярьгсь: «Катк модась шачфты эрь кодама эряй ваймот: кудонь жуватат, куйхть-ёзмолдыхть и масторлангонь лия жуватат, эрь жуватать эсь юромонц коряс». И тиевсь тяфта.25Шкайсь тиезень эрь кодама масторлангонь жувататнень, эрь кодама кудонь жувататнень и сембе эрь кодама куйхнень-ёзмолдыхнень. И Шкайсь няезе: тя пара.

26Шкайсь мярьгсь: «Тихтяма ломань, кона ули Минь лацонк и конань эса Минь карматама няевома. Катк сон азорондай оцюведень калхнень, менелень нармоттнень, кудонь жувататнень, марнек масторть и сембе куйхнень-ёзмолдыхнень лангса, конат шашнихть модать ланга».27И Шкайсь тиезе ломанть Эсь лацонза, няфтемок ломаньца Эсь прянц; алякс и авакс тиезень синь.28Шкайсь бславазень синь и мярьгсь тейст: «Шачфнеда и ламолгодода, пяшкодесть масторлангть и сявость сонь эсь азорксшинтень алу. Азорондода оцюведень калхнень, менелень нармоттнень и сембе жувататнень лангса, конат шашнихть модать ланга».

29Шкайсь мярьгсь: «Вага, Мон максыне тейнть ярхцамбяленди масторлангонь сембе тишеть, кона пяярди видьмот, и сембе шуфттнень, конат кандыхть видьме мархта имошт.30А масторлангонь сембе жувататненди, менелень сембе нармоттненди и модава сембе шашнихненди, конатнень эса ули эряй вайме, ярхцамбяленди Мон максыне сембе сянгяря тишеть». И тиевсь тятфа.31И Шкайсь няезе: сембось, мезе Сон тись, ульсь пяк пара. И ульсь илядь, и ульсь шобдава – котоце шись.



*а 1:1 «Ушетксста» валсь няфти ся пингть лангс, мзярда Шкайсь ушедсь семботь тиемонза.

*б 1:6 менелень перяфкс – тяса: небосвод

*в 1:10 оцюведь – море




МОИСЕЕНЬ ВАСЕНЦЕ КНИГАЦ
УШЕДОМАСЬ

Глава 2

1Тяфта тифтольхть менельсь и масторсь, и сембось, мезе ули эсост.2Сисемце шити Шкайсь шумордазень тевонзон, конатнень тиендезень, и сисемце шиня Сон ваймясь сембе тевонзон эзда, конатнень тиендезень.3И бславазе Шкайсь сисемце шить, и иняруяфтозе*а сонь, сяс мес эста Сон ваймясь сембе Эсь тевонзон эзда, конатнень тиендезень.

Ломанць Эдемонь переса*б

4Тя азкссь менельть и масторть колга, ся пингста, мзярда синь тиендевсть. Мзярда Азор Шкайсь тиезень менельть и масторть,5эста модать лангса ашесть каса аф кусторкст, аф паксянь тишет, сяс мес Азор Шкайсь ашезь кучсе пизем модать лангс, и ашель ломань, кона сокалезе-виделезе модать.6Но шиньфсь*в кепсесь модаста и начфнезе модать сембе лангонц.7Азор Шкайсь тись модань пульста ломань, уфась сонь шамазонза эряфонь пожф, и ломанць арась эряй ваймокс.8Азор Шкайсь озафтсь пере Эдемса, шинь стяма ширеса, и сувафтозе тоза ломанть, конань тиезе.9Азор Шкайсь касфтсь модаста эрь кодама сельмонь кенярьфти шуфтт танцти имож мархта. Переть кучкаса Шкайсь озафтсь эрямань шуфта и тяфта жа шуфта, конань вельде содави цебярсь и кальдявсь.10Эдемста шудесь ляй, кона начфнезе переть моданц. Сяда тов ляйсь явондсь ниле ляйга.11Васенцеть лемоц Фисон: сон шуди-мянцеви сембе Хавила масторга, ся масторга, коса ули зрня;12ся масторонь зрнясь пяк цебярь. Тоса нинге ули танцти шине шуфтовай*г и оникс питни кев.13Омбоце ляйть лемоц Гихон: сон шуди-мянцеви марнек Куш масторга.14Колмоце ляйть лемоц Хиддекель: сон шуди Ассириять шинь стяма ширесонза. Нилеце ляйсь – Евфрат.

15Азор Шкайсь сявозе ломанть и сувафтозе сонь Эдему: соксемс-витцемс переть и ванфтомс сонь.16Азор Шкайсь макссь ломанти кошаркс: «Мон мярьгондян тейть ярхцамс переса эрь шуфтть имождонза,17аньцек ся шуфтста, кона максы содамоши цебярть и кальдявть колга, тят ярхца, сяс мес ся шиня, мзярда варжасак сонь иможенц, афкукс кулат».

18Азор Шкайсь мярьгсь: «Аф пара ломанти улемс ськамонза; тихтяма тейнза лезды, кона ладяй тейнза».19Азор Шкайсь тиезень модаста сембе вирьбаксянь жувататнень и сембе менелень нармоттнень и вятезень синь ломанти, сяс мес мялецоль няемс, кодама лепт сон максы тейст. И кода ломанць лемдьсы эрь эряй ваймоть, стама лемоц и ули.20Тяфта ломанць макссь лепт сембе кудонь жувататненди, сембе менелень нармоттненди и вирьбаксянь жувататненди; но синь ёткстост ломанць ашезь му эстейнза лезды, кона ладяль тейнза.21Эста Азор Шкайсь кучсь ломанть лангс кеме удома, и мзярда ся матодовсь, Шкайсь таргазе сонь ирдезензон*д эзда фкять, а ся вастть кяшезе сивольса.22Азор Шкайсь тись ава ся ирдезть эзда, кона таргафоль ломаньцта, и вятезе авать ломанти.23И мярьгсь ломанць:
«Вага, тя пакарсь монь пакарнень эзда
и ронгсь монь ронгозень эзда;
сон лемдеви авакс,
вдь сявф алять эзда».*е


24Сяс кадсы ломанць эсь алянц и эсь тядянц и педи эсь рьванцты; и синь арайхть фкя ронгокс.25Синь кафцьке, Адам*ж и сонь рьвац, ульсть крхтапат, но ашесть визде тяда.



*а 2:3 иняруяфтомс – освятить, сделать святым

*б 2:4 Эдемонь пере – тя райсь.

*в 2:6 шиньф – пар, туман

*г 2:12 шуфтовай – смола

*д 2:21 ирдез – ребро

*е 2:23 Евреень текстса тя вастса налхкихть валхнень мархта: «ава» (евр. «ишша») и аля (евр. «иш»).

*ж 2:25 Евреень кяльса «адам» валсь канни смузь «ломань», и тяфта жа тя алянь лем.




МОИСЕЕНЬ ВАСЕНЦЕ КНИГАЦ
УШЕДОМАСЬ

Глава 3

Пежес сувамась*а

1Куйсь ульсь сембода ёжукс сембе паксянь жувататнень ёткста, конатнень тиезень Азор Шкайсь. Куйсь кизефтезе авать: «Шкайсь афкукс мярьгсь: "Тяда ярхца фкявок шуфтста тя переса"?»2Авась мярьгсь куйти: «Сембе шуфттнень эзда мярьгондеви ярхцамс,3аньцек ся шуфтста, кона переть кучкаса, Шкайсь мярьгсь аф ярхцамс и афи токсемс иможензон, афток кулотама».4«Аф, тинь аф кулотада, – мярьгсь куйсь авати,5– но Шкайсь содасы: ся шиня, мзярда тинь ярхцатада эздост, панжевихть сельмонте, и тинь аратада кода шкайхть и карматада содамонза, мезе стамсь цебярсь и кальдявсь».6Авась няезе, ся шуфтса имошне цебярьхть ярхцамс, ланга ванозь синь мазыхть и пяк мялень салайхть, сяс мес максыхть смузьши. Сон сязсь ся шуфтста имож и ярхцась эздонза; макссь мирденцтывок, и сонга ярхцась.7Эста кафцьконь панжевсть сельмосна, и шарьхкодсть – синь крхтапат. Синь сотсть марс инжир шуфтонь лопат и мархтост вельхтязь перьфснон.

8Мзярда уфазевсь илядень варманясь, синь кулезь, кода Азор Шкайсь якай Эдемонь переса. Адам и сонь рьвац кяшсть Азор Шкайть эзда перень шуфттнень ёткс.9Азор Шкайсь тердезе Адамонь: «Адам, косат?»10Сон мярьгсь каршезонза: «Мон кулине Тонь вайгяльцень переса и эводень; мон кяшень, сяс мес крхтапан».11Азор Шкайсь мярьгсь: «Кие азозе тейть – тон крхтапат? Афоли тон ярхцать ся шуфтста, конань эзда Мон кардайхтень ярхцамс?»12Адам мярьгсь: «Авась, конань Тон максыть тейне мархтон эряманди, тя сон макссь тейне имож ся шуфтста, и мон ярхцань».13Эста Азор Шкайсь мярьгсь авати: «Мезе тон тиеть?» Авась мярьгсь: «Куйсь васькафтомань, и мон ярхцань».

14Азор Шкайсь мярьгсь куйти:
«Сянкса, мес тиить тянь,

   тон сембода пяк улят сюдоф сембе кудонь жувататнень
   и сембе вирьбаксянь жувататнень ёткса;
тон кармат шашнема пекцень лангса
   и эряфоньберьф кармат ярхцама пульда.
15Мон тиян кяжбе
   тонь и авать ёткса,
   тонь юромонь поладыхнень и сонь юромонь поладыензон ёткса;
сонь юромонь поладыец тапасы тонь пряцень,
   а тон пупасак сонь кочкяряти*б».


16Авати Шкайсь мярьгсь:
«Мон пяк касфтса пеке кандомань маятамацень;
   сярятьфонь кирдезь кармат шачфнемост шабатнень.
Мирдцти педезь педи сембе мяльце,
   и сон кармай азорондама лангсот».


17Адамонди Шкайсь мярьгсь:
«Сяс мес тон кулхцондыть рьвяцень и ярхцать шуфтста,
   конань эзда Мон кардайхтень ярхцамс,
масторсь сюдовсь тонь инксот.
   Тон эряфоньберьф кармат маятазь сатнема эздонза ярхцамбяль.
18Модась раштай тейть сялги тишет и кумбарафт,
   и тон кармат ярхцама паксянь тишеда.
19Ливозьботмоса кармат сатнемонза кшицень,
   мзярс аф мрдат меки модати,
   конань эзда улеть сявф.
Пульста тон тифат
   и пульти меки мрдат».


Эдемонь переста панемась

20Адам лемдезе рьванц Евакс*в, сяс мес сон арась тядякс сембе эряйхненди.21Азор Шкайсь тись Адамонди и сонь рьванцты кедень щапт, и щафтозень лангозост.

22Азор Шкайсь мярьгсь: «Вага, содамок цебярть и кальдявть, Адам арась кода эздонк фкясь. Кода ба тяни сон афолезе венепте кяденц и афоль сязе нинге ся шуфтстонга, кона максы эряф, и ярхцамок эздонза, афоль ара пефтома эряйкс».23Сяс Азор Шкайсь панезе ломанть Эдемонь переста соксемс-витцемс модать, конань эзда сон сявфоль.24Сон панезе Адамонь, а Эдемонь переть шинь стяма ширезонза путсь херувипт-ангелхт и толонь юрнай-шаронды тор*г; путозень синь ванфтомс кить, кона вяти эрямань шуфтти.



*а 3:0 пежес сувамась – грехопадение

*б 3:15 Тя вастсь валда-валс ётафневи: «Мон тиян кяжбе тонь и авать ёткса, тонь видьмоцень и сонь видьмонц (али: Видьмонц) ёткса; сон (али: Сон) тапасы тонь пряцень, а тон пупасак сонь (али: Сонь) кочкяряти».

*а 3:20 Евреень кяльса «ева» валсь пяк мала «эряма» валть мархта.

*б 3:24 тор – меч




МОИСЕЕНЬ ВАСЕНЦЕ КНИГАЦ
УШЕДОМАСЬ

Глава 4

Каин и Авель

1Адам удось Евань, эсь рьванц, мархта, и ся пекиясь. Сон шачфтозе Каинонь и мярьгсь: «Азорть лездоманц вельде тейне максовсь ломань».2Меле сон шачфтозе Авелень, Каинонь брадонц. Авель ульсь учань ваныкс, а Каин модань сокайкс-видикс.

3Мзярошка пингонь ётазь Каин кандсь Азорти озксказне модань имошнень эзда.4Авелевок кандсь озксказне*а васень шачф учанзон эзда и синь куяснон эзда. Азорсь пара мяльса ванць Авелень и сонь озксказненц лангс,5а Каинонь и сонь озксказненц лангс Сон ашезь вана пара мяльса. Каин пяк кяжиясь, и сонь шамац равчкодсь кяжть эзда.6Азорсь мярьгсь тейнза: «Мес тон кяжиять? И мес равчкодсь тонь шамаце?7Кда тон тиендят видеста, дяряй эста тейть аф кеподеви шамаце? А кда тон тиендят аф видеста, эста ватт, пежесь*б ни кенкшцень ваксса, сон уски эсот эсь мельганза, но тейть эряви улемс азоркс лангсонза».

8Каин мярьгсь Авель брадонцты: «Аде паксяв». И мзярда синь паксясольхть, Каин врьгятсь Авель брадонц лангс и шавозе сонь.9Азорсь мярьгсь Каинонди: «Коса Авель брадце?» Сон мярьгсь: «Мон аф содаса, дяряй мон брадозень мельге ваныян?»10И Азорсь мярьгсь: «Мезе тон тиеть? Мон кульса, кода тонь брадцень вероц ювади Тейне модаста.11Тяни тон сюдофат, и улят паньф тя модаста, конань тон симдить брадцень вердонза.12Мзярда тон кармат сокамонза-видемонза модать, сон ни аф кармай андома эсот. Тон улят паньф ломанькс и юргикс-якайкс масторть ланга».13Каин мярьгсь Азорти: «Тя наказамась пяк стака, сон тейне аф кирдеви.14Тон панят эсон тя масторста, и тейне сави тумс Тонь шамаликцень ингольде. Мон улян паньф и юрги-якай ломанькс, и каршезон васенце молись шавсамань монь».15Азорсь мярьгсь тейнза: «Кие шавсы Каинонь, сянди ули пантф сисемксть». И Азорсь путсь Каинонь лангс тяштькс*в: кивок, мархтонза васедихнень эзда, афолезе шава сонь.16Каин тусь Азорть шамаликонц ингольде и лоткась эряма Нод модаса, кона Эдемть эзда шинь стяма ширеса.

Каинонь юромонь поладыенза

17Каин удось эсь рьванц мархта, ся пекиясь и шачфтозе Енохонь. Каин стяфтсь-тись ош и лемдезе ошть цёранц лемса – Енох.18Енох ульсь алякс Ирадонди; Ирад – Мехиаеленди; Мехиаель – Мафусалонди; Мафусал – Ламехонди.

19Ламех сявсь эстейнза кафта рьват: фкять лемоцоль Ада, а омбоцеть – Цилла.20Ада шачфтозе Иавалонь. Эздонза лиссть сят, кит эряйхть кошса и кирдихть жуватат.21Иавалонь брадонц лемоц – Иувал, и сонь эздонза лиссть арфаса и нюдиса морайхне.22Циллавок шачфтсь цёра – Тувалкаинонь, и сонь эздонза лиссть серень*г и кшнинь пиксыхне-шавихне. Тувалкаинонь сазороц ульсь Ноема.23Ламех мярьгсь эсь рьванзонды:
«Ада и Цилла, кулхцондомасть!
     Ламехонь рьванза, кулесть, мезе мон азан!
Алять мон шавине сянкса, мес сон сялгомань торса,
     од цёрать – сянкса, мес сон эрьхтемань.
24Кда Каинонь инкса пандови сисемксть,
     эста Ламехонь инкса пандови сизьгемонь сисемксть».


Сиф и Енос

25Адам тага удось рьванц мархта, и сон шачфтсь цёра. Ева макссь тейнза лем Сиф и мярьгсь: «Шкайсь макссь тейне тага фкя идь Авелень вастс, конань шавозе Каин».26Сифонь шачсь цёрац, и Сиф лемдезе сонь – Енос. Ся пингста ломаттне кармасть тернемонза Азорть лемонц.



*а 4:4 озксказне – жертва

*б 4:7 пеже – грех

*в 4:15 тяштькс – знак, знамение

*г 4:22 сере – медь или бронза




МОИСЕЕНЬ ВАСЕНЦЕ КНИГАЦ
УШЕДОМАСЬ

Глава 5

Адамонь юромонь поладыенза Ноень самс

1Тя азкссь Адамонь и сонь юромонь поладыензон колга. Мзярда Шкайсь тиезе ломанть, Сон тиезе сонь Эсь лацонза.2Сон тиезень синь алякс и авакс, бславазень синь и тиемстост макссь тейст лем – ломань.

3Мзярда Адамонди ульсь сяда колмогемонь киза, сонь шачсь цёрац – эсь лацонза и эсь кондямонза. Адам лемдезе сонь Сифокс.4Сифонь шачемдонза меле Адам эрясь кафкса сятт киза, и сонь нинге шачсть цёранза и стиренза.5Адам марнек эрясь вейхкса сятт колмогемонь киза, и меле кулось.

Сифонь юромонь поладыенза

6Мзярда Сифонди ульсь сяда вете киза, сонь шачсь Енос цёрац.7Еносонь шачемдонза меле Сиф эрясь кафкса сятт сисем киза, и сонь нинге шачсть цёранза и стиренза.8Сиф марнек эрясь вейхкса сятт кемгафтува киза, и меле кулось.

9Мзярда Еносонди ульсь вейхксогемонь киза, сонь шачсь Каинан цёрац.10Каинанонь шачемдонза меле Енос эрясь кафкса сятт кеветие киза, и сонь нинге шачсть цёранза и стиренза.11Енос марнек эрясь вейхкса сятт вете киза, и меле кулось.

12Мзярда Каинанонди ульсь сизьгемонь киза, сонь шачсь Малелеил цёрац.13Малелеилонь шачемдонза меле Каинан эрясь кафкса сятт нильгемонь киза, и сонь нинге шачсть цёранза и стиренза.14Каинан марнек эрясь вейхкса сятт кемонь киза, и меле кулось.

15Мзярда Малелеилонди ульсь кодгемонь вете киза, сонь шачсь Иаред цёрац.16Иаредонь шачемдонза меле Малелеил эрясь кафкса сятт колмогемонь киза, и сонь нинге шачсть цёранза и стиренза.17Малелеил марнек эрясь кафкса сятт вейхксогемонь вете киза, и меле кулось.

18Мзярда Иаредонди ульсь сяда кодгемонь кафта киза, сонь шачсь Енох цёрац.19Енохонь шачемдонза меле Иаред эрясь кафкса сятт киза, и сонь нинге шачсть цёранза и стиренза.20Иаред марнек эрясь вейхкса сятт кодгемонь кафта киза, и меле кулось.

21Мзярда Енохонди ульсь кодгемонь вете киза, сонь шачсь Мафусал цёрац.22Мафусалонь шачемдонза меле Енох эрясь нинге колма сятт киза, улемок кулхцондыкс Шкайти. Енохонь тага шачсть цёранза и стиренза.23Енох марнек эрясь колма сятт кодгемонь вете киза.24Сон ульсь кулхцондыкс Шкайти. Меле сон юмась ломаттнень ёткста, сяс мес Шкайсь сявозе сонь Эстейнза.

25Мзярда Мафусалонди ульсь сяда кафксогемонь сисем киза, сонь шачсь Ламех цёрац.26Ламехонь шачемдонза меле Мафусал эрясь сисем сятт кафксогемонь кафта киза, и сонь нинге шачсть цёранза и стиренза.27Мафусал марнек эрясь вейхкса сятт кодгемонь вейхкса киза, и меле кулось.

28Мзярда Ламехонди ульсь сяда кафксогемонь кафта киза, сонь шачсь цёрац.29Сон макссь тейнза лем – Ной*а и мярьгсь: «Сон ваймафтсамазь минь и тёждялгофтсы покодеманьконь, стака тевоньконь модать лангса, конань сюдозе Азорсь».30Ноень шачемдонза меле Ламех эрясь вете сятт вейхксогемонь вете киза, и сонь нинге шачсть цёранза и стиренза.31Ламех марнек эрясь сисем сятт сизьгемонь сисем киза, и меле кулось.

32Мзярда Ноенди ульсь вете сятт киза, сонь шачсть Сим, Хам и Иафет цёранза.



*а 5:29 Ной лемсь евреень кяльса канни смузь «ваймама», «ваймафтомс».




МОИСЕЕНЬ ВАСЕНЦЕ КНИГАЦ

УШЕДОМАСЬ

Глава 6

Масторлангонь ломаттне молихть кяжи киге

1Мзярда ломаттне кармасть ламолгодома масторлангса и синь шачендсть стирьсна,2эста Шкаень цёратне няезь ломанень стирьхнень мазышиснон, и сявондезь синь эстейст рьвакс, кинди кона мялезонзоль.3Азорсь мярьгсь: «Монь Ваймопожфозе ули ломанть эса аф пефтома, сяс мес ломанть ронгоц и ваймоц колафт; катк сонь эряфонц кувалмоц ули сяда комсь киза».4Ся пингоня и сяда мелевок масторлангса ульсть пяк сери и вии ломатть, сяс мес Шкаень цёратне кармасть сашендома ломанень стирьхненди, а сят кармасть шачфнема эздост шабат. Нят вии и кунардонь пингста содаф ломатть.

5Азорсь няезе: ломаттнень эзда пяк лама кяжда масторлангса, и синь мяльсна-арьсемасна фалу тиендемс аньцек кальдяв.6Сяс Азорсь каендась, мес тись ломань масторлангса, и седиец пяшкодсь ризфта.7И Азорсь мярьгсь: «Мон машфтсайне масторть лангста ломаттнень, конатнень тиине. Ломаттнень мархта машфтсайне жувататнень, куйхнень-ёзмолдыхнень и менелень нармоттнень, сяс мес Мон каендань, мес тиине синь».8Но Ной тусь Азорть мяльс и сатозе Сонь пара мяленц.

Ноень оцю венчец

9Тя азкссь Ноень колга. Ся пингонь ломаттнень ёткса Ной ульсь видексшинь*а и афсатыксфтома*б ломанькс; сонь эряфоц сотфоль Шкайть мархта.10Ноень шачсть колма цёранза: Сим, Хам и Иафет.11Масторсь колавсь-гастявсь Шкайть сельминголенза и пяшкодсь веронь валомаса.12Шкайсь варжакстсь масторть лангс и няезе: сон колавсь-гастявсь, сяс мес масторлангонь сембе эряйхне тусть нулготьксонь киге.

13Шкайсь мярьгсь Ноенди: «Мон сань мяльс машфтомс сембонь, кие эряй масторть лангса, сяс мес синь инксост масторлангсь пяшкодсь веронь валомаса. Мон машфтсайне синь масторть лангста.14Тик эстейть оцю венч гофер шуфтста. Венчть потмоса тик перяфкст, а лангонц и потмонц вадить кяшеса.15Tик oцю венчть тяфта: катк кувалмоц ули колма сятт кенерь*в, келец – ведьгемонь кенерь, а серец – колмогемонь кенерь.16Тик оцю венчса ётка, кеподемок вельхксть фкя кенерь лангс стенатнень эзда, а венчть бокса тик кенкш. Венчть потмоса тик колма яруст.17Ватт, Мон кучан масторть лангс оцюдонга оцю шада менель ала сембе эряйхнень машфтоманкса; масторлангса сембось ули машфтф.18Но тонь мархтот Мон ладяса Эсь сотксозень*г. Тейть сувама оцю венчти и сявомат мархтот цёратне, рьвяце и цёратнень рьвасна.19Тяфта жа сяфть мархтот оцю венчть потмос сембе жувататнень и сембе эряй ваймотнень эзда кафтонь: атяжувата и аважувата, лядост шиса тонь мархтот.20Тейть сайхть нармоттне эсь юромснон коряс, кудонь жувататне эсь юромснон коряс и модава шашни сембе жувататне эсь юромснон коряс кафтонь-кафтонь, и тянь вельде лядыхть шиса.21Кочкак ламоня эрь кодама ярхцамбяль и сявк мархтот, улеза мезе ярхцамс эстейтьке, тейстка».22Ной тиезе семботь тянь. Кода Шкайсь мярьгсь, тяфта сон и тиезе.



*а 6:9 видексшинь – праведный

*б 6:9 афсатыксфтома – без недостатков, совершенный, непорочный

*в 6:15 Кенерь – кувалмонь ункстама, 45 см. малава. Лисенди, оцю венчть кувалмоц, келец и серец ульсть 135x22x13 м.

*г 6:18 соткс – тяса: договор, завет; ладямс соткс – заключить договор, завет

Глава 7

Оцю шадось

1Азорсь мярьгсь Ноенди: «Сувак оцю венчти сембе кудэряйхнень мархта. Мон няйса, тяниень эряйхнень ёткста аньцек тон видексшинь ломанят Монь инголен.2Сяфть мархтот сембе ару жувататнень*а эзда сисемонь атяжувата и сисемонь аважувата, а аф ару жувататнень эзда тифтень атяжувата и тифтень аважувата;3менелень нармоттненьге эзда сисемонь атякш и сисемонь авакш, ванфтовоза синь юромсна марнек масторть лангса.4Сисем шида меле Мон кучан масторть лангс пизем, кона кармай молема нильгемонь ши и нильгемонь ве; и машфтсайне масторть лангста сембе эряйхнень, конатнень Мон тиине».5Ной тиезе семботь, мезе мярьгсь Азорсь.

6Ноенди ульсь кота сятт киза, мзярда оцю шадось сась масторть лангс.7Ной, сонь цёранза, рьвац и цёранзон рьвасна сувасть оцю венчти и кяшевсть шада веттнень эзда.8Тяфта жа ару и аф ару жувататне, и модава шашни сембе жувататне9састь Ноенди и кафтонь-кафтонь сувасть оцю венчть потмос: атяжувата и аважувата, кода Шкайсь мярьгсь Ноенди.

10Сисем шида меле шада веттне састь масторть лангс.11Ся кизоть, мзярда Ноенди топодсь кота сятт киза, кизоть омбоце ковстонза и ковть кемзисемце шистонза, почкодсть модапотмонь сембе крхка веттне, и панжевсть менелень вальмятне.12И пизесь масторть лангс нильгемонь ши и нильгемонь ве.13Сяка шиня Ной сувась оцю венчезонза, и мархтонза цёранза: Сим, Хам и Иафет, рьвац и цёранзон рьвасна.14Синь мархтост сувасть сембе жувататне эсь юромснон коряс, сембе кудонь жувататне эсь юромснон коряс, сембе куйхне-ёзмолдыхне, конат шашнихть модава, эсь юромснон коряс, сембе лиендихне эсь юромснон коряс, сембе нармоттне и паця мархтотне.15Синь сувасть Ноень оцю венчезонза кафтонь-кафтонь эрь жуватать эзда, конань эса ули эряфонь ваймопожф.16Кода Шкайсь и мярьгсь Ноенди, оцю венчть потмос сувасть эрь жуватать эзда атяжувата и аважувата. Сонць Азорсь пякстазе кенкшть Ноень мельге.

17Нильгемонь ши ульсь оцю шада масторлангса. Веттне ламолгодсть и кеподезь оцю венчть, и ся кеподсь модать лангста оцю серес.18Веттне вииякшнесть и ваяфнезь модалангть, и оцю венчсь уендсь веттнень ланга.19Шада веттне сяшкава вииясть, нльне вельхтявсть сембе сери панттне, конат улихть марнек менельть ала.20Веттне вииясть и кеподсть вельхкссост кеветие кенерьс, и панттне кяшевсть ведьса.21И кулось сембе эряйсь, кона якась модава: нармоттне, кудонь жувататне, вирьбаксянь жувататне, модава шашни сембе куйхне-ёзмолдыхне и сембе ломаттне.22Сембе, кит эрясть модать коське пялькссонза и кит тарксезь ваймоснон, кулость.23Тяфта модать лангстонза машфтовсь сембе эряйсь: ломаттне, жувататне, куйхне-ёзмолдыхне и нармоттне – сембось ульсь машфтф модать лангста. Шиса илядсь аньцек Ной и сят, кит ульсть мархтонза оцю венчса.24Модась ульсь ведть ала сяда ведьгемонь ши.



*а 7:2 Кода мярьгсь Шкайсь (еврейхненди), улихть ару и аф ару жуватат. Ару жувататнень эзда ярхцсесть и каннезь озксказненди. Сяда лама тянь колга сёрматф Моисеень колмоце книгасонза (Левит) 11 главаса.

1Но Шкайсь мяляфтсь Ноень колга и сембе вирьбаксянь и кудонь жувататнень колга, конат ульсть Ноень мархта оцю венчса; и сяс Шкайсь кучсь варма масторть лангс, и веттне ушедсть тума.2Сёлговсть модапотмонь крхка веттне, пякставсть менелень вальмятне и пиземсь лоткась.3Шадось валомне кармась тума масторть лангста. Сяда ведьгемонь шида меле ведсь нинге кирсь,4и сисемце ковть кемзисемце шистонза оцю венчсь лоткась Араратонь панттнень лангса.5Веттне валомне тушендсть кемонце ковть самс. Кемонце ковть васенце шистонза веттнень алда лиссть панда прятне.

6Нильгемонь шида меле Ной панжезе оцю венчень вальмянять, конань сонць тиезе,7и нолдась кранч. Кранчсь лиендсь тоза-меки, мзярс модать лангоц ашезь коське веттнень эзда.8Сяльде Ной нолдась гуляня, мялецоль содамс, тусть веттне модать лангста али аш.9Но гулянясь ашезь му пильгонь шятяма васта и мрдась Ноенди оцю венчти, сяс мес модась нинге вельхтяфоль ведьса. Ной венептезе кяденц и сявозе гулянять меки оцю венчезонза.10Сон учсь нинге сисем шит, и меле тага нолдазе гулянять оцю венчста.11Илять гулянясь мрдась тейнза, кирдемок кургсонза вайшуфтонь пиже лопаня. Эста Ной шарьхкодсь, веттне тусть модалангста.12Сон учсь нинге сисем шит, и меле нолдазе гулянять, но сон ни ашезь мрда тейнза.

13Васенце ковть васенце шинцты, ся кизоня, мзярда Ноенди топодсь кота сятт фкя киза, модась коськсь ведть эзда. Ной кеподезе оцю венчть вельхксонц и няезе: модать лангоц коське.14Омбоце ковть комсь сисемце шинцты модась прокс коськсь.

Ноень озксказнец

15Эста Шкайсь мярьгсь Ноенди:16«Листь оцю венчста и сявить мархтот рьвяцень, цёратнень и синь рьваснон.17Лихтить ушу сембе жувататнень, конат мархтот: нармоттнень, кудонь жувататнень и сембе куйхнень-ёзмолдыхнень, конат шашнихть модава. Катк синь срадыхть масторть келес, катк шачфнихть и ламолгодыхть масторть лангса».18И Ной лиссь оцю венчста эсь цёранзон, рьванц и цёранзон рьваснон мархта.19Сембе вирьбаксянь жувататне, сембе куйхне-ёзмолдыхне, сембе нармоттне – сембось, мезсь якай модава, эрсь эсь юромонц коряс, лиссть оцю венчста.

20Ной тись Азорти алтарь*а и кандсь лангсонза марнек плхтамань озксказне*б эрь ару жуватать и нармонть эзда.21Азорсь марязе танцти шинеть и мярьгсь Эсь седисонза: «Мон оду мзярдонга аф сюдоса масторлангть ломанть инкса, сяс мес ломаттнень седиень арьсемасна кяжихть ни идькс пингстокиге. И Мон оду мзярдонга аф машфтса сембе эряйть, кода тиень тяни.
     22Мзярс масторсь эряй-ащи,
     аф лоткай видьмонь видемась и нумась,
     якшамсь и псись,
     кизось и тялось,
     шись и весь».




*а 8:20 алтарь – жертвенник

*б 8:20 марнек плхтамань озксказне – тя озксказне, кона марнек плхневсь алтарь лангса; жертва всесожжения.

Шкайсь ладяй соткс Ноень мархта

1Шкайсь бславазе Ноень и сонь цёранзон и мярьгсь тейст: «Шачфнеда и ламолгодода, и пяшкодесть масторть.2Масторлангонь сембе жувататне, менелень сембе нармоттне, модава сембе шашнихне и оцюведень сембе калхне катк пелихть эздонт и трнатыхть инголент, сяс мес синь максфт тинь кядялонт.3Семботь, мезсь якай и эряй, Мон максса тейнть ярхцамбяленди, кода тяда инголе макссине ярхцамс тишень касыкснень.4Но тяда ярхца сивольда, конань эса ули эряфонь вайме, лиякс мярьгомс, вер.5Мон пантфтса шумоть эрть кядьста, кие валсы тинь веронтень, лиякс мярьгомс, сявсы эряфонтень. Эряфонтень инкса мон пантфтса шумоть эрь жуватать кядьстонга; пантфтса шумоть эрь ломанть кядьстонга, кона валсы мала ломаненц веронц.
6Кие валы ломанень вер,
     сянь сонцень вероц валови ломанень кядьса,
сяс мес Шкайсь Эсь коряванза тиезе ломанть.
7А тинь шачфнеда и ламолгодода,
     срадода масторть келес и ламолгодода лангсонза».


8Шкайсь мярьгсь Ноенди и сонь цёранзонды:9«Вага, Мон ладян соткс тинь и юромонь поладыентень мархта, конат сайхть тинь мельгант,10и эрь эряй ваймоть мархта, кона лиссь мархтонт оцю венчста: нармоттнень, кудонь и лия жувататнень мархта, лиякс мярьгомс, масторлангонь сембе жувататнень мархта.11Мон ладяса мархтонт Эсь сотксозень и максан тейнть надияфтома: шада веттне оду вестевок аф машфтсазь сембе эряйхнень, и шадось оду аф шамдсы масторть».

12Шкайсь мярьгсь: «Вага мезсь няфтьсы тя сотксть, конань Мон пефтома пингс ладяса тинь мархтонт и эрь эряй ваймоть мархта:13Мон путан атямъёнга коволхнень*а лангс, и сон кармай няфнемонза сотксть, кона ладяф Монь и масторлангса эряйхнень ёткса.14Мзярда Мон кочкасайне коволхнень модать вельхксса, и коволхнень лангса эвондай атямъёнга,15эста Монь мялезон ляди сотксозе, кона ладяф Монь и тинь мархтонт, и эрь эряй ваймоть мархта: шада веттне оду вестевок аф машфтсазь сембе эряйхнень.16Мзярда коволхнень лангса эвондай атямъёнга, Мон няйса сонь и лятфтаса пефтома пингонь сотксозень, конань Мон ладяйне масторлангса эрь эряйть мархта».17Шкайсь нинге мярьгсь Ноенди: «Вага мезсь няфтьсы тя сотксть, конань Мон ладяйне сембонь мархта, кит эряйхть масторлангса».

Ноень иредемац

18Ноень цёранза, конат лиссть оцю венчста, нят: Сим, Хам и Иафет. Хам ульсь Ханаанонь аляц.19Ня колмотне ульсть Ноень цёранза. Синь эздост лиссть сембе ломаттне, конат срадсть сембе масторть келес.

20Ной кармась покодема модать лангса и озафтсь виноградонь пере.21Весть сон иредемозонза симсь винада и крхтапа мадотовсь эсь кошсонза.22Хам, Ханаанонь аляц, няемок алянц крхтапаста, лиссь ульцяв и азондозе тянь кафта брадонзонды.23Эста Сим и Иафет сявсть щапт, лаподезь лафтубрязост, потазь сувасть кошть потмос и вельхтязь аляснон крхтапа вастонзон. Шамаснон синь шарфтозь лия шири, и сяс ашезь няе аляснон крхтапаста.

Ной сюдосы Ханаанонь

24Мзярда Ной кятавгодсь и содазе, мезе тейнза тись сяда ёмла цёрац*б,25сон мярьгсь:
«Сюдоф Ханаанць.
     Эсь брадонзон ширеса сон кармай мезькска аф путови урекс*в».


26Сон тага мярьгсь:
«Бславаф Азорсь, Симонь Шкаец,
     а Ханаан ули тейнза урекс.
27Катк Шкайсь касфтсыне Иафетонь эряма вастонзон,
     и катк сон ладязь эряй Симонь кошсонза,
     а Ханаан ули тейнза урекс».


28Шадода меле Ной эрясь нинге колма сятт ведьгемонь киза.29Сембоц марс сон эрясь вейхкса сятт ведьгемонь киза, и меле кулось.



*а 9:13 ковол – облако

*б 9:24 тяса корхтави Ноень омбоце цёранц, Хамонь, колга

*в 9:25 уре – раб

Ноень юромонь поладыенза

1Тя азкссь Ноень цёранзон колга: Симонь, Хамонь, Иафетонь и синь юромонь поладыснон колга. Шадода меле синь шачсть идьсна.

2Иафетонь цёранза ульсть: Гомер, Магог, Мадай, Иаван, Фувал, Мешех и Фирас.3Гомеронь цёранза ульсть: Аскеназ, Рифат и Фогарма.4Иаванонь цёранза ульсть: Елиса, Фарсис, Киттим и Доданим.5Синь эздост шачсть ломаньтналхт*а, конат тусть эряма оцюведень трватнень и усиятнень*б лангс; и эрть ульсь эсь модац, эсь кялец и эсь юромоц*в.

6Хамонь цёранза ульсть: Хуш, Мицраим, Фут и Ханаан.7Хушонь цёранза ульсть: Сева, Хавила, Савта, Раама и Савтеха. Раамань цёранза ульсть: Шева и Дедан.8Хушень тяфта жа ульсь цёрац Нимрод – масторлангса васенце вии и цебярь ушманць.9Сон ульсь вирьбаксянь жуватань пяк цебярь кундайкс Азорть инголе. Сяс ломаттнень ёткса корхневи: «Азорть инголе жуватань пяк цебярь кундай, прокс Нимродонь лаца».10Васенда Нимродонь оцязорксшинц ала ульсть: Вавилонць, Эрехсь, Аккадсь и Халнесь, кона Сеннаар модаса.11Тя модаста сон тусь Ассуру, коса стяфтозень-тиезень Ниневия, Реховор-ир и Калах ошнень,12и нинге Ресен ошть, кона ащи Ниневия и Калах ошнень ёткса. Калах ошсь ульсь оцюдонга оцю.13Мицраимонь эзда лиссть Лудим, Анамим, Легавим, Нафтухим,14Патрусим, Каслухим, коста лиссть филистимляттне, и Кафторим.

15Ханаанонь эзда шачсть Сидон – тя васень цёрась, Хет,16и тяфта жа иевусейхне, аморрейхне, гергесейхне,17евейхне, аркейхне, синейхне,18арвадейхне, цемарейхне и химафейхне. Меле Ханаанонь тя тналонза срадсть масторга,19и синь модасна таргавсть Сидонть эзда Герарть шири, Газать самс, а тоста Содомть, Гоморрать, Адмать и Цевоимть шири, Лашать самс.20Нят ульсть Хамонь цёранза, синь юромсна, кяльсна, модасна и ломаньтналсна.

21Симоньге, Иафетонь оцю брадонц, ульсть иденза. Сон ульсь атянь-атякс сембе Еверонь ломаттненди, лиякс мярьгомс, еврейхненди.22Симонь цёранза ульсть: Елам, Ассур, Арфаксад, Луд и Арам.23Арамонь цёранза ульсть: Уц, Хул, Гефер и Маш.24Арфаксадонь шачсь Сала цёрац, Салань шачсь Евер цёрац.25Еверонь шачсть кафта цёранза. Фкять лемоцоль Фалек*г, сяс мес сонь эряфонц пингста ломаттне явсть-срадсть масторть ланга; а брадонц лемоцоль Иоктан.26Иоктанонь шачсть цёранза: Алмодад, Шалеф, Хацармавеф, Иерах,27Гадорам, Узал, Дикла,28Овал, Авимаил, Шева,29Офир, Хавила и Иовав. Нят сембе Иоктанонь цёранза.30Синь эряма вастсна таргавсть Мешать эзда Сефар пандть самс, кона шинь стяма ширеса.31Нят Симонь цёранза, синь юромсна, кяльсна, модасна и ломаньтналсна.

32Нят ульсть Ноень цёранзон тналсна, эсь шачема юромснон и ломаньтналснон коряс. Синь эздост лиссть-шачсть масторлангонь ломаньтналхне шадода меле.



*а 10:5 ломаньтнал – народ, нация

*б 10:5 усия – остров

*в 10:5 юром – род, племя; родня

*г 10:25 Фалек лемть смузец «явома».




МОИСЕЕНЬ ВАСЕНЦЕ КНИГАЦ

УШЕДОМАСЬ

Глава 11

Вавилононь башнясь

1Ся пинкнень сембе масторть лангса ульсь фкя кяль и фкя лацонь корхтама.2Мзярда ломаттне лиссть шинь стяма ширдень модаста и ётнесть фкя вастста омбоцети, синь мусть Сеннаар модаса арся*а васта и лоткасть тоса эряма.3Синь мярьгсть фкя-фкянди: «Эрьда тихтяма сёвоньцта кирпицть и кемокстасаськ синь толса». Кирпицне арасть тейст кев вастс, а модавайсь*б кирпицень кирди пурть вастс.4Синь мярьгсть: «Эрьда тихтяма эстейнек ош и башня, конань серец токай менельти. Тянь вельде минь тихтяма эстейнек оцю лем, и аф срафтофтама масторть келес».

5Азорсь валгсь ошть и башнять ванома, конатнень тиезь ломаттне,6и мярьгсь: «Вага, синь фкя ломаньтнал, и сембе корхтайхть фкя кяльса. И тя синь аньцек ушедозь эсь тевснон. Мезе прязост афоль са, сембось тейст тиеви.7Аде валктама тейст и шорясаськ кяльснон, афольхть шарьхкоде фкя-фкянь».8И Азорсь срафтозень тоста ломаттнень сембе масторть келес. Тяфта синь лоткасть ошень тиема.9Сяс тя ошсь лемневи Вавилонкс*в, вдь тоса Азорсь шорязень сембе масторлангонь ломаттнень кяльснон, и тоста срафтозень ломаттнень сембе масторть келес.

Симонь юромонь поладыенза

10Тя азкссь Симонь юромонь поладыензон колга. Симонди ульсь сяда киза, мзярда сонь шачсь цёрац Арфаксад. Тя ульсь шадода меле, кафта кизонь ётазь.11Арфаксадонь шачемдонза меле Сим эрясь вете сятт киза, и сонь нинге шачсть цёранза и стиренза.

12Арфаксад эрясь колмогемонь вете киза и сонь шачсь цёрац Сала.13Салань шачемдонза меле Арфаксад эрясь ниле сятт колма киза, и сонь нинге шачсть цёранза и стиренза.

14Мзярда Саланди ульсь колмогемонь киза, сонь шачсь цёрац Евер.15Еверонь шачемдонза меле Сала эрясь ниле сятт колма киза, и сонь нинге шачсть цёранза и стиренза.

16Мзярда Еверонди ульсь колмогемонь ниле киза, сонь шачсь цёрац Фалек.17Фалеконь шачемдонза меле Евер эрясь ниле сятт колмогемонь киза, и сонь нинге шачсть цёранза и стиренза.

18Мзярда Фалеконди ульсь колмогемонь киза, сонь шачсь цёрац Рагав.19Рагавонь шачемдонза меле Фалек эрясь кафта сятт вейхкса киза, и сонь нинге шачсть цёранза и стиренза.

20Мзярда Рагавонди ульсь колмогемонь кафта киза, сонь шачсь цёрац Серух.21Серухонь шачемдонза меле Рагав эрясь кафта сятт сисем киза, и сонь нинге шачсть цёранза и стиренза.

22Мзярда Серухонди ульсь колмогемонь киза, сонь шачсь цёрац Нахор.23Нахоронь шачемдонза меле Серух эрясь кафта сятт киза, и сонь нинге шачсть цёранза и стиренза.

24Мзярда Нахоронди ульсь комсь вейхкса киза, сонь шачсь цёрац Фарра.25Фаррань шачемдонза меле Нахор эрясь сяда кевейхксые киза, и сонь нинге шачсть цёранза и стиренза.

26Мзярда Фарранди ульсь сизьгемонь киза, сонь шачсть цёранза: Аврам, Нахор и Аран.

Фаррань юромонь поладыенза

27Тя азкссь Фаррань юромонь поладыензон колга. Фаррань шачсть цёранза Аврам, Нахор и Аран. Аранонь шачсь цёрац Лот.28Аран кулось Халдеень Урса, нинге мзярда Фарра, сонь аляц, ульсь шиса.29Аврам и Нахор рьвяясть. Аврамонь рьванц лемоц ульсь Сара, а Нахоронь рьванц – Милка, тя Аранонь стирец. Аран – тя Милкань и Искань алясна.30Сара изь пекиякшне, сонь ашельхть иденза.31Фарра сявозе Аврам цёранц, Лот уноконц – Аранонь цёранц, и Сара рьвянянц – Аврам цёранц рьванц, и лиссь мархтост Халдеень Урста. Сонь мялецоль тумс Ханаанонь модав, но Харрану пачкодемста синь лоткасть тоза эряма.32Фарра эрясь кафта сятт вете киза, и кулось Харранца.



*а 11:2 арся – ровный, гладкий; арся васта – равнина

*б 11:3 модавай – земляная смола, нефтяная смола

*в 11:9 Вавилон валсь евреень кяльса мала «шорямс» валть мархта.

УШЕДОМАСЬ

Глава 12

Шкайсь терди Аврамонь эса

1Азорсь мярьгсь Аврамонди: «Архт эсь масторстот, эсь юромстот, аляцень кудста ся модати, конань Мон няфтьса тейть.2Мон тиян эздот пяк оцю ломаньтнал и бславате тонь; Мон оцюлгофтса лемцень, и тон улят бславамакс.3Мон бславаса сянь, кие бславатанза тонь, и сюдоса сянь, кие сюдотанза тонь. Тонь вельдет бслававихть масторлангонь сембе юропне».

4И Аврам тусь, кода Азорсь мярьгсь тейнза; Лотовок тусь мархтонза. Харранцта лисемста Аврамонди ульсь сизьгемонь вете киза.5Аврам сявозе мархтонза эсь рьванц Сарань, брадонц цёранц Лотонь, сембе кочкаф уликс-пароснон*а и сембе уреснон, конат ульсть синь кядялост Харранца. Синь тусть Харранцта Ханаанонь модав, и састь тоза.

6Аврам ётазе Ханаанонь модать и пачкодсь Сихему, Море тумоналти*б. Эста ся модаса эрясть ханаанейхть.7Тоса Азорсь эвондась Аврамонди и мярьгсь: «Тя модать Мон максса тонь юромонь поладыхненди*в». И Аврам тись тоса алтарь Азорти, конац няфтезе тейнза Эсь прянц.8Тоста Аврам тусь панттненди, конат ащихть шинь стяма ширеса Вефильть эзда. Тоса сон стяфтозень эсь кошензон тяфта: Вефильсь ащесь эздонза шинь валгома ширеса, а Гайсь – шинь стяма ширеса. Аврам тись тоса алтарь Азорти и озондомста тердезе Азорть лемонц.9Аврам стясь и поладозе кинц Ханаанть лямбе ширезонза.

Аврам и Сара Египетсот

10Ся модаса ульсь вачаши. Аврам мзярошка пингонди тусь эряма Египету, сяс мес вачашись сяда вииясь.11Египетти пачкотькшнемста Аврам мярьгсь Сара рьванцты: «Мон содаса, тон авась пяк мазыят.12Мзярда египтяттне няйхтядязь тонь, синь мярьгихть: "Тя сонь рьвац", и шавсамазь монь, а тонь каттядязь шиса.13Мярьк тейст, кле тон монь сазорозят, тянь вельде тейне ули пара, и тонь инксот ванфтови монь эряфозе».

14Мзярда Аврам сась Египету, египтяттне няезь, кодама Сара мазы авась.15Фараонть тевонь вятиенза Сарань няемста шназь сонь фараонти и сявозь фараонть оцязоргудозонза.16Аврамонь тевонза Сарань инкса мольсть лац: фараонць макссь тейнза учат, сяват, тракст, ишипт*г, аляурет и аваурет, алашат и верблютт.

17Но Азорсь пяк стакаста сярятьксфтозе фараонть и сонь кудстоннензон Сарань, Аврамонь рьванц, инкса.18Сяс фараонць тердезе Аврамонь и мярьгсь тейнза: «Мезе тон тиеть монь мархтон? Мес тон ашить аза тейне: тя тонь рьвяце?19Мес тон мярьготь: "Сон монь сазорозе"? Мон цють ашине сяве сонь рьвакс. Вага тонь рьвяце, сявк сонь и тук».20Меле фараонць мярьгсь эсь ломанензонды ильхтемс модастост Аврамонь и сонь рьванц, и семботь, мезец сонь ульсь.



*а 12:5 уликс-пара – имущество, имение

*б 12:6 тумонал – дубовая роща, дубрава

*в 12:7 юромонь поладыхненди – евреень текстса: «тонь видьмоцти».

*г 12:16 ишим – осёл, ишак

Глава 13

Аврамонь и Лотонь кисна явихть

1Аврам тусь Египетста эсь рьванц, сембе паршинц и Лотонь мархта, и таргазе кинц Ханаанть лямбе ширезонза.2Тяни Аврам пяк козяль кудонь жуватаса, сияса и зрняса.3Фкя вастста омбоцети ётнезь, Ханаанть лямбе ширестонза сон пачкодсь Вефили, ся вастти, коса инголи стяфтфоль сонь кошец, Вефильть и Гайть ёткса,4и коса сон васенцеда путсь алтарь, и озондомста тердезе Азорть лемонц.

5Лотонь, кона якась Аврамонь мархта, тяфта жа ульсть учанза, сяванза, траксонза и кошенза.6Марса эрязь, синь лоткасть тяльгондемда ся модати, сяс мес кафцьконь ламоль паршидост-жуватадост, и тейст ни ашель кода эрямс марса.7Аврамонь жуватань ваныенза и Лотонь жуватань ваныенза кармасть сялонкшнема фкя-фкянь мархта. Эста ся модаса эрясть нинге ханаанейхне и ферезейхне.

8Аврам мярьгсь Лотонди: «Пяк аф пара ся, мес минь ётксонк и минь жуватань ваныеньконь ёткса кяжбе и явома, минь вдь мархтот фкя вероннетяма.9Дяряй аф сембе модась сельминголет? Яфт эздон: кда тон туят кержи шири, эста мон туян види шири, а кда тон туят види шири, эста мон – кержи шири».10Лот кеподезень сельмонзон и няезе: Иорданонь лашмоть модац Сигорть самс лац валондови ведьса, кода Азорть перец, кода Египетонь масторсь. Ся пингста Азорсь нинге ашезе срафта Содомть и Гоморрать.11Лот кочказе эстейнза марнек Иорданонь лашмоть и тусь шинь стяма шири. Тяфта синь явсть фкя-фкянь эзда.12Аврам лядсь эряма Ханаанонь модаса, а Лот тусь эряма лашмонь ошненди. Сон полафнезень эряма вастонзон и тяфта пачкодсь Содому.13Содомонь эряйхне ульсть кяжихть и пяк пежуфт Азорть инголе.

14Лотонь тумдонза меле Азорсь мярьгсь Аврамонди: «Кеподить сельмотнень и ся вастста, конань лангса тон ащат, варжакстт кельме шири и лямбе шири, шинь стяма шири и шинь валгома шири.15Сембе тя модать, конань тон няйсак, Мон сембе пинкненди максса тейть и тонь юромонь поладыхненди.16Мон ламолгофтсайне тонь юромонь поладыхнень. Синь эздост ули сяшкава лама, конашкава лама шуварда масторлангса. Кода аф лувови масторлангонь шуварсь, стане аф лувовихть тонь юромонь поладыхневок.17Архт ётак тя модать ильцек-пяльцек, сяс мес Мон максса сонь тейть».18Аврам кочказень эсь кошензон и тусь тоста. Сон лоткась эряма Мамре тумоналть видес, кона Хевронца. Тоса сон тись Азорти озксказнень кандома алтарь.




МОИСЕЕНЬ ВАСЕНЦЕ КНИГАЦ

УШЕДОМАСЬ

Глава 14

Аврам идесы Лотонь

1Ся пинкнень Сеннааронь*а оцязорсь Амрафел, Елласаронь оцязорсь Ариох, Еламонь оцязорсь Кедорлаомер и Гоимонь оцязорсь Фидал2марса тусть тюрема Содомонь оцязорть Берань, Гоморрань оцязорть Биршань, Адмань оцязорть Шинавонь, Севоимонь оцязорть Шемеверонь каршес и Бела ошть, лиякс мярьгомс, Сигорть оцязоронц каршес.3Сембе ня вете оцязорхне кочказь ушмовийснон*б Сиддим лашмоса, коса тяни Салу оцюведсь*в.

4Кемгафтува киза синь ульсть Кедорлаомеронь кядялонза, а кемголмувоце кизоня кеподсть.5Кемнилиеце кизоня сась Кедорлаомер и оцязорхне, конат ульсть мархтонза, и сяськозь рефаипнень Аштероф-Карнаимса, зузипнень Гамса, эмипнень Шаве-Кириафаимса,6и хорейхнень Сеир пандснон лангса, кона таргавсь Эл-Фаранть самс, кона шавмодать ваксса.7Тоста синь мрдасть меки и састь Мишпат лихтибряти, кона нинге лемневи Кадескс, и сяськозь амаликитятнень, и сявозь синь сембе модаснон, тяконь лаца тисть аморрейхнень мархтонга, конат эрясть Хацацон-Фамарса.

8Эста Содомонь оцязорсь, Гоморрань оцязорсь, Адмань оцязорсь, Севоимонь оцязорсь и Белань, лиякс мярьгомс, Сигоронь оцязорсь лиссть ня оцязорхнень каршес, и Сиддим лашмоса стяфтозь ушмовийснон, и тюремась ушедсь:9Еламонь Кедорлаомер оцязорть, Гоимонь Фидал оцязорть, Сеннааронь Амрафел оцязорть и Елласаронь Ариох оцязорть мархта, – ниле оцязорхне вететнень каршес.10Сиддим лашмоса ламоль лоткта, конат пяшкотьфтольхть педи модавайса*Г. Ворьгодемста Содомонь и Гоморрань оцязорхнень кой-кона ушманцна прасть-ваясть ня лоткненди, а лиятне ворьгодсть панттненди.11Сяськихне сявозь Содомть и Гоморрать сембе уликс-пароснон, сембе ярхцамбяльснон и тусть.12Синь сявозь Лотоньге, Аврамонь брадонц цёранц, кона ся пингть эрясь Содомса. Тяфта жа синь сявозь сонь уликс-паронцка.

13Шиса лятфнень эзда фкясь сась еврейти Аврамонди и азондсь тейнза тянь колга. Ся пингть Аврам эрясь тумоналть ваксса, кона ульсь Мамренне, Амореень ломанть. Мамре ульсь Эшколонь и Анеронь брадсна, и сембе синь кирдезь Аврамонь ширенц.14Мзярда Аврам кулезе: брадонц цёрац сявф полонц*Д, сон кочкась эсь урензон эзда колма сятт кемгафксува аля, конат шачфтольхть сонь кудсонза и маштсть тюрема, и мольсь ниле оцязорхнень мельге Данть самс.15Тоса сон явозень эсь ломанензон, и веньгучкать сембе марс вргятсть каршек молихнень лангс, сяськозь синь и ласьксть мельгаст Ховать самс, кона Дамаскть эзда кельме ширеса.16Аврам мрдафтозе сембе уликс-пароть, Лотонь – брадонц цёранц, и сембе сонь уликс-паронц, аватненьге, и лия ломаттненьге.

Мелхиседек бславасы Аврамонь

17Мзярда Аврам мольсь меки Кедорлаомеронь и лия оцязорхнень сяськомдост меле, конат ульсть Кедорлаомеронь мархта, Содомонь оцязорсь лиссь каршезонза Шаве лашмоти, кона нинге лемневи Оцязоронь лашма.18Мелхиседек*е, Салимонь оцязорсь, кандсь Аврамонди кши и вина. Сон ульсь Инь Вярдень Шкайть озксвятиец*ж,19и сон бславазе Аврамонь, мярьгомок:

«Аврам, катк Инь Вярдень Шкайсь,
     менельть и масторть Тииец, бславатанза тонь.
20Катк ули шнаф-бславаф Инь Вярдень Шкайсь,
     кона макссь тейть сяськомс лангозт молихнень».


Аврам максозе тейнза кемонце пяльксть тюремвастста сембе сявфть эзда.

21Содомонь оцязорсь мярьгсь Аврамонди: «Максыть тейне монь ломаннень, а уликс-пароть катк эстейть».22Но Аврам мярьгсь Содомонь оцязорти: «Мон кеподьса кядезень Азорти, Инь Вярдень Шкайти, менельть и масторть Тииенцты, и варазь*и азса:23мон мезевок аф сяван тонь уликс-пароцень эзда, аф сюре пакш, аф сандалиянь шнаня. Афолеть мярьгов меле: "Мон козякофтыне Аврамонь".24Тейне аф эряви мезевок, сяда башка, мезсь тусь ломаттненди ярхцамбяленди. И катк эсь пяльксснон сявсазь сят, кит якасть мархтон: Анер, Эшкол и Мамрий, катк синь сявсазь эсь пяльксснон».



*а 14:1 Вавилононь

*б 14:3 ушмовий – войско, армия

*в 14:3 лиякс Кулоф оцюведь; Мёртвое море

*г 14:10 модавай – земляная смола, нефтяная смола

*д 14:14 полон – плен

*е 14:18 Мелхиседек лемть смузец – видексшинь оцязор. Салимонь оцязор – сетьмошинь оцязор.

*ж 14:18 озксвяти – священник

*и 14:22 варамс – клясться




МОИСЕЕНЬ ВАСЕНЦЕ КНИГАЦ

УШЕДОМАСЬ

Глава 15

Шкайсь ладяй соткс Аврамонь мархта

1Тяда меле Азорсь корхтась Аврамонди няйфксса*а, Сон мярьгсь: «Аврам, тят пеле. Мон тонь аралайцян. Тонь казнеце ули пяк оцю».2Аврам мярьгсь: «Шкай Азорозе! Мезе Тон максат тейне? Монь тянемс аш идне, и уликс-парозе ляды покодиезти Елиезеронди, кона Дамаскста».3Аврам тага мярьгсь: «Ватт, тон ашеть макса тейне юромонь поладыхть, сяс сембозе максови кудсон покодити».4И тейнза ульсь Азорть эзда вал: «Уликс-паронь сявикс кармай аф сон, но ся, кие шачи тонь эздот, ся сявсы уликс-пароцень».5Азорсь лихтезе сонь ушу и мярьгсь: «Варжакст менельть лангс и лувить тяшттнень, кда лувовихть». И мярьгсь тейнза: «Тняра ули уноконь-уноктот».6Аврам кемась*б Азорти, и тянкса Азорсь лувозе сонь видексшинь ломанькс.

7Азорсь мярьгсь Аврамонди: «Мон Азоран, Мон вятихтень тонь тяза Халдеень Урста, сяс мес Монь мялезе максомс тя модать тонь азорксшицень алу».8Аврам мярьгсь: «Шкай Азорозе! Коста мон содаса: тя модась ули монне?»9Азорсь мярьгсь тейнза: «Вятть Тейне колма кизонь ведраж, колма кизонь сява, колма кизонь боран, вирень гуляня и гулянянь лефкс».10Сон вятезень сембонь синь, керозень кафтова и путозень пялькснень фкя-фкянь каршес. Аньцек нармоттнень ашезень кера.11Шавф жувататнень лангс лийкстасть ловажада ярхцай нармотть, но Аврам панезень синь.

12Шить валгомста Аврамонь прафтозе кеме удома. И вага, сонь комачазе оцю пелема и туста шобда.13Азорсь мярьгсь: «Аврам, содак, тонь юромонь поладыхне кармайхть эряма аф эсь модасост, синь улихть ширде сафокс*в. Тоса синь улихть урекс и синь кармайхть люпштамост ниле сятт киза.14Но Мон судендаса ся ломаньтналть, конань кядьса синь улихть урекс, и меле синь лисихть тоста оцю уликс-пара мархта.15А тон сетьмошиса туят эсь атянь-атятненди, пяк сиреста улят калмаф.16Тонь эздот моли нилеце юромсь мрдай тяза, сяс мес аморрейхнень пежесна нинге ашезь пяшкоде ладяф ункстамать».17Мзярда шись валгсь и арась шобда, эста эвондасть пянакудонь качадома и валдоптомань толгяль, конат ётасть керф жувататнень ёткова.

18Ся шиня Азорсь тись Аврамонь мархта соткс и мярьгсь: «Тонь юромонь поладыхненди Мон максса тя модать, Египетонь ляйть эзда сявозь оцюдонга оцю Евфрат ляйть самс:19модать, коса эряйхть кенейхне, кенезейхне, кедмонейхне,20хеттейхне, ферезейхне, рефаипне,21аморрейхне, ханаанейхне, гергесейхне и иевусейхне».



*а 15:1 няйфкс – видение

*б 15:6 кемамс – верить; кемама – вера

*в 15:13 ширде саф – странник, пришелец

Глава 16

Агарь и Измаил

1Сара, Аврамонь рьвац, таки ашезь шачфне Аврамонди итть. Но Сарань ульсь Египетонь аваурец, конань лемоцоль Агарь.2Сара мярьгсь Аврамонди: «Азорсь пякстазе потмозень и аф максы тейне шачфтомс итть. Удок аваурезень мархта, пади сон шачфты тейне итть». Аврам кулхцондозе Сарань.3Аврам эрясь ни кемонь кизот Ханаанца, мзярда Сара рьвац максозе Агарень, Египетонь авауренц, Аврам мирденцты омбоце рьвакс.4Аврам удось мархтонза, и сон пекиясь. Мзярда Агарь содазе пекияманц колга, сон кармась вярде ванома эсь азораванц лангс.5Эста Сара мярьгсь Аврамонди: «Тонь инксот тя сембось лиссь мархтон. Мон максыне эсь аваурезень тонь мархтот удомс, а сон, кодак пекиясь, кармась вярде ванома лангозон. Катк Азорсь ули тейне и тейть судьякс».6Аврам мярьгсь Саранди: «Тя тонне авауресь, сон тонь кядялот, мезе мяльце, сянь тик мархтонза». Эста Сара ушедсь люпштамонза Агарень, и ся ворьгодсь эздонза.

7Азорть ангелоц*а васьфтезе Агарень шавмодаса ведень лихтибрять ваксса, кона ащи Сурти вяти кить лангса.8Сон мярьгсь тейнза: «Агарь, Сарань аваурец! Коста тон молят и ков срхкать?» Сон мярьгсь каршезонза: «Мон ласькан Сара азоравазень эзда».9Азорть ангелоц мярьгсь тейнза: «Мрдак эсь азоравацти и ульхть кулхцондыкс тейнза».10И Азорть ангелоц нинге мярьгсь тейнза: «Мон сяшкава ламолгофтсайне тонь юромонь поладыхнень, нльне синь аф лувовихть, сяс мес эздост ули пяк лама».11Азорть ангелоц тага мярьгсь тейнза:

«Тон тяни каннят пексот идня.
     Тон шачфтат цёра,
и лемонц путсак Измаил*б,
     сяс мес Азорсь кулезе, кода тон маятат.
12Тонь цёраце кармай кода вирьбаксянь ишим,
     сон кармай врьгяткшнема сембонь лангс,
     и сембе кармайхть врьгяткшнема лангозонза.
Сон фалу кармай кяжбеса эряма
     эсь брадонзон мархта».


13Эста Агарь лемдезе Азорть, кона корхтась мархтонза, тяфтама лемса: «Тон Шкаят, кона няйсамань монь». Сяс мес Агарь мярьгсь: «Мон афкукс тяса няине Сянь, кона няйсамань монь»,14тянкса ся лихтибрясь лемневи Беэр-лахай-роикс*в. Сон ащи Кадесть и Баредть ёткса.

15Агарь шачфтсь Аврамонди цёра, и Аврам лемдезе эсь цёранц, кона шачсь Агарень эзда, Измаилкс.16Аврамонди ульсь кафксогемонь кота киза, мзярда Агарь шачфтозе тейнза Измаилонь.



*а 16:7 Азорть ангелоц – тя ангелсь аф лия ангелхнень лаца. Мзярда сон корхтай али мезе-бди тии, лувови: тя корхтай али тии Сонць Азорсь.

*б 16:11 Измаил лемть смузец евреень кяльса «Шкайсь кульсы».

*в 16:14 Сянь лихтибряц, кона Эряй и няйсамань монь.

Глава 17

Киськопень керфтомась*а няфтьсы сотксть тиеманц

1Мзярда Аврамонди ульсь вейхксогемонь вейхкса киза, Азорсь эвондась тейнза и мярьгсь: «Мон Сембонь Кирди Шкайсь. Якак Монь инголен и ульхть афсатыксфтомокс.2Мон ладяса тонь мархтот Эсь сотксозень, и пяк ламолгофтте тонь».3Эста Аврам прась шаманц лангс. Шкайсь поладозе корхтаманц мархтонза, мярьгомок:4«Вага Монь сотксозе тонь мархтот: тон улят алякс ламоц ломаньтналхненди.5Тяни тонь лемце кармай ни аф Аврам*б, но Авраам*в, сяс мес Мон тихтя тонь алякс ламоц ломаньтналхненди.6Мон максан тейть пяк лама идьта: тонь эздот лисихть ломаньтналхт и шачихть оцязорхт.7Мон ладяса сотксозень Эсь мархтон и тонь мархтот, и тонь юромонь поладыхнень мархта, юромста юромс молезь. Тя соткссь кармай кирдема пефтома пингс: Мон улян Шкайкс тейть и тонь юромонь поладыхненди.8Мон пефтома пингс максса тейть и тонь юромонь поладыхненди сембе Ханаанонь модать, ся модать, конань лангса тон эрят кода ширде саф ломань. И Мон улян тейст Шкайкс».

9Шкайсь мярьгсь Авраамонди: «Но тейть эряви ванфтомс Монь сотксозень, тейть и тонь юромонь поладыхненди, юромста юромс молезь.10Вага Монь сотксозе, кона ладяф Монь мархтон, тонь мархтот и тонь юромонь поладыхнень мархта, ванфнесть сонь: тиеда киськопень керома сембе алянтенди и сембе цёранянтенди.11Тифтеда киськопень керома эсь киськопезонт: и тя кармай няфнемонза ся сотксть, конань Мон ладяйне Эсь мархтон и тинь мархтонт.12Юромста юромс молезь тейнть эряви керфнемс сембе кафкса шинь цёранятнень; керфтомат сят, конат шачсть кудботмосонт, и сятневок, конат аф тинь юромстонт, но ярмак лангс рамафт лия тналоннетнеть кядьста.13Катк ули керф тонь кудсот шачфське и ярмак лангс рамафське. Тянь вельде соткссь, кона пефтома пингс ладяф Монь мархтон, ули няфтьф тинь ронгонтень лангса.14А ся алять, конань киськопец аф ули керф, панесть эсь ломаньтналстонт, сяс мес сон колазе Монь мархтон сотксть».

Азорсь корхтай Исааконь шачеманц колга

15Шкайсь мярьгсь Авраамонди: «Рьвяцень Сарань оду ни тяк лемне Саракс, но тяни сонь лемоц ули Сарра.16Мон бславаса сонь и максан тейть эздонза цёра. Мон бславаса Саррань и эздонза шачихть ломаньтналхт, ломаньтналхнень оцязорсна лисихть эздонза».17Авраам прась шаманц лангс и пеедезевсь, сяс мес потмова арьсесь: «Дяряй сяда кизонь атять эзда шачеви шаба? И Сарра, конань вейхксогемонь кизоц, кода шачфты?»18И Авраам мярьгсь Шкайти: «Хуш Измаил улель шиса и бславаф Тонь инголет!»19Но Шкайсь мярьгсь: «Аф, Сарра рьвяце шачфты тейть цёра, и тон лемдьсак сонь Исаакокс*г. Мон ладяса сонь мархтонза Эсь сотксозень, кона кармай улема пефтома пингонь сотксокс сонь юромонь поладыензонды, конат сайхть мельганза.20Мон кулине тонь эняльдемацень Измаилоньге колга: Мон бславаса сонь и максан тейнза лама идь, и пяк-пяк ламолгофтса сонь. Сонь эздонза шачи кемгафтува оцюня и Мон тиян сонь эздонза оцю ломаньтнал.21Но Эсь сотксозень Мон ладяса Исааконь мархта, конань Сарра шачфтсы тейть сай кизоть тяка пингть».22Семботь тянь азомда меле Шкайсь кеподсь Авраамонь эзда.

23Авраам сявозе Измаил цёранц, эсь кудсонза сембе шачфнень и сембонь, кит рамафт ярмак лангс, сембе алятнень и цёратнень Авраамонь кудста, и керфтозень синь киськопеснон сяка шиня, кода Шкайсь и мярьгсь тейнза.24Авраамонди ульсь вейхксогемонь вейхкса киза, мзярда керфоль сонь киськопец.25А Измаилонди, сонь цёранцты, ульсь кемголмува киза, мзярда керфоль сонь киськопец.26Фкя сяка шиня керфтольхть Авраам и Измаил цёрац,27и сембе алятне и цёратне Авраамонь кудста, сят, конат шачемстокиге эрясть кудсонза, и сятка, конат рамафтольхть ярмак лангс лия тналоннетнень кядьста.



*а 17:0 киськопень керфтома – обрезание

*б 17:5 Аврам лемть смузец евреень кяльса «пара лувксс путневи аляньке».

*в 17:5 Авраам лемть смузец евреень кяльса «ламотнень алясна».

*г 17:19 Исаак лемть смузец – «сон пееди».

Глава 18

Шкайсь тага эвондай Авраамонди

1Азорсь эвондась Авраамонди Мамре тумоналть ваксса. Авраам шиньгучкань псить пингста озафоль кошенцты сувама вастть ваксса,2и мзярда сон кеподезень сельмонзон, няйсь колма алят, конат ащесть инголенза. Синь няемстост Авраам кошенц эзда ласьксь каршезост, сюконясь инголест модать видес3и мярьгсь: «Азорозе! Кда тонь мяльце ладяф тейне, эста тят ёта покодицень вакска.4Мяленте, мон мярьган кандомс тейнть пильгонь штамс ведь? Тинь вайматада тя шуфтть ала,5а мон ся пингть кандан кши, тинь кочкатада вийхть и меле поладсасть кинтень, – вдь тянкса тинь и суваде эсь покодиентень пяли». Синь мярьгсть: «Пара, тик сянь, мезе мярьготь».

6Авраам эрязста сувась Сарранди кошу и мярьгсь: «Куроконе сяфть колма парьхть сембода цебярь почф, ичт шапакс и пидек кшит».7Меле Авраам ласьксь стаданцты, сявсь тоста фкя од и куя вазня, максозе покодити, и ся эстокиге ушедсь аноклама эздонза ярхцамбяль.8Авраам путсь конакнень инголи скалвай, лофца и пидеф-рястаф вазня, и мзярс синь ярхцасть, сон ащесь вакссост шуфтть ала.

9Синь кизефтезь Авраамонь: «Коса тонь рьвяце Сарра?» Авраам мярьгсь: «Тяса, кошть потмоса».10Фкясь эздост мярьгсь: «Сай кизоть тяка пингть Мон тага саян тейть и эста Саррань, тонь рьвяцень, кармай цёраняц». А Сарра ся пингть ащесь тя ломанть фтала, кошу сувама вастть ваксса, и кулхцондсь.11Авраам и Сарра ульсть пяк сирет, и Саррань ашельхть ни авань виенза шабань шачфтомс.12Сарра потмова пеедезевсь и мярьгсь эсь пачканза: «Сиредень мон, дяряй ашезь ёта мирде мархта кеняртькшнемань пингозе? Мирдезевок сире ни».13Но Азорсь мярьгсь Авраамонди: «Мес Сарра пеедезевсь и мярьгсь: "Дяряй мон, сиресь, шачфтован?"14Дяряй Азорти ули аф тиеви тев? Сай кизоть тяка пингть Мон мрдан тейть, и Саррань кармай цёраняц».15Сарра ашезь виденця, сяс мес пяк эводсь, аньцек мярьгсь: «Мон ашень пееде». Но Сон мярьгсь: «Аф, тон пеедеть».

Авраам эняльди ужяльдемс Содомть и Гоморрать

16Конакне стясть и срхкасть тума Содому. Авраам лиссь мархтост, прважамост.17Азорсь мярьгсь: «Дяряй сёпса Авраамонь эзда сянь, мезе мялезе тиемс?18Вдь Авраамонь эзда лиси оцю и вии ломаньтнал, и Авраамонь вельде бслававихть масторлангонь сембе ломаньтналхне.19Тянкса Мон кочкайне сонь: катк сон кошардсыне-тонафтсыне эсь идензон и сембе юромонь поладыензон якамс Азорть киганза, эрямс видексшиса и тиендемс видеста».20Азорсь мярьгсь: «Пешкодыхть-пеняцяйхть Содомть и Гоморрать лангс, сяс мес пяк стакат синь пежесна.21Валган и ванца, и карман содамонза: афкукс синь тиендьсазь сембонь сянь, мезень колга Мон кулян авардемат-пешкодомат, али аф?»

22Алятне шарфтсть тоста и тусть Содому, но Авраам лядсь ащема Азорть инголе.23Авраам нежедсь Тейнза и мярьгсь: «Дяряй Тон машфтсак видексшинь ломанть зиянонь тиить мархта?24Улендяряй тя ошса ведьгемонь видексшинь ломань, дяряй Тон сяка машфтсак сонь и аф ужяльдьсак тя вастть ня видексшинь ломаттнень инкса?25Тянди аш кода улемс. Тон аф машфтсак видексшинь ломанть зиянонь тиить мархта. Тон аф тият фкя лаца видексшинь ломанть мархта и зиянонь тиить мархта. Тон тяфта аф тият! Дяряй марнек масторлангонь Судьясь тиенди аф видеста?»26Азорсь мярьгсь: «Кда Мон муян Содом ошса ведьгемонь видексшинь ломань, эста Мон ужяльдьса сембе ся вастть синь инксост».

27Авраам мярьгсь каршезонза: «Мон аньцек пулян и кулуван, но сяка аф пелезеван корхтамс Азорозти.28А кда ведьгемонти синь аф саты вете ломаньцна, дяряй сянкса, мес аф сатни вете ломатть, Тон машфтсак сембе ошть?» Азорсь мярьгсь: «Аф машфтса, кда муян тоса нильгемонь вете видексшинь ломань».29Авраам ашезь лотка корхтамда Азорти, мярьгсь: «А кда тоса муви аньцек нильгемонь?» Азорсь мярьгсь: «Ня нильгемоттненьге инкса Мон аф тиса тянь».30Авраам мярьгсь: «Азорозе, тяйть сафта кяшнень, мес мон нинге карман корхтама. А кда тоса муви колмогемонь видексшинь ломань?» Сон мярьгсь: «Аф тиса тянь, кда муян тоса колмогемонь».31Авраам мярьгсь: «Мон аф пелезеван тага корхтамс Азорозти. А кда тоса муви комсь ломань?» Сон мярьгсь каршезонза: «Комсь видексшинь ломань инкса Мон ванфтса ошть машфтомада».32Авраам мярьгсь: «Азорозе, тяйть сафта кяшнень, тя ули мекольце кизефксозе. Кда тоса эздост ули аньцек кемонь?» Азорсь мярьгсь: «Ня кемоттнень инкса Мон ванфтса ошть машфтомада».33Авраамонь мархта корхтамда меле Азорсь тусь тоста, а Авраам мрдась кудозонза.

Содом эряйхнень нулготьксшисна

1Мзярда ся кафта ангелхне илять састь Содому, Лот озафоль Содом ошть ортанзон ваксса. Синь няемстост Лот стясь и мольсь васьфтемост. Сон сюконясь инголест модать видес2и мярьгсь: «Азорне! Сувада покодиентень кудозонза. Штасть пильгонтень и ётафтость пялон веть, а варьхмодемшовор тутада сяда товолдонь кис». Синь мярьгсть: «Аф, минь ушеса ётафтсаськ веть».3Но Лот пяк тернезень синь и синь тусть пялонза, и састь кудозонза. Сон аноклась тейст каваняма, пидесь аф шапама кшит, и синь ярхцасть.

4Синь нинге ашесть кенере мадомс, кода Содомса эряй алятне, однек-сиренек, састь ошть сембе пестонза и сембе ширде перязь Лотонь кудонц.5Синь тердезь Лотонь и мярьгсть тейнза: «Косот ся ломаттне, конат састь пялот илять? Лихтить синь тейнек: минь удотама мархтост».6Лот лиссь тейст и пякстазе эсь мельганза кенкшть.7Сон мярьгсь: «Ялгат, тяда тие кальдяв;8вага, монь улихть кафта стирне, конат нинге ашельхть аля мархта, – мон макссайне синь тейнть, и мезе мяленте, сянь тиесть мархтост. Но ся ломаттненди, конат састь монь кудозон прянь араламанкса, мезевок тяда тие».9Но содомэряйхне мярьгсть: «Ворьть кистонк!» Синь нинге мярьгсть: «Сась тяза лия масторста, и нинге мялец судендамс минь? Тяни тонцень мархтот сядонга кальдявста тихтяма сятнень коряс». Синь кармасть молема Лотонь лангс, и нежедсть кенкшть синнема.10Эста алятне, конат ульсть кудса, венептезь эсь кядьснон, сувафтозь Лотонь кудботму и пякстазь кенкшть.11А сятнень, конат пуромфтольхть кудонь кенкшть инголе, однек-сиренек, сокоргофтозь, и тейст ашезь мув кенкшсь.12Алятне кудса мярьгсть Лотонди: «Ули нинге ломанце тя ошса? Овце, цёратне, стирьхне, нинге кивок? Сембонь лихтить ошста,13сяс мес минь машфтсаськ тя вастть. Азорсь кучемазь машфтомс сонь, сяс мес Сонь пилезонза пачкодсь оцю пешкодома-пеняцяма ня ошэряйхнень лангс».14Эста Лот мольсь овонзонды, конат ладяфтольхть рьвяямс стирензон лангс, и мярьгсь: «Куроконе лиседа тя ошста, сяс мес Азорсь машфтсы тя ошть». Но овонза арьсесть: Лот пеетькшни.

Лот идеви Содомста

15Сенем валдоняста ангелхне кармасть эряскофтомонза Лотонь, корхтамок: «Куроконе сявить тяста рьвяцень и кафцьке стирьхнень, конат тонь улихть, афток тон юмат-арат тя ошть пежензон инкса».16А Лот изь эряскода. Эста ся алятне сявозь Лотонь кядьбеда, рьванцка, кафта стирензонга и лихтезь синь ошста, сяс мес Азорти ужялель Лот.17Ошста лисемдост меле фкя алясь мярьгсь: «Ласьк, идек ваймоцень! Тят варжаксне фталу и тят лотксе косонга тя лашмоса. Ласьк панттненди эсь пряцень идеманкса, афток улят шавф».18Но Лот мярьгсь тейнза: «Вай, аф, Азорозе!19Тон пара мяльса варжакстоть лангозон, Эсь покодицень лангс, и няфтить тейне Эсь пароцень, мзярда идемайть монь. Аньцек мон аф ласькован пандти, зиянць сатсамань и мон кулан.20А вага тона ошкясь маласа, тоза кенерян ласькомс. Ванк, кодама сон ёмланя, мярьк тейне ласькомс тоза. Тяфта идеволь монь эряфозе».21Ангелсь мярьгсь тейнза: «Пара, Мон тясонга ванца тонь мяльцень, аф машфтса ошть, конань колга корхтат.22Куроконе ласьк, идек пряцень тоса, сяс мес Тейне аш кода тиемс тевнень, мзярс тон аф пачкодят тоза». Сяс ся ошсь лемтьф – Сигор*а.

Содомть и Гоморрать машфтомасна

23Мзярда шись кеподсь масторть вельхксса, Лот пачкодсь Сигору.24Эста Азорсь кучсь менельста палыкандоронь и толонь пизем Содомть и Гоморрать лангс,25и машфтозень ня ошнень и сембе ся лашмоть, и ня ошнень сембе эряйснон и модань касыксснон.26А Лотонь рьвац варжакстсь фталу, ошнень лангс, и шуфтомсь, арась салонь орвакс*б.

27Авраам сргозсь валдашкодомшовор и мольсь ся вастти, коса сон ащесь Азорть инголе.28Сон ванць Содомть и Гоморрать шири и сембе ся лашмоть лангс, и няезе: модаста кепси качам, кода пянакудста.

29Ульсь тяфта: мзярда Шкайсь машфнезень ся лашмоть ошензон, Сонь мялезонза лядсь Авраам. И сяс Шкайсь лихтезе Лотонь ся вастста, кона аноклавсь машфтоманди, и машфтозень ся ошнень, коса сон эрясь.30Лот лиссь Сигорста и стирензон мархта тусь эряма панттненди, сяс мес пельсь лядомс Сигорса. Сон эрясь кевботмарса*в кафта стирензон мархта.

Моавитяттнень и аммонитяттнень шачема юромсна

31Лотонь оцю стирец мярьгсь ёмлати: «Аляньке сире, а тя модаса аш фкявок аля, кона сяволемазь рьвакс и эряль мархтонк, кода ладяф масторса ломаттнень ёткса.32Аде, симдьсаськ аляньконь винада и удотама мархтонза, катк аляньконь эзда шачихть итть, ванфтовоза сонь юромоц».33Ся веня синь симдезь аляснон винада. Оцюсь сась и удось алянц мархта, а Лот ашезе шарьхкоде, мзярда стирец сась удома мархтонза и мзярда стясь ваксстонза.34Омбоце шиня оцюсь мярьгсь сазоронцты: «Исяк мон удонь алязень мархта. Аде тячивок веть симдьсаськ сонь винада и тон молят удат мархтонза, катк хуш аляньконь эзда шачихть итть, ванфтовоза сонь юромоц».35Синь тага симдезь аляснон винада. Ёмла стирсь сась и удось мархтонза, а Лот ашезе шарьхкоде, мзярда стирец сась удома мархтонза и мзярда тусь ваксстонза.

36Тяфта Лотонь кафцке стиренза пекиясть эсь аляснон эзда.37Оцюсь шачфтсь цёра и лемдезе сонь Моавкс*г. Сон тяниень пингонь моавитяттнень алясна.38Ёмлаське шачфтсь цёра и лемдезе сонь Бен-Амми*д. Сон тяниень пингонь аммонитяттнень алясна.



*а 19:22 Сигор валть смузец – «ёмла».

*б 19:26 орва – столба

*в 19:30 кевботмар – пещера

*г 19:37 Моав лемть смузец – «алязень эзда шачф».

*д 19:38 Бен-Амми лемть смузец – «юромозень цёрац».

Авраам и Сарра Герарсот

1Авраам тусь ся модаста Ханаанть лямбе ширезонза и лоткась эряма Кадесть и Сурть ёткса, а меле мзярошка пинге эрясь Герарса.2Тостонь эряйхненди Авраам корхнесь Саррань колга: «Тя монь сазорозе». И Авимелех, Гераронь оцязорсь, кучсь ломатть и сявозе Саррань эстейнза.3Но Азорсь эвондась Авимелехонь онозонза и мярьгсь тейнза: «Тон кулат авать инкса, конань сявить эстейть. Сонь ули мирдец».4Но Авимелех нинге ашезе токсе Саррань, и сяс мярьгсь: «Азорозе! Дяряй Тон шавсак мезьсовок аф мувору ломаньтналть?5Вдь тя ломанць сонць мярьгсь тейне: "Сон монь сазорозе". И аваське мярьгсь: "Тя монь брадозе". Мон тянь тиине ару ваймоса и кядне аф муворуфт тя тевса».6Шкайсь мярьгсь тейнза онцтонза: «Мон содаса: тонь ваймоце тя тевса ару, сяс Мон ванфтыхтень тонь инголен пежес сувамада, и ашень макса тейть токамс авать.7Тяни мрдафтк рьвять мирденцты, сяс мес ся алясь пророк. Сон озонды инксот, и тон илядат шиса. А кда аф мрдафтсак авать, содак, эста кулат тонць и сембе тонь ломаттневок».

8Авимелех стясь валда сенемнять мархта, тердезень сембе покодиензон, азондозень тейст сембе ня валхнень, и синь пяк эводсть.9Эста Авимелех тердезе Авраамонь и мярьгсь тейнза: «Мезе тон тиеть минь мархтонк? Кодама кальдяв мон тиень тейть? Мезенкса тон сувафтокшнемайть монь и сембе оцязорксшизень тяшкава оцю пежес? Тон тиеть мархтон стане, кода аф тиендихть!»10Авимелех кизефтезе Авраамонь: «Мезе мяльцель сатомс тянь тиемста?»11Авраам мярьгсь: «Мон арьсень: тя вастса аф пелихть Шкайда и шавсамазь рьвязень инкса.12И сон афкукс тейне сазор, тя алязень стирец, аньцек аф тядязень эзда; и мон сявине сонь эстейне рьвакс.13Мзярда Шкайсь мярьгсь тейне кадомс алязень кудонц и тумс ся модаста, эста мон мярьгонь Сарранди: "Эняльдян, тик тейне тя пароть, кодама вастс афолеме са, лемнемак монь тоса эстейть брадкс"».

14Эста Авимелех сявсь учат, сяват, тракст, аляурет и аваурет, и максозень синь Авраамонди, и мрдафтозе Сарра рьванцка.15Авимелех мярьгсь: «Сембе монь модазе тонь сельминголет, эряк коса мяльце».16А Сарранди мярьгсь: «Мон максонь тонь брадцти тёжянь сиянь ярмак. Тя ярмаксь няфтьсы мала ломаттненди тонь аф муворшицень, и тяфта сембе кармайхть содама тонь арушицень колга».17Эста Авраам озондсь Шкайти, и Шкайсь пчкафтозе Авимелехонь, сонь рьванц, аваурензон, и сят кармасть шачфнема.18А тяда инголе сембе аватнень, конат эрясть Авимелехонь кудса, Азорсь тиендезень аф шачфтыкс. Тянь Сон тиендезе Саррань, Авраамонь рьванц, инкса.

Исааконь шачемац

1Азорсь, кода и корхнесь, варжакстсь Саррань лангс и тиезе сянь, мезе надияфнесь тейнза.2Сарра пекиясь и шачфтсь Авраамонди, сире атяти, цёра ся пингста, конань азонкшнезе Шкайсь.3Цёранять, конань шачфтозе тейнза Сарра, Авраам лемдезе Исаакокс*а.4Мзярда Исааконди топодсь кафкса шит, Авраам керфтозе Исаак цёранц киськопенц, кода Шкайсь кошардозе сонь.5Авраамонди ульсь сяда киза, мзярда сонь шачсь цёрац Исаак.6Сарра мярьгсь: «Шкайсь макссь тейне пеедемс-кеняртькшнемс. Эрсь, кие кули колган, кармай пеедема-кенярдема монь мархтон».7Нинге мярьгсь: «Дяряй киньге мяльс саль мярьгомс Авраамонди: "Сарра кармай потяфтома шаба"? Но вага, сиредембялезонза мон шачфтонь тейнза цёра».

Измаилонь и Агарень панемасна

8Шабась кассь и катфоль тядянь потяда. Ся шиня, мзярда Сарра лоткась андомонза Исааконь потяса, Авраам тись оцю каваняма.9Сарра няезе: Агарень, Египетонь авать, цёрац, конань сон шачфтозе Авраамонди, пеетькшни Исааконь лангса,10и мярьгсь Авраамонди: «Паньк тя авауреть и сонь цёранц, сяс мес аваурень цёрати аф максови алянц уликс-пароц. Алять уликс-пароц максови аньцек Исаак цёразти».11Тянь кулемста Авраам пяк ризназевсь Измаил цёранц инкса.12Но Шкайсь мярьгсь Авраамонди: «Тят ризна аф цёрацень, аф аваурецень инкса. Тик семботь, мезе корхтай тейть Сарра, сяс мес аньцек Исааконь эзда шачфне лемдевихть тонь юромцти поладыкс.13Но авауреть цёранцка эзда Мон тиян ломаньтнал, сяс мес сонга шачсь тонь эздот».

14Валдашкодомшовор Авраам стясь, сявсь кши и кедень кядьгоса*б ведь, максозень Агаренди, путомок синь лафтузонза, и ильхтезе авать цёранц мархта. Агарь тусь и якась Вирсавия шавмодава.15Мзярда Агарень аделавсь ведец кедень кядьгоса, сон кадозе цёранц кусторкс алу16и тусь эздонза. Агарь озась цёрать эзда сяда ичкозине, сяшка вастс, мзярс лии ляцьф налсь*в, сяс мес арьсесь: «Монь аш мялезе няемс цёразень куломанц». Агарь озась тоза и кайгиста аварьгодсь.17Шкайсь кулезе цёрать вайгяленц, и Шкаень ангелсь менельста пшкядсь Агаренди и мярьгсь: «Мезе мархтот, Агарь? Тят пеле, сяс мес Шкайсь кулезе цёрацень вайгяленц тоста, коза тон кадыть сонь.18Стяк, кепотьк цёрацень и сявк сонь кядьта, сяс мес Мон тиян сонь эздонза оцю ломаньтнал».19Шкайсь панжезень Агарень сельмонзон, и сон няйсь ведь мархта эши. Сон мольсь, пяшкодезе кедень кядьгонц ведьта и симдезе цёранц.20Шкайсь ульсь цёрать мархта; сон кассь, кармась эряма шавмодаса и арась налса ляцендикс.21Сон эрясь Фаран шавмодаса, и тядяц сявсь тейнза рьвя Египетонь масторста.

Авраам и Авимелех ладяйхть соткс фкя-фкянь мархта

22Ся пингть Авимелех сась Фихол ушманонь вятиенц*г мархта и мярьгсь Авраамонди: «Шкайсь уленди тонь мархтот сембоса, мезе тон тиендят.23Сяс тяни варак монь инголен Шкайть лемса: тон аф кармат васькафнема аф тейне, аф монь цёразти, аф монь унокозти, но кода мон тиендень тонь мархтот цебярьста, стане тонга кармат тиендема монь мархтон и ся модать мархта, коса тон эрят кода ширде саф ломань».24Авраам мярьгсь: «Мон варан».25Но Авраам азозе Авимелехонди эсь мяленц: сонь ашезь ту мялезонза ся, мес Авимелехонь покодиенза нельгозь кядьстонза эшить.26Авимелех мярьгсь: «Мон аф содаса, кие тянь тиезе, тонга ашеть корхне тейне тянь колга. Тячиень шить самс мон ашень куленде тянь колга».27Эста Авраам сявсь учат, сяват, тракст и максозень синь Авимелехонди, и синь ладясть фкя-фкянь мархта соткс.28Авраам сявсь стадаста сисем од учат и панезень синь шири лиятнень эзда.29Эста Авимелех мярьгсь Авраамонди: «Мезенди ня сисем учатне, конатнень тон панить шири?»30Авраам мярьгсь: «Сявить ня сисем учатнень монь кядьстон кода няфтема – тя эшить шувине мон».31Тянкса тя вастсь лемтьф Вирсавиякс*д, сяс мес синь варасть тяса фкя-фкянь инголе32и ладясть соткс Вирсавияса. Тяда меле Авимелех и ушманонь вятиец Фихол мрдасть филистимляттнень модазост.33Авраам озафтсь тамариск шуфта Вирсавияса и тоса озондомста тердезе Азорть, пефтома пингс эряй Шкайть, лемонц.34Авраам ламос эрясь филистимляттнень модасост кода ширде саф ломань.



*а 21:3 Исаак лемть смузец – «сон пееди». Ванк 17:19.

*б 21:14 кедень кядьге – бурдюк, кожаная фляжка

*в 21:16 нал – стрела

*г 21:22 ушманонь вяти – военачальник

*д 21:31 Вирсавия валть смузец – «варамань эши» али «сисепнень эшисна».

Шкайсь варжасы Авраамонь кемаманц тевса

1Тяда меле Шкайсь варчсезе Авраамонь и корхтась тейнза: «Авраам!» Сон мярьгсь каршезонза: «Мон тясан».2Шкайсь мярьгсь: «Сявк Исаак цёрацень, фкя сяконяцень, конань кельгсак, и архт мархтонза Мориа модав. Тоса кантк сонь марнек плхтамань озксказнекс ся пандть пряса, конань Мон тейть няфтьса».

3Омбоце шиня Авраам стясь валдашкодомшовор, путсь ишим лангс камбраз*а, сявсь мархтонза кафта покодихть и Исаак цёранц. Сон лазсь марнек плхтамань озксказненди пенгат и тусь ся вастти, конань колга тейнза корхтась Шкайсь.4Колмоце шиня Авраам кеподезень сельмонзон и няезе ся вастть ичкозде.5Эста Авраам мярьгсь покодиензонды: «Тинь лядода тяса ишимть мархта, а мон и цёразе мольхтяма тоза, сюконятама Шкайти и мрдатама тейнть».6Авраам сявсь пенгат озксказненди и лаподезень Исаак цёранц лафтузонза. Сонць сявсь тол и пеель, и синь тусть кафонест.7Исаак мярьгсь алянцты, Авраамонди: «Аляй!» Ся каршезонза: «Мезе, цёрай?» Исаак мярьгсь: «Минь ули толоньке и пееленьке, а коса верозсь*б, конань кандсаськ марнек плхтамань озксказнекс?»8Авраам мярьгсь: «Цёрай, Шкайсь муй Эстейнза вероз марнек плхтамань озксказненди». И синь мольсть сяда тов кафонест.

9Мзярда синь састь ся вастти, конань колга тейнза мярьгсь Шкайсь, Авраам тись тоса алтарь и марась лангозонза пенгат. Сон сотнезе Исаак цёранц и путозе алтарти пенгятнень лангс.10Сяльде Авраам венептезе кяденц и сявсь пеель, конань мархта ёразе печкомс цёранц.11Эста Азорть ангелоц ювадсь Авраамонди менельста и мярьгсь: «Авраам! Авраам!» Сон каршезонза: «Ваган мон».12Ангелсь мярьгсь: «Тяк кепсе кядцень цёрать лангс и мезевок тят тие мархтонза, сяс мес тяни Мон содаса, тон пелят Шкайда и фкя-тяка цёраценьге ашить ужяльде Монь инксон».13И мзярда Авраам кеподезень сельмонзон, сон няйсь боран, конань сюронза тапарясть кусторкснень ёткс. Авраам нежедсь, сявозе боранть и кандозе сонь марнек плхтамань озксказнекс цёранц вастс.14Авраам лемдезе тя вастть Иегова-ире*в. Сяс тячемс корхневи: «Пандть лангса, коса Азорсь няйсы-ладясы».

Азорть надияфтомац бславамать колга

15Азорть ангелоц омбоцеда ювадсь Авраамонди менельста.16Сон мярьгсь: «Тяфта корхтай Азорсь: "Сяс мес тон тиить тя тевть, и ашить ужяльде эсь фкя-тяка цёрацень, Мон варан Эсь прязень мархта:17Мон пяк бславате тонь и сяшкава ламолгофтсайне тонь юромонь поладыхнень, нльне синь лувкссна ули менелень тяшттнень лаца и оцюведь трвань шуварть лаца; тонь юромонь поладыхне сявсазь эсь кядялост каршек молихнень ошснон.18Тон юромонь поладыцень эса бслававихть масторлангонь сембе ломаньтналхне, сяс мес тон улеть кулхцондыкс Тейне"».19Авраам мрдась эсь покодиензонды, и синь марса тусть Вирсавияв. И Авраам лядсь эряма Вирсавияса.

Нахоронь юромоц

20Тяда меле Авраамонди пачфтсть куля, азозь: «Милка шачфтсь Нахоронди, тонь брадцти, цёрат:21Уцонь – васень цёрать, Вузонь – сонь брадонц, Кемуилонь – Арамонь алянц,22Кеседонь, Хазонь, Пилдашонь, Идлафонь и Вафуилонь».23Вафуилонь эзда шачсь Ревекка. Ня кафксотнень Милка шачфтозень Нахоронди, Авраамонь брадонцты.24Нахоронь омбоце рьвац, конань лемоц Реума, тяфта жа шачфтсь шабат: Тевахонь, Гахамонь, Тахашонь и Маахань.



*а 22:3 камбраз – седло

*б 22:7 вероз – учань али сявань лефкс; ягнёнок, агнец

*в 22:14 Иегова-ире валть смузец – «Азорсь няйсы-ладясы».

Саррань куломац и калмамац

1Сарра эрясь сяда комсь сисем киза. Нят ульсть Саррань эряма кизонза.2Сон кулось Кириаф-Арбаса. Тяни тя вастсь лемневи Хевронкс, кона Ханаанонь модаса. Авраам мольсь Саррань явсема, и авардсь вельхкссонза.3Меле Авраам стясь кулоф рьванц ваксста, мольсь хеттейхненди и мярьгсь:4«Мон тинь модасонт ширде саф ломанян, омба мастороннян. Максода тейне модасонт васта калмонди, тейне эряви калмамс кулоф рьвязе».5Хеттейхне мярьгсть каршезонза:6«Азор, кулхцондомасть. Тон минь ётксонк Шкаень оцюнят. Калмак кулоф рьвяцень сембода цебярь калмонь вастсонк. Минь эздонк кивок аф шарфты эняльдемацень эзда, минь макстама тейть калмонь васта рьвяцень калмамс».7Авраам стясь, сюконясь хеттейхненди, ся модань ломаттненди,8и мярьгсь тейст: «Кда тинь макстада тейне калмамс кулоф рьвязень, эста кулхцондомасть монь и эняльдеда инксон Ефрононь инголе, кона Цохаронь цёрац,9катк сон мисы тейне Махпела кевботмаронц, кона пакся песонза, араза тя кевботмарсь монь юромозти калмонь вастокс тинь ётксонт. Мон рамалине сонь ладяф питнеда».10А Ефрон озафоль хеттейхнень ёткса, ошень ортатнень ваксса. Сон кайгиста пшкядсь Авраамонди сембе хеттейхнень ингольде, конат пуромсть тоса, и мярьгсь:11«Аф, азорозе, кулхцондомак монь. Мон ярмакфтома максса тейть ся паксять и кевботмарть, кона лангсонза. Мон максса сонь тейть ломаньтналозень сельминголенза. Калмак тоса кулоф рьвяцень».12Авраам сюконясь ся модань ломаттнень инголе13и кайгиста корхтась Ефрононди ся модань ломаттнень ингольде: «Кулхцондомак монь. Мон максан тейть паксять инкса сиянь ярмак, сявк сонь кядьстон, и эста мон калмаса тоса кулоф рьвязень».14Ефрон мярьгсь Авраамонь валонзон каршес:15«Азорозе, кулхцондомак. Тя модать питнец ниле сятт сиянь шекель*а. Дяряй тя лама тейне и тейтьке? Калмак кулоф рьвяцень».16Авраам кулхцондозе Ефрононь корхтаманц и ункстась тейнза сняра сия, мзяра сон азсь хеттейхнень ингольде: ниле сятт сиянь шекельхть, конат нолявсть тевс мишендихнень-рамсихнень ёткса.

17Тяфта Ефрононь паксяц, кона Махпеласа Мамреть ваксса, и кевботмарсь, кона лангсонза, и сембе шуфттне, конат паксять лангсот и перьфканзот,18ётасть Авраамонь кядьс. Тянь няезь сембе хеттейхне, конат пуромсть ошень ортатнень ваксс.19Тяда меле Авраам калмазе Саррань, эсь рьванц, кевботмарса, кона ащи Махпелань паксяса, Мамреть ваксса Ханаанонь модаса. Тяни тя вастсь лемневи Хевронкс.20Тяфта тя паксясь и лангстонза кевботмарсь хеттейхнень кядьста ётасть Авраамонди, и сон тиезе сонь эсь юромонцты калма вастокс.



*а 23:15 Шекель – тя сталмонь ункстама мера. Пингонь ётазь тяфта кармасть лемнемост ярмакнень. 400 шекель – тя сия, конань сталмоц ульсь 4,6 килат. Тя ульсь пяк оцю питне.

Авраамонь покодиец сяви Исааконди рьвя

1Авраам ульсь ни сире и кизодонзонга ламоль. Азорсь сембоса бславазе Авраамонь.2Авраам мярьгсь инь оцю покодиенцты, кона вятезень кудонь сембе тефнень: «Путк кядцень монь сюрокозень*а алу3и варак инголен Азорть, менелень и масторлангонь Шкайть, лемса: тон аф сяват монь цёразти рьвя хананейхнень стирьснон эзда, конатнень модасост мон эрян,4но молят монь модазон, монь юромозти, и тоста сяват рьвя Исаак цёразти».5Покодись мярьгсь тейнза: «А кда стирть аф ули мялец молемс мархтон тя модав? Эста месендема тейне, пачфтема цёраце ся модав, коста тон туть?»6Авраам мярьгсь тейнза: «Аф! Цёразень тяк мрдафне тоза.7Азорсь, менелень Шкайсь, кона сявомань монь алязень кудста и шачема модастон, корхтась тейне и варась инголен: "Тейть и тонь юромонь поладыхненди Мон максса тя модать". Сон кучсы Эсь ангелонц тонь инголет, и тоста тон сяват рьвя цёразти.8А кда стирть аф ули мялец молемс мархтот, эста тон улят нолдаф варамацень эзда, аньцек цёразень тяк мрдафне тоза».9Покодись путозе кяденц Авраамонь, эсь кудазоронц, сюроконц алу и варась тейнза.

10Меле покодись сявсь кемонь верблютт кудазоронц верблюдонзон ёткста, кудазоронц эрь кодама паршинзон-козяшинзон и тусь Месопотамияв, ся ошу, коса эрясь Нахор.11Сон лоткафтозень верблюдонзон ошть маласа, эши ваксс. Тя ульсь илять, ся пингть, мзярда аватне лисендихть ведень амолдама.12Покодись мярьгсь: «Азор, Авраам кудазорозень Шкаец! Няфтьк Эсь аф полафни кельгомацень*б Авраам кудазорозти, катк тячи лиси монь тевозе.13Вага мон ащан ведень лихтибрять ваксса, и ошэряйхнень стирьсна курок сайхть ведень амолдама.14Мон мярьган фкяти эздост: "Эняльдян, комафтк кукшенцень и мон симан эздонза". И кда сон мярьги: "Сипть, мон верблюттненьге симдьсайне", – тя ули вчёк ся, конань Тон кочкайть рьвакс Исаак покодицти. Катк тянь коряс мон содаса, Тон няфтить монь кудазорозти Эсь аф полафни кельгомацень».

15Сон нинге ашезе адела корхтаманц, кода сась Ревекка, Вафуилонь стирец. Вафуил ульсь цёракс Нахоронди, Авраамонь брадонцты, и Милканди, Нахоронь рьванцты. Ревеккань лафтубрясонза ульсь ведень амолдама кукшень.16Стирсь ульсь пяк мазы и аляса нинге апак токак. Сон валгсь лихтибряти, пяшкодезе кукшененц и тусь меки.17Авраамонь покодиец ласьксь каршезонза и мярьгсь тейнза: «Эняльдян, макст тейне симомс аф лама ведьта тонь кукшеньцтот».18Сон мярьгсь: «Сипть, азорозе». Сяка пингть стирсь валхтозе кукшенть лафтубрястонза и симдезе сонь.19Мзярда симдезе сонь, мярьгсь: «Мон амолдан ведь тонь верблюттнендиге, катк топодемс симихть».20Сон курокста каязе кукшеньцтонза ведть очкти, тага ласьксь эшити веденкса и амолдась ведь сембе сонь верблюдонзонды.21Алясь ванць стирть мельге и мезевок ашезь корхта, сяс мес мялецоль шарьхкодемс, бславазе Азорсь сонь кинц али аш.

22Мзярда верблюттне лоткасть симомда, алясь сявсь шалхковаряв тонгондови зрнянь пилькс, конань сталмоц ульсь пяле шекель, и зрнянь кафта кядькст, конатнень сталмосна ульсь кемонь зрнянь шекельхть, и максозень синь стирти.23Меле алясь кизефтезе сонь: «Киннят тон стирсь? Азк тейне, аляцень кудса ули тейнек вень ётафтомс васта?»24Сон мярьгсь тейнза: «Мон Вафуилонь стирецан. Сон Нахоронь цёрац, конань Милка шачфтозе тейнза».25И сон нинге мярьгсь: «Минь лама шужярьдонк и пинемдонк, мадомска ули вастоньке».26Эста алясь комась плманжа лангс и сюконясь Азорти,27сон мярьгсь: «Бславаф Азорсь, Авраам кудазорозень Шкаец, кона ашезе када монь кудазорозень, но няфтезе тейнза Эсь аф полафни кельгоманц и видешинц. Азорсь вятезе монь кизень видеста кудазорозень брадонц кудозонза».

28Стирсь ласьксь куду тядянцты и азондозе тейнза, мезе лиссь.29Ревеккань ульсь брадоц, конань лемоцоль Лаван. Лаван эрязста тусь ся ломанти, кона ащесь лихтибрять ваксса.30Мзярда Лаван няезе шалхковарянь пильксть и кядькснень сазоронц кядьса, и мзярда кулезе Ревекка сазоронц эзда сянь, мезе корхтась тейнза ся ломанць, эста Лаван мольсь ся ломанти, кона верблюдонзон мархта ащесь лихтибрять ваксса,31и мярьгсь: «Азорть эзда бславаф ломань, сувак. Мес ащат ушеса? Мон ни аноклань кудсон васта, верблюттнендиге васта аноклань».32И алясь сувась. Лаван прьгафтозень верблюттнень, макссь тейст шужярь и пинем. Аляти и мархтонза саф ломаттненди сон макссь пильгонь штамс ведь.33Меле Авраамонь покодиенцты кандсть ярхцамбяль, но сон мярьгсь: «Мон аф ярхцан, мзярс аф азондса, мезенкса тяза сань». Тейнза мярьгсть: «Азонтк».

34Сон мярьгсь: «Мон Авраамонь покодиецан.35Азорсь пяк козяста бславазе монь кудазорозень, и сон тиевсь оцю и козя ломанькс. Азорсь макссь тейнза учат и букат, сия и зрня, аляурет и аваурет, верблютт и ишипт.36Сарра, кудазорозень рьвац, сиреста шачфтсь кудазорозти цёра, конанди сон максозе сембонц, мезец ули.37Кудазорозе сявсь кядьстон варамань вал и мярьгсь: "Тят сявонде цёразти рьвя ханаанейхнень стирьснон эзда, конатнень модасост мон эрян,38но архт алязень кудозонза, монь юромозон, и тоста сяфть рьвя монь цёразти".39Мон мярьгонь кудазорозти: "А кда стирть аф ули мялец молемс мархтон?"40Сон мярьгсь каршезон: "Азорсь, конань инголе мон якан, кучсы мархтот Эсь ангелонц и ладясы тонь кицень. И тон сяват цёразти рьвя монь юромстон, алязень кудстонза.41Тон улят нолдаф варамацень эзда, кда тейть аф макссазь стирть, мзярда тон саят монь юромозон. Аньцек эста тон улят нолдаф варамацень эзда".

42Тячи, эшити пачкодемста мон мярьгонь: "Азор, Авраам кудазорозень Шкаец! Эняльдян Тейть, ладяк монь кизень.43Вага, тяни мон ащан ведень лихтибрять ваксса. Мзярда сей сай стирь ведень амолдама, мон мярьган: 'Эняльдян, макст тейне симомс кукшеньцтот',44и кда сон мярьги тейне: 'Сипть, мон верблюттнендиге амолдан ведь', – тя ули вчёк ся, конань Азорсь кочказе рьвакс кудазорозень цёранцты.45Мон нинге ашень лотка эсь пачкан корхтамда, кода лиссь Ревекка и кукшенец лафтубрясонзоль. Сон валгсь лихтибряти и амолдась ведь. Мон мярьгонь тейнза: "Эняльдян, макст тейне симомс".46Сон эстокиге валхтозе кукшенть лафтубрястонза и мярьгсь: "Сипть, мон верблюттненьге симдьсайне". Мон симонь, и сон верблюдоненьге симдезень.47Мон кизефтине сонь: "Киннят тон стирсь?" Сон мярьгсь: "Мон Вафуилонь стирецан. Сон Нахоронь цёрац, конань Милка шачфтозе тейнза". Эста мон щафтонь шалхковарязонза пилькс и кядензонды кядькст,48и комань плманжа лангс сюконяма Азорти. Мон шнайне Азорть, Авраам кудазорозень Шкаенц, кона видеста вятемань монь сей – сявомс кудазорозень брадонц стиренц сонь цёранцты рьвакс.49Тяни азость тейне: тинь ули мяленте тиемс кудазорозти пара и пяшкодемс сонь мяленц? Азость тейне, тейне эряви содамс, кода улемс сяда тов».

50Лаван и Вафуил мярьгсть каршезонза: «Тя тевсь сась Азорть эзда, тейнек аш кода мярьгомс тонь каршезт аф кальдяв, аф цебярь.51Вага Ревекка инголет, сявк сонь и архт. Катк сон ули рьвакс кудазорцень цёранцты, кода мярьгсь Азорсь».52Мзярда Авраамонь покодиец кулезень ня валхнень, сон сюконясь Азорти модать видес.53Меле сон таргась сиянь и зрнянь паршихть и щапт, и максозень Ревекканди. Тяконь лаца брадонцтывок и тядянцтывок сон макссь козя казнет.54Сон и ся алятне, конат ульсть мархтонза, ярхцасть и симсть, и лядсть тоса удома. Шобдава, мзярда синь стясть, покодись мярьгсь: «Нолдамасть монь кудазорозти».55Но Ревеккань брадоц и тядяц мярьгсть: «Катк стиреньке ащи мархтонк хуш кемоньшка ши, и меле туй».56Но покодись мярьгсь тейст: «Тямасть кирне, сяс мес Азорсь ладязе монь кизень. Нолдамасть, мон туян эсь кудазорозти».57Синь мярьгсть: «Тердьсаськ тяза стирть и кизефтсаськ сонь мяленц».58Синь тердезь Ревеккань и кизефтезь сонь: «Молят тя ломанть мархта?» Сон мярьгсь: «Молян».59Эста синь нолдазь кис Ревекка сазорснон, тейнза покоди авать, кона потяфнезе сонь, Авраамонь покодиенц и сонь ломанензон.60Синь бславазь Ревеккань и мярьгсть тейнза:

«Сазороньке! Катк тонь эздот шачихть
     тёжянь тёжятть,
и катк тонь юромонь поладыхне кармайхть азорондама
     каршек молихнень ошснон лангса!»


61Меле Ревекка и тейнза покоди аватне озасть верблюттнень лангс и тусть Авраамонь покодиенц мельге. Тяфта Авраамонь покодиец сявозе Ревеккань и тусь.62А Исаак сась Беэр-лахай-роиста, сон эста эрясь Ханаанть лямбе ширесонза.63Илять Исаак лиссь паксяв арьсеманзон арьсема, и мзярда сон кеподезень сельмонзон, няйсь малаткшни верблютт.64Ревекка варжакстсь, няезе Исааконь и валгсь верблюдть лангста.65Сон кизефтезе покодить: «Кие тя ломанць, кона моли паксява минь каршезонк?» Покодись мярьгсь: «Тя монь азорозе». Эста Ревекка сявсь вельхтерда и кяшезе шаманц.66Покодись азондозе Исааконди семботь, мезе сон тись.67Исаак сувафтозе Ревеккань кошу, кона ульсь сонь тядянц, Сарранне, и сявозе сонь рьвакс. Исаак кельгозе Ревеккань и тяфта сонь седиец ваймафтовсь-кемокставсь тядянц куломанц меле.



*а 24:2 сюрок – бедро

*б 24:12 аф полафни кельгома – тя кельгома, кона кирдьсы валонц; неизменная любовь 




МОИСЕЕНЬ ВАСЕНЦЕ КНИГАЦ

УШЕДОМАСЬ

Глава 25

Авраамонь юромонц лия поладыенза

1Авраам сявсь эстейнза нинге лия рьвя, конань лемоцоль Хеттура.2Сон шачфтозень Авраамонди Зимранонь, Иокшанонь, Меданонь, Мадианонь, Ишбаконь и Шуахонь.3Иокшанонь шачсть цёранза: Шева и Дедан. Деданонь цёранза ульсть: Ашурим, Летушим и Леюмим.4Мадианонь цёранза ульсть: Ефа, Ефер, Ханох, Авида и Елдага. Нят сембе Хеттурань цёранза.5Авраам максозе сембонц, мезец ульсь Исааконди.6А лия рьвятнень цёраснонды Авраам макссь казнет, и нинге шиса улемстонза кучезень синь Исаак цёранц эзда шинь стяма шири, шинь стяма модав.

Авраамонь куломац и калмамац

7Авраам эрясь сяда сизьгемонь вете киза.8Сон кулось, мзярда ульсь пяк сире. Сон лац ётафтозе сире пингонц, и топодемс эрямда меле сон тусь эсь атянь-атянзонды.9Сонь цёранза Исаак и Измаил калмазь сонь Махпелань кевботмарса, кона ащи хеттеень Ефронть, Цохаронь цёранц, паксясонза, аф ичкозе Мамреть эзда.10Тя мода пяльксть Авраам рамазе хеттейхнень кядьста. Тоса калмафт Авраам и Сарра, сонь рьвац.11Авраамонь куломдонза меле Шкайсь бславазе сонь цёранц Исааконь. Исаак эрясь Беэр-лахай-роить маласа.

Измаилонь юромонь поладыенза

12Тя Измаилонь, Авраамонь цёранц, шачема юромоц, ся цёранц, конань Агарь, Саррань Египетонь аваурец, шачфтозе Авраамонди.13Нят Измаилонь цёранзон лемсна, шачема кизоснон коряс: Наваиоф, Измаилонь васень цёрац, мельганза шачсь Кедар, Адбеел, Мивсам,14Мишма, Дума, Масса,15Хадад, Фема, Иетур, Нафиш и Кедма.16Нят Измаилонь цёранза, кемгафтува юромснон кемгафтува оцюнясна, синь лемсна, и тяфта жа синь велеснон и лотксема вастснон лемсна.17Измаил эрясь сяда колмогемонь сисем киза. Меле сон кулось и тусь эсь атянь-атянзонды.18Измаилонь юромонь поладыенза эрясть Хавилать эзда сявомок Сурть самс, кона ащи Египетть эзда шинь стяма ширеса, мзярда молят Ассирияв. Синь эрясть сялондозь-тюрезь сембе брадснон мархта.

Исавонь и Иаковонь шачемасна

19Тя азкссь Исааконь, Авраамонь цёранц, и сонь юромонь поладыензон колга. Авраамонь шачсь Исаак цёрац.20Исааконди ульсь нильгемонь киза, мзярда сон сявозе рьвакс Ревеккань, кона ульсь Месопотамияса эряй арамеянь Вафуилть стирец и арамеянь Лаванть сазороц.21Исаак озондсь Азорти эсь рьванц инкса, сяс мес ся изь пекиякшне. Азорсь кулезе сонь, и Ревекка, сонь рьвац, пекиясь.22Но цёратне тюрсть фкя-фкянь мархта тядянь пекса, и Ревекка мярьгсь: «Мес тяфта лиссь мархтон?» И тусь кизефтемонза Азорть.23Азорсь мярьгсь тейнза:
«Кафта юропт тонь пексот,

     кафта ломаньтналхт лисихть тонь эздот.
Фкя ломаньтналсь тиеви омбоцеть коряс сяда виикс,
     оцюсь кармай покодема ёмлати».


24Мзярда сась сонь шачфтома пингоц, пексонза ульсть кафтасть.25Васенцесь лиссь якстерь и шяярю, кода пона кедь. Сонь лемдезь Исавкс*а.26Мельганза лиссь брадоц. Сонь кядняц кирдсь Исавонь кочкярянцты, и сонь лемдезь Иаковкс*б. Исааконди ульсь кодгемонь киза, мзярда синь шачсть.

Исав мисы васень шачфокс улеманц*в

27Иттне кассть. Исав арась вирьбаксянь жуватань цебярь кунцикс, вирень-паксянь ломанькс, а Иаков ульсь сятявкс, фалу эрьсесь кошса.28Исааконь мялезонзоль вирьбаксянь жуватань сивольста ярхцамбяльсь, и сяс сяда пяк кельгозе Исав цёранц, а Ревекка кельгозе Иаковонь.

29Весть, мзярда Иаков пидесь лям, Исав пяк сизефста сась паксяста30и мярьгсь Иаковонди: «Макста тейне ярхцамс тона якстерть эзда, якстерь лямда, сяс мес мон пяк сизень». Тяста и лемдезь сонь Едомкс*г.31Но Иаков мярьгсь: «Васенда мик тейне васень шачфокс улемацень».32Исав мярьгсь: «Ватт, мон кулома лангсан, мезенди тейне васень шачфокс улемазе?»33Иаков мярьгсь: «Инголи варак тейне». Сон варась инголенза, и мизе Иаковонди васень шачфокс улеманц.34Тяда меле Иаков макссь тейнза кши и якстерь снавонь лям. Сон ярхцась и симсь, а меле стясь и тусь. Исавонди сембе сяколь васень шачфокс улеманц лангс.



*а 25:25 Исав лемть смузец – «понав».

*б 25:26 Иаков лемть смузец – «кочкяря».

*в 25:27 Васенцекс шачф цёрати, алянц куломда меле, макссевсь сембода оцю пялькссь уликс-пароть эзда лия браттнень коряс; первородство.

*г 25:30 Едом лемть смузец – «якстерь».




МОИСЕЕНЬ ВАСЕНЦЕ КНИГАЦ

УШЕДОМАСЬ

Глава 26

Исаак и Ревекка Герарсот

1Кода инголивок, Авраамонь пингстонза, тя масторть лангс тага сась вачаши. Эста Исаак тусь Авимелехонди, филистимляттнень оцязорснонды, Герару.2Азорсь эвондась Исааконди и мярьгсь: «Тят яка Египету, эряк ся модаса, конань Мон няфтьса тейть.3Ульхть тя модаса ширде сафокс, и Мон улян тонь мархтот и бславате тонь, сяс мес тейть и тонь уноконь-унокненди Мон макссайне сембе ня модатнень и пяшкодьса варамазень, конаса варань тонь аляцти Авраамонди.4Мон ламолгофтсайне тонь юромонь поладыхнень и синь лувкссна ули менелень тяшттнень лаца, и макссайне тейст сембе ня модатнень. Тонь юромонь поладыцень эса бслававихть масторлангонь сембе ломаньтналхне,5сяс мес Авраам кулхцондомань Монь и ванфнезень Монь кошардоманень, ладяфксонень*а и койнень*б».

6Тяфта Исаак кармась эряма Герарса.7Мзярда тостонь эряйхне кизефтсть рьванц колга, Исаак мярьгсь: «Тя монь сазорозе». Сон пельсь мярьгомс: «Тя монь рьвязе», сяс мес арьсесь, тостонь эряйхне шавсазь сонь Ревеккань инкса, кона ульсь пяк мазы.8Мзярда Исаак ламос ни эрясь тоса, Авимелех, филистимляттнень оцязорсна, вальмава няезе, кода Исаак налхкси-ашкоряй Ревекка рьванц мархта.9Авимелех тердезе Исааконь и мярьгсь: «Лисенди, сон тонь рьвяце! Мезенди тон мярьготь: "Сон монь сазорозе"?» Исаак мярьгсь тейнза: «Мон пелень шавсамасть инксонза».10Авимелех мярьгсь: «Мезе тон тиеть мархтонк? Удондяряль кивок монь ломаньтналстон тонь рьвяцень мархта, эста конашка пежес минь сувалеме тонь инксот».11И Авимелех макссь кошаркс сембе ломаньтналонцты, мярьгомок: «Токандярясы кивок тя ломанть али сонь рьванц, ся ули шавф».

Пялькстома эшитнень инкса

12Исаак видезе ся модать, и ся кизоня кочкась сядоксть сяда лама сёра видефть коряс, сяс мес Азорсь бславазе сонь.13Сон шиста шис козякоткшнесь, и меколи арась пяк козя ломанькс.14Сонь ульсь лама учадонза, сявадонза, тракстонза и букадонза, и лама покодидонза. Сяс филистимляттне кармасть сельмонь каяма лангозонза.15Синь пандозь сембе эши лоткнень, конатнень шувозь Авраамонь, Исааконь алянц, покодиенза, мзярда Авраам нинге шисоль, и маразь синь модаса.16Авимелех мярьгсь Исааконди: «Тук эздонк, сяс мес тон тиевоть миндедонк сяда виикс».

17Исаак тусь тоста и стяфтозень кошензон Гераронь лашмоса, и кармась эряма тоса.18Исаак одукс шувозень эшихнень, конат ульсть шувфт Авраамонь, сонь алянц, пингста, но конатнень филистимляттне пандозь Авраамонь куломдонза меле. Исаак мрдафтозень эшихненди сяка лепнень, конатнень макссезень аляц.19Исааконь покодиенза шувондсть лашмоса, и мусть тоса ару ведь мархта лихтибря.20Но Гераронь учань ваныхне пялькстасть Исааконь учань ваныензон мархта. Синь корхтасть: «Тя минне ведсь». И Исаак лемдезе тя эшить – Есек*в, сяс мес инксонза пялькстасть мархтонза.21Сяда меле Исааконь покодиенза шувсть лия эши. Тяньге инкса лиссь пялькстома. Тя эшити сон макссь лем – Ситна*г.22Исаак тусь тоста и шувсь лия эши. Тя эшить инкса кивок ашезь пялькста, и сяс Исаак лемдезе сонь – Реховоф*д, мярьгомок: «Тяни Азорсь макссь тейнек кели васта, и минь ламолготтама тя модаса».

Шкайть эвондамац Исааконди

23Тоста Исаак тусь Вирсавияв.24И сяка веня тейнза эвондась Азорсь и мярьгсь: «Мон Авраамонь, тонь аляцень, Шкаецан. Тят пеле, сяс мес Мон мархтотан. Мон бславате тонь и ламолгофтсайне тонь юромонь поладыхнень Авраам покодиезень инкса».25Исаак тись тоса алтарь, озондомста тердезе Шкайть лемонц и стяфтозень тоса эсь кошензон. Исааконь покодиенза шувсть тоса эши.

26Авимелех сась Исааконди Герарста Ахузаф ялганц и Фихол ушманонь вятиенц мархта.27Исаак мярьгсь тейст: «Мезенди тинь саде тейне? Вдь тинь прокс афолемасть няе монь и панемасть эсь ёткстонт».28Синь мярьгсть: «Минь лац няеськ, тонь мархтот Азорсь, и сяс саме мяльс ладямс мархтот соткс варама вельде.29Макст вал аф тиендемс тейнек кальдяв, кода и минь ашедязь токсе тонь. Минь тиендеме тейть аньцек пара и сетьмошиса нолдадязь тонь. Тяни Шкайть бславамац тонь лангсот».30Эста Исаак аноклась тейст оцю каваняма, и синь ярхцасть-симсть.31Варьхмодемшовор синь макссть фкя-фкянди вал и Исаак нолдазень синь, и синь сетьмоши мархта тусть эздонза.32Сяка шиня састь Исааконь покодиенза и пачфтезь тейнза эшить колга, конань шувозь, и мярьгсть: «Минь муме ведь».33Исаак лемдезе тя эшить – Шива. Сяс тячемс тя ошть лемоц Беэршива.

34Мзярда Исавонди ульсь нильгемонь киза, сон сявозе рьвакс Иегудифань, хеттеень Беэрть стиренц, и Васемафань, хеттеень Елонть стиренц.35Исааконди и Ревекканди ульсть стака эрямс ня аватнень мархта.



*а 26:5 ладяфкс – устав, постановление

*б 26:5 кой – закон

*в 26:20 Есек валть смузец – «пялькстомс».

*г 26:21 Ситна валть смузец – «муворгофтомс».

*д 26:22 Реховоф валть смузец – «кели васта».




МОИСЕЕНЬ ВАСЕНЦЕ КНИГАЦ

УШЕДОМАСЬ

Глава 27

Иаков васькафтозь сявсы алянц бславаманц

1Мзярда Исаак сиредсь и сонь сельмонза мезевок ни ашесть няе, сон тердезе Исавонь, оцю цёранц, и мярьгсь тейнза: «Цёрай!» Ся мярьгсь каршезонза: «Мон тясан».2Исаак мярьгсь: «Няйсак, мон сиредень и аф содаса, мзярда кулан.3Тяни архт сявить эсь тюрембяльхнень: налса ляцемацень и налхнень, мольхть паксяв и кундак тейне вирьбаксянь жувата.4Аноклак эздонза танцти ярхцамбяль, конань мон кельгса, и кантк сонь тейне; мон ярхцан эздонза и бславате тонь куломдон инголе».

5Ревекка кулезе, мезе Исаак корхтась Исав цёранцты. Мзярда Исав тусь паксяв алянцты жуватань кундама,6Ревекка мярьгсь Иаковонди, эсь цёранцты: «Мон кулине, кода аляце корхтась Исав брадцти:7"Кантт тейне кундаф вирьбаксянь жувата и аноклак эздонза танцти ярхцамбяль. Мон ярхцан и бславате тонь Азорть инголе, мзярс ашень кула".8Тяни, цёрай, кулхцонтт, мезе мон азан тейть и тик, мезе мярьган тиемда.9Архт стадав и кантт тоста кафта цебярь сява лефкст, и мон аноклан эздост аляцти танцти ярхцамбяль, конань сон кельгсы.10А меле тон кандсак тя ярхцамбяльть аляцти; сон ярхцай эздонза и бславатанза куломда инголе».11Иаков мярьгсь Ревекка тядянцты: «Но Исав брадозе понав ломань, а монь кедезе вадяв.12Месендян, кда алязе токасамань? Эста мон улян васькафникс сонь сельминголенза, и бславамать вастс сон сюдосамань».13Тядяц мярьгсь тейнза: «Катк ся сюдомась ули монь лангсон, цёрай. Аньцек кулхцондыть монь валнень и архт кантт тейне, мезе анань».14Иаков мольсь и кандсь тядянцты кафта од сяват. Тядяц аноклась танцти ярхцамбяль, конань кельгсы Иаковонь аляц.15Меле Ревекка сявозень Исавонь, эсь оцю цёранц, сембода цебярь щамонзон, конат ульсть кудсонза, и щафтозень ёмла цёранц Иаковонь лангс,16а кядензон и крхтапа крганц ашкодозень сявань кедьса.17Сяльде сон максозе Иаков цёранц кядьс танцти ярхцамбяльть и кшить, конань пидезе.

18Иаков сувась алянцты и мярьгсь: «Аляй!» Сон каршезонза: «Мон тясан. Тон конась, цёрай?»19Иаков мярьгсь алянцты: «Мон Исав, тонь васень цёраце. Мон тиине сянь, мезе тон мярьгондеть. Аф ламода кепотть и озак, ярхцак вирьбаксянь жуватазень эзда, и меле бславамак монь».20Исаак мярьгсь цёранцты: «Кода тон тяшкава курок кундайть сонь, цёрай?» Сон мярьгсь: «Азорсь, тонь Шкайце, кучезе сонь каршезон».21Но Исаак мярьгсь Иаковонди: «Цёрай, нежетть малазон, монь мялезе токамс тонь кядьса: тон видекс Исават, али аф».22Иаков нежедсь Исааконди, эсь алянцты, и ся ётафтозень ланганза кядензон, и мярьгсь: «Вайгяльсь Иаковонне, а кяттне Исавоннет».23Исаак ашезе сода Иаковонь, сяс мес сонь кяденза понафтольхть Исавоннетнень лаца, и Исаак бславазе сонь.24Исаак кизефнесы: «Исав цёрай, тя видекс тонат?» Сон мярьгсь каршезонза: «Монан».25Эста Исаак мярьгсь: «Цёрай, венептьк тейне ярхцамбяльть, мон ярхцан вирьбаксянь жуватацень эзда и бславате тонь». Иаков венептезе тейнза ярхцамбяльть, и сон ярхцась. Кандсь винавок, и сон симсь.26Тяда меле Исаак аляц мярьгсь тейнза: «Цёрай, нежетть малазон и паламак монь».

27Иаков нежедсь алянцты и палазе сонь. Исаак марязе щамонзон эзда шинеть и бславазе сонь тяфтама валса:

«Вага, цёразень шинец
     ёфси паксянь шине, конань бславазе Азорсь!
28Катк Шкайсь максы тейть менелень раса,
     козяста раштай мода, лама кши и вина.
29Катк ломаньтналхне покодихть лангозт,
     катк сембе юропне комайхть инголет.
Ульхть азоркс эсь браттненди,
     и тядяцень цёранза катк комайхть инголет.
Сюдофт сят, кит сюдотядязь тонь,
     бславафт сят, кит бславатядязь тонь!»


Исав эняльди алянцты бславамс сонь

30Мзярда Исаак бславазе Иаковонь, и Иаков аньцек лиссь Исаак алянц эзда, Исав брадоц мрдась кундама вастста.31Сонга аноклась танцти ярхцамбяль, кандозе алянц инголи и мярьгсь тейнза: «Аляй, стяк вастстот и ярхцак монь вирьбаксянь жуватадон, и меле бславамак монь».32Но Исаак аляц мярьгсь тейза: «Кият тон?» Сон каршезонза мярьгсь: «Тя мон, тон васень цёраце, Исав».33Исаак трнатомшка эводсь и мярьгсь: «Эста киель ся, кона кундась и кандсь тейне вирьбаксянь жувата? Мон ярхцань ни сембода тонь самдот инголе и бславайне сонь. И монь бславамазе ляды лангсонза».

34Мзярда Исав кулезень алянц валонзон, сон кайгиста и пяк ризназь ювадезевсь, и мярьгсь алянцты: «Аляй, бславамак моньге!»35Но сон мярьгсь: «Брадце сась и васькафтозь сявозе тонь бславамацень».36Исав мярьгсь: «Аф стак сонь лемдезь Иаковкс*а! Вдь сон ни кафксть васькафтомань монь: сявозе монь васень шачфокс улемазень, и вага, тяни сявозе монь бславамазеньге». Исав тага мярьгсь: «Дяряй тейне ашезь ляда бславамаце?»37Исаак мярьгсь каршезонза: «Вага, мон путыне сонь азоркс тонь лангсот, мон максыне сембе брадонзон тейнза покодикс, мон казине сонь кшиса и винаса. Мезе мон тяни тиян тейть, цёрай?»38Эста Исав мярьгсь алянцты: «Аляй, дяряй тонь аньцек фкя бславамаце? Аляй, бславамак моньге!» И Исав вярьгак вайгяльхть аварьгодсь.39Эста Исаак аляц мярьгсь каршезонза:

«Тон кармат эряма
     ичкозе иможень канды модатнень эзда
     и менелень расафтома.
40Тон кармат эряма сянь эзда, мезе саты тонь торце,
     и кармат покодема эсь брадцень лангс.
Но сай стама пинге, мзярда тон мянят кядялдонза
     и ёрдасак сялдазстот сонь ашконц».


41Исав лакась кяжса Иаковонь лангс бславамать инкса, конаса аляц бславазе сонь. Исав арьсесь эсь потмованза: «Курок сайхть алязень колга явсемань шитне, эста мон шавса Иаков брадозень».42Ревекканди пачфтезь, мезе арьси тиемс Исав, оцю цёрац. Эста сон тердезе Иаковонь, ёмла цёранц, и мярьгсь тейнза: «Исав брадце мяльшакшни шавомс тонь.43Тяни, цёрай, кулхцонтт, мезе мон азан тейть: ворьготть Лаванонди, монь брадозти Харрану.44Эряк ширесонза снярс, мзярс аф ётай брадцень кяжец.45Мзярда сон лоткай кяжиякшнемда лангозт и юкстасы, мезе тон тиеть тейнза, эста мон кучан мельгат ломатть и сяфте тоста. Монь аш мялезе фкя шиста юмафтомс кафцьке цёранень».

46Ревекка мярьгсь Исааконди: «Монь эрямска аш мялезе хеттейхнень стирьснон инкса. Кда Иаков сяви рьвя хеттейхнень стирьснон эзда, и сон ули нятнень лаца, конат эряйхть тя модаса, эста мезенди тейне эрямс?»



*а 27:36 Иаков лемть смузец – «кочкяря» и нинге «сон васькафни». Ванк нинге 1 Моис. 25:26.

Глава 28

Иаковонь ворьгодемац

1Исаак тердезе Иаковонь, бславазе сонь и макссь тейнза кошаркс: «Тят сявонде рьвя Ханаанонь стирьхнень эзда.2Архт Месопотамияв Вафуилонди, щятяцень кудозонза, и тоста сяфть эстейть рьвя Лаванонь, тядяцень брадонц, стирензон эзда.3Сембонь Кирди Шкайсь катк бславатанза тонь, касфтсы тонь юромцень и ламолгофттанза тонь, и тонь эздот шачихть ламоц ломаньтналхне!4Катк Сон макссы тейть ся бславамать, конань максозе Авраамонди, тейть и тонь юромонь поладыхненди, и эста тейть максови тя модась, коса тон эрят кода ширде саф ломань и конань Шкайсь максозе Авраамонди!»5Меле Исаак нолдазе Иаковонь. Сон тусь Месопотамияв Лаванонди, арамеянь Вафуилть цёранцты. Лаван ульсь брадкс Ревекканди, Иаковонь и Исавонь тядяснонды.

6Исав содазе: Исаак бславазе Иаковонь и кучезе сонь Месопотамияв сявомс тоста эстейнза рьвя, кошардомок сонь: «Тят сявонде эстейть рьвя Ханаанонь стирьхнень эзда».7Содазе тяньге: Иаков кулхцондозе алянц и тядянц и тусь Месопотамияв.8Исав шарьхкодезе: Исааконди, сонь алянцты, аф мялезонзот Ханаанонь стирьхне,9и сяс сон мольсь Измаилонди и ся рьвадонза башка, конат сонь ни ульсть, сявсь нинге фкя рьвя – Махалафань, кона ульсь Измаилонь, Авраамонь цёранц, стирец и Наваиофонь сазороц.

Иаковонь оноц Вефильса

10Иаков лиссь Вирсавияста и тусь Харрану.11Сон лоткась кодама-бди аф содаф вастс и лядсь тозк удома, сяс мес шись ни валгсь. Тоса Иаков сявсь кев, путозе прялонза и мадсь ся вастса.12Онцтонза Иаков няйсь куцема, кона ащесь масторть лангса. Куцемать омбоце пец токсесь менельти, и Шкаень ангелхне куцендсть и валгондсть эзганза.13И вага Азорсь ащи лангсонза и корхтай: «Мон Азорсь, тонь аляцень, Авраамонь, Шкаецан и Исааконь Шкаецан. Модать, конань лангса тон веляфат, Мон максса тейть и тонь юромонь поладыхненди.14Тонь юромонь поладыдот ули сняра жа, мзяра масторть лангса шуварда, и синь срадыхть шинь валгома и шинь стяма шири, кельме и лямбе шири. Тонь эсот и тонь юромонь поладыцень эса бслававихть масторлангонь сембе ломаньтналхне.15Мон мархтотан и ванфтте тонь сембе вастова, коза тон афолеть моле. Мон мрдафтте тонь тя модав и аф катте тонь, мзярс аф пяшкодьса сянь, мезе азонь тейть».16Иаков сргозсь и мярьгсь: «Афкукс, Азорсь тя вастса, а мон ашине сода».17Иаковонь фатязе пелема, и сон мярьгсь: «Кодама пелькс тя вастсь! Тя, афкукс, Шкайть кудоц, менелень ортатне».

18Иаков стясь варьхмодемшовор, сявозе прялдонза кевть, стяфтозе сонь мялямгевкс*а и валозе сонь вайшуфтонь вайса*б.19Сон лемдезе тя вастть Вефилькс*в, а тяда инголе тя ошть лемоцоль Луз.20Иаков макссь Азорти вал, мярьгомок: «Кда Шкайсь ули мархтон, кда Сон ванфтсамань тя кизень лангса, кда максы кши ярхцамс и щаптка щамс,21и кда мон мрдан сетьмошиса алязень кудозонза, эста Азорсь ули тейне Шкайкс.22И тя кевсь, конань мон путыне мялямгевкс, кармай улема Шкаень кудкс; и семботь эзда, мезе Тон, Шкай, казят тейне, мон максса Тейть кемонце пяльксть».



*а 28:18 мялямгев – памятник

*б 28:18 вайшуфтонь вай – оливковое масло

*в 28:19 Вефиль валть смузец – «Шкаень куд».

Глава 29

Иаков Лаванонь ширеса

1Иаков стясь и тусь шинь стяма ширдень ломаттнень модазост.2Тостонь паксяса сон няйсь эши и вакссонза учань и сявань колма стадат, конат ваймосесть тоса, сяс мес тя эшиста симнезь стадатнень. Эшись пякстафоль оцю кевса.3Мзярда тоза кочксевсть сембе стадатне, тя кевть шашфнезь эшить лангста и симнезь учатнень. Меле кевть латцезь вастозонза, эшить лангс.4Иаков пшкядсь: «Ялгат, тинь костоннетяда?» Синь мярьгсть: «Минь Харранцта».5Сон мярьгсь тейст: «Тинь содасасть Лаванонь, Нахоронь цёранц?» Синь мярьгсть каршезонза: «Содасаськ».6Сон нинге мярьгсь тейст: «Шумбра сон?» Синь мярьгсть: «Шумбра. Ватт, Рахиль стирец моли сей учанзон мархта».7Иаков мярьгсь: «Шись нинге кувака и учань кочкама пингсь ашезь са, сяс симдесть учатнень и моледа паксяв ваномост».8Синь мярьгсть: «Тя аш кода тиемс, мзярс аф сайхть сембе стадатне и аф шашфтсазь кевть эшить лангста. Эста минь симдьсаськ учатнень и сяватнень».

9Мзярда Иаков нинге корхтась мархтост, сась Рахиль алянц учанзон и сяванзон мархта; сон ульсь учань ваныкс.10Мзярда Иаков няезе Рахилень, тядянц брадонц, Лаванонь стиренц, и Лаванонь стаданзон, сон нежедсь, шашфтозе кевть эшить лангста и симдезень Лаванонь, эсь тядянц брадонц, учанзон и сяванзон.11Тяда меле Иаков палазе Рахилень и кайги вайгяльхть аварьгодсь.12Сон азозе Рахиленди: «Мон фкя юромста тонь аляцень мархта, мон Ревеккань цёрацан». Рахиль ласьксь азомс алянцты.13Мзярда Лаван кульсь Иаковонь, сазоронц цёранц, саманц колга, сон ласьксь каршезонза. Лаван ашкодозе сонь, палазе и сувафтозе эсь кудозонза. Иаков азондозе Лаванонди семботь, мезе лиссь мархтонза.14Лаван мярьгсь тейнза: «Тон афкукс монь пакарнень и монь ронгозень эзда». И Иаков эрясь пялонза фкя ков.15Меле Лаван мярьгсь Иаковонди: «Дяряй стак кармат покодема лангозон, аньцек сянкса, мес тон фкя вероннят мархтон? Азк тейне, мезьса пандома тейть?»

Иаковонь рьванза

16Лаванонь ульсть кафта стиренза. Оцють лемоцоль Лия, а ёмлать Рахиль.17Лиянь ульсть мазыхть сельмонза, а Рахилень мазыель ронгоцка, шамацка.18Иаковонди кельговсь Рахиль, и сон мярьгсь Лаванонди: «Мон карман покодема лангозт сисем кизот тонь ёмла стирцень, Рахилень, инкса».19Лаван мярьгсь: «Сяда пара ули, кда мон тейть максса сонь рьвакс, а аф киндиге лиянди. Лятт пялон».20И Иаков покодсь Рахилень инкса сисем кизот, но тейнза ня кизотне ульсть кода кафта-колма шит, сяс мес сон кельгозе Рахилень.

21Тяда меле Иаков мярьгсь Лаванонди: «Макск тейне рьвязень, сяс мес сась ся пингсь, мзярда тейнза арама моннекс».22Лаван тердезень ся аймакста сембе ломаттнень и тись оцю ила.23Но илять сон сявозе Лия стиренц и сувафтозе сонь Иаковонди, и Иаков удось мархтонза.24Лаван максозе эсь авауренц, Зелфань, Лия стиренцты покодикс.25Мзярда сась шобдавась, Иаков няезе, авась – Лия. И Иаков мярьгсь Лаванонди: «Мезе тон тиеть мархтон? Монь вдь Рахилень инкса покодень тейть! Мес тон васькафтомайть монь?»26Лаван мярьгсь каршезонза: «Минь модасонк ёмла стирсь аф макссеви рьвакс оцюда инголи.27Педа-пес ётафтк илань недялять Лиянь мархта, а меле минь макссаськ тейть ёмлатьке, конань инкса тон кармат покодема монь лангозон нинге сисем кизот».28Иаков тяфта и тись: сон ётафтозе Лиянь мархта недялянц, а меле Лаван максозе Рахилень, эсь стиренц, тейнза рьвакс.29Лаван максозе эсь авауренц, Валлань, Рахиль стиренцты покодикс.30Иаков удось Рахиленьге мархта. Сон кельгозе Рахилень сяда пяк Лиянь коряс, и инксонза Иаков покодсь Лаванонь лангс нинге сисем кизот.

Иаковонь иденза

31Мзярда Азорсь няезе: Иаков аф кельгсы Лиянь, Сон макссь Лиянди пекиямс, а Рахиль шабафтомоль.32Лия пекиясь, шачфтсь цёра и лемдезе сонь Рувимкс*а, сяс мес сон мярьгсь: «Азорсь няезе монь ризфозень. Сяс тяни, мирдезе кармай кельгомон».33Лия тага пекиясь и шачфтсь цёра, и мярьгсь: «Азорсь кулемань, мон аф кельговиксан мирдезти, и сяс Сон тага макссь тейне цёра». И лемдезе сонь Симеонкс*б.34Сон тага пекиясь, шачфтсь цёра и мярьгсь: «Тяни мирдезе педи тейне, сяс мес мон шачфтонь тейнза колма цёрат». Тянкса цёранясь лемтьфоль Левийкс*в.35Лия тага пекиясь, шачфтсь цёра и мярьгсь: «Тяни мон шнаса Азорть». Сяс сон макссь цёраняти лем Иуда*г. Тяда меле сон лоткась шачфнемда.



*а 29:32 Рувим лемть смузец – «ваность, тя цёра».

*б 29:33 Симеон лемть смузец – «Сон кулемань».

*в 29:34 Левий лемть смузец – «сон педи тейне».

*г 29:35 Иуда лемть смузец – «сон шнай».

1Рахиль няемок, сон аф шачни Иаковонди шабат, кармась сельмонь каяма сазоронц лангс. Сон мярьгсь Иаковонди: «Макст тейне шабат, афток мон кулан».2Иаковонь састь кяженза Рахилень лангс и сон мярьгсь: «Дяряй мон Шкаян? Тя Сон аф максы тейть шабат».3Рахиль мярьгсь: «Вага монь аваурезе Валла, удок мархтонза; катк сон шачфты монь плманжанень лангс*а и тяфта, сонь вельденза, моньге кармайхть шабане».4Тяфта Рахиль максозе Валлань, эсь авауренц, Иаковонди рьвакс, и Иаков удось мархтонза.5Валла пекиясь и шачфтсь Иаковонди цёра.6Эста Рахиль мярьгсь: «Шкайсь няфтезе, мон видеста тиень; Сон кулезе монь озондомазень и макссь тейне цёра». Сяс Рахиль макссь цёраняти лем Дан*б.7Рахилень аваурец Валла тага пекиясь и шачфтсь Иаковонди нинге фкя цёра.8Рахиль мярьгсь: «Мон стакаста тюрень сазорозень мархта и сяськонь». И макссь цёраняти лем Неффалим*в.

9Лия няемок, сон оду аф шачфты, сявозе эсь авауренц Зелфань и максозе сонь рьвакс Иаковонди.10Зелфа, Лиянь аваурец, шачфтсь Иаковонди цёра.11Эста Лия мярьгсь: «Кодама паваз!» И макссь цёраняти лем – Гад*г.12Зелфа, Лиянь аваурец, шачфтсь нинге фкя цёра Иаковонди.13Эста Лия мярьгсь: «Конашкава мон павазуван, тяни аватне кармайхть лемнемон павазукс». И лемдезе цёранять Асиркс*д.

14Тозеронь кочкама пингста Рувим лиссь паксяв, мусь тоса мандрагорань марьхть*е и кандозень синь Лиянди, эсь тядянцты. Эста Рахиль мярьгсь Лиянди: «Максыть тейне цёрацень мандрагорань марензон».15Но Лия мярьгсь каршезонза: «Дяряй тейть кржа, мирдезень ни сявить, и тяни ёрат сявомс цёразень мандрагорань марензонга?» Рахиль мярьгсь: «Катк ина тя веть Иаков уды мархтот, но тянкса тон макссайть тейне мандрагорань марьхнень, конатнень музень цёраце».16Мзярда Иаков илять мрдась паксяста, Лия лиссь каршезонза и мярьгсь тейнза: «Тячи тейть эряви сувамс тейне, сяс мес мон рамайхтень тонь цёразень мандрагорань марензон лангс». И ся веня Иаков удось Лиянь мархта.17Шкайсь кулезе Лиянь эняльдеманц, сон пекиясь и шачфтозе Иаковонди ветеце цёрать.18Лия мярьгсь: «Шкайсь пандсь тейне парса сянкса, мес мон максыне аваурезень мирдезти». И лемдезе цёранянц Иссахаркс*ж.19Лия тага пекиясь и шачфтозе Иаковонди котоце цёрать.20Эста Лия мярьгсь: «Шкайсь козяста каземань монь. Тяни мирдезе кармай эряма мархтон, вдь мон шачфтонь тейнза кота цёрат». И лемдезе цёранянц Завулонкс*и.21Тяда меле сон шачфтсь стирь и макссь тейнза лем Дина.

22Шкайсь лятфтась Рахиленьге колга. Сон кулезе озондоманц и тиезе шачфтыкс.23Рахиль пекиясь, шачфтсь цёра и мярьгсь: «Шкайсь валхтозе лангстон визьксшить».24Сон макссь цёраняти лем Иосиф*к и мярьгсь: «Катк Азорсь максы тейне нинге фкя цёра».

25Мзярда Рахиль шачфтозе Иосифонь, Иаков мярьгсь Лаванонди: «Нолдамак монь, монь мялезе мрдамс эсь кудозон и эсь модазон.26Максыть тейне монь рьвянень и шабанень, конатнень инкса мон покодень лангозт; монь мялезе тумс. Тон вдь содасак, мзяра мон покодень лангозт».27Лаван мярьгсь тейнза: «Вай, кда мон сатыне тонь пара мяльцень, эста эняльдян, лятт ширезон! Воражамать вельде мон няине: Шкайсь бславамань монь тонь инксот».28Сон нинге мярьгсь: «Азк, мзяра тейть пандома, и мон пандса».29Иаков мярьгсь тейнза: «Тон тонць содасак, кода мон покодень лангозт, и кодамкс арасть тонь жувататне монь пингстон.30Аф ламоль тонь жуватадот монь самдон инголе, а тяни арась лама. Монь самазень вельде Азорсь бславанзе тонь. Но мзярда мон карман покодема эсь кудозень лангс?»

31Лаван мярьгсь: «Азк ина, мезе максома тейть?» Иаков мярьгсь каршезонза: «Мезевок тят макссе тейне. Мон сяда товга карман ваномост и ванфнемост тонь учатнень, кда аньцек тисак тейне сянь, мезе азан.32Тячи мон ётасайне сембе тонь учань и сявань стадатнень. Явфтыть эздост сембе сёрмав, тяштькс мархта и равжа вероснень, тяконь лаца тяштькс мархта и сёрмав сяватненьге. Катк ня жувататне улихть монь покодемазень инкса пандомакс.33Сай пингть, мзярда саят ваномонза сянь, мезе мон сявонь покодемазень инкса, тон няйсак, васькафнете тонь али аф. Муендярят монь стадастон аф сёрмаф и тяштьксфтома сява, али аф равжа уча, содак – сят тонь кядьстот салафт».34Лаван мярьгсь: «Пара, катк ули тонь валцень коряс».35И сяка шиня Лаван явфтозень аф фкя тюсонь и тяштькс мархта атясяватнень, и сембе сёрмав и тяштькс мархта авасяватнень, сембонь, конатнень лангса ульсь аф лама акшеня, и сембе равжа вероснень, и максозень ваномс цёранзонды.36Лаван кучезень синь колма шинь кис Иаковонь эзда. А Иаков ванозень Лаванонь лядыкс учанзон и сяванзон.

37Иаков керсь тараткат тополень, миндалень и платанонь шуфттнень эзда и тись лангсост акша китькскат, ваткамок тарадонь кедть акшеть самс.38Ваткаф тараттнень сон путозень учатнень и сяватнень сельминголест, симдемань очкозост, коза жувататне сашендсть симома. Мзярда учатнень и сяватнень ульсь арнема пингсна*л, синь сашендсть тоза симома,39и арневсть ня тараттнень инголе. Сяс синь верозакшнесть аф фкя тюсонь, сёрмав и тяштькс мархта вероскат.40Иаков сявондезень ня вероскятнень, а лятф жувататнень латцезень тяфта: ванольхть Лаванонь аф фкя тюсонь и равжа учанзон и сяванзон лангс. Эсь стаданц сон кирдезе ширеса, ашезе путне сонь марса Лаванонь стаданц мархта.41Фалу, мзярда таза учатнень и сяватнень ульсь арнема пингсна, Иаков путнезень тараттнень симома очкозост, жувататнень сельминголест, и синь арневсть тараттнень инголе.42А мзярда сашендсть лафча учат, сон ашезень путне тараттнень. Сяс лафча жувататне повондсть Лаванонди, а тазатне Иаковонди.43Тянь вельде Иаков пяк козякодсь. Сонь ульсь лама учадонза и сявадонза, авауредонза и аляуредонза, верблюдтонза и ишимдонза.



*а 30:3 монь плманжанень лангс – Рахиль ёрай сявомс авауреть иденц эстейнза; Шинь стяма ширдень ломаньтналхнень койснон коряс, мзярда идть озафнезь элезост, тя ни няфнезе, ломанць сявсы идть эстейнза; усыновление

*б 30:6 Дан лемть смузец – «сон судендай».

*в 30:8 Неффалим лемть смузец – «тюремс».

*г 30:11 Гад лемть смузец – «паваз».

*д 30:13 Асир лемть смузец – «павазу».

*е 30:14 Мандрагорань марьхне лувовсть кельгомань марькс; корхнесть, кле синь кемокстакшнезь алянь вийть и лезнесть аватненди пекиямс.

*ж 30:18 Иссахар лемть смузец – «питнень пандома».

*и 30:20 Завулон лемть смузец – «ляды мархтон» али «кармай путнемон пара лувксс».

*к 30:24 Иосиф лемть смузец – «катк сон нинге максы».

*л 30:38 арнема пинге – случка, брачная пора

Иаков салава туй Лаванонь эзда

1Иаковонь пилес пачкодсь, мезе Лаванонь цёранза корхнихть колганза: «Иаков сявозе аляньконь кядьста семботь, мезец ульсь. Аляньконь уликс-паростонза сон кочказе эстейнза сембе тя козяшить».2Иаков няезе: Лаванонь шамац полафтсь тейнза – сонь ванфоц ульсь ни аф стама ляпе, кода инголи.3Эста Азорсь мярьгсь Иаковонди: «Мрдак атяцень-аляцень модазост, эсь юромонь ломаттненди. Мон улян мархтот».

4Иаков тертьфтезень Рахилень и Лиянь паксяв, коса вановсть учань и сявань стаданза,5и мярьгсь тейст: «Мон няйса, алянтень шама ванфоц полафтсь тейне, сон ни аф стама, кодама ульсь инголи. Но монь алязень Шкаец фалу мархтоноль.6Тинь тинць содасать: мон сембе вийсон покодень алянтень лангс,7а алянте васькафнемань монь и кемонькшкаксть полафнезе тейне питнень пандомать. Но Шкайсь ашезь макса тейнза тиемс тейне кальдяв.8Мзярда сон мярьгсь: "Катк сембе сёрмафне улихть тейть питнень пандомакс", эста сембе учатне верозасть сёрмав вероскат. А мзярда сон мярьгсь: "Катк сембе аф фкя тюсонь учатне улихть тейть питнень пандомакс", эста сембе учатне верозыясть аф фкя тюсонь верозкат.9И тяфта Шкайсь сявозень учатнень и сяватнень алянтень кядьста и максозень тейне.10Весть, учань арнема пингста, онцтон мон кеподине сельмонень и няине: атясяватне, конат кеподсть авасяватнень и аваучатнень лангс, ульсть аф фкя тюсоннет, сёрмафт и тяштькс мархтот.11Шкаень ангелсь пшкядсь тейне онцтон: "Иаков!" Мон мярьгонь: "Мон тясан".12Сон мярьгсь: "Кеподить сельмотнень и ватт: сембе атясяватне, конат кеподсть авасяватнень и аваучатнень лангс, аф фкя тюссот, синь сёрмафт и тяштькс мархтот, сяс мес Мон няйса семботь, мезе Лаван тиенди мархтот.13Мон Шкайсян, кона эвондась тейть Вефильса, коса тон валыть мялямгевть вайса и коса тон максоть Тейне вал. Тяни стяк, лиссть тя модаста и мрдак эсь шачема масторозост"».14Рахиль и Лия мярьгсть каршезонза: «Тейнек сяка аф максови кодамовок талека и уликс-пара аляньконь кудстонза,15сяс мес сон лувсамазь минь ширде сафнень лаца. Сон мимазь минь, и сиянь ярмакть, конань пандозь инксонк, ётафтозе.16Лисенди, сембе козяшись, конань Шкайсь сявозе аляньконь кядьста, минне и минь шабаньконь. Тик семботь, мезе Шкайсь мярьгсь тейть».

17Эста Иаков стясь, озафтозень шабанзон и рьванзон верблюттнень лангс,18сявозень мархтонза сембе жуватанзон, конатне шачсть Месопотамияса, сембе кочкаф уликс-паронц и тусь алянцты, Исааконди, Ханаанонь модав.19Мзярда Лаван тусь учанзон нарама, Рахиль салазень алянц аф афкуксонь шкайнянзон.20А Иаков васькафтозе Арамеянь Лаванть, сёпомок эздонза эсь туманц.21Сон ворьгодсь, сявомок мархтонза сембонц, мезец ульсь; ётазе ляйть*а и тусь Галаадонь панттненди.

Лаван ласьки Иаковонь мельге

22Колмоце шиня Лаванонди азозь: Иаков ворьгодсь.23Эста Лаван сявозень мархтонза эсь тналонь ломанензон и ласьксь Иаковонь мельге сисем шит, и сатозе сонь Галаадонь панттнень лангса.24Но Шкайсь сась Арамеянь Лаванонди веть онцтонза и мярьгсь тейнза: «Ватт, тят корхта Иаковонди аф цебярь, аф кальдяв».

25Мзярда Лаван сатозе Иаковонь, ся ни стяфтозе эсь кошенц панда лангс. А Лаван эсь ломанензон мархта стяфтозе кошенц Галаад пандса.26Лаван мярьгсь Иаковонди: «Мезе тон тиеть? Мезенди тон васькафтомайть монь и сявить стирнень, кода полонц сявфнень?27Мезенди тон васькафтомайть монь и салава ворьгодеть эздон, мезевок апак аст тейне? Мон нолдалихтень тонь кеняртькс потмоса и мор мархта, коряень*б и гуслянь морамаса.28Тон мянь ашеть макса тейне паламс уноконень и стирнень. Прокс аф ёнюста тиеть.29Монь ули виезе тиемс тейнть кальдяв, но тонь аляцень Шкаец исяк веть пшкядсь тейне и мярьгсь: "Ватт, тят корхта Иаковонди аф цебярь, аф кальдяв".30Пара, мярьктяма тон туть, сяс мес пяк лажадоть аляцень кудозонза, но мезенди тон салайть монь шкайнянень?»31Иаков мярьгсь Лаванонди: «Мон тунь салава, сяс мес пелень: сявсайть кядьстон стирьхнень.32Но кулома сянди, кинь кядьста тон мусайть эсь шкайнятнень. Эсь тналонь ломаненьконь ингольде ванк, мезезе монь ули, и мезсь тонне – сянь сявк!» Иаков ашезе сода: Рахиль салазень шкайнятнень.

33Лаван сувсесь Иаковонь кошезонза, Лияньге кошезонза, кафцьке авауретненьге кошезост, но ашезень му синь. Лиянь кошстонза лисемда меле, сон сувась Рахилень кошезонза.34Но Рахиль сявозень шкайнятнень, путозень синь верблюдонь камбразть*в алу и озась лангозост. Лаван ванозе сембе кошть, но ашезень му синь.35Рахиль мярьгсь алянцты: «Азорозе, тят кяжие лангозон, мон аф стяван тонь инголет, сяс мес монь молихть авань тевне». Лаван вешендезень, но ашезень му аф афкуксонь шкайнятнень.

36Эста Иаковонь састь кяженза и сон ушедсь пялькстома Лаванонь мархта. Иаков мярьгсь Лаванонди: «Кодама кяжи тевозень инкса и кодама пежезень инкса тон ласькат мельган?37Вага, тон ваныть сембе монь паршизень. Мезе ёткстост муть эсь кудонь паршихнень эзда? Няфтьк тянь сембе монь ломаннень и эсь ломаттнень ингольде. Катк синь тиихть суд минь ётксонк.38Мон комсь киза улень тонь ширесот. Тонь учатне и сяватне ашезь кайсе лефксснон, и мон ашень ярхцсе боранда тонь стадастот.39Вирьбаксянь жуватаса повафть мон ашине канне тейть, мон монць тянкса пандонь. Поваф жуватать тон вешендить монь кядьстон, аф ваномок шить сонь салазь али веть.40Шить монь маятафтомань опана псись, а веть – кельмось, и удомазе ворьготькшнесь сельмонень эзда.41Тяфта ётась комсь кизось тонь ширесот. Кемнилие кизот мон покодень лангозт кафта стирьхнень инкса и кота кизот тонь учатнень и сяватнень инкса, а тон кемоньксть полафнить тейне питнень пандомать.42Кда мархтон афоль уле алязень Шкаец, Авраамонь Шкаец, Ся, конань эзда пели Исаак, тон тяни нолдалемайть монь шавонь кятть. Но Шкайсь няезе, мзяра сталма мон кирдень и кода покодень эсь кядьвийсон, и исяк веть арась ширезон».

Иаков и Лаван ладяйхть соткс фкя-фкянь мархта

43Лаван мярьгсь Иаковонь каршес: «Ня стирьхне – монь стирне, ня иттне – монь идне, ня жувататне – монь жуватане, сембось, мезть тон няйсак – монне. Но тяни мон ни мезевок аф тиеван эсь стирненди и синь идьснонды, конатнень синь шачфтозь.44Аре ладятама соткс монь и тонь ётксонк, и катк тя соткссь ули ётксонк ладямань няфтемакс».

45Эста Иаков сявсь кев и стяфтозе сонь мялямгевкс.46Иаков мярьгсь эсь тналонь ломанензонды: «Кочкада кефт». Синь кочкасть кефт, тисть эздост мар и лангсонза ярхцасть.47Лаван лемдезе тя вастть Иегар-Сагадуфакс, а Иаков лемдезе сонь Галаадкс*г.48Лаван мярьгсь: «Тячи тя кев марсь кемокстасы-няфтьсы минь ётксонк ладяф сотксть». Сяс сон лемневи Галаадкс,49и нинге Мицпакс*д, сяс мес Лаван мярьгсь: «Катк Азорсь ваны мельган и мельгатка, мзярда минь кяшефтама фкя-фкянь сельмингольде.50Кда тон кармат кальдявста тиендема монь стирнень мархта, али кда монь стирьдон башка сяват лия рьват, эста содак, хуш аш ломань, кона няелезе, Шкайсь няйсы, и Сон видеть няиец минь ётксонк».51Лаван мярьгсь Иаковонди: «Вага кев марсь и вага мялямгевсь, конань мон стяфтыне минь ёткозонк.52Тя кев марсь и тя мялямгевсь кемокстасазь ладяманьконь: мон аф ётан тейть кяж мархта тя кев марть вакска и тонга аф ётат тейне кяж мархта тя кев марть и мялямгевть вакска.53Авраамонь Шкаец и Нахоронь Шкаец, минь аляньконь Шкайсна, катк ули тейнек судьякс». Иаков варась ся Шкайть лемса, конань эзда пельсь Исаак аляц.54Иаков печкозе озксказнеть кев марть лангса и тердезень эсь тналонь ломанензон ярхцама. Синь ярхцасть и ётафтозь тоса веть.

55Варьхмодемшовор Лаван стясь, палазень эсь уноконзон и стирензон, и бславазень синь. Тяда меле сонь тусь и мрдась куду.



*а 31:21 Евфрат

*б 31:27 коряй – бубенец

*в 31:34 камбраз – седло

*г 31:47 Иегар-Сагадуфа (арамеякс) и Галаад (еврейкс) валхнень смузьсна – «кемокстамань-няфтемань кев мар».

*д 31:49 Мицпа валть смузец – «ванома васта».




МОИСЕЕНЬ ВАСЕНЦЕ КНИГАЦ

УШЕДОМАСЬ

Глава 32

Иаков кучи кулянь пачфтихть Исав брадонцты

1Иаков поладозе эсь кинц, и Шкаень ангелхне васьфтезь сонь.2Няемстост, Иаков мярьгсь: «Тя Шкаень ушмовий», и лемдезе ся вастть Маханаимкс*а.

3Иаков эстедонза инголи кучсь кулянь пачфтихть Исав брадонцты, Сеир модав, Едомонь масторти.4Сон кошардозень синь, мярьгомок: «Тяфта мярьгода монь азорозти Исавонди: "Вага мезе корхтай тонь покодице Иаков: Мон эрянь Лаванонь ширеса и тя пингс улень тоса.5Монь улихть букане и ишимне, учане и сяване, аляурене и аваурене. Мон сянкса кучине тейть, азорозти, тя кулять эсь колган, васьфтелемайть пара мяльса"».6Кулянь пачфтихне мрдасть Иаковонди и мярьгсть: «Минь якаме тонь брадцти Исавонди. Сон моли каршезт, и мархтонза ниле сятт ломань».7Иаков пяк эводсь и сонь пянкштадсь седиец. Сон явфтозень кафтова ломаттнень, конат мархтонзотольхть, тяфта жа учатнень-сяватнень, тракснень-букатнень и верблюттнень,8сяс мес арьсесь: «Кда Исав врьгяти фкятнень лангс и шавсыне синь, эста омбоцетне ворьгодевихть».

9Иаков мярьгсь: «Алязень Авраамонь Шкаец и алязень Исааконь Шкаец, Азорсь, кона мярьгсь тейне: "Мрдак эсь модазт, эсь тналонь ломаттненди, и Мон карман тейть паронь тиема!"10Тейне ашель мезенкса максомс сембе ся паротнень и видешинь тефнень, конатнень Тон тиить Эсь покодицти. Мон ётайне тя Иорданть фкя байдек мархта, а тяни монь ломаньдон и жуватадон сяшкава лама, нльне кафтова явфтыне синь.11Араламак монь Исав брадозень кядьтонза. Мон пелян: сон сай и шавсамань моньге и тядятненьге идьснон мархта.12Вдь Тон мярьготь: "Мон карман тейть паронь тиема и тисайне тонь юромонь поладыхнень оцюведень шуварть лаца, кона аф лувови, сяс мес эздонза пяк лама"».

13Иаков ётафтозе тоса ся веть, а меле кочкась эсь уликсонц эзда казне Исав брадонцты:14кафта сятт сява, комсь атясява, кафта сятт уча, комсь боран,15колмогемонь потяфты аваишим вашеняснон мархта, нильгемонь тракс, кемонь букат, комсь аваишим и кемонь атяишипт.16Сон максозень синь эсь покодиензонды, эрти башка стада, и мярьгсь тейст: «Моледа инголен и кирдеда ётка стадатнень ёткса».17Васенцекс молити сон мярьгсь: «Мзярда брадозе Исав васьфттянза тонь и кизефттянза: "Киннят тон, ков молят и кинь стаданза молихть инголет?",18эста азк: "Иаков покодицень. Ня стадатне кучфт казнекс Исав азорозти, сонцьке Иаков моли мельганк"».19Сякоть сон азозе омбоце молити, колмоцети и сембонди, кит панцть стадат. Сон мярьгсь: «Тяфта мярьгода Исавонди, мзярда васьфтьсасть сонь.20Нинге азость тейнза: "Вона, Иаков покодице моли мельганк"». Иаков арьсесь эсь пачканза: «Пади казнетнень вельде, конатнень мон кучине эстедон инголи, ляпоми Исавонь седиец и сон пара мяльса васьфтьсамань монь».21Тяфта, Иаковонь казненза ульсть кучфт инголи, а сонць Иаков лядсь лоткама вастс*б вень ётафтома.

Иаков тюри Пенуэлса

22Ся веня Иаков стясь, сявозень кафцьке рьванзон, кафта аваурензон и кефкие цёранзон и ётазе Иавок ляйть маця вастова.23Сон ётафтозень синь ляйть тона ширезонза, и ётафтозе тов сембе уликс-паронц, конац сонь ульсь.24И вага, Иаков лядсь ськамонза, и Кати-кие валдашкодомать самс тюрсь мархтонза.25Няемок, Иаков Тейнза аф сяськови, Сон эрьхтезе Иаковонь сюрок ланга и сязезе сюроконь эзненц*в, мзярда Иаков тюрсь мархтонза.26И мярьгсь: «Нолдамак Монь, сяс мес валдашкоткшни». Иаков мярьгсь: «Аф нолдате Тонь, мзярс аф бславасамак».27Сон мярьгсь Иаковонди: «Кода тонь лемце?» Ся каршезонза мярьгсь: «Иаков».28Эста Сон мярьгсь тейнза: «Тячиень шиста тонь лемце аф Иаков, а Израиль*г, сяс мес тон тюреть Шкайть мархта и ломаттнень мархта, и сяськоть».29Иаков кизефтезе Сонь: «Азк, кода Тонь лемце?» Сон мярьгсь: «Мезенди тон кизефнесак Монь лемозень?» И Сон бславазе тоса Иаковонь.

30Иаков макссь ся вастти лем Пенуэл*д, сяс мес сон корхнесь: «Мон шамада шамас няине Шкайть, и лядонь шиса».31Мзярда шись кеподсь, Иаков ётнезе Пенуэлть шамордозь фкя пильгонц лангс.32Тянкса Израилень ломаттне тянемс аф ярхцайхть ся санда*е, кона сюроконь пукшеса, сяс мес Иаковонь мархта Тюрись эрьхтезе Иаковонь сюроконь санть ланга.



*а 32:2 Маханаим валть смузец – «кафта ушмовийхть» али «кафта лоткама вастт».

*б 32:21 лоткама васта, ломаньтналть лоткама вастоц – стан, лагерь

*в 32:25 эзне – сустав

*г 32:28 Израиль валть смузец – «тюремс Шкайть мархта».

*д 32:30 Пенуэл валть смузец – «Шкайть шамац».

*е 32:32 сан – сухожилие, связки

Глава 33

Иаковонь и Исавонь ладямасна

1Иаков варжакстсь и няезе: каршезонза моли Исав, и мархтонза ниле сятт ломань. Эста Иаков мярьгсь Лиянь, Рахилень и кафта аваурензон идьснонды арамс эсь тядяснон ваксс.2Сон арафтозень авауретнень и синь идьснон инголи, мельгаст Лиянь и сонь идензон, а Рахилень и Иосифонь мекольцексокс.3Сонць Иаков мольсь сембонь инголе и, мзярда кармась малаткшнема брадонцты, сисемксть комась модать видес.4Но Исав ласьксь каршезонза, ашкодозе сонь, лаподсь мяштезонза и палазе, и синь аварьгодсть.5Мзярда Исав кеподезень сельмонзон, сон няезень аватнень и шабатнень и кизефтезе: «Кит нят мархтот?» Иаков мярьгсь каршезонза: «Идне, конатнень Шкайсь максозень тонь покодицти Эсь кельгозь ужяльдеманц*а коряс».6Эста авауретне нежедсть идьснон мархта и сюконясть модать видес.7Нежедсь Лиявок идензон мархта, и сюконясть модать видес. Синь мельгаст нежедсь Рахиль Иосифонь мархта, и сюконясть модать видес.8Исав кизефтезе: «Мезенди тон кучить сембе ся стадатнень, конатнень мон васьфтине?» Иаков мярьгсь каршезонза: «Tя сянкса: васьфтелемань азорозе пара мяльса».9Но Исав мярьгсь: «Брадозе, монь сембодон лама. Катк тоннесь ляды кядьсот».10Иаков мярьгсь: «Аф, кда тонь мяльце ладяф тейне, эста сявк кядьстон казнезень. Тейне няемс тонь шамацень, тя сяка, кда кивок няелезе Шкайть шаманц, вдь тон кельгозь васьфтемайть монь.11Сявк казнезень*б, конань мон кандыне тейть, сяс мес Шкайсь Эсь кельгозь ужяльдеманц коряс макссь тейне, и монь ули сембозе, мезе эряви». Иаков пяк эняльдсь Исавонди, и ся сявозе казнеть.

12Исав мярьгсь: «Аде тутама кис. Мон карман молема тонь инголет».13Но Иаков мярьгсь тейнза: «Азорозе содасы: иттне ёмлат, а учане, сяване и траксоне потямат, кда хуш фкя ши вишкста панемс эсост, сембе стадась кулы.14Катк азорозе моли эсь покодиенц инголе, а мон карман молема валомне, стане, кода молевихть жувататне, конат инголен, и кода молевихть иттне, и саян азорозти Сеиру».15Исав мярьгсь: «Мон кадан мархтот мзярошка ломань моннетнень эзда». Иаков мярьгсь: «Мезенди? Стадонга азорозе васьфтемань монь пара мяльса».16И тяфта Исав сяка шиня тусь Сеиру.17А Иаков тусь Сокхофу, коса тись эстейнза куд, а жуватанзонды – латот-кошт. Тянкса и лемдезе тя вастть Сокхофкс*в.

18Месопотамияста мрдамста, Иаков шумбраста сась Сихем ошу*г, кона Ханаанонь модаса, и лоткась ошть видес.19Мода пакшть, коса сон стяфтозе эсь кошенц, Иаков рамазе сяда сиянь ярмакта Емморонь, Сихемонь алянц, цёранзон кядьста.20Сон тись тоса алтарь и макссь тейнза лем «Шкай, Израилень Шкай».



*а 33:5 кельгозь ужяльдема – милость

*б 33:11 буквальна «бславамазень»

*в 33:17 Сокхоф валть смузец – «кошт, латот».

*г 33:18 али: Салим ошу




МОИСЕЕНЬ ВАСЕНЦЕ КНИГАЦ

УШЕДОМАСЬ

Глава 34

Динань лангса наругамась и сонь брадонзон кяжень пандомасна

1Дина, Иаковонь стирец, конань тейнза шачфтозе Лия, лиссь васедема ся модань стирьхнень мархта.2Ся модань оцюнять, евеень Емморть цёрац – Сихем няезе сонь, фатязе и вихца удось мархтонза.3Сихемонь седиец педсь Динанди, Иаковонь стиренцты, и тейнза кельговсь стирсь, и сон корхнесь тейнза седиень пети валхт.4Сихем мярьгсь алянцты, Емморонди: «Сявк тя стирть тейне рьвакс».5Иаков кулезе: Емморонь цёрац сувафтозе Дина стиренц оцю визьксс. Но сяс мес сонь цёранза ульсть паксяса стаданзон мархта, Иаков изь кашторда, мзярс синь исть са.

6Еммор, Сихемонь аляц, мольсь Иаковонди корхтама.7Иаковонь цёранза састь паксяста, и мзярда кулезь, мезе лиссь, синь ваймосна колавсть и синь лаказевсть кяжса, сяс мес Сихем, удомок Иаковонь стиренц мархта, тись визьксонь тев Израильса, а тяфта аф мярьгондеви тиендемс.8Еммор корхтась мархтост и мярьгсь: «Монь цёразе Сихем сембе седиса педсь тинь стирентенди. Максость сонь тейнза рьвакс.9Рьвяйседа мархтонк: макссесть стирентень тейнек рьвакс, а минь стиреньконь сявондесть рьвакс эстейнть.10Эряда минь мархтонк. Тя модась тинь инголент. Эряда тяса, якада ланганза коза мяленте и сявода эстейнть сняра мода, мзяра тейнть эряви».11Сихем мярьгсь стирть алянцты и брадонзонды: «Кда тинь няфтьсасть тейне эсь пара мялентень, эста максса семботь, мезе аньцек афоледе ана кядьстон.12Ладясть сембода оцю питнеть стирентень инкса и сембода оцю казнеть, и мон максса тейнть семботь, мезе мярьктяда, но аньцек максость стирентень тейне рьвакс».13Но Иаковонь цёранза ёжу мяльса корхтасть Сихемонь и сонь алянц, Емморонь, мархта. Синь корхтасть тяфта сяс, мес Сихем вятезе Дина сазорснон оцю визьксс.14Синь мярьгсть тейст: «Тейнек аш кода тянь тиемс. Тейнек аш кода максомс сазороньконь рьвакс ломанти, конань апак керк киськопец, сяс мес тейнек тя визьксонь тев.15Минь тихтяма мялентень коряс, аньцек кда тинь аратада минь лацонк: кда сембе алянте керфтсазь киськопеснон.16Эста минь карматама макссемост стиреньконь тейнть рьвакс, а минць карматама рьвяйсема тинь стирентень лангс, и карматама эряма мархтонт, и тяфта тиефтяма фкя ломаньтналкс.17Но кда тинь аф кулхцондсамасть и аф тихтяда киськопень керома, эста минь сявсаськ стиреньконь и тутама».18Синь валсна тусть Емморонь и Сихем цёранц мяльс.19Цёрась пингть ашезе тарксе, тиезе сянь, мезе мярьгсть, сяс мес сон пяк кельгозе Иаковонь стиренц. А Сихемонь валоц сембода пяк лувовсь алянц кудса.

20Еммор и сонь цёрац Сихем састь ошень ортатненди и кармасть корхтама ошсост эряй алятненди. Синь мярьгсть:21«Ня ломаттнень мяльсна ладязь эрямс минь мархтонк. Катк синь эряйхть тя модаса и якайхть ланганза, вдь тя модаса саты васта тейстка. Минь карматама рьвяйсема синь стирьснон лангс, и эсь стиреньконь карматама макссемост тейст.22Но ня ломаттне кармайхть эряма минь мархтонк и тиевихть мархтонк фкя ломаньтналкс, аньцек кда сембе минь аляньке улихть керфт, кода синьге керфт.23Эста синь стадасна, уликс-паросна и сембе жуватасна улихть миннет. Кда аньцек тихтяма мяльснон коряс, синь кармайхть эряма мархтонк».24И сембе алятне, конат пуромкшнесть ошень ортатнень ваксс, кулхцондозь Емморонь и сонь цёранц Сихемонь. Тяфта, ошень сембе алятненди тифоль киськопень керома.

25Колмоце шиня, мзярда синь нинге сярядсть, Иаковонь кафта цёранза, Симеон и Левий, Динань брадонза, сявозь торснон, мезьдонга аф пелезь врьгятсть ошть лангс и шавозь сембе алятнень.26Синь шавозь торса Еммороньге и сонь цёранц Сихемонь, сявозь Динань Сихемонь кудстонза и тусть.27Тяда меле Иаковонь цёранза састь шавфненди и салсезь ошснон, сяс мес сазорсна ульсь вятьф оцю визьксс.28Синь сявозь ошэряйхнень учаснон и сяваснон, траксснон и букаснон, ишимснон и сембоснон, мезьсна ульсь ошса и паксяса.29Синь сявозь полонц сембе синь козяшиснон, сембе идьснон и рьваснон. Синь салсезь семботь, мезе ульсь куттнень потмоса.

30Эста Иаков мярьгсь Симеононди и Левиенди: «Тинь ускоде лангозон зиян, тиемок монь аерксокс сембе эряйхненди тя модаса, ханаанейхненди и ферезейхненди. Монь кржа ломаньдон, а кда нят кочкавихть марс и врьгятихть лангозон, эста шавсамазь монь и сембе монь кудонь ломаннень».31Но Симеон и Левий мярьгсть каршезонза: «А мес синь тисть сазороньконь мархта, кода усксеви ава мархта?»

Глава 35

Иаков мрдай Вефили

1Шкайсь мярьгсь Иаковонди: «Стяк и архт Вефили, эряк тоса и тик тоса алтарь Шкайти, кона эвондакшнесь тейть, мзярда тон ласькоть Исав брадцень эзда».2Иаков мярьгсь кудэряензонды и сембонди, кит ульсть мархтонза: «Ёрдасть аф афкуксонь шкайхнень, конат тинь улихть, аруяфтость прянтень и полафтость щамонтень.3Эрьда стятама и тутама Вефили. Тоса мон тиян алтарь Шкайти, кона кулемань монь, мзярда тейне пяк стакаль, и кона ульсь мархтон ки лангсон, куваня мон якань».4Эста синь максозь Иаковонди сембе аф афкуксонь шкайхнень, конат ульсть кядьсост, и пильксснон, конат ульсть пилесост, и Иаков калмазень синь тума ала, кона Сихемть маласоль.

5Тяда меле синь тусть. Сембе маластонь ошнень фатязень Шкайда пелема, и кивок ашезь карма ласькома Иаковонь цёранзон мельге.6Иаков и сембе мархтонзотне састь Лузу, лиякс мярьгомс, Вефили, кона Ханаанонь модаса.7Сон тись тоса алтарь и макссь ся вастти лем – Эл-Вефиль*а, вдь тоса тейнза эвондакшнесь Шкайсь, мзярда сон ласьксь брадонц эзда.8И тоса кулось Девора, Ревеккань потяса андыец. Сонь калмазь Вефильть маласа, тума ала, конань Иаков лемдезе авардемань тумокс.

Шкайсь максы Иаковонди од лем – Израиль

9Иаковонь Месопотомияста мрдамдонза меле, Шкайсь тага эвондась тейнза и бславазе сонь.10Шкайсь мярьгсь тейнза:

«Тонь лемце Иаков, но тячиень шиста сявомок
     тон аф кармат каннема лем Иаков,
     но тонь лемце кармай Израиль».


И лемдезе сонь Израилькс.11Шкайсь мярьгсь тейнза:
«Мон Сембонь Кирди Шкайсь.
     Шачфнек итть и ламолготт.
Тонь эздот лиси ломаньтнал, пяк лама ломаньтналда,
     и оцязорхт шачихть тонь эздот.
12Модать, конань Мон максыне Авраамонди и Исааконди,
     Мон максса тейть и тонь юромонь поладыхненди».


13Сяльде Шкайсь тусь эздонза, ся вастста, коса корхтась мархтонза.14Иаков путсь мялямгев ся вастти, коса Шкайсь корхтась мархтонза. Сон каясь лангозонза симомань озксказнекс вина и вай.15Вастть, коса Шкайсь корхтась мархтонза, Иаков лемдезе Вефилькс.

Вениаминонь шачемац и Рахилень куломац

16Сяда меле синь тусть Вефильста. Мзярда нинге ляткшнесь аф оцю ки Ефрафань модати, Рахиль ушедсь шачфнема, и шачфнесь пяк стакаста.17Мзярда Рахиль пяк маятась шачфтомста, бокон соты авась*б мярьгсь тейнза: «Тят пеле, сяс мес тянивок тон шачфтат цёра».18Мзярда Рахиль ни кулома лангсоль, ваймонц мекольце таргамста, сон лемдезе цёранять Беноникс*В. Но аляц лемдезе сонь Вениаминкс*г.19Рахиль кулось, и сон калмафоль ки лангса, кона вятсь Ефрафав, лиякс, Вифлеему.20Калмонц лангс Иаков путсь мялямгев. Рахилень калмонц лангс путф мялямгевсь тянемс ащи тоса.

Иаковонь цёранза и Исааконь куломац

21Израиль*д тусь сяда тов и стяфтозе кошенц Гадер башнять фталу.22Мзярда Израиль эрясь ся модаса, Рувим мольсь и удось Валлань, алянц омба рьванц, мархта, и тя пачкодсь Израиленди.

Иаковонь ульсь кемгафтува цёрац.23Лиянь цёранза ульсть Рувим, Иаковонь васень цёрац, мельганза Симеон, Левий, Иуда, Иссахар и Завулон.24Рахилень цёранза ульсть Иосиф и Вениамин.25Валлань, Рахилень авауренц, цёранза ульсть Дан и Неффалим.26Зелфань, Лиянь авауренц, цёранза ульсть Гад и Асир. Нят Иаковонь цёранза, конат шачсть тейнза Месопотамияса.

27Иаков сась Исаак алянцты Мамрев, Кириаф-Арбав, лиякс мярьгомс, Хеврону, коса Авраам и Исаак эрясть кода ширде саф ломатть.28Исаак эрясь сяда кафксогемонь киза.29Меле сон нолдазе ваймонц и кулось. Исаак тусь эсь атянь-атянзонды, улемок пяк сирекс и топодемс эряйкс. Исав и Иаков цёранза калмазь сонь.



*а 35:7 Эл-Вефиль ётафневи кода «Вефилень Шкай».

*б 35:17 бокон соты ава – повитуха, пуповязница; акушерка

*в 35:18 Бенони лемть смузец – «маятамань цёразе».

*г 35:18 Вениамин лемть смузец – «види кядень цёразе, павазонь цёразе».

*д 35:21 Израиль – тя Иаковонь лия лемоц. Ванк: 32:28, 35:10.

Глава 36

Исавонь юромонь поладыенза

1Тя азкссь Исавонь, лиякс, Едомонь колга и сонь юромонь поладыензон колга.2Исав сявсь эстейнза рьват Ханаанонь стирьхнень эзда: Адань, хеттеень Елонть стиренц, и Оливемань, евеень Цивеонть Ана цёранц стиренц.3Тяфта жа сон сявозе рьвакс Измаилонь стиренц Васемафань, Наваиофонь сазоронц.4Ада шачфтозе Исавонди Елифазонь, Васемафа шачфтозе Рагуилонь,5Оливема шачфтозе Иеусонь, Иегломонь и Кореень. Нят Исавонь цёранза, конат шачсть тейнза Ханаанонь модаса.

6Исав сявозень эсь рьванзон, цёранзон, стирензон, кудсонза сембе эряйхнень, стаданзон, сембе жуватанзон и сембе уликс-паронц, конань сон кочказе Ханаанонь модаса, и тусь лия модав Иаков брадонц эзда.7Синь уликссна ульсь сяшкава оцю, нльне тейст ашель кода эрямс марса. Синь стадасна пяк оцюфтольхть, и сяс синь ашесть тяльгонде ся модав, коса эрясть кода ширде саф ломатть.8Исав, лиякс мярьгомс Едом, лоткась эряма Сеиронь панттнень лангс.

9Тя азкссь Исавонь, едомейхнень аляснон, и сонь юромонь поладыензон колга Сеиронь панттнень лангса.10Исавонь цёранзон лемсна: Елифаз, тя Исавонь Ада рьванц цёрац, и Рагуил, тя Исавонь Васемафа рьванц цёрац.11Елифазонь ульсть цёранза: Феман, Омар, Цефо, Гафам и Кеназ.12Исавонь цёранц, Елифазонь, ульсь лия рьвацка – Фамна, кона шачфтозе Елифазонди Амаликонь. Нят Адань, Исавонь рьванц, юромонь поладыенза.13Вагот Рагуилонь цёранза: Нахаф и Зерах, Шамма и Миза. Нят Васемафань, Исавонь рьванц, юромонь поладыенза.14Исавонь рьвац Оливема шачфтозень Исавонди: Иеусонь, Иегломонь и Кореень. Оливема ульсь Анань, Цивеононь цёранц, стирец.

15Вагот Исавонь цёранзон юромонь оцюнясна. Нят Елифазонь, Исавонь васень цёранц, цёранза: юромонь оцюнятне Феман, Омар, Цефо, Кеназ,16Корей, Гафам и Амалик. Нят Елифазонь эзда лисьф оцюнятне, конат эрясть Едомонь модаса. Синь сембе Адань юромонц эзда.17Нят Рагуилонь, Исавонь цёранц, цёранза: юромонь оцюнятне Нахаф, Зерах, Шамма и Миза. Нят Рагуилонь эзда лисьф оцюнятне, конат эрясть Едомонь модаса. Синь сембе Васемафань, Исавонь рьванц, юромонц эзда.18Нят Оливемань, Исавонь рьванц, цёранза: юромонь оцюнятне Иеус, Иеглом и Корей. Ня оцюнятне лиссть Исавонь рьванц Оливемань эзда. Тя Анань стирец.19Нят ульсть Исавонь, али лиякс мярьгомс Едомонь, цёранза и синь юромонь оцюнясна.

20Вагот хорреень Сеирть цёранза, конат эрясть ся модаса: Лотан, Шовал, Цивеон, Ана,21Дишон, Эцер и Дишан. Нят хоррейхнень, Сеиронь цёранзон, юромонь оцюнясна Едомонь модаса.22Лотанонь цёранза ульсть Хори и Геман. Лотанонь ульсь сазороц Фамна.23Нят Шовалонь цёранза: Алван, Манахаф, Эвал, Шефо и Онам.24Нят Цивеононь цёранза: Аиа и Ана. Сон ся Анась, кона мусь шавмодаса пси лихтибрят, мзярда ванозень алянц, Цивеононь, ишимонзон.25Нят Анань иденза: Дишон и Оливема, Анань стирец.26Нят Дишононь цёранза: Хемдан, Эшбан, Ифран и Херан.27Нят Эцеронь цёранза: Билган, Зааван и Акан.28Нят Дишанонь цёранза: Уц и Аран.29Нят хоррейхнень юромснон оцюнясна: Лотан, Шовал, Цивеон, Ана,30Дишон, Эцер и Дишан. Нят хоррейхнень юромонь оцюнясна, конат азорондасть эсь юромснон лангса Сеир модаса.

31Вагот оцязорхне, конат азорондасть Едомонь модаса. Тя ульсь ся пингта инголе, мзярда Израилень ломаньтналса кармасть азорондама оцязорхт.32Бела, Веоронь цёрац, ульсь оцязоркс Едомса, и сонь ошенц лемоцоль Дингава.33Белань куломда меле оцязоркс арась Иовав, Зерахонь цёрац, кона ульсь Восораста.34Иовавонь куломда меле оцязоркс арась Хушам, кона ульсь феманиттнень модаста.35Хушамонь куломда меле оцязоркс арась Гадад, Бедадонь цёрац, кона сяськозень мадианитяттнень Моав паксяса. Сонь ошенц лемоцоль Авиф.36Гададонь куломда меле оцязоркс арась Самла, кона ульсь Масрекаста.37Самлань куломда меле оцязоркс арась Саул, кона ульсь Реховофста, кона ляйть*а маласа.38Саулонь куломда меле оцязоркс арась Баал-Ханан, Ахборонь цёрац.39Баал-Хананонь, Ахборонь цёранц, куломда меле оцязоркс арась Гадар. Гадаронь ошенц лемоцоль Пау, а рьванц лемоцоль Мегетавеель. Тя ульсь Матредань, Мезагавонь цёранц, стирец.

40Вагот Исавонь юромонь оцюнянзон лемсна синь юромснон, эряма вастснон и лемснон коряс: юромонь оцюнятне Фимна, Алва, Иетеф,41Оливема, Эла, Пинон,42Кеназ, Феман, Мивцар,43Магдиил и Ирам. Нят Едомонь юромонь оцюнятне эсь эряма вастснон коряс ся модаса, коса синь азорондасть. Тя ульсь Исавонь, едомейхнень аляснон, юромоц.



*а 36:37 Евфрат

Глава 37

Иосиф и сонь ононза

1Иаков эрясь Ханаанонь модаса, коса инголи сонь аляц ульсь ширде сафокс.2Тя азкссь Иаковонь и сонь юромонь поладыензон колга.

Иосифонди ульсь кемзисемге киза, мзярда сон эсь брадонзон мархта ванць учат и сяват. Сон, улемок нинге од цёракс, лездсь Валлань и Зелфань, алянц рьванзон, цёранзонды. Иосиф пачфнесь алянцты синь аф пара тевснон колга.3Цёранзон ёткста Израиль сембода кельгозе Иосифонь, сяс мес сон шачсь тейнза сиредембяльхть. Сяс сон стафтсь Иосифонди лама тюсонь мазы щам.4Мзярда Иосифонь брадонза няезь: алясна кельгсы сонь сяда пяк сембе браттнень коряс, синь аердавсть эздонза и нльне лоткасть лац корхнемда мархтонза.

5Кати-кода весть Иосиф няйсь он и азондозе сонь эсь брадонзонды. Тянкса синь нинге сядонга пяк аердавсть эздонза.6Сон мярьгсь тейст: «Кулхцондость онозень, конань мон няине.7Вов, минь соттама пулфт пакся кучкаса. И вага, монь пулфозе кеподсь и стясь виденяста, а тинь пулфонте арсесть перьфканза и сюконясть моннети модать видес».8Эста брадонза мярьгсть тейнза: «Мяльце азомс, тон кармат азорондама лангсонк? Али минь пофтама тонь кядялот?» И нинге сядонга пяк аердавсть эздонза ононзон и валонзон инкса.

9Иосиф няйсь нинге лия он и азондозе сонь брадонзонды. Сон мярьгсь: «Мон тага няень он. Шись, ковсь и кефкие тяшттне сюконясть тейне».10Мзярда сон азондозе онть алянцты и брадонзонды, аляц сюцезе сонь и мярьгсь: «Мезень он тон няеть? Кали монга, тядяцевок, браттневок сатама сюконяма тейть мода видес?»11Брадонза каясть сельме лангозонза*а, а аляц сявозень мяльс ня валхнень.

Иосифонь ёрдазь лоткс

12Весть, мзярда Иосифонь брадонза тусть Сихему аляснон учанзон и сяванзон ванома,13Израиль мярьгсь Иосифонди: «Браттне ваныхть стадат Сихемса. Архт, мон кучте тонь тейст». Иосиф мярьгсь тейнза: «Мон анокан».14Израиль мярьгсь тейнза: «Архт ванк, кода браттнень тевсна, кода ащихть жувататне, и пачфтьк тянь тейне». Сон кучезе Иосифонь кис Хеврононь лашмоста, и сон сась Сихему.

15Мзярда Иосиф якась-шяясь паксява, малазонза нежедсь фкя ломань и кизефтезе: «Мезе тон вешендят?»16Сон мярьгсь: «Мон вешендьсайне браднень. Эняльдян, азк тейне, коса синь ванцазь учатнень?»17Ся ломанць мярьгсь: «Синь тусть тяста. Мон кулине, кода синь корхтасть: "Аряда Дофану"». Эста Иосиф тусь брадонзон мельге и музень синь Дофанца.18Синь няезь Иосифонь ичкозде и, мзярс сон пачкотькшнесь малазост, синь ушедсть арьсема, кода шавомс сонь.19Синь мярьгсть фкя-фкянди: «Ванода, ононь няись моли.20Тяни аряда шавсаськ сонь и ёрдасаськ кодамовок ведень кочкама лоткс. А аляньконди мярьктяма, кле вирьбаксянь жувата сивозе сонь. Эста няйсаськ, мезе лиси ононзон эзда».

21Тянь кулемда меле Рувим идезе Иосифонь синь кядьстост, мярьгомок: «Аф, минь аф шавсаськ сонь».22Рувим нинге мярьгсь: «Тясть вала сонь веронц. Ёрдасть сонь тястонь шавмодань лоткс, но тясть кепсе лангозонза кядентень». Сон тянь азозе, сяс мес ёразе идемс Иосифонь синь эздост и мрдафтомс меки алянцты.

23Мзярда Иосиф маладсь брадонзонды, синь каяфтозь лангстонза щамонц, лама тюсонь щамонц, кона ульсь лангсонза,24и сонцень сявозь и ёрдазь лотку. Лотксь шаволь, эсонза ашель ведь.25Тяда меле браттне озасть кшида ярхцама. Мзярда синь кеподезь сельмоснон, няйсть измаильтянонь полга*б, кона мольсь Галаадста. Синь верблюдсна кандсть копорьсост шуфтовай, вадембяльхть и ладан, и ускозь тянь Египету.

Иосифонь мимац Египету

26Эста Иуда мярьгсь эсь брадонзонды: «Мезе минь саттама, кда шавсаськ Иосифонь и кяшсаськ сонь веронц?27Аряда мисаськ сонь измаильтяттненди, но кяденьконь аф кеподьсаськ лангозонза, сон вдь минь брадоньке, и минь мархтонза фкя вероннетяма». Браттне кулхцондозь сонь.28Мзярда Мадиамонь мишендихне-рамсихне мольсть вакскаст, браттне лихтезь Иосифонь лоткста и мизь сонь измаильтяттненди комсь сиянь шекельда. Мишендихне-рамсихне сявозь Иосифонь Египету.

29Мзярда Рувим тага сась лоткти, няезе, Иосиф аш тоса. Эста сон ризфть эзда сязезень щамонзон,30мрдась брадонзонды и мярьгсь: «Цёрась аш тоса. А мон, мон тяни месендян?»31Эста браттне сявозь Иосифонь щамонц, печксть сява и вадендезь щамть верса.32Синь кандозь лама тюсонь щамть аляснонды и мярьгсть: «Минь муськ тянь. Ванк, тя цёрацень щамоц али аф?»33Иаков содазе сонь и мярьгсь: «Тя цёразень щамоц. Вирьбаксянь жуватась сивозе сонь; афкукс, Иосиф сязентьф».34Иаков сязезень эсь щамонзон и карксась перьфозонза казяма котф*в, и лама ши явсекшнезе цёранц.35Сембе сонь цёранза и стиренза састь тейнза, ёрасть сетьмофтемс ваймонц, но сонь ашель мялец сетьмомомс, сон мярьгсь: «Мон авардезь валган тонашити эсь цёразти». Тяфта аляц явсезе Иосифонь.36А мадианитятне мизь Иосифонь Египету Потифаронди, кона покодсь фараонть оцязоргудсонза, ульсь оцюнякс фараонть ванфтыензон лангса.



*а 37:11 али: кяжиясть лангозонза

*б 37:25 полга – тяса: караван

*в 37:34 казяма котф – тя кяскавкотфста тиф щам, конань щакшнезь оцю ризфонь пингста; вретище

Иудань цёранза

1Ся пингть Иуда тусь брадонзон эзда. Сон кармась эряма Одоллам ошса фкя ломанть ширеса, конань лемоц ульсь Хира.2Тоса Иуда няйсь стирь, ханаанеянь алять, Шуань, стиренц. Иуда сявозе сонь рьвакс и удось мархтонза.3Сон пекиясь и шачфтсь цёра, и Иуда лемдезе сонь Иркс.4Авась тага пекиясь и шачфтсь цёра, конань лемдезе Онанкс.5И нинге шачфтсь цёра и лемдезе сонь Шелакс. Мзярда сон шачфтозе Шелань, Иуда ульсь Хезивса.6Иронди, эсь васень цёранцты, Иуда сявсь рьвя, конань лемоцоль Фамарь.7Но Иронь, Иудань васень цёранц, тевонза ульсть кальдяфт Азорть сельминголенза, и сяс Азорсь кулофтозе сонь.8Эста Иуда мярьгсь Онанонди: «Удок брадцень удаванц мархта, рьвяяк лангозонза, кода альгя, и макст брадцти юромонь поладыхть».9Но Онан содазе: ся идсь, кона шачи, ули аф сонне, сяс сон, фалу, мзярда сашендсь удома брадонц рьванц мархта, шудефнезе алянь видьмонц модати: афоль шача идь брадонцты.10Тяфта сон тись кяжи тев Азорть сельминголе, и Азорсь кулофтозе соньге.11Иуда мярьгсь Фамаренди, эсь рьвянянцты: «Эряк удавакс эсь аляцень кудса, мзярс аф касы Шела цёразе». Иуда арьсесь: «Тявок цёразе афоль кула кафта брадонзон лаца». Фамарь тусь и кармась эряма эсь алянц кудса.

Иуда и Фамарь

12Ётась лама пингта и кулось Шуань стирец, Иудань рьвац. Мзярда Иудань седиец озась ризфта меле, сон Хира ялганц мархта, кона ульсь одолламитянин, тусь Фамнав учанзон нарайснонды.13Фамаренди азозь: «Вага, тонь атявозце моли Фамнав учанзон нарама».14Эста Фамарь каяфтозень удавань щамонзон, вельхтязе прянц вельхтердаса, кяшезе шаманц и озась Енаимонь ортатнень ваксс, конат ащихть Фамнав вяти кить лангса. Вдь Фамарь няезе: сон тянемс апак макст рьвакс Шеланди, хуш Шела ни кассь.

15Иуда няезе сонь и лувозе усксеви авакс, сяс мес сон кяшезе шаманц.16Иуда нежедсь тейнза и мярьгсь: «Монь мялезе удомс мархтот». Сон ашезе сода: тя сонь рьвяняц. Фамарь мярьгсь каршезонза: «Мезе тон максат тейне мархтон удомать инкса?»17Сон мярьгсь: «Мон кучан тейть сява лефкс эсь стадастон». Фамарь мярьгсь: «Катт тейне кодамовок кемокстама, мзярс нинге ашеть куча сява лефкс».18Сон мярьгсь: «Кодама кемокстама тейть кадома?» Фамарь мярьгсь: «Кргазт повфтаф тяштьксонь путомацень и байдекцень, кона кядьсот». Сон максозень синь тейнза и удось мархтонза, и Фамарь пекиясь эздонза.19Фамарь тусь тоста, валхтозе вельхтерданц и меки щазень удавань щамонзон.

20Иуда кучезе одолламитянин ялганц кандомс авати сява лефксть и сявомс кядьстонза сянь, мезе сон кадондсь кемокстаманди, но ялгац ашезе му авать.21Сон кармась кизефнемост тостонь эряйхнень, корхнемок тейст: «Коса усксеви авась*а, кона ульсь Енаимса кить ваксса?» Но синь мярьгсть: «Тяса ашель усксеви ава».22Сон мрдась Иуданди и мярьгсь: «Мон ашине му сонь. Тостонь эряйхневок мярьгсть, кле тоса ашель усксеви ава».23Иуда мярьгсь: «Катк ся сембось ляды кядьсонза, аньцек тязаст ушеда лангсонк пеетькшнема. Мон вдь кучень сява лефкс, но тон ашить му авать».

24Колмошка ковда меле Иуданди пачфтезь: «Тонь рьвяняце, Фамарь, усксевсь аля мархта и тяни пеки эздонза». Иуда мярьгсь: «Лихтесть сонь и плхтасть».25Но мзярда Фамарень вятезь плхтамас, сон эняльдсь пачфтемс атявозенцты: «Мон пекуван сянь эзда, киннет ня паршихне». И нинге мярьгсь: «Содайть, киннет нят кргас повфневи тяштьксонь путомась и байдексь?»26Иуда содазень и мярьгсь: «Сон мондедон виде. Мон вдь ашине макса сонь рьвакс Шела цёразти». Иуда оду ашезь уда мархтонза.27Мзярда Фамарень сась шачфтома пингоц, содазь – пексонза кафтасть.28Шачфтомста лиссь фкять кядец, и бокон соты авась сюлмась сонь кядезонза якстерь сюреня, и мярьгсь: «Тя лиссь васенцекс».29Но шабась мрдафтозе кяденц, и лиссь брадоц. Бокон соты авась мярьгсь: «Кода тон ётавоть перяфксть пачка?» И лемтьфоль иднясь Фарескс*б.30Сонь мельганза лиссь брадоц, конань кядьсонза ульсь якстерь сюреня. И сон лемтьфоль Заракс*в.



*а 38:21 Ханаанонь аф афкуксонь шкайхнень кудсост покодсть усксеви ават. Тяса, 21 и 22 стихса корхтави тяфтама усксеви ава колга.

*б 38:29 Фарес лемть смузец – «перяфксонь пачка ётама».

*в 38:30 Зара лемть смузец – «вандолды, кода якстерь заря».

Потифар рамазе Иосифонь

1Иосиф вятьфоль Египету, и Египетонь ломанць Потифар, фараононь оцязоргудса покодись, фараонть ванфтыензон оцюнясна, рамазе сонь измаильтяттнень кядьста, конат вятезь сонь тоза.2Азорсь ульсь Иосифонь мархта, сяс сонь тевонза мольсть пяк лац. Иосиф эрясь египетонь кудазоронц пяле,3и ся няезе: Азорсь Иосифонь мархта, и сембоса, мезе сон тиенди, Азорсь максси тейнза сатфкс.4Иосиф тусь кудазоронц мяльс и ся тиезе сонь эстейнза покодикс. Потифар путозе сонь эсь кудсонза тевонь вятикс и максозе кядялонза семботь, мезец ульсь.

5Ся пингста сявомок, мзярда Потифар путозе Иосифонь тевонь вятикс эсь кудсонза и сембе уликсонц лангса, Азорсь бславазе египтянинть кудонц Иосифонь инкса. Азорть бславамац ульсь семботь лангса, мезе ульсь Потифаронь кудсонза и паксясонза.6И тяфта Потифар кадозе Иосифонь кядялу семботь, мезец ульсь, и эсь ярхцамбяльдонза башка ашезь пичеде мезеньге колга.

Потифаронь рьвац ёрай васькафтомс Иосифонь

Иосиф мазыель ронгонь и шамань ширдевок.7Пингонь ётазь Иосифонь лангс путсь сельме кудазоронц рьвац. Авась мярьгсь: «Удок мархтон».8Но Иосиф ашезь тие стане и мярьгсь кудазоронц рьванцты: «Тон няйсак, монь мархтон кудазорозе кудонь тевса мезенксонга аф пичеди, и монь кядялон максозе сембонц, мезец ули.9Тя кудса аш мондедон оцю ломань. Сон семботь максозе монь кядялон, тондедот башка, сяс мес тон сонь рьвацат. Кода мон тиян сяшка кальдяв и суван пежес Шкайть инголе!»10Шиста шис авась корхнесь Иосифонди тянь колга, но Иосиф ашезе кулхцонда сонь: сон ашезь мадонда мархтонза и мянь ашезь ляткшне ваксозонза.

11Фкя шиня лиссь тяфта: мзярда Иосиф сувась куду эсь тевонзон тиема, а кудстоннетнень эзда кивок ашель кудса,12авась фатязе сонь лангань щамда и мярьгсь: «Удок мархтон». Но Иосиф, кадомок эсь щамонзон авать кядьса, ёрдась пря инголи и ворьгодсь кудста.13Авась няемок, Иосиф кадозе щамонц сонь кядьсонза и ворьгодсь кудста,14тердезень кудса эряензон и мярьгсь тейст тяфта: «Ваность, Потифар вятезе тя евреень алять кудозонк лангсонк наругаманди. Сон сась тейне и ёрась удомс мархтон, но мон кайгиста пешкодонь.15Сон, марямок монь пешкодомазень, кадозе эсь щамонц ваксозон и ворьгодсь кудста».16Авась кадозе щамть эстейнза, мзярс ашезь са куду Иосифонь кудазороц.17Рьвясь азондозе мирденцты сякоть, мярьгомок: «Ся евреень уресь, конань тон вятить тейнек, сашендсь наругама лангсон.18Но мзярда мон ушедонь пешкодома, сон кадозе ваксозон щамонц и ворьгодсь тяста».19Мзярда Иосифонь кудазороц кулезень рьванц валонзон, конатнень сон азозень тейнза, мярьгомок: «Тяфта тонь уреце тись монь мархтон», сон лаказевсь кяжса.20Сон сявозе Иосифонь и ёрдазе пякстамгуду, косольхть оцязорть пякстафонза. Тяфта Иосиф повсь пякстамгуду.

Иосиф пякстамгудса

21Азорсь ульсь Иосифонь мархта и няфтезе тейнза Эсь аф полафни кельгоманц: Сон ладязе пякстамгудонь оцюнять седиенц Иосифонди.22Пякстамгудонь оцюнясь максозень Иосифонь кядялу сембе пякстафнень, конат ульсть пякстамгудса, и сембоса, мезе синь тоса тиендсть, сон ульсь тевонь вятикс.23Пякстамгудонь оцюнясь афи ванць сянь мельге, мезсь ульсь Иосифонь кядяла, сяс мес Азорсь ульсь Иосифонь мархта и макссесь сатфкс сембе тевсонза.

1Тяда меле Египетонь оцязорть винань кайсиец и кшинь паниец тисть кати-мезе аф стане азорснон, Египетонь оцязорть, инголе.2Фараонць кяжиясь кафта оцязоргудонь покодиензон лангс: винань кайси оцюнять лангс и кшинь пани оцюнять лангс,3и озафтозень синь пякстамгуду, кона ульсь ванфтыхнень азорснон кудсонза, тоза, коса пякстафоль Иосифовок.4Ванфтыхнень азорсна путозе мельгаст ваныкс Иосифонь, и сон покодсь тейст. Синь ащесть пякстамгудса мзярошка пинге.

5И вага, кати-кода весть, ня кафта пякстафне, Египетонь оцязорть винань кайсиец и кшинь паниец, фкя веня няйсть отт. Эрсь няезе сонцень ононц, и эрь онть ульсь сонцень смузец.6Мзярда Иосиф шобдава сась тейст, сон няезе: синь пичефксуфт.7Сон кизефтезень фараонть покодиензон, конат пякстафтольхть мархтонза азоронц кудса: «Мес тячи тяшкава пичефксуфт шаманте?»8Синь мярьгсть тейнза: «Минь няеме отт, но аш ломань, кона панжелезе тейнек, кода синь шарьхкодемс». Иосиф мярьгсь тейст: «Дяряй аф Шкайть эзда оттнень шарьхкодемасна? Азондость тейне ононтень».

9Эста винань кайси оцюнясь азондозе Иосифонди эсь ононц: «Онцтон мон няень виноградонь кусторкс, кона ащесь инголен,10и лангсонза ульсть колма таратт. Кодак лангсонза ушедсть путькондама лопанят, эстокиге эвондасть панчфкатка, и виноградське ни кассь и кенерсь кярьмаснень лангса.11Монь кядьсон ульсь фараонть кядьгоц. Мон сявонь виноград имошт, люпштайне таньфведьснон*a фараонть кядьгозонза и венептине кядьготь фараонть кядьс».12Иосиф мярьгсь тейнза: «Вага тонь онцень смузец: колма тараттне – тя колма шит.13Колма шида меле фараонць кепоттянза тонь и мрдафттанза эсь покодема вастозт. Тон венептьсак фараонть кядьгонц сонь кядезонза стане жа кода инголи, мзярда улеть винань кайсикс сонь ширесонза.14Ина лятфтамак монь, мзярда тейть ули пара. Тик тейне цебярь, лятфтак монь лемозень фараонть инголе и лихтемак монь тя кудста.15Монь вдь саламазь еврейхнень модастост, тяфта жа тясонга мон мезевок кальдяв ашень тие, мезенкса эряволень ёрдамс пякстамгуду».

16Мзярда кшинь пани оцюнясь няезе, кода лац Иосиф панжезе онть смузенц, сон мярьгсь Иосифонди: «Монга няень он: онцтон прязень лангса ульсть колма кодаф кептерьхть.17Вярдень кептерьса ульсть эрь кодама кшит фараононь шрати, но нармоттне пупстыезь синь кептерьста, кона ульсь прязень лангса».18Иосиф мярьгсь каршезонза: «Вага онцень смузец: колма кептерьхне – тя колма шит.19Колма шида меле фараонць тоньге кепоттянза: сон керсы пряцень, кепоттянза-повфтатанза шуфта лангс, и нармоттне пупстыесазь ронгцень».

20Колмоце шиня ульсь фараонть шачема шиц, и сон тись каванямань ила сембе покодиензонды. Эста сон кеподезень покодихнень ёткста винань кайси оцюнять и кшинь пани оцюнять.21Винань кайси оцюнять сон мрдафтозе эсь покодема вастозонза, и сон венептезе кядьготь фараонть кядезонза,22а кшинь пани оцюнять повфтазе, кода и панжезе тейст Иосиф.23Но винань кайси оцюнясь ашезь лятфта Иосифонь колга, юкстазе сонь.



*а 40:11 таньфведь – сок

Иосиф панчсыне фараонть ононзон

1Кафта кизода меле фараонць няйсь он. Сон ащи Нилть*а трваса,2и апак учентт ляйста лиссть сисем мазы и куя тракст. Синь ярхцасть сендиень ситерьксса*б.3Сятнень мельге Нилста лиссть лия сисем тракст, лафчт и осалхт. Синь арасть сятнень ваксс, конат ульсть ляй трваса.4Ся лафча и осал траксне сивозь сисем мазы и куя тракснень. Эста фараонць сргозсь.5Сон тага матодовсь и омбоцеда няйсь он: фкя нетьксса кеподсть сисем пяшксе и цебярь сёропрят.6Но мельгаст кассть сисем шуваня и пси вармаса косьфтаф сёропрят,7и шуваня сёропрятне нилезь сисем пяшксетнень и цебярьхнень. Фараонць сргозсь и шарьхкодсь, тя ульсь он.

8Шобдава сонь ваймоц аф вастсонзоль, и сон тертьфтезень Египетонь сембе колдуттнень и смузюфнень. Фараонць азондозень тейст ононзон, но кивок изь машта панжемс фараонти онцтонза няйфть смузенц.9Эста винань кайси оцюнясь пшкядсь фараонти и мярьгсь: «Аньцек тяни лядендихть мялезон пежене.10Мзярда фараонць кяжиясь эсь покодиензон лангс, сон максомань монь и кшинь пани оцюнять пякстамгуду, ванфтыхнень азорснон кудс.11Минь кафцьке, мон и сон, фкя веня няеме отт, и эрь онть ульсь сонцень смузец.12Тоса мархтонк ульсь од еврей, ванфтыхнень азорснон покодиец. Минь азондоськ тейнза ононьконь, и сон панжезень тейнек смузьснон, эрти ононц коряс.13И кода сон панжезе, стане и лиссь: мон улень мрдафтф эсь вастозон, а кшинь пани оцюнясь ульсь повфтаф».

14Эста фараонць тертьфтезе Иосифонь и сонь курокста лихтезь пякстамгудста. Иосиф наразень шяярензон и сакалонзон, полафтозень щамонзон и мольсь фараонть инголи.15Фараонць мярьгсь Иосифонди: «Мон няень он, и аш ломань, конанди панжеволь онозень смузец, но мон кулень тонь колгат, кле тон маштат ононь панчсема».16Иосиф мярьгсь фараонть каршес: «Аф мон, но Шкайсь фараонть парозонза панчсы онть смузенц».17Фараонць мярьгсь Иосифонди: «Мон няень он, бта мон ащан Нилть трваса.18Апак учентт ляйста лиссть сисем куя и мазы тракст, и синь ярхцасть сендиень ситерьксса.19Но мельгаст лиссть лия сисем тракст: лафчт, аф пархт няемс и осалхт. Марнек Египетонь масторса мон ашень няенде нятнень лаца осал тракст.20Лафча и осал траксне сивозь ингольдень сисем куя тракснень.21Куя траксне сувасть синь пекозост, но осал траксне ашесть эчколгода. Синь лядсть стамка осалхт, кодапт ульсть инголивок. Эста мон сргозень.22Меле мон няень лия он: фкя нетьксса кеподсть сисем пяшксе и цебярь сёропрят.23Но мельгаст кассть сисем шуванят, осалхт и пси вармаса косьфтаф сёропрят.24Шуваня сёропрятне нилезь сисем цебярьхнень. Мон азондыне эсь оннень колдуттненди, но кивок ашезь машта панжемс тейне синь смузьснон».

25Иосиф мярьгсь фараонти: «Фараонть ононзон смузьсна фкя: Шкайсь няфтезе фараонти сянь, мезе ёрай тиемс.26Сисем цебярь траксне – тя сисем кизот, сисем цебярь сёропрятневок – тя сисем кизот. Ня оттнень фкя смузьсна.27Сисем лафча и осал траксне, конат лиссть сятнень мельге – тя сисем кизот, тяфта жа сисем шава и пси вармаса косьфтаф сёропрятне – тя вачашинь сисем кизот.28Вага мес мон мярьгонь фараонти: мезе Шкайсь ёрай тиемс, сянь Сон няфтезе фараонти.29Малаткшнихть стама сисем кизот, мзярда сембе Египетонь масторть келес сёрось кармай каннема пяк козя раштафкс.30Но мельгаст сайхть сисем вачашинь кизот, и юкстави сембе ся козяшись, кона ульсь Египетонь масторса, и вачашись шамдсы масторть.31Ся ингольдень козяшить эзда мезевок аф ляды масторть лангса, сяс мес вачашись, кона сай мельганза, ули пяк стака.32Фараонць кафксть няезе тяка онть, сяс мес тя афкукс Шкайть валоц, конань Шкайсь курок пяшкодьсы.

33Тяни, катк фараонць кочкай ёню и смузю ломань и путсы сонь тевонь вятикс Египетонь масторса.34Катк фараонць путы масторть келес ваныхть. И катк синь, сисем козя кизотнень пингста, сявондьсазь ветеце пяльксть Египетонь масторса шачф сёроть эзда.35Катк ся цебярь кизотнень пингста синь кочкайхть эрь кодама сёра и марасазь сонь ошень утопненди, фараонть азорксшинц алу, ярхцамбяленди.36Сембе тя ярхцамбяльсь аноклави сисем вачашинь кизотненди, конат кармайхть Египетонь масторса: афоль юма-ара масторсь вачашида».

Иосиф путови тевонь вятикс Египетонь масторса

37Ня валхне тусть фараонть и сембе сонь покодиензон мяльс,38и сон мярьгсь эсь покодиензонды: «Арьсетяда, минь мутама лия тяфтама ломань, конань эса улель Шкаень Ваймопожф?»39И мярьгсь фараонць Иосифонди: «Сяс мес Шкайсь панжезе тейть семботь тянь, эста аш тондедот ёню и смузю ломань.40Катк монь кудозе ули тонь кядялот и катк сембе монь ломаньтналозе кармай кулхцондомот тонь. Аньцек оцязоронь озама вастозень*в коряс мон улян тондедот оцю».41Фараонць мярьгсь Иосифонди: «Вага, мон путте тонь тевонь вятикс сембе Египетонь масторть лангса».42Эста фараонць валхтозе кядьстонза тяштьксонь путома сурксонц и щафтозе сонь Иосифонь сурозонза. Сон щазе Иосифонь иляназонь*г питни щамса и повфтась кргазонза зрнянь уське.43Фараонць мярьгсь ускомда Иосифонь омбоце инь цебярь крандазонц лангса, и инголенза кайгиста юватькшнемс: «Прада плманжа лангс!» Тяфта фараонць тиезе Иосифонь тевонь вятикс сембе Египетонь масторса.44Фараонць мярьгсь Иосифонди: «Мон фараонць, но тонь валфтомот марнек Египетонь масторса кивок аф шашфтсы аф кяденц, аф пильгонц».45Фараонць лемдезе Иосифонь – Цафнаф-панеах, и максозе тейнза рьвакс Асенефань, Илиополень озксвятить, Потиферонь, стиренц. Сяльде Иосиф тусь Египетонь масторть ванома.

46Иосифонди ульсь колмогемонь киза, мзярда сон ушедсь покодема Египетонь оцязорть лангс. Иосиф лиссь фараонть сельмингольде и ётазе сембе Египетонь масторть.47Сисем козя кизотнень пингста модась каннесь пяк лама сёра.48Иосиф кочксесь эрь кодама сёра сисем цебярь кизотнень пингста, конат ульсть Египетонь масторса, и маразе сонь ошень утомга. Эрь ошса сон марсезе ся сёроть, конань кочксезе ошть маластонь паксястонза.49Сёрода, конань кочказе Иосиф, ульсь кода оцюведьса шуварда, пяк лама. Сон мянь лувомонзодонга лоткась, сяс мес сонь ашель кода лувомс.

50Вачашинь кизотнень инголе Иосифонь шачсть кафта цёранза. Синь шачфтозень Асенефа, Илиополень озксвятить, Потиферонь, стирец.51Васень цёранц Иосиф лемдезе Манассиякс*д и мярьгсь: «Шкайсь юкстафтозень сембе пичефксонень и алязень марнек кудонц».52А омбоцеть лемдезе Ефремкс*е и мярьгсь: «Шкайсь тиемань монь шачфтыкс ся масторса, коса мон маятань».

53Ётасть сисем козя кизотне, конат ульсть Египетонь масторса,54и састь сисем вачашинь кизотне, кода и азозе Иосиф. Вачаши ульсь сембе масторхнень эса, а Египетса сембе вастова ульсь кши.55Но мзярда марнек Египетонь мастортьке сатозе вачашись, эста ломаттне кармасть эняльдезь анцема фараонть кядьста кши. Фараонць мярьгсь сембе Египетонь ломаттненди: «Арда Иосифонди и тиесть сянь, мезе сон азы тейнть».56Мзярда вачашись келемсь сембе масторга, Иосиф панжезень сембе утопнень и кармась мишендема сёра Египетонь ломаттненди. Вачашись вииякшнесь Египетонь масторса.57Сембе масторхнень эзда сашендсть Египету Иосифонь кядьста сёронь рамама, сяс мес вачашись вииясь сембе масторлангть келес.



*а 41:1 Нил – ляй

*б 41:2 сендиень ситерькс – камышовые заросли

*в 41:40 оцязоронь озама васта – трон, престол

*г 41:42 иляназ – лён

*д 41:51 Манассия лемть смузец – «юкстафтомс».

*е 41:52 Ефрем лемть смузец – «тиемс шачфтыкс».

Иосифонь брадонза сайхть Египету

1Мзярда Иаков содазе: Египетса ули сёра, сон мярьгсь цёранзонды: «Месть тинь ванонттада фкя-фкянь лангс?»2Сон нинге мярьгсь: «Мон кулине, Египетса ули сёра. Арда тоза и рамада тоста тейнек сёра, эста ляттама шиса и аф кулотама».3Иосифонь кемонь брадонза тусть Египету сёронь рамама.4Но Вениаминонь, Иосифонь брадонц, Иаков ашезе куче лия браттнень мархта, сяс мес сон мярьгсь: «Афоль лисе мархтонза кальдяв».5Израилень цёранза састь сёронь рамама лия ломаттнень мархта, сяс мес Ханаанонь модаса ульсь вачаши.

6Иосиф ульсь тевонь вятикс Египетонь масторса. Сон мишендсь сёра ся масторонь сембе ломаттненди. Иосифонь брадонза састь и сюконясть тейнза модать самс.7Мзярда Иосиф няезень эсь брадонзон, сон содазень синь, но ашезь няфте пря, корхтась мархтост казямста, бта аф содасыне. Сон мярьгсь: «Коста тинь саде?» Синь мярьгсть: «Ханаанонь модаста. Минь саме ярхцамбялень рамама».8Иосиф содазень эсь брадонзон, а синь ашезь сода сонь.9Иосиф лятфтазень ононзон, конатнень няендезень синь колгаст, и мярьгсь тейст: «Тинь салава якай-ваны ломаттяда*а. Тинь саде содамс тя масторть лафча ширензон».10Синь мярьгсть тейнза: «Аф, азороньке, тонь покодихне састь ярхцамбялень рамама.11Минь сембонь фкя аляньке, и минь виде вайме ломаттяма. Тонь покодихне мзярдонга ашельхть салава якай-ваны ломанькс».12Но Иосиф мярьгсь тейст: «Аф, тинь саде содамс тя масторть лафча ширензон».13Синь мярьгсть: «Минь эздонк, тонь покодидот, кемгафтува брад. Минь сембонь фкя аляньке, кона эряй Ханаанца. Ёмла брадоньке лядсь кудса аляньконь мархта, а фкясь аш ни шиса».14Но Иосиф мярьгсь тейст: «Кода мон и мярьгонь: тинь салава якай-ваны ломаттяда.15Вага кода варжатядязь тинь: мон варан фараонть эряфса, тинь аф лисефтяда тяста, мзярс аф сай тяза тинь ёмла брадонте.16Кучесть фкять эздонт, катк сон вятьсы тяза брадонтень, а тинь, лиятне, ляттада пякстамгудса. Эста панжеви: видеть тинь азость, али аф. Но кда аф видеть азость, эста варан фараонть эряфонц мархта, тинь салава якай-ваны ломаттяда».17И Иосиф озафтозень синь пякстамгуду колма шинди.

18Колмоце шиня Иосиф мярьгсь тейст: «Мон Шкайда пели ломанян. Вага мезе тиеда, и ляттада шиса:19кда тинь афкукс виде вайме ломаттяда, эста катк фкясь эздонт ляды тязк, пякстамгудса, а тинь арда ускость сёроть куду вачеда ломанентенди.20Тяда меле вятесть тейне эсь ёмла брадонтень и мон няйса: тинь аф васькафнетяда, и эста аф кулотада». Синь тяфта и тисть.21Синь корхнесть эсь ётковаст: «Виде, минь муворуфтама сянкса, мезе тиеме брадоньконди. Минь няеськ, кода ризнась Иосифонь ваймоц, мзярда сон эняльдсь ужяльдемс сонь, но минь ашеськ кулхцонда сонь, и тянкса минь сатомазь тя ризфсь».22Рувим мярьгсь каршезост: «Дяряй мон ашень корхне тейнть, тяда тиенде пеже цёрать каршес? Но тинь ашемасть кулхцонда. Тяни минь кядьстонк вешеви сонь вероц».23Синь ашезь сода – Иосиф шарьхкодьсы корхтамаснон, сяс мес сон корхтась мархтост ётафты вельде.24Иосиф лиссь тоста и аварьгодсь. Меле сон мрдась тейст и корхтась мархтост. Сон мярьгсь сявомда ёткстост Симеононь и ингольдест сотозе сонь цинзерса.

25Иосиф кошардсь пяшкодемс кяскавснон сёроса, а сиянь ярмакснон меки путомс эрть кяскавозонза, и максомс тейст ярхцамбяль ки лангс. Тяфта и тисть мархтост.26Браттне путозь сёроснон ишимснон лангс и тусть тоста.27Мзярда синь лоткасть вень ётафтома, фкясь эздост кармась панжемонза кяскавонц, ёрась таргамс ишимонцты сёра, и аньцек юксозе кяскав кургть – лангса няезе сиянь ярмаконц.28Сон мярьгсь эсь брадонзонды: «Тейне мрдафтозь ярмакозень, ваность, сон кяскавсон». Синь пянкшт мольсть седисна, и эводембачк корхтасть фкя-фкянди: «Мезе Шкайсь тись мархтонк?»

Браттне мрдайхть аляснонды

29Мзярда синь мрдасть аляснонды, Иаковонди, Ханаанонь модав, синь азондозь тейнза семботь, мезе лиссь мархтост. Синь мярьгсть тейнза:30«Тона масторонь оцюнясь корхтась мархтонк пяк казямста и лувомазь минь салава якай-ваны ломанькс.31Но минь мярьгоме тейнза: "Минь виде вайме ломаттяма и мзярдонга ашеме уле салава якай-ваны ломанькс.32Минь эздонк кемгафтува брад, сембонь минь фкя аляньке. Фкясь эздонк аш ни шиса, а ёмлась тяни аляньконь мархта Ханаанонь модаса".33Эста ся масторонь оцюнясь мярьгсь тейнек: "Вага кода содаса, виде вайме ломаттяда али аф: катк фкясь эздонт ляды мархтон, а тинь сявость сёроть и арда ускость куду вачеда ломанентенди,34и вятесть тейне ёмла брадонтень. Тяфта мон содаса: тинь аф салава якай-ваны ломаттяда, но виде вайме ломаттяда. Эста мон мрдафтса тейнть брадонтень, и мярьган тейнть аф пелезь мишендемс-рамсемс тя масторса"».

35Мзярда браттне ушедсть шамнемост кяскавснон, эрсь эсь кяскавсонза музе сиянь ярмаконц. Ярмакть няемста, синцьке, алясновок пяк эводсть.36Иаков алясна мярьгсь тейст: «Тинь инксонт сявондевихть монь цёране. Иосиф аш, Симеонга аш, и тяни Вениаминоньге ёрасасть сявомс. Сембе кальдяфне прасть монь лангозон».37Рувим мярьгсь алянцты: «Кда мон меки аф вятьса тейть Вениаминонь, эста тон маштат шавомс монь кафта цёранень. Макск цёрацень кядезон, и мон мрдафтса сонь тейть».38Но Иаков мярьгсь: «Монь цёразе аф моли мархтонт; сонь брадоц кулось, и сон ськамонянза лядсь. Кда ки лангса мархтонза лиси кодамовок кальдяв, эста тя ризфть мархта тинь пачфтьсасть монь шаржу*б прязень калму».



*а 42:9 салава якай-ваны ломань – соглядатай, шпион

*б 42:38 шаржу – седой

Иосифонь брадонза омбоцеда молихть Египету

1Вачашись масторса сядонга вииясь.2Мзярда Египетста кантф сёрось сивовсь, алясна мярьгсь тейст: «Арда тага и рамада тейнек аф лама ярхцамбяль».3Но Иуда мярьгсь каршезонза: «Ся ломанць пяк казямста корхтась мархтонк, сон мярьгсь: "Тяда эвондакшне сельминголен, кда брадонте аф ули мархтонт".4Кда тон нолдасак мархтонк брадоньконь, эста минь мольхтяма и раматама тейть ярхцамбяль.5Но кда аф нолдасак, эста аф мольхтяма, сяс мес ся ломанць мярьгсь тейнек: "Тяда эвондакшне сельминголен, кда брадонте аф ули мархтонт"».6Израиль мярьгсь: «Мезенди тинь тиесть тейне тя кальдявть? Мезенди азость ся ломанти нинге фкя брадонтень колга?»7Синь мярьгсть: «Ся ломанць кизефнесь минь колганк и минь тналоньконь колга. Сон кизефтезе: "Шиса нинге алянте? Улихть-аш нинге брадонте?" Сяс минь азондоськ тейнза, кода ульсь. Коста минь содаськ, сон мярьги: "Вятесть сей брадонтень?"»8Иуда мярьгсь Израиленди, эсь алянцты: «Нолдак цёрать мархтон, и минь тутама кис. Эста сембе минь ляттама шиса и аф кулотама вачашида – аф минь, аф тон, аф минь иденьке.9Мон максан инксонза вал и монь кядьстон вешсак сонь. Кда мон аф вятьса сонь тейть и аф стяфтса инголет, эста лядян муворукс инголет сембе эряфозень перьф.10Кда минь афолеськ тарксе пингть, эста ни кафксть салеме куду».11Израиль алясна мярьгсь тейст: «Кда тевсь тяфта шарсь, эста вага мезе тиеда: сявода мархтонт тя модань козяшит – вадембяльхть, медь, шуфтовай и ладан, фисташкат и миндаль, и кандость синь казнекс ся ломанти.12Сявода мархтонт кафксть сяда лама сиянь ярмак, и мрдафтость ся сиянь ярмакть, кона путфоль кяскавозонт, пади, ся ульсь эльбятькс.13Сявость брадонтень и моледа ся ломанти.14Катк Сембонь Кирди Шкайсь лезды тейнть, и катк ся ломанць варжаксты лангозонт ужяльдезь и нолдасы мархтонт лия брадонтеньге и Вениаминоньге. А кда тейне мярькф юмафтомс иднень, эста катк ули стане».

15Алятне сявозь мархтост ся казнетнень, кафксть сяда лама сиянь ярмак и Вениаминонь. Синь тусть Египету, и тоса стясть Иосифонь инголи.16Мзярда Иосиф няезе ётксост Вениаминонь, сон мярьгсь кудонь вятиенцты: «Сувафтыть ня ломаттнень кудботму, печк жувата и аноклак эздонза ярхцамбяль, сяс мес шиньгучкать ня ломаттне кармайхть ярхцама монь мархтон».17Кудонь вятись тись стане, кода кошардозе Иосиф, и сувафтозень ся ломаттнень Иосифонь кудботмозонза.18Мзярда браттнень вятезь Иосифонь кудозонза, синь эводсть и мярьгсть: «Минь вятемазь тяза сиянь ярмакть инкса, конань путозь минь кяскавозонк васенцеда самстонк. Синь мяльсна сялгадомс и врьгятемс лангозонк, тиемс минь урекс эстейст и сявомс ишимоньконь».19Синь нежедсть Иосифонь кудонь вятиенцты и кенкш лангса корхтазевсть мархтонза,20синь мярьгсть: «Азороньке, кулхцондомасть, минь ни сашендоме тяда инголи ярхцамбялень рамама,21и лиссь тяфта: мзярда лоткаме вень ётафтома, минь юксоськ кяскавоньконь, и эрть сиянь ярмакоц сталмонц коряс путфоль кяскав кургти. Тяни минь кандоськ тя сиянь ярмакть меки.22Сявоме мархтонк тяфта жа лия ярмаковок ярхцамбялень рамаманди. Минь аф содасаськ, кие путозе сиянь ярмаконьконь кяскавозонк».23Сон мярьгсь: «Тяда пичеде и тяда пеле. Тинь Шкаенте и алянтень Шкаец путозе кяскавозонт ся козяшить. Тинь сиянь ярмаконте пачкодсь тейне». Меле сон вятезе тейст Симеононь.24Тя ломанць сувафтозень синь Иосифонь кудозонза, макссь тейст пильгонь штамс ведь и андозень синь ишимснон.25Синь аноклазь казнеснон Иосифонь самс, шиньгучкати, сяс мес кулезь: синь ярхцайхть тоса.

26Мзярда Иосиф сась куду, синь кандозь тейнза казнеснон, конат ульсть мархтост, и сюконясть инголенза модать видес.27Иосиф кизефтсь шумбрашиснон колга и мярьгсь: «Кода эряй-ащи алянте, ся атясь, конань колга тинь азонкшнеде тейне? Сон нинге шиса?»28Синь мярьгсть: «Шумбра тонь покодице, минь аляньке. Нинге шиса». Сембе синь комафтозь пряснон и сюконясть инголенза.29Иосиф кеподезень сельмонзон и няезе Вениамин брадонц, тядянц цёранц, и мярьгсь: «Тя тинь ёмла брадонте, конань колга азонкшнеде тейне?» И мярьгсь: «Катк Шкайть кельгозь ужяльдемац ули тонь мархтот, цёрай».

30Иосиф куроконе тусь тоста, сяс мес седиец таколдозевсь кельгомать эзда брадонцты, и сон аноколь ни аварьгодомс, но лиссь потмонь кудбяльксти и авардсь тоса.31Меле сон штазе шаманц, лиссь и прянь кирдезь мярьгсь: «Кандость ярхцамбяльть».32Ярхцамбяльсь башка кантфоль Иосифонди, башка браттненди и башка Египетонь ломаттненди, конат ярхцасть пялонза. Египтяттне аф ярхцсихть еврейхнень мархта, сяс мес тя тейст туткотьксонь тевкс.33Браттнень озафтозь Иосифонь каршес кизоснон коряс, оцюста сявомок ёмлать самс, и синь ванцть фкя фкянь лангс дивандазь.34Мзярда тейст каннесть ярхцамбяльхть Иосифонь шрастонза, Вениаминонь талекац ульсь ветексть сяда оцю лия браттнень талекаснон коряс. И синь сатомшка вина симсть Иосифонь мархта.

Иосиф варчесыне брадонзон

1Иосиф макссь кошаркс кудонь вятиенцты, мярьгомок: «Пяшкодить ня ломаттнень кяскавснон ярхцамбяльса, мзяра тейст кандови, и эрть сиянь ярмаконц путк кяскав кургти.2Путк монь кядьгозень, сиянь кядьгозень, инь ёмла брадть кяскав кургозонза марса сёронь ярмаконц мархта». Кудонь вятись тись Иосифонь валонц коряс.

3Шобдава, мзярда валдашкодсь, ня ломаттне ишимснон мархта нолдафтольхть кис.4Синь нинге аф ичкозетольхть ошть эзда, мзярда Иосиф мярьгсь кудонь вятиенцты: «Архт сатыть ня ломаттнень и, мзярда сатсайть, мярьк тейст: "Мес тинь паронкса пандоде кяжса?5Вдь тя кядьгоста симонди азорозе и вельденза сотцесыне салавань и сай пингонь тефнень. Тинь тиеде пяк кальдявста"».6Сон сатозень синь и азозень тейст ня валхнень.7Синь мярьгсть тейнза: «Мезе тон тяфтамсь корхтат, азороньке? Аф, тонь покодихне аф тиендихть тяфтама тефт.8Няить, ся сиянь ярмактьке, конань муськ эсь кяскавсонк, минь меки кандоськ тейть Ханаанонь модаста. Мезенди тейнек салсемс сия али зрня азорцень кудста?9Кона покодицень кядьста мусак кядьготь, ся катк кулы, и минь сембе ляттама урекс азороньконди».10Сон мярьгсь: «Пара. Кода тинь мярьгоде, стане катк ули: кинь кядьста мон муса кядьготь, ся ляды тейне урекс, а тинь ульхтяда аф муворуфт».11Синь эрязста валхтозь эсь кяскавснон модать лангс, и эрсь панжезе кяскавонц.12Кудонь вятись вешендезень, ушедомок оцюста ёмлать самс, и кядьгось мувсь Вениаминонь кяскавста.13Эста браттне ризфть эзда сязезь эсь щамснон, эрсь кеподезе кяскавонц ишимонц лангс, и синь мрдасть ошу.

14Иуда и сонь брадонза састь Иосифонди, кона нинге кудсоль, и прасть инголенза модать лангс.15Иосиф мярьгсь тейст: «Мезе тинь тиеде? Дяряй тинь ашесть сода, монь лацон ломанць няйсыне салава тиф тефнень?»16Иуда мярьгсь: «Мезе тейнек азомс азороньконди? Мезе азомс каршек? Кода няфтемс – минь аф муворуфтама? Шкайсь лихтезе лангти тонь покодихнень муворшиснон. Минь тонь уретне, минь и сявок, кинь кядьста мувсь кядьгось».17Но Иосиф мярьгсь: «Аф, мон мзярдонга тяфта аф тиян. Урекс тейне ляды ся, кинь кядьста мувсь кядьгось, а тинь сетьмоши мархта мрдада алянтенди».

Иуда эняльди ужяльдемс Вениаминонь

18Эста Иуда нежедсь тейнза и мярьгсь: «Вай, азорозе, макст покодицти корхтамс тейть, и тят кяжие покодицень лангс. Вдь тон кода сонць фараонць.19Азорозе кизефнезень эсь покодиензон, мярьгомок: "Тинь ули алянте али брадонте?"20Минь азоськ азороньконди: "Минь ули пяк сире аляньке, и сонь ули ёмла цёрац, кона шачсь тейнза сиредембяли. Цёрать брадоц кулось, и сон ськамонза лядсь тядянц эзда. Аляньке пяк кельгсы сонь".21Тон мярьготь эсь покодихненди: "Вятесть сонь тейне, мялезе эсь сельмосон няемс сонь".22Минь мярьгоме азороньконди: "Цёрати аш кода кадомс алянц; кадондярясы алянц, ся кулы".23Но тон мярьготь эсь покодихненди: "Аф сандяряй мархтонт ёмла брадонте, эста оду тяда эвондакшне сельминголен".24Мзярда минь мрдаме аляньконди, тонь покодицти, минь азондоськ тейнза, мезе мярьгсь азороньке.25Пингонь ётазь аляньке мярьгсь тейнек: "Арда, тага рамада тейнек аф лама ярхцамбяль".26Минь мярьгоме: "Тейнек аш кода молемс, кда ёмла брадоньке аф моли мархтонк, сяс мес тейнек мярькф аф эвондакшнемс ся ломанть сельминголенза, кда ёмла брадоньке аф ули мархтонк".27И аляньке, тонь покодице, мярьгсь тейнек: "Тинь содасасть, рьвязе шачфтсь тейне кафта цёрат.28Фкясь тусь эздон, и мон мярьгонь: улема, сязендезе вирьбаксянь жувата. И мон тянемс ашине няе сонь.29Кда тяньге сявсасть эздон и мархтонза лиси мезевок кальдяв, эста ризфть эзда тинь пачфтьсасть монь шаржу прязень калму".

30Тяни, кда мон мрдан куду алязти, тонь покодицти, и мархтонк аф ули цёрац, конанди петьф сонь ваймоц,31сон, няемок: цёрац аш, кулы. Тяфта минь, тонь покодихне, пачфтьсаськ шаржу пря покодицень, эсь аляньконь, ризфть эзда калму.32Мон, тонь покодице, максонь алязти вал мрдафтомс цёранц, мярьгомок: "Кда мон аф вятьса сонь тейть, эста лядан муворукс инголет сембе эряфозень перьф".33Сяс, катк мон, тонь покодице, лядан азорти урекс цёрать вастс, а цёрась катк туй брадонзон мархта.34Кода мон мрдан алязти, кда цёрась аф ули мархтон? Монь аш мялезе няемс ся кальдявть, кона сатсы алязень».

Иосиф панжезе прянц брадонзонды

1Иосифонь сяда тов ашель виец кирдемс пря перьфканза ащихнень инголе. Сон ювадсь: «Сявость ваксстон сембонь!» И кивок ашель Иосифонь ваксса, мзярда сон панжезе брадонзонды, кие сон.2Сон оцю вайгяльхть аварьгодсь, нльне кулезь египтяттне и фараонть кудоц.3Иосиф мярьгсь брадонзонды: «Мон Иосифан. Алязе нинге шиса?» Но брадонза мезевок ашесть корхтав каршезонза, сяс мес синь таяскодсть инголенза.4Но Иосиф мярьгсь брадонзонды: «Нежедеда малазон». Синь нежедсть. Сон мярьгсь: «Тя монан – Иосиф, тинь брадонте, конань тинь мисть Египету.5Аньцек тяни тяда пичеде и тясть маятафта прянтень сянкса, мес мимасть монь сей: Шкайсь кучемань тяза тиндедонт инголи эряфонтень ванфтоманкса.6Кафта кизот ни вачаши масторлангса, и ляткшни нинге вете кизот, конатнень пингста аф кармайхть аф сокама, аф нума.7Шкайсь кучемань монь тиндедонт инголи, сяс мес Сонь мялецоль максомс тейнть юромонь поладыхть масторлангса и ванфтомс тинь эряфонтень ламотнень идеманкса*а.8Сяс аф тинь кучемасть монь сей, а Шкайсь. Сон путомань монь алякс*б фараонти, азоркс сембе кудонц лангса и тевонь вятикс сембе Египетонь масторса.9Арда куроконе алязти и азость тейнза: "Тяфта корхтай Иосиф цёраце: 'Шкайсь путомань монь оцюнякс сембе Египетть лангса. Куроконе сак тейне, тяк тарксе пингть.10Тон кармат эряма Гесем модаса и улят монь эздон аф ичкозе; и тонь мархтот улихть цёратне, унокне, учатне и сяватне, траксне и букатне, и сембе тонь уликс-пароце.11Мон карман трямот тоса, афток тон, тонь кудце и сембоце, мезце ули, кармай эряма ашушиса, сяс мес вачашись кирди нинге вете кизот'".12Тинь эсь сельмосонт няйсасть, и Вениамин брадозевок няйсы: тя мон корхтан мархтонт.13Азондость алязти, конашкава мон содафан и оцюван Египетса и семботь сянь, мезе няеде, и куроконе вятесть алязень сей».14Иосиф ашкодсь Вениамин брадонц кргас и авардсь. Вениаминга авардсь сонь мяштенц лангса.15Иосиф палазень сембе брадонзон и авардезь ашкодозень синь. Тяда меле брадонза корхнесть мархтонза.

16Мзярда фараонть кудозонза пачкодсь кулясь: Иосифонди састь брадонза, эста фараонць и сонь покодиенза кенярдсть.17Фараонць мярьгсь Иосифонди азомс эсь брадонзонды: «Вага мезе тиеда: марасть кяскавонтень ишимонтень лангс и арда Ханаанонь модав.18Сявость алянтень и эсь юромонь ломанентень и сада тейне. Мон максса тейнть инь цебярть Египетонь масторса, и тинь карматада ярхцама тя масторть инь цебярь имождонза».19Вага мезе мярьк тейст: «Тиеда тяфта: сявода Египетонь масторста крандаст идентень и рьвянтень ускомс. Сявость мархтонт алянтень и сада.20Тяда пичеде катф уликсонтень инкса, сяс мес мон максса тейнть сембода цебярть Египетонь масторста».

21Израилень цёранза тяфта и тисть. Иосиф, фараонть валонц коряс, макссь тейст крандаст и ки лангс ярхцамбяль.22Сон макссь эрти эздост полафтомань щам, а Вениаминонди макссь колма сятт сиянь ярмак и вете полафтомань щапт.23Алянцты сон кучсь кемонь атяишипт, конат марафтольхть Египетонь инь цебярь паршида, кемонь аваишипт, конат марафтольхть сёроса, кшиса и лия ярхцамбяльса алянц кинц лангс.24Эста Иосиф нолдазень брадонзон кис, и тумстост мярьгсь тейст: «Тяда сялонкшне ки лангса».25Тяфта синь тусть Египетста и састь Иаков аляснонды Ханаанонь модав.26Синь азондозь тейнза: «Иосиф шиса. Сон тяни азорондай сембе Египетонь масторть лангса». Но Иаковонь седиец таяскодсь, и сон ашезь кема тейст.27Аньцек мзярда синь азондозь тейнза семботь, мезе Иосиф азсь тейст, и мзярда сон няезень крандаснень, конатнень Иосиф кучезень мельганза, эста Иаковонь, синь аляснон, ваймоц эреклась,28и сон мярьгсь: «Тя саты тейне! Иосиф цёразе нинге шиса. Молян няйса сонь, мзярс ашень кула».



*а 45:7 Лиякс нинге шарьхкодеви: «ванфтомс тинь эряфонтень оцю идемаса».

*б 45:8 али: ёнень максыкс




МОИСЕЕНЬ ВАСЕНЦЕ КНИГАЦ

УШЕДОМАСЬ

Глава 46

Иаков ётай эряма Египету

1Израиль тусь кис и сявозе мархтонза семботь, мезец ульсь. Сон сась Вирсавияв и кандсь тоса озксказне эсь алянц, Исааконь, Шкаенцты.2Шкайсь мярьгсь Израиленди вень няйфксса: «Иаков, Иаков!» Иаков мярьгсь каршезонза: «Мон тясан».3Шкайсь мярьгсь: «Мон Шкайсь, тонь аляцень Шкаецан. Тят пеле молемс Египету, сяс мес тоса Мон тиян тонь эздот оцю ломаньтнал.4Мон молян тонь мархтот Египету и Мон мекивок лихття тонь тоста. И Иосиф эсь кядьсонза пякстасыне тонь сельмотнень».

5Иаков тусь Вирсавияста, и Израилень цёранза ускозь эсь аляснон Иаковонь, эсь идьснон и эсь рьваснон крандазса, конатнень фараонць кучезень Иаковонь ускомс.6Синь сявозь кудонь жуватаснон и уликс-пароснон, конань сатозь Ханаанонь модаса. Тяфта Иаков и сембе сонь юромоц састь Египету.7Иаков сявозень мархтонза цёранзон и уноконзон, стирензон и унок-стирензон. Сон сембе юромонц вятезе эсь мархтонза Египету.

8Вагот Израилень цёратнень лемсна, конат састь Египету, Иаков и сонь цёранза: Иаковонь васень цёрац Рувим.9Рувимонь цёранза: Ханох, Фаллу, Хецрон и Харми.10Симеононь цёранза: Иемуил, Иамин, Огад, Иахин, Цохар и Саул, ханаанеянь рьвять цёрац.11Левиень цёранза: Гирсон, Кааф и Мерари.12Иудань цёранза: Ир, Онан, Шела, Фарес и Зара, но Ир и Онан кулость Ханаанонь модаса. Фаресонь цёранза ульсть Есром и Хамул.13Иссахаронь цёранза: Фола, Фува, Иов и Шимрон.14Завулононь цёранза: Серед, Елон и Иахлеил.15Нят Лиянь цёранза. Сон шачфтозень синь Иаковонди Месопотамияса, и тяфта жа Динань, сонь стиренц. Марнек цёрадонза и стирьдонза ульсь колмогемонь колма ломань.

16Гадонь цёранза: Цифион, Хагги, Шуни, Эцбон, Ери, Ароди и Арели.17Асиронь цёранза: Имна, Ишва, Ишви и Бриа. Синь ульсь сазорсна – Серах. Бриянь цёранза: Хевер и Малхиил.18Нят Зелфань цёранза, сянь, конань Лаван максозе Лия стиренцты аваурекс. Сон шачфтсь Иаковонди кемготува ломань.

19Иаковонь рьванц Рахилень цёранза: Иосиф и Вениамин.20Египетонь масторса Иосифонь шачсть цёранза: Манассия и Ефрем. Синь шачфтозень Асенефа, Илиополень озксвятить, Потиферонь, стирец.21Вениаминонь цёранза: Бела, Бехер, Ашбел, Гера, Нааман, Эхи, Рош, Муппим, Хуппим и Ард.22Нят Рахилень цёранза, конатнень сон шачфтозень Иаковонди. Марнек эздост ульсь кемнилие ломань.

23Данонь цёрац: Хушим.24Неффалимонь цёрац: Иахцеил, Гуни, Иецер и Шиллем.25Нят Валлань цёранза, сянь, конань Лаван максозе Рахиль стиренцты аваурекс. Валла шачфтсь Иаковонди сисем ломатть.

26Иаковонь мархта Египету сась марнек кодгемонь кота ломань. Нят ульсть сонь эздонза шачфне и уноконь-уноконза. Тя лувксти исть сувсе Иаковонь цёранзон рьвасна.27Египетса Иосифонь шачсть кафта цёранза. Марнек Иаковонь юромсонза, кона сась Египету, ульсь сизьгемонь ломань.

Иосиф васеди алянц мархта

28Иаков эстедонза инголи кучезе Иудань Иосифонди – няфтелезе ся кить Гесему. И синь састь Гесем модав.29Иосиф аноклазе крандазонц и тусь Израилень, эсь алянц, каршес Гесему. Алянц няемста сон ашкодсь кргазонза и ламос авардсь мяштьсонза.30Израиль мярьгсь Иосифонди: «Тяни мон анокан куломс, сяс мес няине шамацень и содаса: тон шисат».

31Иосиф мярьгсь брадонзонды и алянц кудстоннензонды: «Мон молян пачфтьса фараонти и азса тейнза: "Монь брадне и алязень сембе юромоц, конат ульсть Ханаанонь модаса, састь тейне.32Ня ломаттне учань ваныхть. Синь кирдихть жуватат, и сяс синь вятезь мархтост учаснон, сяваснон, траксснон, букаснон и сембе лядыкс паршиснон".33Кда фараонць терттядязь и мярьги: "Кодама тевса тинь покоттяда?"34– эста азость: "Минь, тонь покодихне, одкс пингстонк сявомок и тянемс кирттяма жуватат, тяфта тиендсть минь атянь-атяньковок". Эста тинь кучтядязь эряма Гесем модав, сяс мес Египетонь ломаттне туткодыхть учань ваныда».

Иосифонь аляц и брадонза фараонть инголет

1Иосиф сась фараонти и мярьгсь тейнза: «Монь алязе и брадне састь Ханаанонь модаста учаснон, сяваснон, траксснон, букаснон и сембе уликс-пароснон мархта. Тяни синь Гесем модасот».2Иосиф сявсь мархтонза вете братт и вятезень синь фараонть инголи.3Фараонць мярьгсь брадонзонды: «Кодама тевса тинь покоттяда?» Синь мярьгсть фараонти: «Минь, тонь покодихне, учань ваныхтяма атянь-атяньконь лаца».4Синь нинге мярьгсть фараонти: «Минь саме аф ламос эряма тя масторса, сяс мес тонь покодихненди аш коса ваномс учаснон и сяваснон, вдь Ханаанонь модаса пяк оцю вачаши. Эняльттяма, макст эсь покодихненди лоткамс Гесем модаса».5Эста фараонць мярьгсь Иосифонди: «Аляце и браттне састь тейть.6Египетонь масторсь инголет. Катк аляце и браттне кармайхть эряма масторть инь цебярь вастсонза. Катк эряйхть Гесем модаса, и кда ётксост улихть машты ломатть, сятнень путыть ваныкс монь жуватанень мельге».

7Тяда меле Иосиф вятезе Иаков алянц фараонть инголи, и Иаков бславазе фараонть.8Фараонць мярьгсь Иаковонди: «Мзяра кизодот?»9Иаков мярьгсь фараонти: «Мон сяда колмогемонь киза эрян кода ширде саф ломань. Кизодон аф лама и синь аф тёждятольхть. Монь кизоне ашезь сата атянь-атянень эрямань кизоснон, конат тяфта жа эрясть масторлангса кода ширде саф ломатть».10Эста Иаков бславазе фараонть и тусь ширестонза.11Иосиф кучезень алянц и брадонзон эряма Египету и максозе тейст сембода цебярь модать Раамсес аймакса, кода и кошардозе фараонць.12Иосиф трязе алянц, брадонзон и алянц сембе юромонц, макссемок эрь кудти сняра, мзяра тейст эрявсь.

Иосиф Египетонь масторть оцюняц

13Сембе масторть келес ашель ярхцамбяль, сяс мес вачашись пяк вииясь. Египетонь и Ханаанонь эряйхне керовсть вачашить эзда.14Иосиф, сёронь мишендезь, кочказень сембе сиянь ярмакнень, конат ульсть Египетса и Ханаанонь модаса, и кандозень ся ярмакнень фараонть кудозонза.15Мзярда сиянь ярмаксь аделавсь Египетса и Ханаанонь модаса, сембе Египетонь ломаттне састь Иосифонди и корхтасть: «Макст тейнек кши. Дяряй тейнек кулома тонь инголет, сяс мес аделавсь сиянь ярмаконьке».16Иосиф мярьгсь: «Вятесть сей жуватантень, и мон максан тейнть сёра жуватантень инкса».17Синь вятнезь Иосифонди эсь жуватаснон, и Иосиф макссесь тейст сёра алашаснон инкса, учаснон и сяваснон инкса, траксснон и букаснон инкса, и ишимснон инкса. Ся кизоть сон макссесь тейст сёра сембе жуватаснон инкса.

18Тяфта ётась ся кизось. Омба кизоня синь тага састь тейнза и мярьгсть: «Аф сёпсаськ азороньконь эзда, минь ярмаконьке аделавсть и жуватаньке ётасть азороньконь кядьс. Минь оду мезеньковок аш максомс азороньконди, эсь прядонк и модадонк башка.19Мезенди тейнек и минь моданьконди юмсемс-арсемс тонь сельминголет? Рамамасть минь и минь моданьконь сёронкса, и минь эсь моданьконь мархта аратама урекс фараонти. Макст тейнек сёра видемс, тянь вельде карматама эряма и аф кулотама, и модаське аф шами».20Иосиф рамазе фараонти сембе Египетонь модать, сяс мес эрь Египетонь ломанць мизе эсь паксянц вачашить сюнеда. И тяфта модатне ётасть фараонть кядьс.21Иосиф тиезень ломаттнень урекс фараонти, Египетть фкя пестонза сявомок омбоцети самс.22Аньцек озксвятихнень модаснон ашезень рама, сяс мес фараонць фалу макссесь озксвятихненди сёронь талека. Тейст сатнесь ярхцамс ся, мезе макссесь фараонць. Сяс синь ашезь ми эсь модаснон.23Иосиф мярьгсь ломаттненди: «Мон тяни рамадязь тинь и тинь модантень фараонти. Вага тейнть сёра, видесть модать.24Но нумань пингста ветеце пялькссь макссема фараонти, а лия ниле пяльксне катк лядыхть эстейнть: мархтост видесасть паксянтень и андсасть эсь прянтень, кудсонт эряйхнень и идентень».25Синь мярьгсть: «Тон идить минь эряфоньконь. Азороньке, ульхть кельгозь ужяльдикс тейнек: катк минь аратама урекс фараонти».26Иосиф ладясь Египетонь масторса кой, кона ванфневи тянемс: ветеце пялькссь модаса касфтфть эзда эряви макссемс фараонти. Аньцек озксвятихнень модасна ашезь ёта фараонти.

27Израилень юромоц эрясь Египетонь масторса, Гесем аймакса. Тя аймаксь ульсь синь азорксшиснон ала; тоса синь шачфнесть и пяк ламолгодсть.28Иаков эрясь Египетонь масторса кемзисемге киза, и Иаковонь эрямань шидонза ульсь сяда нильгемонь сисем киза.29Мзярда сась пинге куломс Израиленди, сон тердезе Иосиф цёранц и мярьгсь тейнза: «Кда тонь мяльце ладяф тейне, эста путк кядцень сюрокозень алу и варак вага мезьса: тон няфтьсак тейне эсь пароцень и тият монь мялезень коряс – аф калмасамак Египетонь масторса.30Монь мялезе мадомс алянень ваксс. Лихтемак монь Египетста и калмамак алянень калмозост». Иосиф мярьгсь: «Мон тиян тонь валцень коряс».31Иаков мярьгсь каршезонза: «Варак тейне». Иосиф варась. Эста Израиль комась удома вастонц пряпес*а.



*а 47:31 Греконь ётафтомаса: байдеконц лангс.

Иаков бславасыне Ефремонь и Манассиянь

1Тяда меле Иосифонди азозь: «Тонь аляце сяряди». Эста Иосиф сявозень мархтонза кафта цёранзон, Манассиянь и Ефремонь, и тусь Иаковонди.2Иаковонди мярьгсть: «Иосиф цёраце моли тейть». Израиль кочказень виензон и озась вастонц лангс.3Иаков мярьгсь Иосифонди: «Сембонь Кирди Шкайсь эвондась тейне Лузса, Ханаанонь модаса. Сон бславамань монь4и мярьгсь тейне: "Мон касфтса тонь юромцень и ламолгофтте тонь, тонь эздот шачихть ламоц ломаньтналхне, и Мон максса тя модать тонь юромонь поладыхненди пефтома пингс".5И тяни, кафта цёратне, конат шачсть тейть Египетонь масторса тяза самдон инголи, улихть моннет. Ефрем и Манассия улихть моннет, кода Рувим и Симеон.6А ся иттне, конат эздот шачихть нятнень мельге, улихть тоннет. Синь сувайхть эсь брадснон юромозост и эрти эздост максови талека браттнень модаснон эзда.7Мзярда мон молень Месопотамияста, ки лангса, Ханаанонь модаса, аф ичкозе Ефрафать эзда, кулось монь Рахилезе. Тоса, Ефрафав вяти кить лангса, мон калмайне сонь». Тяни Ефрафась лемневи Вифлеемкс.

8Мзярда Израиль няезень Иосифонь цёранзон, сон мярьгсь: «Кит нят?»9Иосиф мярьгсь алянцты: «Нят монь цёране, конатнень Шкайсь максозень тейне тяса». Иаков мярьгсь: «Вятить синь малазон, и мон бславасайне синь».10Израилень сельмонза лафчемсть сирешить эзда, сон няйсь кальдявста. Иосиф вятезень цёранзон Иаковонь малас, и сон палазень и ашкодозень синь.11Израиль мярьгсь Иосифонди: «Мон афи надиянь няемс тонь шамацень, но ватт, Шкайсь макссь тейне няемс тонь иттненьге».12Иосиф валхтозень цёранзон Иаковонь эльста и сюконясь инголенза модать видес.13Сяльде Иосиф види кядьса вятезе Ефремонь Израилень кержи ширезонза, а Манассиянь кержи кядьса – Израилень види ширезонза, и тяфта стяфтозень цёранзон Израилень инголе.14Израиль венептезе види кяденц, но путозе сонь Ефремонь прянц лангс, хуш Ефрем ульсь сяда ёмлась, а кержи кяденц сон таргазе туркс види кяденц вельхкса, и путозе сонь Манассиянь прянц лангс, хуш Манассия ульсь васень цёрась. Сон инголькиге арьсезь тяфта путозень кядензон.

15Израиль бславазе Иосифонь и мярьгсь:
«Шкайсь, конань инголе якасть
     монь аляне Авраам и Исаак,
Шкайсь, кона ваномань
ся пингста сявомок, кодак шачень
     и тя пингть самс,
16ангелсь, кона идекшнемань монь эрь кодама кальдявда,
     катк бславасыне ня цёратнень.
Катк синь лемдевихть монь лемсон и монь алянень,
     Авраамонь и Исааконь, лемсост,
     и катк синь юромсна пяк ламолгоды масторть лангса».


17Мзярда Иосиф няезе: аляц путозе види кяденц Ефремонь прянц лангс, сон пяк пичедезевсь, и сявомок алянц кяденц ёрась путомс сонь Ефремонь пряста Манассияннеть лангс.18Иосиф мярьгсь алянцты: «Аляй, аф тяфта. Вага васень цёрась, сонь прязонза путк види кядцень».19Но аляц ашезь тие лацонза, сон мярьгсь: «Содаса, цёрай, содаса. Эздонзонга лиси ломаньтнал и сонга ули оцюкс, но ёмла брадоц ули сондедонза оцю, и сонь эздонза лисихть ламоц ломаньтналхне».20И Израиль бславазень синь ся шиня и мярьгсь: «Тинь лемсонт кармайхть бславакшнема Израильса, корхнемок: "Шкайсь тии тейть, кода тись Ефремонди и Манассиянди"». Тяфта сон путозе Ефремонь Манассияда вяри.

21Израиль мярьгсь Иосифонди: «Мон кулома лангсан, но Шкайсь ули мархтонт и мрдафттядязь тинь атянь-атянтень модазост.22Тейть мон максан браттнень коряс сяда лама – панда карязть*а, конань мон сявине аморрейхнень кядьста тор и нал вельде».



*а 48:22 панда карязть али Сихем ошть.




МОИСЕЕНЬ ВАСЕНЦЕ КНИГАЦ

УШЕДОМАСЬ

Глава 49

Иаков бславасыне эсь цёранзон

1Иаков тердезень эсь цёранзон и мярьгсь: «Кочкавода марс, и мон азса тейнть, мезе ули мархтонт сай пинкнень.2
Сада марс и кулхцондость,
     Иаковонь цёранза, кулхцондость эсь алянтень – Израилень.

3Рувим, монь васень цёразе!
     Тон монь кемошизень и алянь виезень васень иможец,
тон васенцесь – питне коряс,
     васенцесь – вий коряс.
4Но тон улеть аф кирдеви, кода ведь, и сяс оду аф улят васенцекссь,
     сяс мес тон кеподеть аляцень удома вастонц лангс;
     визьксфтома тевса гастяйть монь мадома вастозень, кеподемок лангозонза*а.

5Симеон и Левий браттне,
     синь торсна – аф ужяльдезь шави тюрембяль.
6Монь ваймозе аф кирдьсыне синь мяльснон-арьсемаснон,
     монь седиезе аф сотф синь пуромксснон мархта.
Вдь синь кяжда шавозь алять,
     эсь мяльснон коряс керозь букать санонзон.
7Сюдоф синь кяжсна, сяс мес сон пяк казяма,
     сюдоф синь пялясшисна, сяс мес сон аф ужяльди.
Мон аф максан тейст эряма васта, кода Иаковонь лия цёранзонды,
     Мон срафтсайне синь Израилень цёранзон ёткса.

8Иуда! Тонь шнатядязь-кепоттядязь браттне.
     Тонь кядце душматтнень сялдазснон лангса.
     Тейть сюконяйхть аляцень цёранза.
9Иуда – од лефсь,
     монь цёразе, стясь кундафть сивомда меле;
Сон кирендсь и велясь, кода леф,
     кода авалеф: кие смендай стяфтомс сонь?
10Оцязоронь байдексь аф прай Иудань кядьста,
     оцязорксшинь мандось аф сявови сонь плманжанзон ёткста,
мзярс аф сай байдекть Азороц*б,
     Ся, конань кармайхть кулхцондомонза ломаньтналхне.
11Сон сотсы ишимонц виноградонь кусторксти,
     ишимвашенянц виноградть инь цебярь тарадонцты.
Сон муськсы эсь щамонц винаса,
     панаронц виноградонь кярьмаснень версост.
12Сонь сельмонза пиндолдыхть винать эзда,
     сонь пеенза акшет лофцть эзда.

13Завулон кармай эряма оцюведть трваса,
     оцю венчнень лотксема вастснон маласа.
     Сонь эряма вастоц таргави Сидонть самс.

14Иссахар – таза ишим,
     кона веляф ведь шудерькснень ёткса*в.
15Сон няезе: ваймама вастсь пяк пара
     и модась цебярь,
и комафтозень лафтунзон канксонь каннемс
     и тиевсь урекс.

16Дан кармай судендамонза эсь ломаньтналонц,
     кода Израилень юропнень эзда фкясь.
17Дан кармай куйкс ки лангса,
     пупай куйкс ян лангса.
Сон пупасы алашать пильгс,
     и ластясь прай копоренц лангс.

18Азор, Тонь идемацень лангс мон надиян!

19Гадонь кармайхть люпштамонза салайхне-шавихне,
     но сон люпштасыне синь мельгаст молезь.

20Асиронь кшидонза ули вельф лама,
     сонь танцти ярхцамбяленза улихть кода оцязоронь шраста.

21Неффалим – сярда ваз, кона ласьконди воляшиса
     и канни мазы лефкст*г.

22Иосиф – иможень канды шуфтть тарадоц;
     иможень канды шуфтть тарадоц, кона касы лихтибрять ваксса.
     Сонь тарадонза куцихть стенать вельхкска.
23Налса ляцендихне ласьфнезь сонь,
     синь ляцендсть лангозонза и люпштасть эсонза,
24но сонь налса ляцемац лядсь тангода
     и кяденза вишкт
Иаковонь Вии Шкаенц кядензон вельде,
     Ваныть, Израилень Кемошить, лемонц вельде.
25Катк аляцень Шкаец лезды тейть,
     катк Сембонь Кирдись бславатанза тонь
вярдень менельть бславамасонза,
     алдонь потмаксфтома томбать бславамасонза,
     потяфтомань и шачфтомань бславамаса.
26Аляцень бславаманза сяда оцюфт кунардонь панттнень бславамаснон коряс
     и пефтома пингонь панда прятнень козя казнеснон коряс.
Катк синь улихть Иосифонь прясонза,
     браттнень ёткста кочкафть конясонза.

27Вениамин – кяжи врьгаз,
     шобдава сон кармай кундафонц порема,
     а илять кармай явондомонза кундафть».


28Тя Израилень сембе кемгафтува юромонза. И тя ся, мезе азсь тейст алясна, мзярда бславазень синь. Сон макссь эрти бславама, эрти сонценнеть.

Иаковонь куломац

29Иаков макссь тейст кошаркс: «Курок мон туян эсь атянь-атяненди. Калмамасть монь атянень мархта кевботмарса, кона хеттеень Ефронть паксясонза.30Ся кевботмарсь Мамреть ваксса Ханаанонь модаса, Махпелань паксясонза, конань Авраам рамазе эстейнза хеттеень Ефронть кядьста эсь ломанензон калмосемс.31Тоза калмазь Авраамонь и Сарра рьванц; тоза калмазь Исааконь и Ревекка рьванц; и тоза мон калмайне Лиянь.32Тя паксясь и кевботмарсь, кона лангсонза, рамафт хеттейхнень кядьста».

33Мзярда Иаков шумордазе цёранзонды кошарксонь максоманц, сон кеподезень пильгонзон вастонц лангс. Тяда меле сон кулось и тусь эсь атянь-атянзонды.



*а 49:4 1 Моис. 35:22; 3 Моис. 18:8

*б 49:10 Синодальнай ётафтомаса: мзярс аф сай Сетьмошинь Ладяйсь.

*в 49:14 али: кафта кяскавонзон ёткса.

*г 49:21 Тя вастсь шарьхкодеви тяфтавок: «...кона азонды мазы валхт» али «Неффалим пяк оцю тума, конань мазыхть тарадонза».




МОИСЕЕНЬ ВАСЕНЦЕ КНИГАЦ

УШЕДОМАСЬ

Глава 50

Иаковонь калмамац

1Иосиф лаподсь алянц шаманцты, авардсь вельхксонза и палсезе сонь.2Иосиф макссь кошаркс эсь покодиензонды – пчкафтыхненди, вадемс алянц ронгонц вадембяльса, кона ванфтсы сонь наксадомада; и пчкафтыхне вадендезь Израилень вадембяльса.3Тянди ётась нильгемонь ши, сяс мес тняра ши эрявсь ловажать вадендемс. Египетонь ломаттне явсезь сонь сизьгемонь ши.

4Мзярда явсемань пингсь аделавсь, Иосиф мярьгсь фараонть кудвятиензонды: «Кда тинь мяленте ладяфт тейне, эста азость фараонти тяфта:5алязе сявсь кядьстон вал, мярьгомок: "Мон кулома лангсан. Калмамак монь ся калмоса, конань мон аноклайне эстейне Ханаанонь модаса". Нолдамак, мон молян алязень калмама, а меле мрдан меки».6Фараонць мярьгсь: «Архт и калмак аляцень, кода тон варать тейнза».

7Иосиф тусь алянц калмама. И мархтонза тусть фараонть сембе покодиенза, кудонь оцюнянза, Египетонь масторть сембе оцюнянза,8Иосифонь сембе кудоц, брадонза и алянц кудоц. Аньцек идьснон, учаснон, сяваснон, траксснон и букаснон синь кадозь Гесемса.9Тяфта жа Иосифонь мархта мольсть крандаст и алашаса ластя ардыхне. Иосифонь мархта молида ульсь пяк лама.10Синь пачкодсть Горен-гаатадав, кона Иорданть омба трвасонза, и кеподсть тоса пяк оцю авардема. Сисем шит Иосиф явсезе эсь алянц.11Мзярда тона модань ломаттне, ханаанейхне, няезь явсемать Горен-гаатадса, синь мярьгсть: «Египетонь ломаньтналса оцю ризф». Сяс тя вастсь лемтьф Авел-Мицраимкс – «Египетонь ломаньтналть ризфоц». Тя вастсь Иорданть омба ширесонза.

12Иаковонь цёранза тисть аляснон мархта стане, кода сон кошардозень синь.13Цёранза кандозь сонь Ханаанонь модав и калмазь кевботмарса, кона ащи Махпела паксяса. Тя паксять Авраам рамазе хеттеень Ефронть кядьста эсь ломанензон калмосемс. Тя вастсь аф ичкозе Мамреть эзда.

14Алянц калмамда меле Иосиф мрдась Египету: сонць, брадонза и сембе, кит якасть мархтонза алянц калмама.

Иосиф кемокстасыне брадонзон седиснон

15Мзярда Иосифонь брадонза няезь: алясна кулось, синь мярьгсть: «Кода улемс, кда тяни Иосиф шарфтсы эздонк шаманц и пандсы тейнек сембе ся кяжть, конань минь тиеськ тейнза?»16И синь кучсть азомс Иосифонди: «Аляце куломда инголе мярьгсь азомс тейть:17"Тяфта мярьгода Иосифонди: эняльдян, нолдак браттненди муворшиснон и пежеснон, конас синь сувасть, мзярда тяфта кальдявста тисть тонь мархтот". И тяни нолдак муворшить аляцень Шкаенц покодиензонды». Иосиф авардсь, мзярда тейнза азозь ня валхнень.

18Сяльде састь синць браттне, прасть инголенза модать лангс и мярьгсть: «Вага, минь тонь уретне».19Но Иосиф мярьгсь: «Тяда пеле! Мон вдь аф Шкаян.*а20Тинь арьседе тиемс тейне кяж, но Шкайсь шарфтозе тянь паронди. Сонь мялецоль тиемс сянь, мезе тяни ули: ванфтомс ламодонга лама ломаттнень эряфснон.21Сяс тяда пеле: мон карман трямонт тинь, идентеньге». Тяфта сон озафтозень синь седиснон и корхнесь мархтост ляпоста.

Иосифонь куломац

22Иосиф и сонь алянц юромоц лядсть эряма Египетса. Иосиф марнек эрясь сяда кемонь киза.23Тейнза максфоль няемс Ефремонь идензон, синь унокснон и уноконь-унокснон. Тяфта жа Махиронь, Манассиянь цёранц, иденза лувовсть идькс Иосифонди.24Иосиф мярьгсь брадонзонды: «Мон кулома лангсан, но Шкайсь сай тейнть и лихттядязь тинь тяста ся модати, конань колга Сон варась Авраамонди, Исааконди и Иаковонди».25Иосиф сявсь Израилень цёратнень кядьста вал, мярьгомок: «Мзярда Шкайсь сай тейнть, эста лихтесть тяста монь пакарнень».

26Иосиф кулось, мзярда тейнза ульсь сяда кемонь киза. Сонь вадезь вадембяльса и путозь лазксс Египетса.



*а 50:19 Синодальнай ётафтомаса: Мон пелян Шкайть эзда.





МОИСЕЕНЬ ОМБОЦЕ КНИГАЦ
ЛИСЕМАСЬ*а

Глава 1

Израилень ломаньтналсь Египетонь урексшиса

1Вагот Израилень цёранза, конат сембе юромнек састь Египету Иаковонь мархта:2Рувим, Симеон, Левий и Иуда,3Иссахар, Завулон и Вениамин,4Дан и Неффалим, Гад и Асир.5Иаковонь эзда шачфта марнек ульсь сизьгемонь ломань. Иосиф ся пингть ульсь ни Египетса.6Меле Иосиф кулось, тяфта жа кулость сембе сонь брадонза и марнек ся пингонь юромсна.7А Израилень ломаттне шачфнесть и пяк ламолгодсть. Синь лувкссна сяшкава кассь, нльне пяшкодезь ся масторть.

8Египетса кармась азорондама од оцязор, кона ашезе сода Иосифонь.9Сон мярьгсь эсь ломаньтналонцты: «Ванода, Израилень ломаньтналсь миндедонк оцю и вии.10Эрьда ёжуста тихтяма мархтост, лотказа касомда синь лувкссна. Афток, кда лиси тюрема, синь шоворихть каршек тюриеньконь мархта, врьгятихть лангозонк и туйхть масторстонк».11Сяс Израилень ломаттнень мельге ладясть ваныхть, конат пульзяфнезь синь стака покодемаса. Израилень ломаттне тиезь фараонти Пифом и Раамсес ошнень, конатнень эса ванфневсть кочкаф паршихне.12Но ков сяда люпштазь Израилень ломаньтналть, тов сон сяда ламолготкшнесь и сяда кассь, нльне кармасть пелема Израилень ломаттнень эзда.13Сяс египтяттне апак ужяльтть кошярязь Израилень ломаттнень покодема14и стакалгофнезь эряфснон пульзяфты покодемаса. Синь шорсесть сёвонь, тиендсть кирпицть, шавсть паксяса и лия эрь кодама тевса, конань тиендемс синь кошярязь вихца и прокс аф ужяльдезь.

15Египетонь оцязорсь макссь кошаркс евреень бокон соты аватненди, конатнень лемсна ульсь Шифра и Фуа,16мярьгомок: «Мзярда карматада лездома евреень авати шачфнема, ванода, кие шачи: шачендяряй цёра – шавость сонь, а кда стирь – ся катк эряй».17Но бокон соты аватне пельсть Шкайда и ашесть тиенде стане, кода кошардозень Египетонь оцязорсь. Синь кадондозь иднятнень шиса.18Эста Египетонь оцязорсь тердезень бокон соты аватнень и мярьгсь тейст: «Мес тяфта тиенттяда, мес кадондсасть цёрашабатнень шиса?»19Бокон соты аватне мярьгсть фараонти: «Евреень аватне аф египетоннетнень лацот, синь тазат. Мзярс бокон соты авась сашенды, синь ни шачфтыхть».20Тянкса Шкайсь ладязень бокон соты аватнень тевснон, и Израилень ломаньтналсь шиста шис ламолготкшнесь и вииякшнесь.21И сяс мес бокон соты аватне пельсть Шкайть эзда, Сон бславазень синь кудснон и макссь тейст итть.22Эста фараонць макссь кошаркс марнек ломаньтналонцты, мярьгомок: «Эрь шачф евреень цёранять ёрясть Нилу, а эрь стирть кадондость шиса».



*а 1:0 Лисемась – тя книгаса азондови Египетонь урексшиста Израилень ломаньтналть лисеманц колга




МОИСЕЕНЬ ОМБОЦЕ КНИГАЦ
ЛИСЕМАСЬ

Глава 2

Моисеень шачемац

1Левиень юромста фкя алясь сявсь эстейнза рьвя сяка юромста.2Рьвац пекиясь и шачфтсь цёра. Тядясь, няемок, цёраняц пяк мазы, кяшендезе сонь колма кофт.3Но мзярда ашель ни кода кяшендемс идть, сон сявсь нюдиень кептерь, вадендезе сонь пичевайса и кяшеса и, путомок потмозонза идть, кадозе кептерть Нилть трвас, нюдихнень ёткс.4А идть сазороц ичкозде ванондсь мельганза, мезе лиси идть мархта.

5Фараонть стирец лиссь ляйти эшеляма, а тейнза покоди стирьхне якасть ляйть трвава. Сон няйсь кептерь нюдихнень ёткста и кучезе покоди стирть кандомс кептерть.6Кептерть панжемста сон няйсь ёмла идь, цёраня, кона авардсь, и тейнза ужялькс арась идсь, и сон мярьгсь: «Тя еврейхнень идьснон эзда».7Эста идть сазороц мярьгсь фараонть стиренцты: «Мяльце тердян потяфты евреень ава, кона андсы-касфтсы тейть тя идть?»8Фараонть стирец мярьгсь: «Архт». Стирсь мольсь и тердезе идть тядянц.9Фараонть стирец мярьгсь тядяти: «Сявк тя идть и антк-касфтк сонь тейне. Тянкса мон пандан тейть». Авась сявозе идть и аннезе сонь.10Мзярда идсь кассь, авась вятезе сонь фараонть стиренцты, и сон ульсь тейнза цёра вастс. Фараонть стирец лемдезе сонь Моисейкс*а, мярьгомок: «Мон таргайне сонь ведьста».

Моисей ворьгоди Мадиамонь модав

11Лама пингонь ётазь, мзярда Моисей ни кассь, лиссь тяфта: сон мольсь эсь юромонь ломанензонды, Израилень ломаньтналти, и няезе синь стака покодемаснон. Сон няезе, кода Египетонь алясь пикссесы фкя еврейть, юромстонза ломанть.12Эста Моисей варжакстсь перьфпяльге, и няемок – кивок аш, шавозе египтянинть, а ловажанц калмазе шуварть потмос.13Омбоце шиня сон тага лиссь и няезе: кафта еврейхть тюрихть фкя-фкянь мархта. Сон мярьгсь обжайти: «Мезенди тон пикссесак эсь юромонь ломанцень?»14Ся мярьгсь каршезонза: «Кие путонзе тонь азоркс и судьякс минь лангсонк? Али моньге ёрасамак шавомс, кода шавить Египетонь ломанть?» Моисей эводсь и мярьгсь эсь пачканза: «Улема, панжевсь ся, мезе тиень».

15Мзярда тя кулясь пачкодсь фараонть пилес, сон ёразе шавомс Моисеень. Но Моисей ворьгодсь эздонза и кармась эряма Мадиамонь модаса. Тоса сон озась эши ваксс.16Мадиамонь озксвятить ульсть сисем стиренза. Синь састь, амолдасть ведь и пяшкодезь симдемань очкнень: мяльсноль симдемс аляснон учанзон.17Но састь учань ваныхть и панезь синь. Эста Моисей стясь, арась стирьхнень ширес и симдезень учаснон.18Мзярда стирьхне састь Рагуилонди, аляснонды, сон кизефтезень: «Мес тячи тяшкава курок мрдаде?».19Синь мярьгсть: «Кати-кодама египтянин идемазь учань ваныхнень эзда, и мянь амолдась тейнек ведь, и симдезень учаньконь».20Сон мярьгсь стирензонды: «А коса сон, мес кадость сонь? Тердесть, катк сай мархтонк ярхцама».21Моисей лувозе цебярькс лядомс тя ломанть пяли, и Рагуил максозе тейнза рьвакс эсь Сепфора стиренц.22Сон шачфтсь цёра, и Моисей лемдезе сонь Гирсамкс, мярьгомок: «Тяни мон ширде сафан лиятнень модасост».

Шкайсь няйсы Эсь ломаньтналонц маятаманц

23Ётась лама пингта. Кулось Египетонь оцязорсь, но Израилень ломаттне стаки куфцесть пяк стака покодемать эзда. Синь апак лотксек юватькшнесть, анасть лезкс, и синь ювадемань вайгяльсна пачкодсть Шкайти.24Шкайсь кулезе синь седиень сярятьфснон и лятфтазе ся сотксть, конань ладязе Авраамонь, Исааконь и Иаковонь мархта.25Шкайсь варжакстсь Израилень ломаньтналть лангс и марязе синь стакашиснон.



*а 2:10 Моисей лемсь лятфнесы евреень валть, конань смузец «таргамс (ведьста)».




МОИСЕЕНЬ ОМБОЦЕ КНИГАЦ
ЛИСЕМАСЬ

Глава 3

Шкайсь тердьсы Моисеень

1Моисей ванць учат Иофор атявозенц, Мадиамонь озксвятить, ширеса. Весть Моисей панезень учатнень ичкози шавмодав и пачкодсь Шкайть пандонцты Хориву.2Тоса Азорть ангелоц эвондась тейнза толгяльса, кона лисендсь кусторксста. Моисей няезе: кусторкссь юрнай толса, но сонць кусторкссь аф палы.3Моисей мярьгсь эсь пачканза: «Молян ванца тя оцю дивать, мес кусторкссь аф палы».4Мзярда Азорсь няезе, Моисей сай ванома, Сон пшкядсь тейнза кусторксть потмоста, мярьгомок: «Моисей! Моисей!» Сон мярьгсь: «Мон тясан!»5Шкайсь мярьгсь: «Тят малаткшне сей! Каяйть пильгстот карьсембяльхнень, сяс мес вастсь, конань лангса тон ащат, иняру*а».6И нинге мярьгсь: «Мон аляцень Шкаецан, Авраамонь Шкаецан, Исааконь Шкаецан и Иаковонь Шкаецан». Моисей кяшезе шаманц, сяс мес пельсь варжакстомс Шкайть лангс.

7Азорсь мярьгсь: «Мон няине, кода ломаньтналозе маятай Египетса и кулине, кода сон куфци люпштаензон кядяла. Мон содасайне сонь ризфонзон.8Тянкса мон валгонь и молян нолдамост синь египтяттнень кядялда, лихтемост ся модаста цебярь и кели модас, коса шуди лофца и медь, ханаанейхнень, хеттейхнень, аморрейхнень, ферезейхнень, евейхнень и иевусейхнень модазост.9И вага, Израилень ломаньтналть ювадемац пачкодсь ни Монь пилезон, и Мон няйса, конашкава пяк египтяттне люпштайхть эсост.10Эрь, архт: Мон кучте тонь фараонти; лихтьк Египетста Монь ломаньтналозень, Израилень ломаттнень».11Моисей мярьгсь Шкайти: «Киян мон тяфтамсь – молемс фараонти и лихтемс Египетста Израилень ломаньтналть?»12Шкайсь мярьгсь: «Мон улян мархтот. Тя Мон кучте тонь. И тянь няфтеманкса, вага, Мон максан тейть тяштькс: мзярда тон лихтьсак ломаньтналть Египетста, тинь сюконятада Шкайти тя пандть лангса».

Шкайсь панчсы Эсь лемонц

13Моисей мярьгсь Шкайти: «Мзярда мон саян Израилень ломаньтналти и азса тейст: "Алянтень Шкайсна кучемань монь тейнть", а синь каршезон мярьгихть: "Кода Сонь лемоц?", эста мезе тейне азомс тейст?»14Шкайсь мярьгсь Моисеенди: «Мон Ся, кие Фалу Ули»*б. И нинге мярьгсь: «Тяфта азк Израилень ломаньтналти: "Фалу Улись кучемань монь тейнть"».15Шкайсь нинге мярьгсь Моисеенди: «Тяфта мярьк Израилень ломаньтналти: "Азорсь, тинь алянтень Шкайсна – Авраамонь Шкаец, Исааконь Шкаец и Иаковонь Шкаец кучемань монь тейнть". Тя Монь лемозе*в пефтома пингс, и тя лемса кармайхть лемнемон юромста юромс.16Архт кочкайть Израилень оцюнятнень и мярьк тейст: "Азорсь, алянтень Шкайсна – Авраамонь, Исааконь и Иаковонь Шкайсна эвондась тейне и мярьгсь: Мон няине, мезе мархтонт тиендихть Египетса, и сань лездома тейнть.17Мон лихттядязь тинь Египетонь люпштамада ся модав, коса эряйхть ханаанейхне, хеттейхне, аморрейхне, ферезейхне, евейхне и иевусейхне, модав, коса шуди лофца и медь".18Израилень оцюнятне кулхцондсазь сянь, мезе тон азат. Эста тон и Израилень оцюнятне марса моледа Египетонь оцязорти и мярьгода тейнза: "Азорсь, еврейхнень Шкайсна, эвондась тейнек. Сяс нолдамасть минь колма шинь кис шавмодав озксказнень кандома Азорти, эсь Шкаеньконди".19Но Мон содаса: Египетонь оцязорсь аф нолдатядязь тинь шавмодав, кда сонь аф кошардомс вии кядьса.20Сяс Мон венептьса кядезень и эрьхтьса Египетть сембе Эсь дивань тевнень*г мархта, конатнень тисайне тоса. Тяда меле Египетонь оцязорсь нолдатядязь тинь.21Мон ладясайне египтяттнень седиснон кельгозь тя ломаньтналти, и мзярда тинь тутада, тутада аф шавонь кятть:22эрь авась анай шабранц кядьста и кудсонза эряй авать кядьста сиянь и зрнянь паршихть и щапт. Ня щапнень тинь щафтсасть эсь цёрантень и эсь стирентень лангс, и тяфта лихтьсасть египтяттнень козяшиснон».



*а 3:5 иняру – святой

*б 3:14 Евреень кяльса: «ЙХВХ» – «Мон Ся, киян Мон». Тяса Шкайсь панчсесы Моисеенди Эсь лемонц. Тя лемть смузец «Мон Фалу Улян», и сяс мзярда Шкайсь корхтай Эсь колганза, тя няфнесы: Шкайсь фалу ульсь и ули. Сон тиезе сембе масторлангонь и менелень перьфпяльть и семботи макссь эряф, но Сонцень Шкайть аш ушетксоц и аш пец. Тяфта жа Сонь лемоц лятфнесы тейнек: Шкайсь фалу мархтонк и Сонь мялец лездомс тейнек. Сяда тов тя валсь ётафневи кода «Азор».

*в 3:15 Шкайть лемоц: Фалу Улись

*г 3:20 дивань тев – чудо

Глава 4

Шкайсь максы Моисеенди тиендемс дивань тефт

1Моисей мярьгсь каршезонза: «А кда синь аф кемайхть тейне и аф кулхцондсазь валнень, и мярьгихть: "Азорсь ашезь эвондакшне тейть"?»2Азорсь мярьгсь тейнза: «Мезе тонь кядьсот?» Сон мярьгсь каршезонза: «Байдек».3Азорсь мярьгсь: «Ёрдак сонь модать лангс». Моисей ёрдазе байдеконц модать лангс, и ся арась куйкс. Моисей ворьгодсь ваксстонза,4но Азорсь мярьгсь тейнза: «Венептьк кядцень и сявк сонь пулода». Моисей венептезе кяденц, сявозе куйть, и кядьсонза сон арась байдекокс.5«Тянь вельде синь кемайхть: тейть эвондакшнесь Азорсь, атянь-атяснон Шкайсна – Авраамонь Шкаец, Исааконь Шкаец и Иаковонь Шкаец».6Азорсь нинге мярьгсь тейнза: «Навак кядцень повозт». Моисей навазе кяденц повозонза, и мзярда таргазе сонь, няезе, кядец акшемсь наксафты урмать эзда, арась кода лов.7Азорсь тага мярьгсь: «Нинге весть навак кядцень повозт». Моисей тага весть навазе кяденц повозонза, и мзярда таргазе тоста, няезе, кядец меки арась сембе ронгонц лаца.8«Кда синь аф кемайхть тейть и васенце дивань тяштькссь аф полафтсыне мяльснон, эста синь кемайхть омбоце дивань тяштьксти.9А кда ня кафта тяштькснендинге аф кемайхть и тонь валхненьге аф кулхцондсазь, эста амолдак Нилста ведь и пяяртьк сонь модать лангс. Нилста сявф ведсь тиеви веркс модать лангса».

10Моисей мярьгсь Азорти: «Вай, Азор, мон аф маштан лац корхтама. Мон тяфтамкс улень инголинге и тянинге, мзярда Тон корхтат покодицень мархта. Мон корхтан стакаста и кялезе повонды».11Азорсь мярьгсь: «Кие максозе ломанти кургть? Кие тиендьсы ломанть аф корхтайкс али пярявкс, няикс али сокоркс? Дяряй аф Мон, Азорсь?12Тяни архт. Мон улян мархтот, мзярда тон кармат корхтама и тонафтте, мезе азомс».13Но Моисей мярьгсь: «Азор! Эняльдян, кучк киньге лиянь».14Эста Азорсь лаказевсь кяжса Моисеень лангс и мярьгсь: «Кали аш тонь Аарон брадце, кона левиеннетнень эзда? Мон содаса, сон машты лац корхтама. И вага, сон лиссь ни каршезт, и мзярда няйхтянза, седиец пяк кенярди.15Тон кармат корхтама тейнза и путсайть валнень сонь кургозонза, а Мон улян лездыкс тейнть корхтамстонт, и карман тонафнемонт, мезе тиемс.16Сон тонь вастозт кармай корхтама ломаньтналти. Тяфта сон ули тейть кургокс, а тон улят тейнза Шкай вастс.17Сявк кядезт тя байдекть: вельденза кармат тиендема дивань тяштькст».

18Моисей мрдась Иофоронди, эсь атявозенцты, и мярьгсь тейнза: «Монь мялезе мрдамс эсь ломаньтналозти, кона Египетса; ванца, шисот нинге али аф». Иофор мярьгсь Моисеенди: «Мольхть сетьмоши мархта».

Моисей мрдай Египету

19Азорсь мярьгсь Моисеенди Мадиамонь модаса: «Архт, мрдак Египету, сяс мес кулость сембе, кит ёрасть шавомс тонь».20Эста Моисей сявозе рьванц и цёранзон, озафтозень синь ишим лангс и тусь Египетонь мастору. И Моисей сявозе кядезонза Шкаень байдекть.21Азорсь мярьгсь Моисеенди: «Мзярда мрдат Египету, ватт, тиить фараонть инголе сембе тяштькснень, конатнень Мон максыне тейть тиемс. А Мон кевонзафтса фараонть седиенц, и сон аф нолдасы ломаньтналть.22Эста азк фараонти: "Тяфта корхтай Азорсь: Израильсь – Монь васень цёразе.23Мон корхтан тейть: Нолдак цёразень, катк сон моли Тейне сюконяма. А кда аф нолдасак, эста Мон шавса тонь васень цёрацень"».

24Ки лангса, удома лоткама вастса, лиссь тяфта: Азорсь васьфтезе Моисеень и ёразе шавомс сонь.25Эста Сепфора сявсь кевонь пеель, керозе цёранц киськопенц и, токафтомок Моисеень пильгонзонды, мярьгсь: «Тон монь веронь мирдезят».26И Азорсь кадозе Моисеень. Эста Сепфора мярьгсь: «Веронь мирдезе киськопень керомать вельде».

27Азорсь мярьгсь Аарононди: «Архт шавмодав Моисеень васьфтема». Аарон тусь, и васьфтезе Моисеень Шкайть пандонц лангса, и палазе сонь.28Моисей азондозе Аарононди семботь сянь, мезе мархта кучезе сонь Азорсь. Сон тяфта жа азондсь сембе дивань тяштькснень колга, конатнень Азорсь кошардозе тиемс.29Меле Моисей и Аарон мольсть и кочказь Израилень ломаньтналть сембе оцюнянзон.30Аарон азондозень сембе валхнень, конатнень Азорсь корхтазень Моисеенди, и Моисей тиезень дивань тяштькснень ломаньтналть инголе.31Эста ломаньтналсь кемась тейст. И мзярда синь кулезь: Азорсь няезень синь маятамаснон и сась лездома Израилень ломаньтналти, эста синь комафтозь шамаснон модать видес и сюконясть.

Глава 5

Моисей и Аарон фараонть инголет

1Тяда меле Моисей и Аарон састь фараонти и мярьгсть: «Тяфта корхтай Азорсь, Израилень Шкайсь: "Нолдак Монь ломаньтналозень шавмодав Тейне илань ётафтома"».2Но фараонць мярьгсь: «Кие тяфтамсь Азорсь, мес тейне эряви кулхцондомс Сонь кошарксонц и нолдамс Израильть. Мон аф содаса Азорть и аф нолдаса Израильть».3Синь мярьгсть: «Еврейхнень Шкайсна эвондась тейнек. Нолдамасть минь шавмодав колма шинь кис Азорти, Шкаеньконди, озксказнень кандома, афоль куче лангозонк кулофты урма али тор».4Но Египетонь оцязорсь мярьгсь каршезост: «Моисей и Аарон, мес тинь аф макстада ломаттненди покодемс? Тинцьке арда кундада эсь тевозонт».5И фараонць нинге поладозе: «Тя масторса пяк лама тинь ломаньдонт, и тинь нинге мяленте лоткафтомс синь покодемда!»

Фараонць стакалгофтсы еврейхнень покодемаснон

6Сяка шиня фараонць макссь кошаркс ломаньтналть мельге путф ваныхненди и покодемас кошардыхненди, мярьгомок:7«Тячиень шиста тяда макссе ломаньтналти шужярь кирпицень тиеманди, кода максседе тяда инголе. Катк синь синць якайхть и кочксихть эстейст шужярь.8А кирпицьта вешеда кядьстост сняра жа, мзяра тиендсть тяда инголе, тясть кирьфта кирпицнень лувксснон. Синь нолат, сяс и юватькшнихть: "Аряда канттама озксказне Шкаеньконди".9Максода тейст сяда стака тев, катк покодихть и аф кулхцонкшнихть васькафнемат».

10Ломаньтналть мельге путф ваныхне и покодемас кошардыхне мольсть ломаньтналти и мярьгсть: «Тяфта корхтай фараонць: "Мон оду аф максан тейнть шужярь.11Тинць кочкседа эстейнть шужярь, коста мутада, а покодеманте ляткшни стамка, кодама ульсь, мезевок эздонза аф кирьфтави"».12Эста ломаньтналсь срадсь-тусь Египетонь масторть келес шужярть вастс нуфтолонь*а кочкама.13Мельгаст путф ваныхне эряскофнезь синь, корхнемок: «Эрь шиня тиендеда сняра жа кирпиць, мзяра тиендеде инголи, мзярда ульсь шужяренте».14А покодемас кошардыхнень, конатнень фараононь ваныхне кочказь Израилень ломаньтналста, пикссекшнезь и корхнесть тейст: «Мес исяк и тячи тинь ашеде тие сняра жа кирпиць, мзяра тиендеде тяда инголи?»15Покодемас кошардыхне, конат кочкафтольхть Израилень ломаньтналста, састь и авардезь корхтасть фараонти: «Мес тон тяфта тиендят эсь покодихнень мархта?16Шужярь тейнек аф макссихть, а кирпицть, корхтайхть, тиендеда. И ванк, тонь покодихнень пикссесазь, хуш тяса муворуфтама аф минь, а тонь ломаттне».17Но фараонць мярьгсь: «Тинь нолатада, пяк нолатада, сяс и корхнетяда: "Аряда канттама Азорти озксказне".18Арда покодеда! Шужярь тейнть аф максыхть, а кирпицьта тиендеда мзяра мярькф».19Покодемас кошардыхне, конат кочкафтольхть Израилень ломаньтналста, шарьхкодсть, синь тевсна кальдяфт, сяс мес тейст азфоль: «Тясть кирьфне кирпицнень лувксснон. Катк тиендихть сняра, мзяра ладяф эрь шити».20Фараонть ширде лисемда меле синь васедсть Моисеень и Аарононь мархта, конат учсезь синь.21Покодихне мярьгсть тейст: «Азорсь няйсы тинь тевонтень и судендатядязь тинь сянкса, мес тиемасть минь аерксокс фараонть и сонь покодиензон сельминголе. Тинь максоде синь кядезост тор минь шавомс».

22Моисей пшкядсь Азорти, мярьгомок: «Азор! Мезенди Тон вятить тя ломаньтналть тяшкава оцю кальдявс? Мезенди Тон кучемайть монь?23Вдь ся пингста, кода мон сань фараонти и корхтань мархтонза Тонь лемстот, сон кармась сяда казямста тиендема тя ломаньтналть мархта. А идемс – Тон ашить иде Эсь ломаньтналцень».



*а 5:12 нуфтол – жниво, жнива; остатки стеблей сжатых злаков на поле

Глава 6

Шкайсь одкстомфтсы надияфтоманц

1Но Азорсь мярьгсь Моисеенди: «Тяни тон няйсак, мезе Мон тиян фараонть мархта. Монь вии кядезе кошардсы сонь нолдамс Израилень ломаттнень, и Монь вии кядезень кошардоманц вельде сон мянь паньцыне синь эсь масторстонза».2Шкайсь мярьгсь Моисеенди: «Мон Азорсь.3Мон эвондакшнень Авраамонди, Исааконди и Иаковонди кода Сембонь Кирди Шкай, но «Азор»*а лемозень ашине панжа тейст.4Мон ладяйне мархтост Эсь сотксозень и надияфтонь тейст максомс Ханаанонь модать, ся модать, коса синь эрясть ширде саф ломанькс.5И тяни Мон кулине Израилень ломаньтналть куфцеманц Египетонь урексшить ала; и Мон лятфтайне сотксозень.6Сяс азк Израилень ломаньтналти: "Мон Азорсь, и Мон лихттядязь тинь египтяттнень ашкснон алда, мянтьфттядязь синь урексшидост и идетядязь кепотьф кядезень и инь оцю суднень вельде.7Мон сяфтядязь тинь Эстейне ломаньтналкс и улян тейнть Шкайкс, и тинь содасасть: Мон Азорсь, тинь Шкаенте, кона лихтедязь тинь Египетонь урексшить ашконц алда.8Мон сувафттядязь тинь ся модав, конань Мон кепотьф кятть варань максомс Авраамонди, Исааконди и Иаковонди. Мон максса сонь тейнть уликс-парокс. Мон Азорсь"».

9Моисей азозень ня валхнень Израилень ломаттненди, но синь ашезь кулхцонда сонь, сяс мес синь ваймосна тапафоль пяк стака покодемаса.10Эста Азорсь мярьгсь Моисеенди:11«Мольхть и мярьк фараонти, Египетонь оцязорти, катк нолдасы Израилень ломаньтналть эсь масторстонза».12Моисей мярьгсь Азорть каршес: «Ватт, Израилень ломаньтналське аф кулхцонды эсон, кода эста фараонць кулхцондсамань? Мон корхтамонга мазыста аф маштан».13Но Азорсь кошардозень Моисеень и Аарононь молемс Израилень ломаньтналти и фараонти, Египетонь оцязорти, и лихтемс Израилень ломаньтналть Египетонь масторста.

Моисеень и Аарононь шачема юромсна

14Вагот израильтяттнень юромснон ушедысна: Рувимонь, Израилень васень цёранц, ульсть цёранза Ханох, Фаллу, Хецрон и Харми. Тя Рувимонь тналонза.15Симеононь цёранза ульсть Иемуил, Иамин, Огад, Иахин, Цохар и Саул, ханаанеянь авать цёрац. Тя Симеононь тналонза.16Вага Левиень цёранзон лемсна, шачема юромснон коряс: Гирсон, Кааф и Мерари. Левий эрясь сяда колмогемонь сисем киза.17Гирсононь цёранза: Ливни и Шимеи, и синь тналсна.18Каафонь цёранза: Амрам, Ицгар, Хеврон и Узиил. Кааф эрясь сяда колмогемонь колма киза.19Мераринь цёранза: Махли и Муши. Тя Левиень тналонза эсь шачема юромснон коряс.20Амрам сявозе рьвакс эсь аканц, Иохаведань. Сон шачфтозень тейнза Аарононь и Моисеень. Амрам эрясь сяда колмогемонь сисем киза.21Ицгаронь цёранза: Корей, Нефег и Зихри.22Узиилонь цёранза: Мисаил, Елцафан и Сифри.23Аарон сявозе рьвакс Елисаветань, Аминадавонь стиренц и Наассононь сазоронц. Сон шачфтозень Аарононди Надавонь, Авиудонь, Елеазаронь и Ифамаронь.24Кореень цёранза: Асир, Елкана и Авиасаф. Тя Кореень тналонза.25Елеазар, Аарононь цёрац, сявсь эстейнза рьвя Футиилонь стирензон эзда, и сон шачфтозе тейнза Финеесонь. Нят левиеннетнень юромснон ушедысна эсь тналснон коряс.

26Аарон и Моисей – нят сят, конатненди Азорсь мярьгсь: «Лихтесть Израилень ломаньтналть Египетонь масторста юромснон коряс».27Тя синь, Аарон и Моисей, корхтасть фараонти, Египетонь оцязорти, Израилень ломаньтналть Египетста лихтеманц колга.

28И ся пингть, мзярда Азорсь корхтась Моисеенди Египетонь масторса,29Азорсь мярьгсь Моисеенди: «Мон Азорсь! Азк фараонти, Египетонь оцязорти, семботь, мезе Мон корхтан тейть».30Но Моисей мярьгсь Азорть каршес: «Мон аф маштан мазыста корхтама, кода фараонць кармай кулхцондомон?»



*а 6:3 Ванк Лисема (Исход) 3:14.

Глава 7

Шкайсь кемокстасы Моисеень

1Азорсь мярьгсь Моисеенди: «Ватт, Мон путыхтень тонь Шкайкс фараонти, а Аарон брадце ули тонь пророкце:2тон азсак семботь, мезе Мон мярьган азомда, а Аарон брадце мярьги фараонти: катк сон нолдасы Израилень ломаньтналть эсь масторстонза.3Но Мон кевонзафтса фараонть седиенц, и хуш Мон тисайне Египетонь масторса ламоц дивань тяштьксонень и дивань тевнень,4фараонць сяка аф кулхцонттядязь тинь. Эста Мон кеподьса Эсь кядезень Египетть лангс и оцю суттнень вийса лихтьса Эсь ушмовиезень, Израилень ломаньтналозень, Египетонь масторста.5Мзярда Мон кеподьса Эсь кядезень Египетть лангс и лихтьса тоста Израилень ломаньтналть, эста Египетонь ломаттне содасазь: Мон Азорсь».6Моисей и Аарон тисть стане, кода Азорсь кошардозень синь.7Моисеенди ульсь кафксогемонь киза, а Аарононди кафксогемонь колма, мзярда синь корхтасть фараонть мархта.

8Азорсь мярьгсь Моисеенди и Аарононди:9«Кда фараонць мярьги тейнть: "Тиеда дивань тев", эста тон, Моисей, мярьк Аарононди: "Сявк байдекцень и ёрдак сонь фараонть инголи", – байдексь тиеви куйкс».10Моисей и Аарон састь фараонти и тисть стане, кода кошардозень Азорсь. Аарон ёрдазе эсь байдеконц фараонть и сонь покодиензон инголи, и байдексь тиевсь куйкс.11Эста фараонць тердсь смузюфт-содайхть и колдутт, и Египетонь колдуттне эсь колдувамаснон вельде тиезь сякоть:12эрсь эздост ёрдазе байдеконц, и эрь байдексь тиевсь куйкс. Но Аарононь байдекоц нилезень синь байдекснон.13Фараонть седиец сякокс кевонзась, и кода Азорсь азозе – сон ашезень кулхцонда синь.

Васенце кальдявсь: версь

14Азорсь мярьгсь Моисеенди: «Фараонть седиец кевонзаф, сонь аш мялец нолдамс ломаньтналть.15Ванды шобдава мольхть фараонти и, мзярда сон лиси ведти, арак кинц лангс Нилть трваса, и сявк кядезт байдекть, кона тиендевсь куйкс.16Мярьк фараонти: "Азорсь, еврейхнень Шкайсна, кучемань монь азомс тейть: Нолдак Монь ломаньтналозень, катк сон сюконяй Тейне шавмодаса. Но тон тянемс ашить кулхцонда Сонь.17Тяфта корхтай Азорсь: Мон Азорсь. Тон содасак тянь ва мезьста: мон вачкодян тя байдекса, кона кядьсон, Нил ляйть веденц ланга, и ведсь тиеви веркс.18Калхне ляйса кулыхть, ляйсь шинияй, и Египетонь ломаттне кармайхть туткодома эздонза симома"».19Азорсь мярьгсь Моисеенди: «Мярьк Аарононди: "Сявк байдекцень и венептьк сонь египтяттнень ведьснон шири: ляйхнень, шудерькснень, эрьхкнень и эрь кодама васттнень шири, коса ули ведь, – и синь тиевихть веркс. Версь кармай улема сембе Египетонь масторса, эрь шуфтонь и кевонь кукшеньцонга"».

20Моисей и Аарон тисть стане, кода кошардозень Азорсь. Аарон кеподезе байдеконц фараонть и сонь покодиензон сельминголе, вачкодезе мархтонза Нилть веденц, и сембе ведсь ляйса тиевсь веркс.21Калхне ляйса кулость, ляйсь шиниясь и египтяттненди ашель кода симомс сонь ведьтонза. Версь ульсь сембе вастова Египетса.22Но Египетонь колдуттневок эсь колдувамаснон вельде тиезь тякоть, и фараонть седиец кевонзась, и сон ашезень кулхцонда Моисеень и Аарононь, кода и мярьгсь Азорсь.23Фараонць шарфтсь эздост и тусь куду. И тявок ашезе тока сонь седиенц.24А сембе египтяттне кармасть шувондома Нил ляйть ваксса лихтибрят, вешендсть симомс кондясти ведь, сяс мес Нилонь ведьта ашель кода симомс.

25Ётась сисем шит сяда меле, кода Шкайсь гастязе ляйть.

Омбоце кальдявсь: ватракшт

1Азорсь мярьгсь Моисеенди: «Архт фараонти и мярьк тейнза: "Тяфта корхтай Азорсь: Нолдак Монь ломаньтналозень, катк моли Тейне сюконяма.2А кда тон аф кулхцондсамак и аф нолдасак сонь, эста, ватт, Мон кучан сембе аймакцень лангс ватракшт.3Нилсь кармай кзмолдома ватракшса. Синь лисихть Нилста и сувайхть кудботмозт, кудбяльксозт, коса утцят, удома вастозт, покодихнень и ломаньтналцень кудозост, пянакудозт и кшинь ичема парезт.4Ватракшне кармайхть комотнема лангозт, ломаньтналцень и сембе покодихнень лангс"».5И Азорсь мярьгсь Моисеенди: «Мярьк Аарононди: "Венептьк кядцень и байдекцень ляйхнень, шудерькснень и эрьхкнень шири, лихтить ватракшнень Египетонь масторть лангс"».6Аарон венептезе кяденц Египетонь веттнень шири, и эздост лиссть ватракшт, конат вельхтязь Египетонь масторть лангонц.7Сякоть, эсь колдувамаснон вельде, тиезь колдуттневок, лихтезь ватракшнень Египетонь масторть лангс.

8Фараонць тердезень Моисеень и Аарононь и мярьгсь: «Озондода Азорти, катк Сон сявсыне ватракшнень эздон и ломаньтналозень эзда, и мон нолдаса Израилень ломаньтналть Азорти озксказнень кандома».9Моисей мярьгсь фараонти: «Тонць ладяк пингть, мзярда тейне озондома инксот, покодихнень инкса и ломаньтналцень инкса, и ся пингть ватракшне туйхть эздот, кудстот, и лядыхть аньцек Нилса».10Фараонць мярьгсь: «Ванды». Моисей мярьгсь каршезонза: «Ули тонь валцень коряс. Тянь вельде тон содасак: аш кивок минь Азор Шкаеньконь лаца.11Ватракшне туйхть эздот, куттнень эзда, покодихнень эзда и ломаньтналцень эздовок. Аньцек Нилса синь кадовихть».12Моисей и Аарон лиссть фараонть эзда, и Моисей эняльгодсь Азорти ватракшнень кувалма, конатнень Сон кучезень фараонть лангс.13Азорсь тись Моисеень валонц коряс, и ватракшне кулость куттнень, пирьфнень и паксятнень эса.14Синь кочказь оцю марга, и масторть келес кеподсь шине.15Но мзярда фараонць няезе: арась сяда тёждя, сон кевонзафтозе седиенц и ашезень кулхцонда Моисеень и Аарононь, кода и мярьгондсь Азорсь.

Колмоце кальдявсь: карунят

16Азорсь мярьгсь Моисеенди: «Мярьк Аарононди: "Венептьк байдекцень и калтатьк сонь модань пульть ланга, и модань пульсь тиеви карунякс Египетонь масторть келес"».17Синь тяфта и тисть: Аарон венептезе кяденц и байдекса калтадсь модапуль ланга, и эвондасть карунят ломаттнень и жувататнень лангса. Модань сембе пульсь тиевсь карунякс Египетонь масторть келес.18Колдуттневок эсь колдувамаснон вельде ёрасть тиемс карунят, но синь изь лисе. Карунятне ульсть ломаттнень и жувататнень лангса.19Эста колдуттне мярьгсть фараонти: «Тянь тиезе Шкайть кядец». Но фараонть седиец кевонзась, и сон ашезень кулхцонда синь, кода и мярьгондсь Азорсь.

Нилеце кальдявсь: пуропт

20Тяда меле Азорсь мярьгсь Моисеенди: «Ванды стяк варьхмодемшовор и, мзярда фараонць моли ляйти, эвондак шаманц инголе, и азк тейнза: "Тяфта корхтай Азорсь: Нолдак Монь ломаньтналозень, катк сон моли Тейне сюконяма.21А кда аф нолдасак ломаньтналозень, эста, ватт, Мон кучан пуропт тонь лангозт, покодихнень и ломаньтналцень лангс, и кудботмозт. Египтяттнень кудсна и модась, конань лангса синь эряйхть, пяшкодихть пуромса.22Но ся шиня Мон ванфтса пуромда Гесем модать, коса эряй Монь ломаньтналозе, и тоса аф улихть пуропт. Тянь вельде тон содасак: Мон Азорсь масторлангса.23Мон явфтса Эсь ломаньтналозень тонь ломаньтналцень эзда. Тя дивань тяштькссь ули тиф ванды"».24Азорсь тяфта и тись: лийкстась пяк лама пуромда фараонть кудозонза, покодиензон кудозост и сембе Египетонь масторть лангс. Масторсь юмсесь-арсесь пуропнень эзда.25Эста фараонць тердезень Моисеень и Аарононь и мярьгсь: «Арда, кандода озксказне Шкаентенди, аньцек тиесть тянь тяса, Египетонь масторса».26Но Моисей мярьгсь: «Тейнек аш кода тянь тиемс, сяс мес Египетонь эряйхне туткодыхть озксказненьконь эзда, конань минь ёратама кандомс Азорти, Шкаеньконди. Кда минь канттама стама озксказне, конань эзда туткодыхть Египетонь ломаттне, дяряй эста синь аф шавсамазь минь кевса?27Тейнек эряви молемс шавмодав, колма шинь кис, и тоса кандомс Азорти, Шкаеньконди, озксказне стане, кода Сон мярьги тейнек».28Фараонць мярьгсь: «Мон нолдатядязь тинь озксказнень кандома Азорти, Шкаентенди, аньцек тяда тушенда ичкози. Озондода монь инксон».29Моисей мярьгсь: «Мзярда мон лисян ширдет, эста озондан Азорти, и ванды пуропне кадсазь фараонть, сонь покодиензон, сонь ломаньтналонцка. Аньцек катк фараонць лоткай васькафнемонк и катк аф шорси ломаньтналоньконди молемс Азорти озксказнень кандома».30Моисей лиссь фараонть эзда и озондсь Азорти.31Азорсь тись Моисеень валонц коряс, сявозень пуропнень фараонть эзда, сонь покодиензон и ломаньтналонц эзда: фкявок пуром ашезь ляда.32Но фараонць кевонзафтозе седиенц и тага ашезе нолда ломаньтналть.




МОИСЕЕНЬ ОМБОЦЕ КНИГАЦ

Глава 9

Ветеце кальдявсь: жуватань урадомась

1Азорсь мярьгсь Моисеенди: «Архт фараонти и азк тейнза: "Тяфта корхтай Азорсь, еврейхнень Шкайсна: Нолдак Монь ломаньтналозень, катк сон моли Тейне сюконяма.2А кда тонь аф ули мяльце нолдамс сонь, и тага кармат кирнемонза,3эста, ватт, Азорть кядец прафтсыне тонь жувататнень, конат паксясот: алашатнень, ишипнень, верблюттнень, тракснень-букатнень и учатнень-сяватнень. Лангозост прай пяк стака кулофты урма.4Ся пингть Азорсь явфтсыне Израилень жувататнень Египетонь жувататнень эзда. Израилень ломаньтналть жуватанзон эзда аф кулы фкявок"».5Азорсь ладясь пинге и мярьгсь: «Ванды Азорсь тисы тянь тя масторса».6Омбоце шиня Азорсь тиезе тянь. Кулость Египетонь сембе кудонь жувататне, а Израилень ломаньтналть жуватанзон эзда фкявок ашезь кула.7Мзярда фараонць кучсь содамс тянь колга, тейнза пачфтезь: «Виде, Израилень ломаньтналть жуватанзон эзда фкявок ашезь кула». Но фараонть седиец кевонзась, и сон ашезе нолда ломаньтналть.

Котоце кальдявсь: сыияфкст

8Азорсь мярьгсь Моисеенди и Аарононди: «Сявода пянакудста пяшксе курмозень кулу, и катк Моисей фараонть инголе ёрдасы кулуть менели.9Кулусь тиеви пулькс, кона срады сембе Египетонь масторга, и сембе Египетса ломаттнень и кудонь жувататнень ронгснон лангса лисихть сяряди сыияфкст».10Синь сявсть пянакудста кулу и арасть фараонть инголи. Моисей ёрдазе кулуть менели, и сяряди сыияфксне лисендсть ломаттнень и кудонь жувататнень ронгснон лангса.11Сыияфкснень сюнеда колдуттне мезевок исть тиев Моисеень каршес, сяс мес лангсост и Египетонь сембе ломаттнень лангса ульсть сыияфкст.12Но Азорсь кевонзафтозе фараонть седиенц, и сон ашезень кулхцонда синь, кода и мярьгондсь Азорсь Моисеенди.

Сисемце кальдявсь: цярахман

13Азорсь мярьгсь Моисеенди: «Ванды стяк варьхмодемшовор, листь фараонть инголи и мярьк тейнза: "Тяфта корхтай Азорсь, еврейхнень Шкайсна: Нолдак Монь ломаньтналозень, катк сон сюконяй Тейне,14афток тяни Мон кучсайне лангозт, тонь покодихнень и ломаньтналцень лангс сембе кальдяфнень: содалить, масторлангса аш кивок Монь лацон.15Кда Мон венептелине кядезень и кучелине лангозт и ломаньтналцень лангс кулофты урманень, эста тон улелеть машфтф масторлангста.16Но Мон ванфтыхтень тонь, сяс мес мялезе няфтемс тейть Эсь виезень, и тянь вельде Монь лемозе арай содаф сембе масторлангть келес.17Тон нинге тянемс кепсесак пряцень Монь ломаньтналозень инголе и молят каршек, аф нолямок сонь?18Ватт, ванды тяка пингть Мон кучан пяк оцю цярахман, конань лаца ашель Египетса ся пингста сявомок, мзярда сонь тиезь-стяфтозь, и тяниень пингть самс.19Сяс тяни кучт ломатть кочкамс лата алу стадатнень и сембоцень, мезсь паксяса. Сембе ломаттнень и жувататнень лангс, конат лядыхть паксяв и аф кяшихть куду, прай цярахман, и синь кулыхть"».20Фараонть ся покодиенза, конат пельсть Азорть валдонза, куроконе кочказь эсь покодиснон и жуватаснон кудга-кардова,21а кит ашезь шарфта седиснон Азорть валонцты, сят кадозь эсь покодиснон и жуватаснон паксяса.

22Азорсь мярьгсь Моисеенди: «Венептьк кядцень менельти, и цярахманць прай сембе Египетонь масторть лангс, ломаттнень, жувататнень и сембе паксянь тишетнень лангс Египетонь масторса».23Моисей венептезе байдеконц менельти, и Азорсь кучсь атям и цярахман, и ёндолсь цяпиесь масторть лангс. Азорсь прафтозе цярахманть Египетонь масторть лангс.24Мольсь цярахман, и ёндолсь кфчиесь цярахманть молемста. Тяфтама вии цярахман ашель сембе Египетонь масторса ся пингста сявомок, кода Египетонь ломаньтналсь кармась эряма тоса.25Цярахманць машфтозе-тапазе Египетонь масторть келес семботь, мезсь ульсь паксяса, ломаттненьге, жувататненьге; сон тапазе паксянь сембе тишеть и синнезень паксянь сембе шуфттнень.26Аньцек Гесем модаса, коса эрясь Израилень ломаньтналсь, ашель цярахман.

27Фараонць кучсь Моисеень и Аарононь мельге, тердезень и мярьгсь тейст: «Тяни мон тиень пеже. Азорсь виде, а мон и монь ломаньтналозе муворуфтама.28Озондода Азорти, лотказа Шкаень атямсь и цярахманць, и эста мон нолдатядязь тинь и оду аф карман кирнемонт».29Моисей мярьгсь тейнза: «Кодак аньцек мон лисян ошста и кеподьсайне кяднень Азорти, эста лоткай атямсь, и цярахманга оду аф ули. Тянь вельде тон содасак: масторсь Азорть кядьса.30Но мон содаса, тон и тонь покодихне тянемс аф пельхтяда Азор Шкайть эзда».

31Иляназсь*а и шужсь*б тапафт цярахманца, сяс мес шужсь кенерсь нолдамс сёропрят, а иляназсь панжемс.32А тозерсь и вишсь*в апак тапакт цярахманца, сяс мес синь сяда меле каяйхть пилькст.

33Моисей лиссь фараонть ширде, тусь ошста и кеподезень кядензон Азорти. Эста атямсь и цярахманць лоткасть, пиземське лоткась молемда масторть лангс.34Мзярда фараонць няезе: пиземсь, цярахманць и атямсь лоткасть, сон поладозе пежень тиеманц, и сон сонць и сонь покодиенза кевонзафтозь эсь седиснон.35Фараонть седиец ульсь кевонзаф, и сон ашезе нолда Израилень ломаньтналть, кода и мярьгондсь Азорсь Моисеень вельде.



*а 9:31 иляназ – лён

*б 9:31 шуж – ячмень

*в 9:32 виш – полба; один из видов пшеницы

Глава 10

Кафксоце кальдявсь: циледихть

1Азорсь мярьгсь Моисеенди: «Архт фараонти. Мон кевонзафтыне сонь седиенц и покодиензон седиснон, сяс мес тянь вельде Мон няфтьсайне дивань тяштьксонень синь ётксост,2и меле тон кармат азонкшнема цёрацти и унокцти сянь колга, мезе Мон тиень Египетса, и ся дивань тяштьксонень колга, конатнень Мон няфтине тоса. Тяфта тинь содасасть – Мон Азорсь».3Моисей и Аарон састь фараонти и мярьгсть тейнза: «Тяфта корхтай Азорсь, еврейхнень Шкайсна: "Мзярс нинге кармат прянь кепсезь молема Тейне каршек? Нолдак Монь ломаньтналозень, катк сон моли Тейне сюконяма.4А кда аф нолдасак ломаньтналозень, эста ватт, ванды Мон кучан циледихть аймакцень лангс.5Синь вельхтясазь модать лангонц, нльне модаське аф кармай няевома. Синь сивсазь сянь, мезе лядсь-ванфтовсь цярахманда меле. Тяфта жа синь порьсазь сембе шуфттнень, конат касыхть тинь паксясонт.6Циледихне пяшкодьсазь тонь куттнень, тонь сембе покодихнень и сембе Египетонь эряйхнень кудснон. Тяфтама исть няенде аф алянте, аф атянь-атянте ся шиста сявомок, кода синь састь эряма тя масторти, и мянь тячиень шить самс"». Моисей шарфтсь и тусь фараонть эзда.

7Эста фараонть покодиенза мярьгсть фараонти: «Ламос нинге сон кармай маятафнемонк? Нолдайть ня ломаттнень, катк синь молихть и сюконяйхть Азорти, Шкайснонды. Дяряй тон нинге аф няйсак: Египетсь юмси-арси?»8Моисеень и Аарононь мрдафтозь фараонти, и фараонць мярьгсь тейст: «Арда и сюконяда Азорти, эсь Шкаентенди. Аньцек кит-кит эздонт молихть?»9Моисей мярьгсь: «Минь сембе мольхтяма, оттневок, сиретневок. Минь мольхтяма цёраньконь и стиреньконь мархта, учаньконь-сяваньконь и траксоньконь-буканьконь мархта, сяс мес минь ётафттама Азорти ила».10Фараонць мярьгсь тейст: «Катк Азорсь ули мархтонт станя же, кода мон нолдасайне мархтонт идентень. Мон няйса, тинь седисонт каннетяда аф пара тев!11Аф! Катк аньцек алянте молихть и сюконяйхть Азорти стане, кода тинь вешеде кядьстон». И синь панезь фараонть эзда.

12Эста Азорсь мярьгсь Моисеенди: «Венептьк кядцень Египетонь масторть шири, и катк циледихне врьгятихть Египетть лангс, и сивсазь сембе модань касыкснень, семботь, мезсь ванфтовсь цярахманда меле».13Моисей венептезе байдеконц Египетонь масторть шири, и Азорсь кучсь ся масторть лангс шинь стяма ширдень варма, кона уфась шиньберьф и веньберьф. Мзярда сась шобдавась, шинь стяма ширдень вармась усксь циледихть.14Циледихне вргятсть сембе Египетонь масторть лангс и пяк оцю лувксса вельхтязь сембе модать. Тяда инголе тняра циледи вестевок ашель, и тяда мелевок аф ули.15Синь сяшкава вельхтязь сембе модать лангонц, нльне модась ашезь няев. Синь сивозь модань сембе касыкснень и шуфтста сембе имошнень, конат ванфтовсть цярахманда меле. Сембе Египетонь масторса ашезь ляда мезевок сянгяря: аф шуфттнень лангса, аф паксянь тишеса.

16Эста фараонць курокста тертьфтезень Моисеень и Аарононь и мярьгсь: «Мон тиень пеже Азорть, тинь Шкаентень, инголе и тинь инголент.17Тяни мон эняльдян, тага весть нолдасть монь пежезень и озондода Азорти, эсь Шкаентенди, катк сявсы монь эздон тя куломань зиянть».18Моисей лиссь фараонть ширде и озондсь Азорти.19И Азорсь кучсь шинь валгома ширде пяк вии варма, кона салазень циледихнень и ёрдазень синь Якстерь оцюведти. Сембе Египетонь масторса ашезь ляда фкявок циледи.20Но Азорсь кевонзафтозе фараонть седиенц, и сон ашезе нолда Израилень ломаньтналть.

Вейхксоце кальдявсь: шобдась

21Азорсь мярьгсь Моисеенди: «Венептьк кядцень менельти, и Египетонь масторть лангс валги шобда, пяк туста шобда».22Моисей венептезе кяденц менельти, и сембе Египетть лангс валгсь туста шобда, кона кирдсь колма шит.23Ломаттне ашесть няе фкя-фкянь, и колма шит кивок ашезь стякшне эсь вастстонза. Валдоль аньцек тоса, коса эрясь Израилень ломаньтналсь.

24Фараонць тердезе Моисеень и мярьгсь: «Арда сюконяда Азорти. Идентевок катк молихть мархтонт, но учанте, сяванте, траксонте и буканте катк лядыхть тяса».25Но Моисей мярьгсь каршезонза: «Максыть тейнек жуватаньконьге, вдь тейнек эряви кандомс озксказнет и марнек плхтамань озксказнет Азорти, Шкаеньконди.26Катк стаданьке молихть мархтонк, и фкявок жувата тяза ляда тяса, сяс мес синь эздост минь сяфтяма озксказненди Азорти, Шкаеньконди. Mзярс минь аф сатама тов, минь аф содасаськ, мезе кандомс Азорти озксказненди».27Но Азорсь кевонзафтозе фараонть седиенц, и сонь ашель мялец нолдамс синь.28Фараонць мярьгсь тейнза: «Тук эздон, и ватт, оду тят сашенда монь сельминголен. Ся шиня, мзярда няйсак монь шамазень, тон кулат».29Моисей мярьгсь каршезонза: «Кода тон азыть, стане и ули. Мон оду аф няйса тон шамацень».

Глава 11

Мекольце кальдявсь

1Азорсь мярьгсь Моисеенди: «Мон кучан нинге фкя кальдяв фараонть и Египетонь ломаттнень лангс. Тяда меле сон нолдатядязь тинь тяста, и аф аньцек нолдатядязь, но панезь паттядязь.2А тон мярьк ломаньтналти, катк эрсь, аляське-аваське, анай шабранц кядьста сиянь и зрнянь паршихть».3И Азорсь ладязень Египетонь ломаттнень седиснон кельгозь Эсь ломаньтналонцты. Тяфта жа Моисееньге Египетонь ломаньтналсь и фараонть покодиенза лувозь оцю ломанькс Египетонь масторса.

4Моисей мярьгсь фараонти: «Тяфта корхтай Азорсь: "Пялевеста Мон ётан Египетонь масторга,5и эста кулыхть сембе васень шачф цёратне Египетонь масторса, оцязорондай фараонть васень шачф цёранц эзда сявомок и яжама кефнень видеса покоди авауреть васень шачф цёранц самс, и кудонь жувататнень эзда сембе васень шачф атялефксне.6Сембе Египетонь масторть келес кеподи пяк оцю авардема, кодама вестевок ашель и оду афи ули.7А Израилень ломаньтналть и синь жуватаснон лангс пинеське аф увазеви". Тянь вельде тинь содасасть: Азорсь тии явфтома Египетонь ломаттнень и Израиленнетнень ёткса.8Сембе тонь покодихне сайхть тейне, сюконяйхть инголен и мярьгихть: "Листь тяста, тон и сембе ломаньтналце, конань тон вятьсак". Тяда меле мон лисян». И Моисей кяжиста тусь фараонть эзда.

9Азорсь мярьгсь Моисеенди: «Фараонць аф кулхцонтядязь тинь, тя эряви вага мезенди: сяда лама дивань тевдон улель тиф Египетонь масторса».10Моисей и Аарон тиезь сембе ня дивань тефнень фараонть инголе. Но Азорсь кевонзафтозе фараонть седиенц, и сон ашезе нолда Израилень ломаньтналть эсь масторстонза.

Глава 12

Очижинь илась

1Тяда меле Азорсь мярьгсь Моисеенди и Аарононди Египетонь масторса:2«Катк тя ковсь*а ули тейнть васень ковкс сембе кофнень ёткста, кизоти ушетксокс.3Азость Израилень ломаньтналть сембе пуромксонцты: тя ковть кемонце шистонза катк эрь кудазорсь сяви эстейнза и кудэряензонды фкя вероз, фкя вероз сембе кудонц лангс.4А кда кудэряйдонза аф лама и тейст аф сивови верозсь, эста катк сявсы верозть маласа эряй шабранц мархта марса. И катк сявсы мяльс сянь, мзяронь ломань эряй кудсост и мзяра эрь ломанти сивови тя верозть эзда.5Верозсь улеза афсатыксфтома, атяверозкс и фкя кизоннекс. Сявость сонь учатнень али сяватнень эзда.6Ванфтость сонь тя ковть кемнилиеце шинц самс, а меле эрь кудазорсь, Израилень ломаньтналть пуромксстонза, катк печксы верозонц илядень шобдаса.7Катк сявихть сонь веронц эзда и ся верса вадьсазь кафцьке кенкш касякнень и кенкш прять ся куттнень эса, коса кармайхть ярхцама верозда.8Верозть сиволец эряви сивомс сяка веня, толса рястафста, сяпи тише и аф шапама кши*б мархта.9Тяда ярхца эздонза верокста али ведьса пидефста, но марнек рястасть сонь тол лангса: прянек, пильгонек, потмасюлонек.10Тяда кадонда эздонза шобдавати мезевок, а сянь, мезе ляды верозть эзда шобдавать самс, плхтасть толса.11Ярхцада эздонза тяфта: катк перьфонте улихть карксафт, каренте улихть пильгсонт и байдеконте – кядьсонт. Ярхцада эздонза эрязста: тя Азорть Очижиц.12А Мон ся веня ётан Египетонь масторга и кулофтса эрь васень шачфть Египетонь масторса, ломаттнень цёрашабаснон эзда сявомок и жуватань атялефкснень самс, и Египетонь сембе шкайхнень лангса тиян суд. Мон Азорсь.13Версь ули тяштьксокс куттнень лангса, коса тинь ульхтяда. Верть няемста Мон ётан вакскант, и куломась аф токатядязь тинь, мзярда Мон кучан тяфтама кальдяв Египетонь масторть лангс.14Катк тя шись ули тейнть лятфнемшикс. Ётафнеда тя шиня Азорти ила юромста юромс молезь. Тя пефтома пингонь ладяфкс.15Сисем шит ярхцада аф шапама кшида. Васенце шистокиге урядасть кудстонт шапафтомать, сяс мес эрсь, кие васенце шиста сявомок сисемце шить самс ярхцай кшида, кона ичф шапафтома лангса, ся ули паньф Израильста.16Васенце шиста кочкада иняру пуромкс, и сисемце шистовок кочкада иняру пуромкс: ня шитнень аф мярьгондеви тиендемс кодамок тев, ярхцамбялень анокламда башка. Аньцек тянь мярьгондеви тиендемс тейнть.17Ётафнесть аф шапама кшинь илать, сяс мес самай тя шиня Мон лихтедязь тинь, кода ушмовий, Египетонь масторста. Юромста юромс молезь ётафнесть тя шить, – тя пефтома пингонь ладяфкс.18Ярхцада аф шапама кшида васенце ковть кемнилиеце шинц илядьстонза и сяка ковть комсь васенце шинц иляденц самс.19Сисем шит тяза уле кудсонт шапафтома, сяс мес ся, кие кармай ярхцама кшида, кона ичф шапафтома лангса, ули паньф Израилень ломаньтналть пуромксстонза, аф ваномок, сон ширде саф ломань али шачф тя масторса.20Тяда ярхца мезьдовок, мезсь ичф шапафтомаса. Коса тинь афоледе уле, ярхцада аф шапама кшида».

21Моисей тердезень сембе Израилень оцюнятнень и мярьгсь тейст: «Моледа и кочкада вероз, эрсь кудсонза эряензонды, и печкода очижинь озксказне.22Меле сявода иссоп тишень пусма и начфтость сонь верса, кона кочкаф шавас. Вадесть верса кенкш прять и кафцьке кенкш касякнень. И катк кивок эздонт аф лисенди кудстонза шобдавать самс,23сяс мес Азорсь моли Египетть машфтома. Мзярда Сон няйсы верса ватьф кенкш прять и кафцьке кенкш касякнень, эста Сон ётай ня кенкшнень вакска и аф максы машфтыти сувамс кудозонт и шавомс тинь.24Ванфнесть тянь кода кой, кона максф тейнть и тинь юромонь поладыентенди пефтома пингс.25Мзярда суватада ся модати, конань Азорсь макссы тейнть, кода Сон и корхнесь, пяшкотькшнесть тя обуцять.26Мзярда тинь иденте мярьгихть тейнть: "Кодама тя обуцять смузец?",27азость: "Тя очижинь озксказне Азорти, кона ётась Израилень ломаттнень кудснон вакска Египетса. Сон шавондозень Египетонь ломаттнень, а минь кудоньконь мянтьфтезень куломада"». Эста ломаньтналсь комафтозе шаманц модати и сюконясь Шкайти.28Израилень ломаньтналсь мольсь и тись стане, кода Азорсь мярьгсь Моисеенди и Аарононди.

Кемонце кальдявсь: Египетонь васень шачфнень шавомасна

29Пялевеста Азорсь шавозень сембе васень шачф цёратнень Египетонь масторса, оцязорондай фараонть васень шачф цёранц эзда сявомок и пякстамгудса ащить васень шачф цёранц самс, и кудонь жувататнень эзда сембе васень шачф атялефкснень.30Фараонць, сембе сонь покодиенза и Египетонь сембе ломаттне сргозсть веть, и Египетонь масторть келес кеподсь оцю авардема, сяс мес ашель куд, коса афоль уле кулоф ломань.31Фараонць веть тердезень Моисеень и Аарононь и мярьгсь: «Туда монь ломаньтналозень ёткста, тинь и Израилень ломаньтналсь. Арда сюконяда Азорти, кода и корхнеде.32Сявость мархтонт учантень, сявантень, траксонтень и букантень, кода и корхнеде. Моледа и бславамасть моньге».33Египетонь ломаттне эряскофтозь Израилень ломаньтналть, сяда курокста тульхть ся масторста, сяс мес египтяттне корхнесть: «Афток минь сембе кулотама».

34Израилень ломаттне сявозь шапаксснон, конанди нинге ашесть кая шапафтома. Эрсь ашкодозе шапаксонь шаванц нула потмос и кандозе лафтубрясонза.35Израилень ломаттне тисть Моисеень валонц коряс, синь анасть египтяттнень кядьста сиянь и зрнянь паршихть и щапт,36и Азорсь ладязень Египетонь ломаттнень седиснон кельгозь Эсь ломаньтналонцты, и синь максозь тейст сянь, мезе сят анасть кядьстост. Тяфта синь сявозь Египетонь ломаттнень паршиснон.

Израильсь лиси Египетста

37Израилень ломаттне тусть Раамсесста Сокхофу. Эздост ульсь кота сятт тёжянть малава ялга моли аля, аф лувомок аватнень и шабатнень.38Тяфта жа мархтост лиссть ламоц лия тналонь ломаттне, учатне и сяватне, траксне и букатне, пяк оцю стада.39Ломаньтналсь пидесь аф шапама кшинят ся шапаксста, конань синь лихтезь мархтост Египетста. Шапакссь ашезь кенере кеподемс, сяс мес синь ульсть эрязста паньфт Египетста. Синь ашель пингсна анокламс ки лангс ярхцамбяль.

40Израилень ломаттне эрясть Египетса сембоц ниле сятт колмогемонь киза.41Самай ся шиня, ниле сятт колмогемонь кизоть ётамста, Израилень ломаньтналсь, кода Азоронь ушмовий, веньгучкать лиссь Египетонь масторста.42Ся весь Азорти ульсь ванфтомань векс, сяс мес ся веня Сон лихтезень Израилень ломаттнень Египетонь масторста. И сяс юромста-юромс молезь сембе Израилень ломаттне ванфнесазь тя веть Азорть лемонц шнаманкса.

Очижинь верозть ярхцаманц колга ладяфксне

43Азорсь мярьгсь Моисеенди и Аарононди: «Вагот ладяфксне очижинь верозть ярхцаманц колга: лия тналонь ломанти аф мярьгондеви ярхцамс эздонза,44а эрь урети, кона рамаф сиянь ярмак лангс, киськопенц керфтомда меле мярьгондеви ярхцамс эздонза.45Ширде саф ломанти и сивотьф покодити аф мярьгондеви ярхцамс очижинь верозть эзда.46Верозсь сивома сяка кудса, коса сон аноклафоль, сиволец аф лихнема кудста; и тясть синнекшне сонь пакарензон.47Израилень ломаньтналть сембе пуромксонцты эряви ётафтомс Очижинь ила.48Кда тонь модазт сай эряма лия тналонь ломань, и сонь кармай мялец ётафтомс Очижинь ила Азорти, эста тейнза эряви керфтомс кудсонза эряй сембе цёратнень-алятнень киськопесна. Тяда меле тейнза мярьгондеви ётафтомс Очижинь ила, и сон ули кода тинь масторсонт шачф ломань. Но аф керфти аф мярьгондеви ярхцамс очижинь верозть эзда.49Катк фкя кой ули тя масторса шачфтиге и лия ломаньтналоннетиге, кона сась эряма ёткозонт».

50Сембе Израилень ломаньтналсь тись стане, кода Азорсь мярьгсь Моисеенди и Аарононди.51Самай ся шиня Азорсь лихтезе Израилень ломаньтналть, кода ушмовий, Египетонь масторста.



*а 12:2 Тя ковсь – Авив. Евреень кяльста «авив» валсь ётафневи кода «сёрапря». Сон тяфта лемтьф, сяс мес тя ковня кшись ушеткшнесь сёропрянь каяма.

*б 12:8 аф шапама кши – тя кши, конань эса аш шапафтома; бесквасной хлеб




МОИСЕЕНЬ ОМБОЦЕ КНИГАЦ
ЛИСЕМАСЬ

Глава 13

Васень иттнень Шкайти максомасна и аф шапама кшинь илась

1Азорсь мярьгсь Моисеенди:2«Макск Тейне Израилень ломаньтналста эрь васень шачфть, кона панжезе тядянь потмоть, – цёрашабать и жуватань атялефксть, сяс мес синь Моннет».

3Моисей мярьгсь ломаньтналти: «Мяляфтость тя шить, мзярда тинь лиседе Египетста, урексшинь кудста, вдь Азорсь Эсь кеме кяденц вельде лихтедязь тинь тоста. Тя шиня тяда ярхца шапама кшида.4Тячи, Авив ковста*а, тинь листяда Египетста.5Азорсь варась тонь атянь-атятненди максомс тейть ханаанейхнень, хеттейхнень, аморрейхнень, евейхнень и иевусейхнень модаснон. Сяс мзярда Сон вяттянза тонь модав, коса шуди лофца и медь, эста ётафнек тя ковня тяфтама обуця:6сисем шит ярхцак аф шапама кшида, а сисемце шиня ётафтт Азорть лемс ила.7Аф шапама кшида эряви ярхцамс сисем шит. Косонга тонь ширесот тяза уле шапафтома али шапафтома лангса ичф кши.8Ся шиня азк эсь цёрацти: "Тиендемок тяфта, мон лятфнеса сянь, мезе Азорсь тись тейне, мзярда мон лисень Египетста".9Катк тя койсь-ладяфкссь ули кода тяштькс кядцень лангса и кода лятфнембяль конясот, улеза тянь вельде Азорть тонафтомац тонь кургсот, сяс мес Азорсь Эсь кеме кяденц вельде лихтензе тонь Египетста.10Пяшкотькшнек тя койть-ладяфксть кизоста кизос, ладяф пингста.11Мзярда Азорсь сувафттанза тонь Ханаанонь модав, кода варась тейть и тонь атянь-атятненди, и макссы сонь тейть, –12эста макск Азорти эрь васень шачф цёранять, кона панжезе тядянь потмоть. Тяфта жа эрь жуватань васень шачф атялефксть макссек Азорти.13Но ишимть васень шачф вашенянц вастс макссек вероскя. А кда аш мяльце тянь тиемс, эста пувордак ишимвашенять прянц. Сембе васень шачф цёратнень идемаснон инкса пантт питне*б.14И мзярда кизефттянза цёраце, мярьгомок: "Кодама тянь смузец?", эста азк тейнза: "Азорсь Эсь кеме кяденц вельде лихтемазь минь Египетста, урексшинь кудста.15Мзярда фараонць мольсь каршек и ашемазь нолне минь, Азорсь шавозень Египетонь масторса сембе васень шачфнень, цёрашабаста сявозь жуватань атялефкснень самс. Тянкса мон каннесайне Азорти озксказнекс жуватань атялефкснень, васень шачфнень, конат панжезь тядянь потмоть, а эсь васень цёранень инкса паннян питне".16Катк тя ули кода тяштькс кядцень лангса и кода лятфнембяль конясот, сяс мес Азорсь Эсь кеме кяденц вельде лихтемазь минь Египетста».

Коволонь орва и толонь орва

17Мзярда фараонць нолдазе Израилень ломаньтналть, Шкайсь ашезень вяте синь Филистимань модава, хуш ся кись ульсь сяда нюрьхкя. Шкайсь арьсесь: «Мзярда Израилень ломаньтналсь няйсы, тейст сави тюремс, синь полафтсазь мяльснон и мрдайхть Египету».18Сянь вастс Азорсь вятезе ломаньтналть кувака киге, шавмодать пачк Якстерь оцюведти. Израилень ломаньтналсь лиссь Египетонь масторста тюреманди анок.19Моисей сявозень мархтонза Иосифонь пакарензон, сяс мес Иосиф сявсь варамань вал Израилень цёранзон кядьста, мярьгомок: «Мзярда Шкайсь сай тейнть лездома, эста лихтесть тяста монь пакарнень».20Израилень ломаттне тусть Сокхофста и стяфтозь кошснон Ефамса, шавмодать песа.21Шить Азорсь мольсь инголест коволонь орваса, няфнемок тейст кить, а веть – толонь орваса, валдопнемок киснон. Сяс синь мольсть и шить, и веть.22Коволонь орвась ашезь аеркшне ломаньтналть эзда шить и толонь орвась – веть.



*а 13:4 Авив ков – ванк 12:2.

*б 13:13 тяса: выкуп




МОИСЕЕНЬ ОМБОЦЕ КНИГАЦ
ЛИСЕМАСЬ

Глава 14

Фараонць ласьки Израилень ломаньтналть мельге

1Азорсь мярьгсь Моисеенди:2«Азк Израилень ломаньтналти, катк мрдайхть и стяфтсазь кошснон Пи-Гахирофть видеса, Мигдолть и оцюведть ёткса. Катк ладясазь кошснон оцюведть ваксса, Ваал-Цефонть инголе.3Фараонць мярьги Израилень ломаньтналть колга: "Синь эрьгодсть тя модаса, и шавмодась перязе киснон".4А Мон кевонзафтса фараонть седиенц, и сон кармай ласькома мельгаст, – и Мон няфтьса Эсь оцюшизень фараонть и сонь сембе ушмовиенц лангса. Эста Египетонь ломаттне содасазь: Мон Азорсь». И Израилень ломаньтналсь тись стане, кода тейст мярькфоль.

5Египетонь оцязорти пачфтезь: Израилень ломаньтналсь ворьгодсь. Эста фараонць и сонь покодиенза полафтозь эсь мяльснон Израилень ломаньтналть колга и мярьгсть: «Мезе минь тиеме? Мезенди минь нолдаськ израильтяттнень, конат покодсть лангозонк?»6Фараонць аноклазе эсь крандазонц и сявозе мархтонза ушмовиенц.7Сон сявсь кота сятт инь цебярь крандаз и Египетонь сембе лия крандаснень, и эрть лангс путсь вяти ушман.8И Азорсь кевонзафтозе фараонть, Египетонь оцязорть, седиенц, и сон тусь Израилень ломаньтналть мельге, ёрась сатомс синь. А Израилень ломаньтналсь мольсь аф пелезь*а.9Египтяттне ласьксть мельгаст – фараононь сембе алашатне, конат кильтьфтольхть крандазс, ластятне и фараононь сембе ушмовийсь, кона мольсь ялга, – и сатозь Израилень ломаньтналть оцюведть трваса, коса синь стяфтозь кошснон, Пи-Гахирофть видеса, Ваал-Цефонть инголе.10Фараонць малаткшнесь. Израилень ломаттне варжакстсть и няезь: египтяттне молихть мельгаст. Израилень ломаттне пяк эводсть и кармасть кайгиста эняльдема Азорти лездомс тейст.11Синь мярьгсть Моисеенди: «Дяряй Египетса аш калмот, мес тон вятемасть минь кулома шавмодав? Мезе тон тиеть мархтонк, лихтемок минь Египетста?12Дяряй аф сякоть минь корхнеськ тейть Египетса, мзярда мярьгоме: "Кадомасть минь, катк минь покоттяма Египетонь ломаттнень лангс?" Тейнек сяда пара улемс урекс Египетонь ломаттненди, шавмодаса куломать вастс».13Но Моисей мярьгсь ломаньтналти: «Тяда пеле. Ащеда, кода ащеде, и тинь няйсасть, кода Азорсь тячи идетядязь тинь. Ня Египетонь ломаттнень, конатнень няйсасть тяни, оду мзярдовок аф няйсасть.14Азорсь кармай тюрема инксонт, тяда пичеде».

15Азорсь мярьгсь Моисеенди: «Мезе тон кайги вайгяльхть анцят кядьстон лездома? Мярьк Израилень ломаньтналти, катк синь молихть сяда тов.16А тон кепотьк байдекцень, венептьк кядцень оцюведть шири и явфтк сонь кафтова, и Израилень ломаттне ётайхть оцюведть кучкава коське вастова.17А Мон кевонзафтсайне египтяттнень седиснон, и синь туйхть мельгаст. Эста Мон няфтьса Эсь оцюшизень фараонть, сембе сонь ушмовиенц, крандазонзон и ластянзон лангса.18И содасазь египтяттне: Мон Азорсь, мзярда Мон няфтьса Эсь оцюшизень фараонть, сонь крандазонзон и ластянзон лангса».

19Шкайть ангелоц, кона мольсь Израилень ломаньтналть инголе, кадозе ся вастть и кармась молема фталост. Коволонь орваське, кона шашнесь инголест, арась фталост.20И тяни сон ащесь Египетонь и Израилень ломаньтналхнень ёткса. Фкятненди сон ульсь коволкс и шобдакс, а омбонцненди сон валдопнезе веть. И веньберьф кафта ломаньтналхне ашесть маладов фкя-фкянди.

Израилень ломаньтналсь ётай Якстерь оцюведть туркс

21Моисей венептезе кяденц оцюведть шири, и Азорсь веньберьф панць веттнень эса шинь стяма ширдень вии вармаса. Оцюведсь явожсь, и кучкац тиевсь коське вастокс.22Израилень ломаттне ётасть оцюведть кучкава, коське вастова, а веттне ульсть тейст стена лаца види и кержи ширде.23Египтяттне ласьксть мельгаст, и фараонть сембе алашанза, крандазонза и ластянза сувасть Израилень ломаттнень мельге оцюведть кучказонза.

24Варьхмодемшовор Азорсь варжакстсь толонь и коволонь орватнень ширде египтяттнень лангс и абонтфтозень синь.25Сон ляцьфтезень крандазстост шарыхнень, и синь ускомасна арась стакакс. Египтяттне мярьгсть: «Ворьготтяма Израилень ломаттнень эзда, сяс мес Азорсь тюри мархтонк синь инксост».26Эста Азорсь мярьгсь Моисеенди: «Венептьк кядцень оцюведть шири, катк веттне врьгятихть египтяттнень, синь крандазснон и ластяснон лангс».27Моисей венептезе кяденц оцюведть шири, и шобдавать самс ведсь мрдась эсь вастозонза. А египтяттне ласьксть ведть каршес. Тяфта Азорсь ваяфтозень Египетонь ломаттнень оцюведть кучкас.28Ведсь мрдась и вельхтязе фараонть сембе ушмовиенц, крандаснень и ластятнень, конат сувасть израильтяттнень мельге оцюведти. Эздост конацка ашезь ляда шиса.29А Израилень ломаньтналсь ётась оцюведть кучкава коське вастова: веттне ульсть тейст стена лаца види и кержи ширде.30Тяфта, ся шиня Азорсь идезе Израилень ломаньтналть египтяттнень кядьтост, и Израилень ломаттне няезь египтяттнень кулофста оцюведть трваса.31Израилень ломаттне няезь оцю вийть, конань Азорсь нолдазе тевс египтяттнень каршес, и ломаньтналсь пелезевсь Азорть эзда и кармась кемама Тейнза и Сонь покодиенцты Моисеенди. Эста Моисей Израилень ломаньтналть мархта марса моразь Азорти тя мороть, и корхтасть:



*а 14:8 али: Израилень ломаньтналсь мольсь Азорть сери кяденц ала.

Израилень ломаньтналть шнамань мороц

1«Мон моран Азорти,
     сяс мес Сон оцюдонга оцю.
Алашать и ластяенц
     Сон ёрдазень оцюведти.

2Азорсь – виезе и шнамань морозе,
     Сон идемань монь.
Сон монь Шкаезе, и мон шнаса Сонь.
     Сон алязень Шкаец, Мон шнаса-оцюлгофтса Сонь.
3Азорсь тюри ушман,
     Сонь лемоц Азор*а.
4Фараонть крандазонзон и ушмовиенц
     Сон ёрдазень оцюведти,
и инь цебярь ушманвятиенза
     ваясть Якстерь оцюведти.
5Крхка ведсь вельхтязень синь:
     синь ваясть, тусть ведьботмаксу, кода кев

6Азор, Тонь види кядце
     инь оцю и виидонга вии.
Азор, Тонь види кядце
     тапазе душманть.
7Эсь иневалдцень*б и азорксшицень мархта
     Тон тапайть сятнень, кит кеподсть каршезт.
Тон кучить Эсь кяжцень
     и сон плхтазень синь, кода шужярь тишеть.

8Тон таргайть ваймоцень
     и веттне кеподсть,
ведькомболксне арасть стена лаца;
     крхка веттне тустомсть оцюведть кучкасонза.
9Душманць мярьгсь:
     "Ласькан мельгаст, сатсайне
и явса сянь, мезе сяван кядьстост сяськомдост меле.
Топодемс анца ваймозень,
лихтьса торозень
     и эсь кядьсон шавсайне синь".
10Но Тон уфать Эсь вармасот,
     и оцюведсь вельхтязень синь:
синь киви*в лаца
     тусть оцюдонга оцю веттнень потмос.

11Азор, кие Тонь лацот шкайхнень ёткса?
     Кие Тонь лацот
пяк оцю инярушиса,
     Тонь лацот пельфти иневалдса
     и лацот дивань тии?
12Мзярда Тон венептить Эсь види кядцень,
     модась нилезень синь.

13Эсь аф полафни кельгомацень вельде Тон вятьсак тя ломаньтналть,
     конань идить,
– Тон Эсь вийсот вятьсак сонь
     иняру эряма вастозт.
14Ломаньтналхне кулезь и трнатозевсть:
     оцю пелема фатязень Филистимонь эряйхнень.
15Эста эводсть Едомонь оцюнятне,
     трнатомась фатязень Моавонь вятихнень,
     таяскодсть пелемать эзда Ханаанонь сембе эряйхне.
16Катк пелемась и трнатомась фатясыне синь.
     Катк Тонь вии кядцень ала синь шуфтомихть,
кода кев, мзярс аф ётай Тонь ломаньтналце;
     Азор, мзярс аф ётай ся ломаньтналсь, конань Тон сявить Эстейть.

17Сувафтк сонь и юрыяфтк Эсь пандцень лангса,
     ся вастса, конань Тон тиить Эстейть эряма вастокс, Азор,
ся иняру вастти*г,
     конань тиезь Тонь кяттне, Азор!
18Азорсь кармай оцязорондама
     фалу и пефтома пингс».


19Мзярда фараонть алашанза крандаснень и ластятнень мархта сувасть оцюведти, эста Азорсь мрдафтозень оцюведень веттнень синь лангозост, а Израилень ломаньтналсь ётась оцюведть пачк коське вастова.

Мариамонь шнамань мороц

20Меле Мариам пророк авась, Аарононь сазороц, сявсь кядезонза коряй*д, и сембе аватне коряйхнень мархта, кштизь, лиссть мельганза.21Мариам ушедсь морама инголест:

«Морада Азорти,
     сяс мес Сон оцюдонга оцю.
Алашать и ластяенц
     Сон ёрдазе оцюведти».


Ломаньтналсь изгорды Мерраса

22Моисей сявозе Израилень ломаньтналть Якстерь оцюведть эзда, и синь састь Сур шавмодав. Синь колма шит мольсть шавмодава и ашесть мушенда ведь.23Сяльде синь састь Меррав, но ашесть симов Меррань ведьта, сяс мес сон сяпиель. Тянкса тя вастти максф лем – Мерра*е.24Ломаньтналсь ушедсь изгордома Моисеень лангс, корхтамок: «Мезьда тейнек симомс?»25Моисей эняльгодсь Азорти, и Азорсь няфтсь тейнза шуфта лангс. Моисей ёрдазе ведти шуфть тарадонц, и ведсь тиевсь цебярькс симомс. Тоса Шкайсь макссь ломаньтналти ладяфкс и кой, и тоса варчсезе ломаньтналть.26Сон мярьгсь: «Кда тон мялень путозь кармат кулхцондомонза Азор Шкайцень вайгяленц и тиендемонза сянь, мезе виде Сонь сельмосонза, и улят кулхцондыкс Сонь кошардоманзонды, и кармат ванфнемост сембе Сонь ладяфксонзон, эста Мон аф кучан лангозт фкявок стама урма, кодапт кучень Египетть лангс, сяс мес Мон Азорсь, тонь пчкафтыце».

27Меле синь састь Елиму. Тоса ульсь кемгафтува лихтибря и сизьгемонь финиконь шуфта. Тоса, ведть маласа, синь стяфтозь эсь кошснон.



*а 15:3 Синодальнай ётафтомаса и евреень текстса: Иегова (Яхве). Тяфта корхтай Эсь колганза Сонць Шкайсь: «Мон Ся, киян Мон». Ванк 3:14-15.

*б 15:7 иневалда – слава

*в 15:10 киви – свинец

*г 15:17 иняру васта – святилище

*д 15:20 коряй – бубенец

*е 15:23 Мерра – сяпи

Ломаньтналсь изгорды Синай шавмодаса

1Израилень ломаньтналть пуромксоц поладозе кинц Елимста, и омбоце ковть кеветиеце шистонза Египетста лисемдост меле, синь сембе састь Син шавмодав, кона Елимть и Синайть ёткса.2Шавмодаса Израилень ломаньтналть сембе пуромксоц кармась изгордома Моисеень и Аарононь лангс.3Израилень ломаттне мярьгсть тейст: «Вай, тейнек сяда пара улель куломс Азорть кядьтонза Египетонь масторса. Тоса минь озафтолеме сиволень пачкалкнень инголе и топодемс ярхцаме кшида! А тинь вятемасть минь тя шавмодав, сяс мес ёратада вачашиса машфтомс Израилень ломаньтналть сембе пуромксонц».4Эста Азорсь мярьгсь Моисеенди: «Ватт, Мон пиземкс прафтан тейнть кши менельста. Катк ломаттне эрь шиня лисендихть и кочксихть кши, мзяра тейст эряви фкя шинди. Тяфта Мон варжасайне синь, кармайхть пяшкотькшнемост Монь кошардоманень, али аф.5А недялять котоце шистонза катк кочкайхть кафксть сяда лама лия шитнень коряс и аноклайхть эздонза ярхцамбяль кафта шинди».

6Моисей и Аарон мярьгсть Израилень ломаньтналть сембе пуромксонцты: «Илять тинь содасасть: Азорсь лихтедязь тинь Египетонь масторста,7и шобдава няйсасть Азорть иневалдонц, сяс мес Сон кулезе тинь изгордомантень лангозонза. Китама минь, мес изгорттада лангозонк?»8Моисей мярьгсь: «Илять Азорсь максы тейнть ярхцамбяленди сиволь, и шобдава – топодемозонт кши. Азорсь кулезе тинь изгордомантень, конань тинь кеподесть Сонь каршезонза. А минь китама? Тинь изгордоманте аф лангозонк, а Азорть лангс».

Ёрхт и манна

9Сямольде Моисей мярьгсь Аарононди: «Азк Израилень ломаньтналть сембе пуромксонцты: "Стяда Азорть шамаликонц инголи, сяс мес Сон кулезе тинь изгордомантень"».10Мзярда Аарон корхтась Израилень ломаньтналть сембе пуромксонцты, эста синь варжакстсть шавмодать шири, и, вага, Азорть иневалдоц эвондась коволса.

11Азорсь мярьгсь Моисеенди:12«Мон кулине Израилень ломаньтналть изгордоманц. Азк тейст: "Илять карматада ярхцама сивольда, а шобдава топафтсасть пеконтень кшиса – и содасасть: Мон Азорсь, тинь Шкаенте"».

13Илять лийкстасть ёрхт*а и вельхтязь сембе ся вастть, коса Израилень ломаттне стяфтозь кошснон. Шобдава ся вастть перьфпялец ульсь раса ведьса.14Ведьбутерькснень коськомда меле, няезь, шавмодась вельхтявсь кати-мезьса ямкскянь лаца ёмланяса, и шуваняняса, кода леш*б модать лангса.15Тянь няемста Израилень ломаттне кизефнесть фкя-фкянь: «Мезе тя?» Сяс мес ашезь сода, мезе ся. Моисей мярьгсь тейст: «Тя кши, конань Азорсь максозе тейнть ярхцамбяленди.16Вага кодама кошардома макссь Азорсь: Кочксесть сонь, эрсь сняронь, мзяра тейнза сивови; кочкседа гомор*в мера эрь ломанти, кошсонт эряй ломаттнень лувксснон коряс».17Израилень ломаньтналсь тись тяфта, и кочкасть, кие лама, кие кржа.18Мзярда синь ункснезь кочкафть гоморса, сянь, кие лама кочкась, ашель вельфоц, а кие кржа кочкась, сянь ашель афсатыксоц: эрсь кочкась сняра, мзяра тейнза эрявсь.19Моисей мярьгсь тейст: «Катк кивок аф кады эздонза мезевок шобдавати».20Но синь ашезь кулхцонда Моисеень, и кой-конат кадсть сянь эзда шобдавать самс, – и эсонза эвондасть сукст, и тусь аеркс шине. Эста Моисей лаказевсь кяжса лангозост.21Израилень ломаттне кочксезь сянь варьхмодемшовор, эрсь сняронь, мзяра тейнза сивови. Мзярда шись ушеткшнесь пидема, тя кшись солсесь.

Ваймамань шинди маннань кочкамась

22Котоце шиня Израилень ломаттне кочкасть кшида кафксть сяда лама, кафтонь гомор мера эрь ломанть лангс. Израилень пуромксть сембе оцюнянза састь и пачфтезь тянь Моисеенди.23Моисей мярьгсь тейст: «Вага мезе азсь Азорсь: Ванды ваймамань ши, Азорть иняру ёткшиц. Мезе панема пянакудса, панесть, и мезе эряви пидемс, пидесть тячи, а мезсь аф сивови, урядасть шири и ванфтость шобдавать самс».24Кода Моисей и мярьгсь, Израилень ломаттне урядазь шобдавать самс сянь, мезсь ашезь сивов, и сон ашезь шиния, и сукстка ашесть эвонда эсонза.25Моисей мярьгсь: «Сивость тянь тячи, сяс мес тячи Азорть ваймамань шиц. Тячи тинь аф мусасть сонь паксяса.26Кота шит кочксесть сонь, а сисемце шиня – ваймамань ши. Ся шиня тинь аф мусасть сонь».27Но кой-конат ломаньтналста сяка тусть кочкамонза сонь сисемце шиня; и мезевок ашесть му.

28Эста Азорсь мярьгсь Моисеенди: «Ламос тинь карматада колсемост Монь кошардоманень и койнень?29Ванода, Азорсь макссь тейнть ваймамань ши, сяс котоце шиня Сон кшивок макссь кафта шинди. Сисемце шиня эрти лядома эсь вастсонза, коса эряй, кивок тяза лисенде кудстонза».30И сисемце шиня ломаньтналсь ваймосесь.

31Израилень ломаттне лемдезь ся кшить маннакс. Сон ульсь акша, кода кориандоронь видьме, а таньфс коря, кода медень цюкор.32Моисей мярьгсь: «Вага кодама кошаркс макссь Азорсь: "Сявода фкя гомор манна и ванфнесть сонь юромста юромс молезь, катк сай пингонь юромонте няйсазь кшить, кодамса Мон аннедязь тинь шавмодаса, мзярда лихтедязь Египетонь масторста"».33Моисей мярьгсь Аарононди: «Сяфть кукшень, марак эзонза фкя пяшксе гомор манна и путк сонь Азорть инголи, катк ванфневи юромста юромс молезь».34И Аарон тись стане, кода Азорсь мярьгсь Моисеенди, путозе ванфтомс манна мархта кукшенть сотксонь арзять*г инголи.

35Израилень ломаньтналсь ярхцсесь маннада нильгемонь киза, мзярс ашезь пачкоде ся модав, коса эрясть ломатть. Синь ярхцсесть маннада, мзярс ашесть пачкоде Ханаанонь модать видес.36Гоморсь – тя ефать*д кемонце пяльксоц.



*а 16:13 ёр – перепел; паксянь ёмла нармонь, кона шарксты сараскянди

*б 16:14 леш, лешафкс – иней

*в 16:16 гомор – почфонь али ямксонь ункстамс мера, конань эса 2,4 литрашка

*г 16:34 Сотксонь арзя – тя арзя, конань эса ванфневсть Коень кошардоматнень мархта кевонь седяфне, конат лятфнесть Шкайть и Израилень ломаньтналть ёткса сотксонь ладямать колга; ковчег свидетельства, ковчег завета.

*д 16:36 ефа – почфонь али ямксонь ункстамс мера, конань эса 22 литра

Ведь кевбандста

1Израилень ломаньтналть сембе пуромксоц тусь кис Син шавмодаста и ётнесь фкя лоткама вастста омбоцес Азорть мярьгоманц коряс. Синь стяфтозь эсь кошснон Рефидимса, но тоса ломаньтналти ашель симомс ведь.2Ломаттне ушедсть сялондома Моисеень мархта и корхтасть: «Максода тейнек симомс ведь». Моисей мярьгсь каршезост: «Мес сялонттада мархтон? Мезенди варчсесасть Азорть?»3Ломаттне маятасть тоса ведьфтома и изгордсть Моисеень лангс. Синь корхтасть: «Мезенди тон лихтемасть минь Египетста? Мяльце ведьфтома кулофтомс минь, иденьконь и жуватаньконь?»4Моисей эняльгодсь Азорти и мярьгсь: «Мезе тейне тиемс тя ломаньтналть мархта? Нинге аф лама и синь шавсамазь монь кевса».5Азорсь мярьгсь Моисеенди: «Сяфть мархтот мзярошка Израилень оцюня и мольхть ломаньтналть инголе. Сявк кядезт байдекть, конань мархта тон вачкодить Нилть, и архт.6Мон аран инголет кевбанда лангса Хоривть ваксса. Тон вачкодьсак байдекса кевбандть, и эздонза шудезеви ведь, и ломаньтналсь кармай симома эздонза». Моисей тиезе тянь Израилень оцюнятнень сельминголест.7Сон лемдезе тя вастть Массакс и Меривакс*а, сяс мес Израилень ломаттне сялондсть тоса и варчсезь Азорть кирдемшканц, корхнемок: «Азорсь мархтонк али аф?»

Израилень ломаньтналсь тюри амаликитяттнень мархта

8Меле амаликитяттне састь Рефидиму тюрема израильтяттнень мархта.9Моисей мярьгсь Иисусонди*б: «Кочкак тейнек алят и архт тюрема амаликитяттнень мархта. Ванды мон аран панда пряс, и Шкайть байдекоц ули кядьсон».10Иисус тись, кода кошардозе Моисей, и тусь тюрема амаликитяттнень мархта. А Моисей, Аарон и Хур куцсть панда пряс.11Мзярда Моисей кепсезень кядензон, эста сяськондсь Израильсь, а мзярда нолнезень кядензон, сяськондсь Амаликсь.12Но Моисеень кяденза сизесть. Эста Аарон и Хур сявсть кев, путозь алонза, и Моисей озась кевть лангс. А Аарон и Хур кирнезь сонь кядензон, фкясь – фкя ширде, а омбоцесь – лия ширде. И Моисеень кяденза кепотьфтольхть шить валгоманц самс.13Тяфта Иисус сяськозе Амаликонь и сонь ушмовиенц, шавомок синь торса.

14Азорсь мярьгсь Моисеенди: «Сёрматк тянь книгас лятфнембяленди и сувафтк Иисусонь седизонза: "Мон прокс нардасайне амаликитяттнень масторлангста, кодамовок лятфнембяль аф ляды колгаст"».15Сяльде Моисей тись алтарь и лемдезе сонь – Иегова Нисси*в,16и мярьгсь: «Кядсь кепотьфоль Азорть оцязоронь озама вастонцты: Азорсь тюри Амаликонь мархта юромста юромс».



*а 17:7 Ня валхнень смузьсна: «варчсема и сялондома».

*б 17:9 Тяса корхтави Иисус Навинонь колга.

*в 17:15 Сонь смузец: Азорсь – монь сяськомань знамязе. Рузкс: знамя.

Глава 18

Иофор моли Моисеень варжама

1Мадиамонь озксвятись Иофор, Моисеень атявозец, кулезе семботь сянь, мезе Шкайсь тись Моисеенди и марнек Израильти, Эсь ломаньтналонцты, и кода Азорсь лихтезе Израилень ломаньтналть Египетста.2Иофор, Моисеень атявозец, сявозе мархтонза Сепфора стиренц, Моисеень рьванц, конань Моисей тяда инголе кучезе алянцты,3и сонь кафта цёранзон. Фкять лемоцоль Гирсам, сяс мес Моисей корхнесь: «Мон ширде сафан лиятнень масторса»,4а омбоцеть лемоцоль Елиезер, сяс мес Моисей корхнесь: «Алязень Шкаец ульсь тейне лездыкс, Сон идемань монь фараонть тордонза».5Иофор, Моисеень атявозец, Моисеень цёранза и сонь рьвац састь Моисеенди шавмодав, коса ащесть сонь кошенза, Шкаень пандть ваксс.6Иофор кучсь вал Моисеенди: «Тя мон, Иофор атявозце. Мон сань тейть рьвяцень и сонь кафта цёранзон мархта».7Моисей лиссь атявозенц каршес, сюконясь инголенза и палазе сонь. Фкя-фкянь мархта шумбракснемда меле синь сувасть кошть потмос.8Моисей азондозе атявозенцты семботь, мезе Азорсь тись фараонти и Египетонь ломаттненди Израильть инкса. Тяфта жа азондсь сембе стакашитнень колга, конат ульсть ки лангсост, и кода Азорсь идезень синь.9Иофор кеняртькшнесь сембе ся пароть инкса, конань Азорсь тиезе Израильти, идемок сонь египтяттнень кядьста.10Сон мярьгсь: «Улеза бславаф Азорсь, кона идедязь тинь египтяттнень и фараонть эзда, кона мянтьфтезе тя ломаньтналть египтяттнень азорксшиснон алда.11Тяни мон содайне: Азорсь сяда оцю сембе шкайхнень коряс, сяс мес Сон тяфта тись египтяттнень мархта, конат кепсезь пряснон израильтяттнень инголе».12Иофор, Моисеень атявозец, кандсь марнек плхтамань озксказне и озксказнет Шкайти. Аарон и Израилень сембе оцюнятне састь и Моисеень атявозенц мархта ярхцасть кшида Азорть инголе.

Иофор максы ётть Моисеенди

13Омбоце шиня Моисей озась ломаттнень аф ладямаснон*а ванома, и ломаттне ащесть Моисеень перьфке шобдаваста илядьс.14Но мзярда Моисеень атявозец няезе семботь, мезе Моисей тиенди ломаттнень мархта, сон мярьгсь: «Мезе тяфтамсь тон тиендят ломаттнень мархта? Мезенди тон озафат тяса ськамот, а сембе ломаттне шобдаваста илядьс ащихть перьфкат?»15Моисей мярьгсь эсь атявозенцты: «Ломаттне сашендыхть тейне Шкайть мяленц кизефтема.16Мзярда ётксост лиси кодамовок аф ладяма, синь сашендыхть тейне. Мон ванондса сянь, мезьса фкясь и омбоцесь ашесть ладя, и азонкшнеса тейст Шкайть ладяфксонц и коенц».17Но Моисеень атявозец мярьгсь тейнза: «Тя тевса тон аф смузюста тиендят:18тон эсь пряценьге сизефтсак и ня ломаттненьге, конат сашендыхть тейть. Тя тевсь пяк стака тейть и ськамот сон аф вятеви.19Кулхцонтк тяни мезе мон азан. Мон максан тейть ётть, и катк Шкайсь ули тонь мархтот: ульхть ломаньтналти тевонь якафтыкс Шкайть инголе, макссить синь аф ладямаснон Шкайть ваноманцты.20Тонафнить тейст Шкаень ладяфкснень и койхнень, няфнек тейст Сонь кинц, куване тейст молема, и ся тефнень, конат тейст тиендемат.21Тяфта жа вешть марнек ломаньтналстот машты ломатть, конат пелихть Шкайда, азонкшнесазь видеть и конат аф рамавихть. Путыть синь вятикс ломаттненди: кинь тёжянень вятикс, кинь сядонь вятикс, кинь ведьгемонень вятикс, а кинь кемонень вятикс.22Катк синь ванондсазь ломаттнень тевснон сембе пинкнень. Стака тефнень катк каннесазь тейть, а сембе тёждя тефнень судендакшнесазь синць. Тяфта тейть ули сяда тёждя, и синь лездыхть тейть кандомс тя канксть.23Кда тон тият тяфта, и Шкайське кошарттанза тянди, эста тейть кандови тя тевсь, и сембе ня ломаттне кармайхть тушендома куду озаф седихть».

24Моисей кулхцондозе атявозенц ёнень максоманц и тиезе семботь, мезе сон мярьгсь.25Моисей кочкась машты ломатть сембе Израилень ломаньтналста и путозень синь вятикс ломаньтналти: тёжянень вятикс, сядонь вятикс, ведьгемонень вятикс и кемонень вятикс.26Синь ванондозь ломаньтналть тевонзон сембе пингть. Стака тефнень синь каннезь ваномс Моисеенди, а сембе тёждя тефнень судендакшнезь синць.27Меле Моисей нолдазе атявозенц, и ся тусь эсь модазонза.



*а 18:13 тяса: тяжбы

Глава 19

Азорсь эвондай Синай пандса

1Египетонь масторста лисемда меле колмоце ковня, колмоце ковть васенце шистонза, израильтяттне састь Синаень шавмодав.2Синь тусть Рефидимста и састь Синаень шавмодав, и тоса стяфтозь эсь кошснон. Тоса Израильсь стяфтозень эсь кошензон пандть ала.

3Моисей куцсь панда пряс Шкайти, и Азорсь пшкядсь тейнза панда пряста, мярьгомок: «Тяфта азк Иаковонь юромонцты, пачфтьк Израилень ломаньтналти:4"Тинь няесть, мезе Мон тиень египтяттненди и кода Мон каннедязь тинь куцьканонь паця лангса, и кандодязь тинь Эстейне.5Сяс, кда тинь ульхтяда кулхцондыкс Тейне и карматада ванфнемонза Монь сотксозень, эста ульхтяда Моннекс сембе масторонь ломаньтналхнень ёткста. Сембе масторсь Монне,6но тинь ульхтяда Тейне озксвятиень оцязорксшикс и иняру ломаньтналкс". Вагот валхне, конатнень тон азсайть Израилень ломаньтналти».7Мзярда Моисей мрдась, сон тердезень Израилень ломаньтналть оцюнянзон и пачфтезень тейст сембе ся валхнень, конатнень Азорсь мярьгсь азомда.8Эста сембе ломаньтналсь фкя вайгяльса мярьгсь каршезонза: «Минь тисаськ семботь, мезе Азорсь мярьгсь». Моисей пачфтезень ломаньтналть валонзон Азорти.

9Азорсь мярьгсь Моисеенди: «Ватт, Мон саян тейть туста коволса, катк ломаньтналсь кульсы, кода Мон карман корхтама мархтот, и кемай тейть пефтома пингс». Мзярда Моисей пачфтезень Азорти ломаньтналть валонзон,10Азорсь мярьгсь Моисеенди: «Архт ломаньтналти и иняруяфтк сонь тячи и ванды. Катк муськсазь эсь щамснон11и анокласазь пряснон колмоце шити, сяс мес колмоце шиня Азорсь сембе ломаньтналть сельмингольде валги Синай пандть лангс.12Ётафтт китькс пандть перьфке, афолезе ётне сонь ломаньтналсь, и азк тейст: "Валом, тяда куценде пандть лангс и тясть токсе пандалть. Эрсь, кие токасы пандть, эряви шавомс.13Сянь, кие токасы пандть, аф мярьгондеви токсемс кядьса. Сон шавома кевса али ляцема налса, кие тя афоль уле: ломань али жувата, сонь аш кода кадомс шиса". Аньцек турамать куватьс кайгомдонза меле тейст мярьгондеви куцемс пандть лангс».14Моисей валгсь пандста ломаньтналти, иняруяфтозень синь, и синь муськозь эсь щамснон.15Сон мярьгсь ломаньтналти: «Уледа анокт колмоце шити; тяда нежетькшне рьвянтенди».

16Колмоце шиня, шобдава, торасть атяпне и кфчиесть ёндолхне. Туста ковол валгсь пандть лангс, и кулевсь пяк кайги турамань вайгяль. Сембе ломаньтналсь, кона ульсь кошнень ваксса, трнатозевсь.17Моисей лихтезе ломаньтналть кошень стяфтома вастста Шкайть мархта васедема, и синь арасть пандалть ваксс.18Синай пандсь марнек вельхтявсь качамса, сяс мес Азорсь валгсь лангозонза толса. Качамсь кепсесь эздонза стане, кода кепси пянакудста, и сембе пандсь пяк трнатсь.19Турамань вайгяльсь сядонга вииякшнесь. Моисей корхтась, и Шкайсь атямонь вайгяльса корхнесь каршезонза.20Азорсь валгсь Синайть лангс, панда пряс. Сяльде Азорсь тердезе Моисеень пандть пряс, и Моисей куцсь тоза.21Азорсь мярьгсь Моисеенди: «Валк и азк ломаньтналти: афолезь ётне китьксть Азорть лангс ваноманкса, афток ламотне эздост кулыхть.22Озксвятихневок, конат малаткшнихть Азорти, катк иняруяфтсазь эсь пряснон, афток Азорсь машфтсыне синь».23Моисей мярьгсь Азорти: «Ломаньтналсь аф куци Синай пандть лангс, сяс мес Тон кардамасть минь, мярьгомок: "Ётафтт китькс пандть перьфке и иняруяфтк сонь"».24Азорсь мярьгсь тейнза: «Архт валк, и меле тага куцть Аарононь мархта. А озксвятихне и ломаньтналсь катк аф ётнесазь китьксть и аф куцендихть Азорти, афток Сон шавсыне синь».25Моисей валгсь ломаньтналти и азондозе тейст семботь.

Глава 20

Кемонь кошарксне

1Меле Шкайсь азозень сембе ня валхнень, мярьгомок:

2«Мон Азорсь, тонь Шкайце, кона лихтензе Египетонь масторста, урексшинь кудста».

3Тяст уле тонь лия шкайхне Мондедон башка*а.

4Тят тиенде эстейть шкай и кодамовок лия тифкс, кона шарксты сянь лангс, мезсь вяре менельса, алува мода лангса и модада алува ведьса.5Тят сюконякшне тейст и тят покоде тейст, сяс мес Мон, Азорсь, тонь Шкайце – куне*б Шкаян. Мон наказакшнесайне иттнень аляснон пежеснон инкса колмоце и нилеце юромть самс, кда синь прокс аф кельгсамазь Монь,6но сятненди, кит кельгсамазь Монь и тиендихть Монь кошарксонень коряс, Мон няфтьса Эсь аф полафни кельгомазень тёжянце юромснон самс.

7Стакащемда тяк азонкшне Азорть, Шкайцень, лемонц, сяс мес Азорсь пантфтсы сянь шумонц, кие стакащемда азонкшнесы Сонь лемонц.

8Мяляфтт ваймамань шить колга и лувк сонь инярукс.9Кота шит покотть и тиендить сембе тефнень,10а сисемце шись – Азорть, Шкайцень, ваймамань шиц: тят тиенде ся шиня кодамовок тев, аф тонць, аф цёраце, аф стирце, аф покодице, аф покоди аваце, aф жуватаце, аф ширде саф ломанць, кона эряй тонь ошсот.11Сяс мес кота шит Азорсь тиендезе менельть и масторть, оцюведть и семботь, мезсь эсост, а сисемце шиня Сон ваймосесь. Сяс Азорсь бславазе ваймамань шить и иняруяфтозе сонь.

12Ванк аляцень и тядяцень мяльснон, эста кувалгодыхть тонь шитне модать лангса, конань Азорсь, Шкайце, макссы тейть.

13Тят шавонда.

14Тяк полафне полацень*в.

15Тят салсе.

16Тят васькафне судса маластонь ломанцень лангс.

17Тят кая сельме маластоцень кудонц лангс. Тят кая сельме маластоцень рьванц лангс, аф покодиенц, аф покоди аванц лангс, аф буканц, аф ишимонц, аф кодамовок уликс-паронц лангс».

Ломаньтналсь пели

18Сембе ломаньтналсь няезень атяпнень и ёндолхнень, кулезе турамать вайгяленц и няезе качады пандть. Тянь няемста ломаньтналсь трнатозевсь эводемать эзда и арась сяда ичкози.19Синь мярьгсть Моисеенди: «Тон корхтак мархтонк, и минь карматама кулхцондомот. Аньцек Шкайсь тяза корхта мархтонк, афток минь кулотама».20Эста Моисей мярьгсь ломаньтналти: «Тяда пеле. Шкайсь сась, сяс мес Сонь мялец варжамс тинь и сргозьфтемс эсонт Эздонза пелема, афоледе тиенде пежет».21Сембе ломаньтналсь ащесь ичкозе, а Моисей маладсь шобда коволти, косоль Шкайсь.

Алтарть коец

22Азорсь мярьгсь Моисеенди: «Тяфта азк Израилень ломаньтналти: Тинь няесть, кода Мон корхтань тейнть менельста.23Тяда тиенде эстейнть сиянь али зрнянь шкайхть и тясть путне синь Монь мархтон ряцок.24Тик Тейне модаста алтарь и каннить лангсонза марнек плхтамань озксказнетнень и сетьмошинь озксказнетнень, учатнень и букатнень. Эрь вастса, коса мярьган шнамс-оцюлгофтомс Монь лемозень, Мон саян тейть и бславате тонь.25Тиендярят Тейне кевонь алтарь, эста тяк тиенде сонь лаксеф кевста, сяс мес кда токафтсак тейнза лаксемать, тисак сонь аф арукс.26Тят куценде алтарезень лангс куцемава, афоль панжев лангсонза тонь крхтапашице».



*а 20:3 буквальна «Монь шамаликозень инголе»

*б 20:5 куне – ревнивый

*в 20:14 пола – супруг, супруга

Глава 21

Евреень уретнень колга койхне

1«Вагот койхне-ладяфксне, конат тейть эрявихть пачфтемс Израилень ломаттненди:

2Кда рамат евреень уре, катк сон покоди лангозт кота кизот, а сисемце кизоня катк туй воляшис питнень апак пантт.3Кда сон сась ськамонза, катк ськамонза и туй; а кда рьвяяфоль, эста катк мархтонза туй рьвацка.4Но кда азороц макссь тейнза рьвя, и рьвясь шачфтсь тейнза цёрат али стирьхть, эста катк рьвясь и иттне лядыхть азоронцты, а уресь туй воляс ськамонза.5Но кда уресь мярьги: "Мон кельгса азорозень, рьвязень и иднень, и монь аш мялезе тумс воляс", –6эста катк азороц вятьсы сонь Шкайть инголи*а – ладясы кенкш али кенкш касякть ваксс – и пяльсы пиленц урняса. Эста сон ляды тейнза урекс пефтома пингс.

7Кда кие мисы стиренц урекс, эста ся стирсь аф туви воляс, кода тушендыхть лия уретне.8Кда стирсь аф туй азоронц мяльс, кона ёразе сявомс сонь рьвакс, эста катк азороц мярьги лиятненди рамамс тя стирть. Но азорти аф мярьгондеви мимс сонь лия масторонь ломаненди, сяс мес сонць аердазе стирть.9Кда азорть мялец сявомс стирть рьвакс эсь цёранцты, эста катк вятьсы прянц мархтонза кода эсь стирензон мархта.10Кда азорсь сяви эстейнза нинге фкя рьвя, эста тейнза аф мярьгондеви кирьфнемс васень рьванцты ярхцамбяльть, щамонь максомать и мирдень-рьвянь пингть.11Но кда сон аф тисыне тейнза ня колмотнень, эста катк авась туй эздонза ярмаконь апак пантт».

Койсь, кона корхтай шавомать и ронгонь пиксомать колга

12«Кие эрьхтьсы ломанть сяшкава, нльне сон кулы, ся максома куломас.13Но кда эрьхтить ашель мялец шавомс, а Шкайсь макссь тянди лисемс сонь кядензон вельде, эста Мон ладян ширесот васта, коза ворьгодема шавити.14А кда ломанць салава и кяжень арьсезь шавсы маластонненц, эста алтарезеньге ваксста сявк сонь куломас.

15Кие эрьхтьсы алянц али тядянц, ся эряви максомс куломас.

16Кие салай ломань и мисы сонь, али салафть мусазь кядьстонза, эста салайсь максома куломас.

17Кие кальдявста корхтай алянц али тядянц колга, ся эряви максомс куломас.

18Кда ломаттне сялгадыхть эсь ётковаст, и фкясь эрьхтьсы омбоцеть кевса али мокшендаса, и ся аф кулы, но аф стяви вастстонза,19эста, кда сон стяви и байдек вельде кармай лисендема кудста, эрьхтись аф максома куломас. Катк аньцек панды ся пингть инкса, мзярда пиксфсь аф покоди, и максы ярмак пчкафтоманди.20А кда кивок эрьхтьсы байдекса уренц али авауренц, и синь кулыхть сонь кядьтонза, эста ся эряви наказамс.21Но кда синь фкя али кафта шит нинге эряйхть, эста куломаснон инкса аф эряви наказамс, сяс мес синь азорть уликсоц.

22Кда алятне тюрембачк эрьхтьсазь пеки авать, и сон ёрдасы иденц, но сонць авась аф токави, эста эрьхтить кядьста сявома питне, конань ладясы авать мирдец. И тя питнесь тейнза пандома сянь коряс, кода мярьги судсь.23А кда авась токави, эста ваймонкса катк максыхть вайме,24сельмонкса – сельме, пеенкса – пей, кяденкса – кядь, пильгонкса – пильге,25пидеманкса – пидема, арженкса – аржа, токаф вастонкса – токаф васта.

26Кда кие эрьхтьсы уренц али авауренц сельмоти и токасы сельмонц, эста катк сельмоть инкса нолдасыне синь воляшис.27И кда кие синнесы уренц али авауренц пеенц, катк нолдасыне синь воляшис пейть инкса».

Койхне кудонь жувататнень колга, конат кандыхть зиян лиятненди

28«Кда букась куломс кячкордьсы*б алять али авать, эста букась эряви шавомс кевса и сивольдонза аф ярхцамс. Но букать азороц аф мувору тянкса.29А кда букась инголивок ульсь кячкорди, и азороц, содамок тянь, ашезь вана буканц мельге, и букась шавозе алять али авать, эста букась шавома кевса, и азороцка максома куломас.30Кда букань азорть кядьста анайхть питнень пандома, эста катк сон пандсы питнеть, конань ладясазь, и тяфта сон идесы эсь эряфонц.31Тяка койть коряс тиема, кда букась кячкордьсы цёрашабать али стирьшабать.32А кда букась кячкордьсы уреть али авауреть, эста катк букань кирдись панды колмогемонь сиянь шекель уретнень азорснонды, а букась шавома кевса.

33Кда кие панжи али шуви лотка, и аф пякстасы сонь, и тоза прай бука али ишим,34эста лоткть азороц катк панды сиянь ярмак жувататнень азорснонды, а жуватать ловажанц катк кадсы эстейнза.

35Кда киньге букац куломс кячкордьсы лиять буканц, эста катк синь мисазь кячкорди букать, и питненц явсазь кафтова. Тяконь лаца кулоф букатьке катк явсазь кафтова.36Но кда ульсь содаф: букась инголивок ульсь кячкорди, но азороц ашезь вана мельганза, эста катк азорсь макссы эсь буканц, и тяфта пандсы кулоф букать питненц. А кулоф букать катк сявсы эстейнза».



*а 21:6 Тя вастть ули лия шарьхкодемацка: «судьятнень инголи».

*б 21:28 кячкордемс – забодать

Глава 22

Уликс-пароть колга койхне

1«Кда кивок салай бука али уча, и печксы сонь али мисы, эста катк салайсь панды вете букат салаф букать инкса, и ниле учат – салаф учать инкса.

2Кда салайть сатсазь стенань шувомста, и эрьхтьсазь сяшкава, нльне ся кулы, эста шавиец аф мувору веронь валомаса.3Но кда тя лиссь шинь стямда меле, эста шавиец мувору веронь валомаса. Катк салайсь пандсы салафть питненц, а кда тейнза аш мезьса пандомс, эста катк мисазь сонцень и пандсазь салафонц питненц.4Кда ся, мезе сон салась: букась, ишимсь али учась муви кядьсонза живойста, эста салайсь катк панды кафтонь крда.

5Кда кивок нолдасыне эсь жуватанзон лиять паксязонза али виноградонь перезонза ярхцама, и жувататне тиихть тоса зиян, эста катк жувататнень кирдисна пандсы тя карьхцть эсь паксястонза сембода цебярь иможса али виноградонь перестонза сембода цебярь виноградса.

6Кда крьвязи тол и сон, ётамок сялги кусторкснень лангс, плхтасыне капатнень али апак нук сёропрятнень, али паксять, эста ся, кие крвястезе толть, катк тянкса панды питне.

7Кда фкясь макссы омбоцети ванфтомс эсь сиянь ярмаконц али лия паршинзон, но кие-бди саласыне синь ся ломанть кудстонза, эста, кда муви салайсь, катк сон кафтонь крда панды тянкса.8А кда салайсь аф муви, эста катк кудазорсь стяй Шкайть инголе и варай: сон ашезе сявонде маластонненц уликс-паронц.9Эрь пялькстомаса уликс-пароть колга – улеза тя бука, ишим, уча, щам али лия юмаф уликс, конань колга кивок мярьги: "Тя монне", кафцьке пялькстыхнень тевсна кандома Шкайть инголи. Кинь Шкайсь лувсы муворукс, ся кафтонь крда панды маластонь ломаненцты.

10Кда кивок аф лама пингонди кадсы мала ломаненцты эсь ишимонц али буканц, али учанц, али кодамовок лия жуватанц, а жуватась кулы али токави, али сонь саласазь, и кивок тянь аф няйсы, –11эста катк кафцьке варайхть Азорть инголе. Жуватать мельге ванысь катк варай: сон ашезе сявонде маластонь ломаненц уликсонц, а жуватать азороц катк кемай тя варамати и аф вешенди маластонненц кядьста питнень пандома.12А кда жуватать саласазь кядьстонза, эста тейнза эряви пандомс жуватать азоронцты.13Кда сязендьсы вирьбаксянь жувата, эста катк кемокстаманди няфтьсы сязентьф жуватать. Сязентьф жуватать инкса сон аф панды.

14Кда кивок сяви пандомда жувата маластонь ломаненц кядьста, и жуватась токави али кулы, мзярда азороц аф ули маласа, эста инксонза эряви пандомс.15А кда азороц ульсь вакссонза, эста аф эряви пандомс инксонза. Кда жуватась сявфоль ярмак лангс, эста катк ся карьхцть вельхтясы инксонза пантф ярмаксь».

Койхне эрь кодама кизефкснень колга

16«Кда алясь васькафтсы од стирть, кона киндиге ашезь надияфне тумс рьвакс, и уды мархтонза, эста катк панды инксонза питне и сявсы сонь эстейнза рьвакс.17А кда стирть алянц аф ули мялец максомс стирть тейнза рьвакс, эста катк васькафтысь панды сняра сиянь ярмак, мзяра ладяф паннемс од стирьхнень инкса.

18Колдун аватнень тяйть кадонда шиса.

19Жувата мархта утцить макск куломас.

20Кие канни озксказнет лия шкайхненди фкя-тяка Азорда башка, ся эряви шавомс.

21Лия масторста сафть тяк люпшта и тяк обжа, сяс мес тинь тинць уледе ширде сафокс Египетонь масторса.

22Аф удавать, аф урозть*а тясть люпшта.23Кда тон кармат люпшнемост, эста, мзярда синь эняльдезь анайхть кядьстон лезкс, Мон афкукс кульса синь эняльдемаснон,24лаказеван лангозонт кяжса и шафтядязь тинь торса. Тяфта тинцень рьвянте арайхть удавакс, а иденте – урозкс.

25Кда максат пандомда ярмак ашути, кона Монь ломаньтналстон, эста тяк люпшта сонь и тяк касфне сявф ярмакть лувксонц.26Кда ярмакть вастс тон сявсак маластонь ломанцень ланга щамонц, эста шить валгоманц самс мрдафтк сонь тейнза.27Тя вдь сонь фкя-сяка вельхтердац, ронгонь кяшемац. Кода сон уды соньфтемонза? Тяфта, мзярда сон эняльгоды Тейне, Мон кульса сонь, сяс мес Мон кельгозь ужяльдиян.

28Тяк сялда Шкайть и тяк валонда рдазу валса ломаньтналцень оцюнянц.

29Пингонь апак тарксек каннек Тейне казнет васень шачф сёроцень эзда и люпштамань лотксот*б тапафть эзда. Макссек Тейне васень шачфть тонь цёратнень ёткста.30Сякоть тиентьк букацень и учацень мархта. Катк сисем шит синь ащихть тядяснон мархта, а кафксоце шиня максыть Тейне.31Уледа Тейне иняру ломаньтналкс. Тяда ярхца жуватать сивольденза, кда сонь сязендезе вирьбаксянь жувата. Тя сивольть ёрясть пинетненди».



*а 22:22 уроз – сирота

*б 22:29 рузкс: точило. Тя кафта аф оцю лоткт, конат тифольхть кевбандса. Фкяти кайсезь кенерьф виноградонь имошнень и пильгса люпшнезь синь. Виноградонь ведсь шудесь омба лоткти, и меле тянь эзда тиендсь виноградонь вина.

Глава 23

Вятесть прянтень сембонь мархта видеста

1«Тяйть пачфне васькафни корхтафтоматнень пилеста пилес и васькафнема вельде тяк аралакшне муворуть судса.

2Тят моле ламотнень мяльснон мельге кяжень тиемаса и судса тят корхта аф видеста ламотнень мяльснон ваноманкса.3Ашутьке ширес тят арсе туфталфтома, но судонь тефнень ваныть фкакс видеста.

4Кда мусак душманцень эрьготьф буканц али ишимонц, эста вятьк сонь тейнза.5Кда няйсак душманцень ишимонц, кона праф стака канксонц ала, тяк кадонда сонь тяфтак, но лезтт тейнза кеподемс ишимть.

6Тяк суденда ашуть пялькстомань тевонц аф видеста.7Ворьготть аф виде муворгофтомать эзда и тяк шавонда аф муворуть и виде ломанть, сяс мес Мон аф лувса видексшинь ломанькс сянь, кие тии кяжи тев.8Тят сявонде мялень полафты казнет*а, сяс мес тяфтама казнетне няихнень тиендьсазь сокоркс и колсесазь виде ломаттнень тевснон.

9Ширде сафть тяк обжа: тинь содасать, мезе стамсь улемс ширде сафокс, сяс мес тинць уледе ширденнекс Египетонь масторса».

Сисемце кизось и недялять сисемце шиц

10«Кота кизот витцек модацень и кочксить иможензон,11но сисемце кизоня тяк соксе сонь, макст модати ваймамс. Катк тя пингста эздонза андыхть пря тонь ломаньтналцень ашувонза, а сянь мезе ляды мельгаст, катк сивсазь паксянь жувататне. Тяконь лаца тиентть виноградонь и вайшуфтонь перетнень мархта.12Кота шит тиендить эсь тефнень, а сисемце шиня тят покоде: ваймаза букацевок, ишимцевок, и кочказа вийхть аваурецень цёрац и ширде сафське.

13Тиендесть семботь, мезе Мон мярьгонь тейнть. Лия шкайхнень лемснон тясть кунце. Тяст маряв синь тинь кургстонт».

Эрь кизонь колма илатне

14«Колмоксть кизоти ётафнеда Тейне илат.15Ётафнек аф шапама кшинь илать: сисем шит ярхцак аф шапама кшида, кода Мон кошардыхтень тонь. Тиентьк тянь Авив ковть ладяф пингстонза, сяс мес ся ковста тон лисеть Египетста. И катк кивок аф сашенды Монь шамаликозень инголи шавонь кятть.16Ётафнек нумань илатьке, мзярда кочкасайть васень имошнень, конатнень тон витцить эсь паксясот. А кизоть песта, мзярда тон кочкасайть паксястот сембе озафтф имошнень, ётафнек сёронь урядама илать.17Колмоксть кизоти сембе алянтенди эряви сашендомс Сембонь Кирдить, Азорть, шамаликонц инголи.

18Мзярда кандат Тейне озксказненди жувата, тяк валонда сонь веронц кшить лангс, кона ичф шапафтома мархта, и илань озксказнезень куянц тяк кадонда шобдавать самс.

19Кандыть Азорть, Шкайцень, кудозонза васень имошнень эзда инь цебярьхнень, конат кочкафт паксястот.

Тяк пице сявань лефксть тядянц лофцсонза».

Азорть ангелоц вятьсы Израильть

20«Ватт, Мон кучан тонь инголет ангел, кона кармай ванфнемот тонь ки лангса и вяттянза ся вастти, конань Мон аноклайне.21Сембе мяльса пяшкотькшнек сянь, мезе Сон мярьги, тят моле Тейнза каршек. Сон аф нолдасыне тинь пежентень, сяс мес эсонза Монь лемозе.22Кда тон улят кулхцондыкс сонь вайгяленцты и кармат пяшкотькшнемонза семботь, мезе Мон азан, эста Мон аран душманкс тонь душматтненди и каршек моликс тонь лангозт каршек молихненди.23Ангелсь, конань Мон кучине, кармай молема тонь инголет и вяттянза тонь аморрейхненди, хеттейхненди, ферезейхненди, ханаанейхненди, евейхненди и иевусейхненди, и Мон машфтсайне синь.24Тят сюконякшне синь шкайснонды и тят покоде тейст, и тят тиенде ня ломаньтналхнень тевснон коряс, но срафтыть синь шкайснон и лазыть синь озксонь кевснон.25Покодеда Азорти, эсь Шкаентенди, и Сон бславасы кшицень и ведцень; и Мон сявсайне сярядематнень тинь ёткстонт.26Тинь модасонт аф кармайхть улема пингта инголи шачфни ават и идьфтома ават, и Мон максан тейнть топодемс эрямс кизонтень.27Мон тисайне каршек молиентень эздон пеликс и абонфтса эрь ломаньтналть, конанди тон саят. Мон ласькфтьсайне тинь эздонт каршек молиентень.28Мон кучан тонь инголет оцю кендихть*б, и синь ласькфтьсазь тонь ингольдет евейхнень, ханаанейхнень и хеттейхнень.29Мон паньцайне синь тонь ингольдет аф фкя кизонь пингста, афток шами модась и вирьбаксянь жувататне ламолгодыхть тинь ётксонт.30Мон карман аф ламонь паньцемост синь тонь эздот, мзярс тон аф ламолгодат и аф сявсак тя модать эсь азорксшицень алу.31Мон таргасайне тонь модатнень Якстерь оцюведть эзда сявомок Филистимань оцюведть*в самс, и шавмодаста сявомок Евфратть самс. Тя модань сембе эряйхнень Мон макссайне тонь кядялот, и тон паньцайть синь эсь кистот.32Тят латце кодамовок соткст аф синь мархтост, аф шкайснон мархта.33Тят макссе тейст эрямс тонь масторсот, афток синь вяттядязь тонь пежес Монь инголен. Кда тон кармат покодема синь шкайснонды, тя ули тейть туворкс*г».



*а 23:8 мялень полафты казне – взятка

*б 23:28 кенди – оса; оцю кенди – шершень

*в 23:31 Филистимань оцюведь – Модакучкань оцюведь; Средиземное море.

*г 23:33 тувор – капкан




МОИСЕЕНЬ ОМБОЦЕ КНИГАЦ
ЛИСЕМАСЬ

Глава 24

Сотксонь ладяма Синай пандть лангса

1Азорсь мярьгсь Моисеенди: «Куцть Азорти, тон и Аарон, Надав, Авиуд и сизьгемонь Израилень оцюнятне, и сюконяда Тейнза ичкозде.2Катк аньцек Моисей нежеди Азорть малас, а лиятне тязаст малаткшне, и ломаньтналсь катк аф куценди мархтост пандть лангс».

3Моисей мрдась и азондозень ломаньтналти Азорть сембе валонзон и сембе Сонь кошардоманзон. Эста сембе ломаньтналсь фкя вайгяльса мярьгсь каршезонза: «Семботь, мезе Азорсь мярьгсь, минь тисаськ».

4Меле Моисей сёрмадозень Азорть сембе валонзон. Омбоце шиня сон стясь варьхмодемшовор, тись пандала алтарь и путсь кемгафтува кев Израилень кемгафтува юропнень лувксснон коряс.5Сон кучсь Израилень ломаньтналста од цёрат кандомс Азорти марнек плхтамань озксказнет и печкомс Тейнза букат сетьмошинь озксказненди.6Моисей сявозе озксказненди кантф жувататнень верснон пяленц и каязе сонь кядьгова, а лятф верса валондозе алтарть.7Меле сон сявозе сотксонь книгать и кайгиста лувозе сонь ломаньтналти. Синь каршезонза мярьгсть: «Семботь, мезе Азорсь мярьгсь, тисаськ и ульхтяма кулхцондыкс».8Моисей сявсь вер и мархтонза валозе ломаньтналть, мярьгомок: «Тя сотксонь вер, ся сотксть, конань Азорсь тиезе тинь мархтонт сембе ня валхнень коряс».

9Меле Моисей куцсь пандть лангс Аарононь, Надавонь, Авиудонь и Израилень сизьгемонь оцюнятнень мархта,10и синь няезь Израилень Шкайть. Сонь пильгалонза ульсь бта сапфирста тиф киякс, кона валдоль, кода сонць менельсь.11Азорсь ашезень тока ня Израилень вятихнень. Синь няезь Шкайть, и синь ярхцасть и симсть.

Моисей васеди Азорть мархта Синай пандть лангса

12Азорсь мярьгсь Моисеенди: «Куцть Тейне пандть лангс и ащек тоса. Мон максан тейть кевонь седяфт, кой и кошаркст, конатнень Мон сёрмадыне ломаньтналть тонафтоманкса».13Моисей и сонь покодиец Иисус*а тусть Азорть пандонцты,14а ломаньтналонь оцюнятненди мярьгсь: «Ащеда тязк, мзярс минь аф мрдатама тейнть. Вага, мархтонт лядыхть Аарон и Хур. Улендяряй кинь кодама пялькстомац, катк сай тейст».15Мзярда Моисей куцсь пандть лангс, пандть вельхтязе ковол,16и Азорть иневалдоц валгсь Синай пандть лангс. Кота шит пандсь ульсь ковол потмоса, а сисемце шиня Азорсь пшкядсь коволста Моисеенди.17Азорть иневалдоц, кона ульсь пандть пряса, няевсь Израилень ломаньтналти, кода сембонь плхтай тол.18Моисей шятясь коволть кучкас и кеподсь пандть пряс. Сон ащесь панда пряса нильгемонь ши и нильгемонь ве.



*а 24:13 Тяса корхтави Иисус Навинонь колга.

Глава 25

Озксказнет иняру вастть тиеманцты-стяфтоманцты

1Азорсь мярьгсь Моисеенди:2«Азк Израилень ломаньтналти, катк синь кандыхть Тейне озксказнет. Сявондеда Тейне озксказнет эрть кядьста, кинь седисонза ули максомс.

3Вага кодама озксказнет сявондеда кядьстост: зрня, сия, сере*а,4валда-сенем, якстерь и шобда-якстерь понань сюре, шуваня иляназ, сявань пона,5якстерь тюсса архтф боранонь кетть, сенем кетть, акация шуфтт,6вай валдоптоматненди, танцти шине надобият вадемань вайти и качафтоманди,7оникс кефт и лия питни кефт, вельдест мазоптсасть ингольксть*б и мяштелангаксть*в.8Катк синь тиихть Тейне иняру васта, и Мон карман эряма ётксост.9Тиесть иняру кошть, Монь эряма вастозень, и семботь сянь, мезе кармай потмосонза, ся кепотьксть коряс, конань Мон няфтьса тейть».

Сотксонь арзясь и пежень нолдама вельхксоц

10«Тиеда арзя акация шуфтста: катк кувалмоц ули кафта пяле мархта кенерь, келец фкя пяле мархта кенерь, и серец фкя пяле мархта кенерь.11Вельхтяк ару зрняса потмонцка, лангонцка; и арзять перьфке тик зрнянь каеркс*г.12Тик арзяти зрнянь ниле суркст и кемокстайть синь арзять алдонь ниле ужензон лангса: кафта суркст фкя боксонза и кафта – омбоцеса.13Тик олкт акация шуфтста и вельхтяйть синь зрняса.14Тонгить олкнень суркснень потмос, конат ащихть арзять кафта бокованза, вельдест кармайхть каннемонза арзять.15Олкненди фалу улема арзянь суркснень потмоса, синь аф лихнемат тоста.16Путыть арзяв сотксонь няфти кевонь седяфнень, конатнень Мон макссайне тейть.17Тик ару зрняста пежень нолдама вельхкс*д, катк кувалмоц ули кафта пяле мархта кенерь, а келец фкя пяле мархта кенерь.18Зрняста чакак-шафт кафта херувипт-ангелхт и стяфтыть синь пежень нолдама вельхксть кафта пензон лангс.19Васенце херувимть-ангелть тик вельхксть фкя пезонза, а омбоцеть – вельхксть омба пезонза. Тейст улема вельхксть мархта фкя марстонь тифксокс.20Катк херувипнень-ангелхнень пацясна улихть келептьфт вяри ванозь и эсь мархтост вельхнесазь вельхксть лангонц. Херувипнень-ангелхнень шамасна катк улихть карань-каршект фкя-фкянди и ваныхть вельхксть лангс.21Путк вельхксть арзять лангс, а арзяв путыть сотксонь няфти кевонь седяфнень, конатнень Мон макссайне тейть.22Арзять ваксса Мон карман васетькшнема мархтот, и пежень нолдама вельхксть эзда, кафта херувипнень-ангелхнень ёткста, конат ащихть сотксонь арзять лангса, Мон азсайне тейть сембе ся кошардоматнень, конатнень тонь вельдет Мон макссайне Израилень ломаньтналти».

Иняру кшинь шрась

23«Тик шра акация шуфтста. Катк сонь кувалмоц ули кафта кенерьхть, келец – фкя кенерь и серец – фкя пяле мархта кенерь.24Вельхтяк сонь ару зрняса и перьфканза тик зрнянь каеркс.25Шрать крайганза тик кядьлапшень сереса перяфкскя, и перяфкскять ланга нолдак зрнянь каеркс.26Тик шрати ниле зрнянь суркст и кемокстайть синь шрать ниле ужеванза, пильгонятнень лангса.27Катк сурксне улихть перяфкскять ала. Эзост кармайхть тонгондовома олкне, конатнень вельде кандови шрась.28Тик олкт акация шуфтста, и вельхтяйть синь зрняса. Синь вельдест кармайхть каннемонза тя шрать.29Тик шрати шават и качафтомань кядьгот, кукшетть и карьхкат, конатнень вельде карматада кайсема озксказнень вина. Сембе синь тиемат ару зрняста.30Путнек иняру кшит Монь инголен шрать лангс, и катк синь фалу улихть лангсонза».

Сисем тарад мархта валдоптомань кирдема

31«Тик валдоптомань кирдема. Валдоптомань кирдемась марнек чакама-шавома ару зрняста. Катк сонь алксоц, пильгоц, панчфонь кукшеннянза, панчф цильхконянза и лопанянза улихть фкя тифксокс мархтонза.32Катк кота таратт лисендихть сонь эздонза: колма таратт валдоптомань кирдемать фкя бокстонза и колма таратт валдоптомань кирдемать омба бокстонза.33Васень таратть лангса катк улихть колма панчфонь кукшеннят, конат шаркстыхть миндалень панчфкятнень лангс, панчф цильхконят и лопанят, и омба боконь тарадсонга катк улихть колма панчфонь кукшеннят, конат шаркстыхть миндалень панчфкятнень лангс, панчф цильхконят и лопанят. И тяфта катк ули сембе кота тараттнень лангса, конат лисендихть валдоптомань кирдемаста.34А валдоптомань кирдемать пильгонц лангса катк улихть ниле панчфонь кукшеннят, конат шаркстыхть миндалень панчфкятнень лангс, панчф цильхконят и лопанят.35Катк васень кафта тараттнень ала ули панчфонь цильхконя, омбоце кафта тараттнень ала – панчфонь цильхконя, и колмоце кафта тараттнень ала – панчфонь цильхконя. Тяфта катк ули сембе кота тараттнень ала, конат лисендихть валдоптомань кирдемаста.36Катк панчфонь цильхконятне и тараттне улихть фкя тифксокс валдоптомань кирдемать пильгонц мархта. Валдоптомань кирдемась марнек чакама-шавома ару зрняста.37Тик тейнза сисем вайтолонь валдоптомат и путыть синь стане: валдоптолезь валдоптомань кирдемать инголенц.38Палф кайтанонь*е керсемс васоньбеельхнень и палф кайтаттнень алу кядьгонятнень тяфта жа тиить ару зрняста.39Валдоптомань кирдемась и сембось, мезсь моли мархтонза, тиемат фкя талант*ж ару зрняста.40Ватт, тик семботь тянь ся кепотьксть коряс, кона няфтьфоль тейть панда пряса».



*а 25:3 сере – медь или бронза

*б 25:7 Инголькс – тя озксвятихнень вярдень нюрьхкяня щамсна, конань озксвятихне щакшнезь лангозост Шкайть иняру кошсонза покодемста; ефод.

*в 25:7 Мяштелангакс – тя мяште лангс повфневи зепе. Потмосонза кирдезь уримть и туммимть, конатнень вельде ёрясть жерьба и кизефнезь Азорть мяленц; наперсник.

*г 25:11 каеркс – кайма, окантовка

*д 25:17 Пежень нолдама вельхкс – евреень кяльса тя валсь канни смузь «вельхкс» али «васта, коса вельхневихть (али нолневихть) пежетне». Лувондовсь, тя вельхксть и зрнянь херувипнень вельхксса аф няевиста ащесь Шкайсь. Аруяфтомань шиня озксвятиень оцюнясь сувсесь иняруда иняру васту и мархтонза каннесь озксказнень вер ломаттнень пежеснон инкса. Тя верса сон валондозе арзять вельхксонц.

*е 25:38 кайтан – фитиль

*ж 25:39 34 кг маласа




МОИСЕЕНЬ ОМБОЦЕ КНИГАЦ
ЛИСЕМАСЬ

Глава 26

Иняру кошсь

1«Тик иняру кошть, Шкайть эряма вастонц, кемонь котфста, конат тифт пяльтьф иляназонь сюреста и валда-сенем, якстерь и шобда-якстерь понань сюреста. Котфнень лангс кодак херувипт-ангелхт.2Эрь котфть кувалмоц катк ули комсь кафкса кенерь, а эрть келец – ниле кенерьхть. Катк сембе котфне улихть фкя кувалмоса и фкя келеса.3Вете котфне стамат фкя-фкянь мархта кувалмос, и лия вете котфневок стамат фкя-фкянь мархта кувалмос, и лисихть кафта оцю котфт.4Васенце оцю котфть пенцты тик килькшт*а валда-сенем сюреста, и тяконь тик обмоце оцю котфть пенцты, ся васттненди, коса синь пункставихть фкя-фкянь мархта.5Стак ведьгемонь килькш васенце оцю котфть пезонза и ведьгемонь килькш – омбоце оцю котфть пезонза, ся вастти, коса сон пункстави васенцеть мархта. Килькшне катк молихть фкя-фкянь каршеса.6Тик ведьгемонь зрнянь кячказ*б, и вельдест пункстайть оцю котфнень фкя-фкянь мархта, и синь тиевихть фкя марстонь вельхтердакс иняру кошти.7Сявань понаста кодак нинге кефкие котф – иняру кошть вельхтямс.8Фкя котфть кувалмоц катк ули колмогемонь кенерь, а келец – ниле кенерьхть. Катк сембе кефкие котфнень кувалмосновок, келесновок улихть фкат.9Вете котфнень стайть марс кувалмоваст, кота котфненьге стайть марс кувалмоваст, но котоце котфть мянтьк кафтонь крда и повфтак иняру кошть сувама вастонц вельхксс.10Васенце оцю котфть пенцты тик ведьгемонь килькш, конатнень вельде пункстасак сонь омбоце оцю котфть мархта, и омбоце оцю котфть пенцтывок тик ведьгемонь килькш, конатнень вельде пункстасайть оцю котфнень.11Тик ведьгемонь серень кячказ и тонгить синь килькшненди. Пункстайть кафцьке оцю котфнень, и синь тиевихть фкя вельхтердакс.12Кошень котфнень эзда лятф пакшть фкя пяленц нолдак иняру кошть фталдонь пяльксонцты.13А пакшсь, кона ляды кошень котфнень кувалмоснон эзда, нолдама иняру кошть бокованза: фкя кенерь лангс – васень бокста и фкя кенерь лангс – омбоцеста, иняру кошть вельхтямс.14Иняру кошть вельхтерданц ланга тик вельхкс боранонь кеттнень эзда, конат архтфт якстерьста, и тянь ланга путт тага фкя вельхкс сенем кеттнень эзда.

15Тик иняру кошти стена-седяфт акация шуфтста и путыть синь стяда.16Эрь седяфть тик кемонь кенерень кувалмоса и фкя пяле мархта кенерень келеса.*в17Эрь седяфть алдонь пензон лангс тик кафта пяльнят, фкя-фкянь каршес. Тяконь тик сембе кошень седяфнень мархта.18Тяфта тиить седяфнень иняру кошти: кошть лямбе ширдень пяльксонцты тик комсь седяф,19и нильгемонь сиянь алкс ня комсь седяфнень алу: кафтонь алкс эрь седяфть алу сонь кафта пяльнянзонды.20Иняру кошть омба пяльксонцты, кона кельме ширеса, тяфта жа тик комсь седяф.21Тейстка тик нильгемонь сиянь алкс: кафтонь алкс эрь седяфть алу.22А иняру кошть фталдонь пяльксонцты, кона шинь валгома ширеса, тик кота седяфт,23и нинге кафта седяфт иняру кошть ужензонды.24Ня ужень седяфне алда и вярде кемокстамат сурксса, улельхть марстоннекст. Тяфтама седяфта эряви кафта, тифтень седяф эрь ужети.25Лисенди кафкса седяфт, и алост кемготува сиянь алкс: кафтонь алкс эрь седяфть алу.26Тик вете олкт акация шуфтста иняру кошть васень стена-седяфонзонды,27вете олкт – кошть омба стенанц кувалмос, и вете олкт – кошть фталдонь, шинь валгома ширдень, стенанц кувалмос.28А кучкастонь олгсь кармай ётнема седяфнень кучкава, фкя стенать песта ушедомок омбоцеть пенц самс.29Седяфнень вельхтяйть зрняса, и суркснень, коза кармайхть навсевома олкне, тиить зрняста. Олкненьге вельхтяйть зрняса.30Стяфтк иняру кошть ся кепотьксть коряс, кона няфтьфоль тейть панда пряса».

Котфонь перяфкссь*г

31«Тик перяфкс валда-сенем, якстерь и шобда-якстерь понань сюреста и пяльтьф иляназонь сюреста. Лангозонза маштозь кодамат херувипт-ангелхт.32Повфтак сонь ниле орва лангс, конат тифт акация шуфтста и вельхтяфт зрняса. Ня орватнень лангс тик зрнянь кячкаст, и алост путт сиянь ниле алкст.33Повфтак котфонь перяфксть ня кячкаснень лангс и фталонза сувафтк сотксонь арзять. Котфонь перяфкссь явфтсы тейнть Иняру вастть Иняруда иняру вастть эзда.34Путк пежень нолдама вельхксть сотксонь арзять лангс Иняруда Иняру вастса.35Путк шрать котфонь перяфксть фталу. Валдоптомань кирдемать путк шрать каршес, иняру кошть лямбе ширдень стенанц ваксс, а шрать – кошть кельме ширдень стенанц ваксс.36Иняру кошть сувама вастонцты тик котфонь перяфкс. Сон кодама валда-сенем, якстерь и шобда-якстерь понань сюреста и пяльтьф иляназонь сюреста, и лангозонза тиемат сёрмат.37Котфонь перяфксти тик акация шуфтста вете зрнянь орват и лангозост зрнянь кячкаст. Орватнень алу тик-валхт вете серень алкст».



*а 26:4 килькш – петля

*б 26:6 кячказ – крюк

*в 26:16 кувалмосна – 5 м. и келесна – 0,75 м.

*г 26:31 котфонь перяфкс – завеса

Алтарь, конань лангса кандовихть марнек плхтамань озксказнетне

1«Тик алтарь акация шуфтста. Катк сон ули ниле ужа мархта: вете кенерьхть кувалмос, вете кенерьхть келес и колма кенерьхть серес.2Алтарть ниле ужензон лангс тик сюрот – тейст улема фкя тифксокс алтарть мархта. Вельхтяк алтарть сереса.3Тик тейнза кулувонь кочкамс ведаркат, кулувонь таргамс каймонят, кядьгот, цянгонят и седень кандомс кечет. Сембонь тянь тик сереста.4Тик алтарти пролопонь решётка. Тик сонь сереста. Решёткать ниле ужензон лангс тик ниле серень суркст.5Тонк серень решёткать алтарть каерксонц алу, алтарть потмос: улеза решёткась тонкф алтарть кучканц самс.6Тик алтарти олкт акация шуфтста, и вельхтяйть синь сереса.7Тонгить олгонзон суркснень потмос тяфта: катк кандомста синь улихть алтарть кафцьке бокованза.8Алтарть тик седяфста, и катк потмоц ули шава. Тик сонь ся кепотьксть коряс, кона няфтьфоль тейть панда пряса».

Иняру кошть пирьфоц

9«Тик иняру кошти, Шкайть эряма вастонцты, пирьф. Пирьфть лямбе ширенцты тик сяда кенерень кувалмоса котфонь перяфкст, конат улихть кодафт пяльтьф иляназонь сюреста.10Котфонь перяфкснень кирдемс тик комсь орва, орватненди комсь серень алкс, сиянь кячкаст и соткст, конатнень вельде орватне сотовихть-кемокставихть фкя-фкянь мархта.11Пирьфть кельме ширенцтывок тик сяда кенерь кувалмоса котфонь перяфкст. Тейстка тик комсь орва, и орватненди комсь серень алкс. Орватнень кячказсна и соткссна катк улихть сияннет.12А пирьфть шинь валгома ширенцты – ведьгемонь кенерень кувалмоса котфонь перяфкст, и тейст кемонь орват, и орватненди кемонь алкст.13Катк пирьфть шинь стяма ширец ули ведьгемонь кенерень кувалмоса.14Котфонь перяфксне – пирьфть сувама вастонц фкя боксонза – тиемат кеветие кенерень кувалмоса, и тейст колма орват и колма алкст.15Тяфта жа, пирьфть сувама вастонц омба боксонза котфонь перяфксне тиемат кеветие кенерень кувалмоса, и тейст колма орват и колма алкст.16А пирьфть сувама вастонцты тик котфонь перяфкс валда-сенем, якстерь и шобда-якстерь понань сюреста и пяльтьф иляназонь сюреста, сёрма мархта. Катк сонь кувалмоц ули комсь кенерь. Тик котфонь перяфксти ниле орват и орвань кирди ниле алкст.17Сембе орватне, конат ащихть пирьфть перьфке, катк улихть сотфт-кемокстафт фкя-фкянь мархта сиянь сотксса. Кячказсна катк улихть сияннет, а алкссна сереннет.18Катк пирьфть кувалмоц ули сяда кенерь, келец – ведьгемонь кенерь, а серец – вете кенерьхть. Котфонза катк улихть кодафт пяльтьф иляназонь сюреста, а орвань алксне тифт сереста.19Сембось, мезсь эряви иняру кошса покодеманди, тяфта жа кошть сембе пяльнянза и пирьфонь сембе пяльнятне, тиемат сереста».

Валдоптоматне и синь вайсна

20«Кошардыть Израилень ломаттнень каннемс тейть валдонь кирдемс ару вай, кона люпштаф вайшуфтонь иможста. Палоза валдоптомать толоц сембе пинкнень.21Аарон и сонь цёранза катк ваныхть сянь мельге: илядьста шобдавас палольхть валдоптоматне васедемань кошть*а потмоса Азорть шамаликонц инголе, котфонь перяфксть фтала, кона сотксонь арзять инголе. Тя пефтома пингонь кошаркс Израилень ломаньтналти юромста юромс».



*а 27:21 Васедемань кош – тя иняру кошть нинге фкя лемоц, кона канни смузь: «васта, коса васетькшнихть Шкайть мархта»; скиния собрания. Тяда башка «иняру кошть» нинге лемнесазь «Шкайть эряма вастоц».

Озксвятихнень щамсна

1«Тердить Израилень ломаньтналста Аарон брадцень и сонь цёранзон: Надавонь, Авиудонь, Елеазаронь и Ифамаронь. Катк синь улихть Тейне озксвятикс.2Тик Аарон брадцти иняру щапт, катк синь улихть оцюшинь и мазышинь няфтемакс.3Кошардыть тя тевса маштыхнень, конатнень Мон пяшкодине смузьшинь ваймопожфса, катк синь стайхть Аарононди иняру щапт. Тя щамса сон максови озксвятемань покодемас и арай Тейне озксвятикс.4Вагот щапне, конат тейст эрявихть стамс: мяштелангакс, инголькс, вярдень паля*а, алгань кувака панар*б, кона кодаф иляназонь сюреста, прянь ашкотфкс*в и каркс. Катк синь тиихть иняру щапт Аарон брадцти и сонь цёранзонды. Улест синь Тейне озксвятикс.5Катк стайхне сявихть зрня, валда-сенем, якстерь и шобда-якстерь понань сюрет, и пяльтьф иляназонь сюрет,6и мазыста кодайхть инголькс, нолдамок тевс зрня, валда-сенем, якстерь и шобда-якстерь понань сюрет и пяльтьф иляназонь сюрет.7Кафцьке пяльде лафтубряса катк улихть кирдемат, конатнень вельде инголькссь кармай кирдема.8Ингольксть ланга щафневи каркссь катк ули тиф ингольксть лаца и фкя сяка пяльксста: кодаф зрняста, валда-сенем, якстерь и шобда-якстерь понань сюреста и пяльтьф иляназонь сюреста.9Сяфть кафта питни кевнят-оникст, и лангозост керыть-сёрмадыть Израилень цёранзон лемснон:10кота лепнень васенце кевнять лангс и лия кота лепнень омбоце кевнять лангс, шачема пингснон коряс.11Сёрмадыть Израилень цёранзон лемснон ня кафта кевнятнень лангс стане, кода кевонь керсись кевста тии тяштьксонь путома. Тонгить ня кевнятнень зрнянь лотконятнень потмос.12Кемокстайть ня кафта кевнятнень ингольксть лафтубрянзон лангс: ня кефне кармайхть лятфнема Израильть цёранзон колга. Катк Аарон каннесыне синь лемснон лафтубрянзон лангса кода лятфнембяль Азорть инголе.13Тик зрняста лотконят14и зрнянь кафта уськт. Тиить уськнень, кода пяльтьф пикскя, и кемокстайть синь лотконятненди».

Мяштелангакссь

15«Тик судонь мяштелангаксть маштозь. Тик сонь стане жа, кода ингольксть: зрняста, валда-сенем, якстерь и шобда-якстерь понань сюреста и пяльтьф иляназонь сюреста.16Катк сон ули ниле ужа мархта, кафтонь крда мянтьф, фкя кядьлувонь*г кувалмоса и фкя кядьлувонь келеса.17Щафтт лангозонза ниле рядга питни кевнят. Васенце рядса, фкя-фкянь маласа, катк улихть: рубин, топаз, изумруд;18омбоцеса: бирюза, сапфир и алмаз;19колмоце рядса: яхонт, агат и аметист;20и нилецеса: хризолит, оникс и яшма. Синь сембе тонгомат зрнянь лотконяс.21Тяфтама кевняда катк ули кемгафтува – Израилень цёранзон лемснон коряс – и катк эрь кевть лангса ули лем. Эрь кевняса, кода тяштьксонь путома лангса, катк ули керф-сёрматф фкя лем кемгафтува юропнень эзда.22Тик мяштелангаксти зрнянь пяльтьф уськт, конат улихть тифт-кодафт пикскя лаца.23Тяфта жа тик мяштелангаксти зрнянь кафта суркст и кемокстайть ня суркснень мяштелангаксть вярдень кафта ужа пензонды.24Кемокстайть кафта зрнянь уськнень сурксненди, конат ащихть мяштелангаксть ужа пензон лангса,25а уськнень омба песнон – кафта лотконятненди, и кемокстайть синь ингольксть лафтубрянзонды, инголь пяльде.26Тик нинге кафта зрнянь суркст и кемокстайть синь мяштелангаксть алдонь ужа пензонды, веляньбяльдень ширде.27Тик нинге кафта зрнянь суркст и кемокстайть синь инголь пяльде ингольксть лафтубрянь кафцьке пензон ала, ся вастса, коса синь стафт ингольксти, карксть вельхксса.28Катк мяштелангаксть алдонь сурксонзон кемокстасазь ингольксть сурксонзон мархта валда-сенем пикскяняса: улеза сон ингольксть карксонц вельхксса и кирделезе мяштелангаксть: афоль нюрьге ингольксть ланга.29Иняру васту сувамста Аарон кармай каннемост Израилень цёранзон лемснон судонь мяштелангаксса, седиенц ваксса. Тя фалу ули лятфнембялькс Азорть инголе.30Судонь мяштелангаксть потмос тонгить уримть и туммимть*д, катк синь улихть Аарононь седиенц ваксса, мзярда сон кармай сувсема иняру вастти Шкайть шамаликонц инголи. Тяфта Аарон кармай каннемост Израилень ломаттнень судендамбяльснон седиенц ваксса Азорть инголе».

Озксвятиень щапнень лия пялькссна

31«Тик вярдень паля, конань ланга кармай щафневома инголькссь. Вярдень палять марнек тик валда-сенем понань сюреста.32Кучкасонза катк ули прянь тонгомс варя, и тя варять перьфке нолдак котфонь каеркс, стама, кодама ваксарщамса*е, – афоль сязендев вярдень палясь.33Вярдень палять эленц перьфке тик марьнят валда-сенем, валда-якстерь, якстерь и шобда-якстерь сюреста. Марьнятнень ёткова тик зрнянь пайгонят сембе эльть перьфке:34зрнянь пайгоня и марьня, зрнянь пайгоня и марьня, и тяфта вярдень палять сембе эленц перьфке.35Тя щамсь ули Аарононь лангса, мзярда сон кармай покодема иняру кошса. Катк пайгонятнень кальдердемасна кулеви, мзярда Аарон кармай сувсема иняру вастти Азорть шамаликонц инголи и мзярда кармай лисендема тоста, афток сон кулы.

36Тик ару зрняста вадяв коняфкс, и керхт лангсонза валхт, кода керсихть тяштьксонь путомать лангса: "Азорть иняруяфоц".37Сотк сонь валда-сенем тюсонь карькскаса прянь ашкотфксть ингольце пяльксонцты.38Тя вадяв коняфкссь ули Аарононь конясонза и кармай няфнема: Аарон сявсыне эсь лангозонза ломаньтналть эрь кодама афсатыксснон, конатнень Израилень ломаттне тиендьсазь иняру озксказнетнень кандомста. Катк тя коняфкссь фалу ули Аарононь конясонза, улест Израилень ломаттнень озксказнесна Шкайть мяленц коряс.

39Стак шуваня иляназста Аарононди алгань кувака панар и прянь ашкотфкс, и тик сёрма мархта каркс.40Аарононь цёранзондывок кодак алгань кувака панархт, тейстка тик каркст и прянь ашкотфкст – катк улихть оцюшинь и мазышинь няфтемакс.41Щафтыть ня щапнень Аарон брадцень и сонь цёранзон лангс. Ладяйть синь покодемас, вадемок вайса, и иняруяфтыть, катк синь улихть Тейне озксвятикс.42Стак тейст плманжа видьге иляназонь понкст, тязаст штафтов визькс вастсна.43Катк Аарон и сонь цёранза щакшнесазь ня понкснень, мзярда кармайхть сувсема васедемань кошу, али мзярда маладыхть озксказнень кандома алтарти иняру вастса озксвятиень покодемать тиемста, афток таргайхть эсь лангозост пеже и кулыхть. Тя ладяфкссь максф пефтома пингс Аарононди и сембе сонь уноконь-уноконзонды».



*а 28:4 Вярдень паля – тя щам, конань озксвятихне щакшнезь алгань панарть ланга, но ингольксть алга; верхняя риза.

*б 28:4 алгань кувака панар – хитон

*в 28:4 прянь ашкотфкс – тяса: озксвятихнень пря щамсна; тюрбан, кидар

*г 28:16 Кядьлув – тя ётка оцю сурть и вяшкянять ёткса, мзярда сурхне келептьфт.

*д 28:30 Урим и туммим – синь вельдест ёрясть жерьба и кизефнезь Азорть мяленц.

*е 28:32 ваксарщам – броня, кольчуга

Озксвятиень тевс ладяма

1«Вага мезе тейть тиема Аарононь и сонь цёранзон мархта: араст синь Тейне озксвятикс. Сяфть фкя од бука, афсатыксфтома кафта боратт,2аф шапама кшит, вайшуфтонь вайса шоряф аф шапама цюкорхт и аф шапама кеворькст, конат ватьфт вайшуфтонь вайса. Ичить-панить синь тозеронь почфста3и путыть фкя кептерьс. Кантк тя кептерть, мзярда вятьсак од букать и кафта бораттнень.4Вятьк Аарононь и сонь цёранзон васедемань кошть сувама вастонцты, и штайть синь ведьса.5Тяда меле сявить щапнень и срхкафтк Аарононь алгань кувака панарса и вярдень паляса. Лангаст щафтк ингольксть и мяштелангаксть. Карксак Аарононь ингольксонь карксть мархта, кона тиф мазыста.6Прязонза щафтк ашкотфксть и лангсонза кемокстак инярушинь коняфксть.7Сяфть вадемань вай, шудефтьк прянц лангс и ватьк сонь.8Вятить цёранзонга и срхкафтыть синь алгань кувака панарса.9Карксайть Аарононь и сонь цёранзон карксса и щафтыть прязост ашкотфкснень. Эста озксвятемась ули максф тейст пефтома пингонь ладяфксть коряс. Тяфта тон макссак тейст озксвятемань покодемать.

10Вятть бука васедемань кошть инголи, и катк Аарон цёранзон мархта путсазь кядьснон букать прянц лангс.11Печк букать Азорть шамаликонц инголе, васедемань кошть сувама вастонц ваксса.12Сявк сонь веронц и сурса вадить алтарень сюротнень, а сембе лятф верть пяяртьк алтарть алксонцты.13Сявк сембе куять, кона вельхнесыне потмосюлотнень, максоста куянь пяльксть, кафцьке пичемарьхнень*а и лангстост куять, и плхтайть синь алтарть лангса.14А букать сиволенц, кеденц и сюлонзон плхтайть толса лоткама вастонтень эзда ширеса. Тя озксказне пеженкса.

15Тяда меле сявк фкя боранть, и катк Аарон эсь цёранзон мархта путсазь кядьснон боранть пряс.16Печк боранть, кочкак сонь веронц и мархтонза сембе ширде валк алтарть.17Керк боранть пакшень-пакш, штайть сембе потмосюлонзон и пильгопукшензон и путыть синь керф пакшнень и прянц лангс.18И плхтак марнек боранть алтарть лангса. Тя марнек плхтамань озксказне Азорти, танцти шинень озксказне Азорти.

19Сяльде сявк омбоце боранть, и катк Аарон эсь цёранзон мархта путсазь кядьснон сонь прянц лангс.20Печк боранть, и версонза вадить Аарононь и сонь цёранзон види пиле песнон, тяфта жа ватьк види кядьстост оцю сурснон и види пильгстост оцю сурснон. Лятф верса сембе ширде валк алтарть.21Сяфть аф лама вер алтарть лангста и аф лама вадемань вай; мархтост валк Аарононь и сонь щамонзон, сонь цёранзон и синь щамснон. Эста Аарон, сонь цёранза и синь щамсна иняруяфтовихть.22Сявк боранцта куять и куять каряз пакаренц песта*б, куять, кона вельхнесыне потмосюлонзон, максостонза куянь пяльксть, кафцьке пичемарензон и лангстост куять, и тяфта жа боранть фталдонь види пяльксонц, сяс мес тя боранць максови озксвятемас путомань озксказнекс.23Кептерьста, кона путф Азорть инголи, сяфть фкя кши, фкя цюкор, кона ичф вайшуфтонь вайса, и фкя аф шапама кши,24и сембонь тянь путк Аарононь и сонь цёранзон кядьс. Катк синь кеподьсазь нятнень Азорть инголе и макссазь озксказнекс.25Меле сявить кядьстост нятнень и плхтайть алтарть лангса марнек плхтамань озксказнетнень мархта марса. Тя Азорть мяльс туй танцти шинень нолдамась, толонь озксказне Азорти.26Сявк Аарононь озксвятемас путоманц инкса максф боранть мяштепяльксонц и кантк озксказнекс, кеподемок сонь Азорть шамаликонц инголе, – катк тя ули тонь талекаце.27Иняруяфтыть боранть ся пяльксонзон, конат максфтольхть озксказнекс Аарононь и сонь цёранзон озксвятемас путомаснон инкса: боранть мяштепяльксонц и фталдонь пяльксонц, конат кепотьфтольхть Азорть инголе и кантфтольхть озксказнекс.28Ня озксказнетне – Аарононь и сонь цёранзон пефтома пингонь талекасна, конань Израилень ломаттне кармайхть явфнемонза тейст. Катк Израилень ломаттне каннихть тяфтама озксказнет Азорти эсь сетьмошинь озксказнеснон эзда.

29Аарононь иняру щамонза куломдонза меле катк ётнихть сонь цёранзонды. И мзярда конанцка эздост вадьсазь вайса и ладясазь озксвятиень покодемас, эста тейнза улема щаф тя щамса.30Ся цёрась, кона арай озксвятикс Аарононь вастс и кона кармай сувсема васедемань кошу иняру вастса покодеманди, катк щасыне ня щапнень сисем шинди.

31Сявк боранть, кона максф озксвятемас путомать инкса, и пидек сиволенц иняру вастса.32Катк Аарон и сонь цёранза васедемань кошть сувама вастонц ваксса сивсазь тя боранть сиволенц ся кшить мархта, кона кептерьса.33Тянь вельде нолдавихть синь пежесна озксвятемас максомстост и тя тевс иняруяфтомстост. Киндивок лиянди аф мярьгондеви ярхцамс тянь эзда, сяс мес тя ярхцамбяльсь иняру.34Кда озксвятемас максомань сивольть и кшить эзда мезевок ляды шобдаванди, ся эряви плхтамс толса. Эздонза аф мярьгондеви ярхцамс, сяс мес тя иняру ярхцамбяль.35Тик Аарононь и сонь цёранзон мархта сембоса стане, кода Мон мярьгонь тейть. Катк озксвятемас путомасна моли сисем шит.36Эрь шиня каннек озксказнекс од бука пежетнень нолдаманкса. Мзярда тон кандат пежень нолдама озксказне алтарть лангса, эста аруяфнек алтарть, иняруяфнек сонь, вадемок вайса.37Сисем шит аруяфнек алтарть, и иняруяфтк сонь. Алтарсь арай пяк инярукс. Сембось, мезсь токай алтарти, тиеви инярукс».

Эрь шинь озксказнетне

38«Тейть эряви эрь шиня каннемс фкя кизонь кафта верост.39Фкя верозть каннек шобдава, а омбоцеть – илять.40Шобдавань верозть мархта озксказненди каннек кафтошка литра тозеронь почф, кона шоряф фкашка литра кядьса тапаф вайшуфтонь вайса, а алтарть лангс каяманди каннек литрашка вина.41Омбоце верозть каннек илять тяфтама жа кшинь озксказне мархта, кодама ульсь шобдава, и тяфтама жа каяма мархта. Тя танцти шине, кона мялезонза Азорти, Азорти кантф марнек плхтамань озксказне.42Ня марнек плхтамань озксказнетне юромста юромс фалу каннемат Азорть инголи васедемань кошть сувама вастонц ваксса, коса Мон карман васетькшнема мархтонт и коса карман корхтама мархтот.43Тоса Мон карман васетькшнема Израилень ломаттненьге мархта, и ся вастсь иняруяфтови Монь иневалдсон.44Мон иняруяфтса васедемань кошть и алтарть. Иняруяфтса Аарононьге, сонь цёранзонга, катк покодихть Тейне озксвятиень тевса.45Мон карман эряма Израилень ломаньтналть ёткса и улян тейст Шкайкс,46и синь кармайхть содамонза: Мон Азорсь, синь Шкайсна, кона лихтезень синь Египетонь масторста, сяс мес Монь мялезе эрямс синь ётксост. Мон Азорсь, синь Шкайсна».



*а 29:13 пичемарь – почка, внутренний орган

*б 29:22 куять каряз пакаренц песта – тяса корхтави боранть курдюконц колга

Глава 30

Качафтомань алтарcь

1«Тик качафтомань озксказнень кандомс алтарть*а. Тик сонь акация шуфтста.2Катк сон ули ниле ужа мархта: фкя кенерь кувалмос, фкя кенерь келес и кафта кенерьхть серес. Катк сюронза улихть фкя тифксокс мархтонза.3Вельхтяк алтарть сембе пяльде ару зрняса: вярде, боконзон, сюронзон, и перьфканза тик зрнянь каеркс.4Алтарть каерксонц ала кафта ужензон лангс тик зрнянь кафта суркст. Тиить синь фкя-фкянь каршес, алтарть кафцьке бокованза. Эзост кармайхть тонгондовома олкне, алтарть каннеманкса.5Олкненьге тиить акация шуфтста и вельхтяйть зрняса.6Путк качафтомань алтарть котфонь перяфксть инголи, конань фтала ащи сотксонь арзясь, – и пежень нолдама вельхксть инголи, кона сотксонь арзять лангса. Тоса Мон карман васетькшнема мархтот.

7Катк Аарон эрь шобдаване, мзярда кармай латцемост валдоптоматнень, плхнесы танцти шинень нолдамать качафтомань алтарть лангса.8Тяфта жа илять, валдоптоматнень толснон крьвястемста, катк Аарон плхнесы танцти шинень нолдамать. Сон плхнема Азорть инголе эрь шиня, юромста юромс.9Тяда плхне тя алтарть лангса кодамовок лия танцти шинень нолдама али марнек плхтамань озксказне, али кшинь озксказне, и кодамовок симомбяль тяда кайсе лангозонза.10Катк Аарон весть кизоти ётафни аруяфтомань обуця алтарть сюронзон лангса. Весть кизоти, юромста юромс, эряви аруяфнемс алтарсь ся озксказнеть версонза, кона кантф пежетнень нолдаманкса. Алтарсь пяк иняру, и сон Азорть».

Идемань-рамамань питнесь эряфть инкса

11Азорсь мярьгсь Моисеенди:12«Мзярда тон кармат Израилень ломаттнень ваномост и лувсайть синь лувксснон, эста катк эрсь лувомстонза максы Азорти питне эсь эряфонц инкса, и эста, мзярда тон кармат лувомост, кодамовок кальдяв аф токасыне синь.13Эрсь, кие ули лувф, катк максы пяле шекель иняру вастонь шекельть сталмонц коряс, конань сталмоц ульсь комсь гера*б. Шекельть пялец максома Азорти.14Эрь лувф ломанць, конанди топодсь комсь али сяда лама киза, катк максы Азорти тяфтама озксказне.15Мзярда макстада Азорти озксказне эряфонтень идеманц-рамаманц инкса, эста козясь катк аф максси шекельть пяледонза лама, а ашусь – шекельть пяледонза кржа.16Ярмакнень, конат максфт Израилень ломаттнень эряфснон идемаснон-рамамаснон инкса, сявить и нолдайть тевс васедемань кошса покодеманди. Тя лятфнембяль Азорть инголе Израилень ломаттнень колга, тинь ваймонтень идемаснон-рамамаснон колга».

Сереста тиф штамань кядьге

17Азорсь мярьгсь Моисеенди:18«Тик сереста штамань кядьге серень алкс мархта. Путк сонь васедемань кошть и озксказнень кандома алтарть ёткс, и каяк эзонза ведь.19Катк Аарон и сонь цёранза штакшнесазь тоса кядьснон и пильгснон.20Васедемань кошть потмос сувамда инголе катк штакшнихть ведьса, афток кулыхть. Тяфта жа, мзярда нежедихть покодема озксказнень кандома алтарти, Азорти толонь озксказнетнень плхтама,21катк штакшнесазь кядьснон и пильгснон ведьса, афток кулыхть. Тя ладяфкссь максф тейнза и сонь уноконь-уноконзонды юромста юромс пефтома пингс».

Вадемань и танцти шине вайхне

22Азорсь мярьгсь Моисеенди:23«Сявить сембода цебярь танцти шине надобиятнень: вете сятт шекель шуди смирна, тянь эзда пяленц – кафта сятт ведьгемонь шекель танцти шине корица, кафта сятт ведьгемонь шекель танцти шине нюди.24Сяфть нинге вете сятт шекель кассия, кона фкя иняру вастонь шекельть сталмоса, и нилешка литра вайшуфтонь вай.25Тик эздост танцти шине вай иняру вадеманди, тик сонь стане цебярьста, кода тиендьсазь танцти шине вайхнень тиисна. Тя вайсь ули иняру вадеманди.26Ватьк мархтонза васедемань кошть и сотксонь арзять,27шрать и семботь, мезсь моли мархтонза, валдоптомань кирдемать и семботь, мезсь моли мархтонза, качафтомань алтарть,28марнек плхтамань озксказненди алтарть и семботь, мезсь моли мархтонза, штамань кядьготь и алксонц,29и иняруяфтыть синь, и синь арайхть пяк инярукс. Сембось, мезсь токай тейст – иняруяй.30Ватьк Аарононьге, сонь цёранзонга, и иняруяфтыть синь, катк синь улихть Тейне озксвятикс.31А Израилень ломаттненди азк: тя ули Монь ваезе иняру вадеманди юромстонт юромс.32Тясть ваденде тя вайса лия ломаттнень ронгснон и тяда тиенде тя вайть лаца вай. Сон иняру: катк инярукс ули тейнтьке.33Эрсь, кие тии тянь лаца вай али кие вадьсы мархтонза ширдень ломанть, ся ули паньф эсь ломаньтналстонза».34Азорсь мярьгсь Моисеенди: «Сяфть танцти шине надобият-месть: стакти, оних, танцти шине халван и ару ливан, сембода сяфть фкя унксонь сталмоса,35и тик эздост шоряфкс качафтоманди, тик сонь стане жа лац, кода тянь тиендьсы маштысь: салукс, арукс и инярукс.36Тапак сонь почфокс и путк сотксонь арзять инголи васедемань кошу, коса Мон карман васетькшнема мархтот. Катк тя шоряфкссь ули тейть пяк иняру.37Тяда тиенде эстейнть танцти шинень нолдамат тя шоряфксть коряс, катк сон ули тейнть инярушикс, кона лемтьф Азорти.38Кие тии эстейнза тянь лаца шоряфкс и кармай качафтома мархтонза эсь мяленц петеманкса, ся ули паньф ломаньтналстонза».



*а 30:1 жертвенник для воскурения благовоний

*б 30:13 Фкя гераса 0.6 грапт.




МОИСЕЕНЬ ОМБОЦЕ КНИГАЦ
ЛИСЕМАСЬ

Глава 31

Иняру кошть потмос эрявиксть тииенза

1Азорсь мярьгсь Моисеенди:2«Ватт, Мон кочкайне Веселеилонь, Уриянь цёранц, Хуронь уноконц Иудань юромста.3Мон пяшкодине сонь Шкаень Ваймопожфса, смузьшиса, шарьхкодемаса, содамошиса и эрь кодама маштомашиса,4и вельдест сон арьси и тии зрнянь, сиянь и серень паршихть,5керси-шовси питни кевнят, конатнень тонгсыне лотконяс, и лакси шуфтт эрь кодама тевонди.6И вага, Веселеилонди лездыкс Мон максса Аголиавонь, Ахисамахонь цёранц Данонь юромста. Эрь маштыкядь ломанть седиезонза Мон путонь смузьши, тиелезь семботь, мезе Мон мярьгонь тейть:7васедемань кошть, сотксонь арзять, лангозонза путневи вельхксть и семботь, мезсь эряви иняру кошса покодеманди,8шрать и семботь, мезсь моли мархтонза, иняру зрняста тиф валдоптомань кирдемать и семботь, мезсь моли мархтонза, качафтомань алтарть,9марнек плхтамань озксказненди алтарть и семботь, мезсь моли мархтонза, штамань кядьготь и алксонц,10мазыста тиф покодемань щапнень, Аарон озксвятити иняру щапнень и сонь цёранзонды озксвятемань щапнень,11вадемань вай и танцти шине нолдамат иняру вастти. Катк синь тисазь семботь стане, кода Мон мярьгонь тейть».

Ваймамань шить ванфтомац

12Азорсь мярьгсь Моисеенди:13«Азк Израилень ломаттненди: Ванфнесть Монь ваймамань шинень, сяс мес ваймамань шись юромста юромс молезь кармай няфнемонза ся сотксть, конань Мон тиине мархтонт. Катк ваймамань шись лятфнесы тейнть, Мон Азорсь, кона иняруяфни эсонт.14Ванфнесть ваймамань шить, сяс мес сон тейнть иняру: кие аф лувсы сонь инярукс, ся ули максф куломас. Кие кармай покодема ся шиня, ся ули машфтф эсь ломаньтналстонза.15Кота шит катк покодихть, а сисемце шись – иняру, тя ваймамань ши, кона лемтьф Азорти. Эрсь, кие кармай покодема ваймамань шиня, улеза максф куломас.16Катк Израилень ломаньтналсь ванфнесы ваймамань шить и ётафнесы сонь юромста юромс, кода пефтома пингс максф соткс.17Ваймамань шись пефтома пингс няфнесы ся сотксть, конань Мон тиине Израилень ломаттнень мархта, вдь кота шиста Азорсь тиезе менельть и масторть, а сисемце шиня кадозень тевонзон и ваймосесь».

18Мзярда Азорсь Синай панда пряса лоткась корхтамда Моисеень мархта, Сон макссь тейнза сотксонь няфти кафта седяфт, кевонь седяфт, конатнень лангса сёрматфоль Шкаень сурса.

Глава 32

Зрнянь бука

1Ломаттне няемок, Моисей ламос аф мрдай панда пряста, кочкавсть Аарононди и мярьгсть тейнза: «Тик тейнек шкай, кона молель инголенк, сяс мес минь аф содасаськ, мезе лиссь ся алять, Моисеень, мархта, кона лихтемазь минь Египетонь масторста».2Аарон мярьгсь тейст: «Валхтость зрнянь пилькснень рьвянтень, цёрантень и стирентень пилестост, и кандость тейне».3Сембе ломаттне валхтозь зрнянь пилькснень эсь пилестост и кандозь Аарононди.4Сон сявозень кядьстост, валсь эздост бука и петезе лангонц оржа керомбяльса. Ломаттне мярьгсть: «Израиль, вага шкайце, кона лихтензе тонь Египетонь масторста!»5Тянь няемста Аарон путсь букать инголе алтарь и ювадсь: «Ванды ётафттама Азорти ила».6Омбоце шиня ломаттне сргозсть варьхмодемшовор и кандсть марнек плхтамань озксказнет и сетьмошинь озксказнет. И ломаньтналсь озась ярхцама и симома, а сяльде прянь аф кирдезь тиендсть визьксонь тефт.

7Азорсь мярьгсь Моисеенди: «Эряскотт валгомс алу, сяс мес гастявсь ломаньтналце, конань тон лихтить Египетонь масторста.8Пяк курок синь пувордасть кить лангста, конанди Мон ладяйне синь. Синь валсть эстейст зрняста бука и сюконясть инголенза, кандсть тейнза озксказнет и мярьгсть: "Израиль, вага шкайце, кона лихтензе тонь Египетонь масторста!"»9Азорсь тага мярьгсь Моисеенди: «Мон няйса тя ломаньтналть, и няйса – сон пяк каршек моли.10Тяни кадомак Монь, катк Монь кяжезе крьвязи лангозост, и Мон машфтсайне синь. Меле Мон тиян пяк оцю ломаньтнал тонь эздот».11Но Моисей ёразе ляпомфтемс Азорть, эсь Шкаенц, сон мярьгсь: «Азор, тяза крьвязе кяжце Эсь ломаньтналцень лангс, конань Тон лихтить Египетонь масторста Эсь оцю вийсот и кеме кядьсот.12Афольхть мярьге египтяттне: "Сон кальдявонь арьсезь лихтезень синь, мялец юмафтомс-арафтомс синь, шавомс панттнень лангса и нардамс синь мода лангста". Сявк эздост плхтай кяжцень и полафтк мяльцень – тяк машфне Эсь ломаньтналцень.13Лятфтайть Авраам, Исаак и Израиль покодихнень, конатненди Тон варать Эсь пряцень мархта, корхтамок: "Мон сяшкава ламолгофтсайне тинь юромонь поладыентень, нльне синь лувкссна ули менелень тяшттнень лаца, и сембе ся модать, конань колга Мон мярьгонь, Мон максса тинь юромонь поладыентенди, и синь кармайхть азорондама лангсонза пефтома пингс"».14Азорсь полафтозе мяленц, ашезе тие ся кальдявть, конань ёразе кучемс Эсь ломаньтналонц лангс.

15Моисей шарфтсь и кармась валгома панда пряста. Кядьсонза сон кирдсь сотксонь няфти кафта седяфт, конатнень лангса сёрматфоль кафцьке пяльде: ингольденге, фталдонга.16Кевонь седяфнень тиезень Шкайсь, сёрматфксненьге седяфнень лангса сёрмадозень Шкайсь.17Мзярда Иисус*а кулезе, кодама увф кеподсь юватькшни ломаньтналсь, сон мярьгсь Моисеенди: «Лоткама вастста кулеви тюремань вайгяль».18Но Моисей мярьгсь:

«Тя ювадихть аф сяськихне,
     и афи сяськфне.
     Мон кулян морама».


19Маладомок ломаньтналть лоткама вастонцты, Моисей няйсь бука и пяляз кштимат. Эста сон лаказевсь кяжса и ёрдазень кядьстонза кевонь седяфнень, и синь лазовсть пандала.20Моисей сявозе букать, конань синь тиезь, плхтазе толса, тапазе пулькс и почедозе ведть лангс. И тя ведьта симдезень Израилень ломаттнень.21Моисей мярьгсь Аарононди: «Мезе ня ломаттне тисть тейть, мезенкса тон сувафтыть синь тяшкава оцю пежес?»22Но Аарон мярьгсь: «Тяза крьвязе монь азорозень кяжец. Тон содасак тя ломаньтналть, сон пяк тёждяста сувай пежес.23Синь мярьгсть тейне: "Тик тейнек шкай, кона молель инголенк. Минь аф содасаськ, мезе лиссь Моисеень мархта, ся ломанть мархта, кона лихтемазь минь Египетонь масторста".24Мон мярьгонь тейст: "Кинь ули зрняц, валхтость лангстонт", и синь максозь тейне. Мон ёрдайне зрнять толти, и лиссь тя букась».25Моисей няезе: тя ломаньтналсь лиссь кедьстонза. Аарон макссь тейст воляши вятемс пряснон кода мяльсна, и сяс синь арасть пеедема вастокс душманцнон сельмоса.26Моисей арась лоткама вастть ортанзон ваксс и мярьгсь: «Кие Азорть инкса, ся саза тейне!» И кочкавсь вакссонза Левиень сембе юромоц.27Сон мярьгсь тейст: «Тяфта корхтай Азорсь, Израилень Шкайсь: "Тонгость перьфозонт эсь торонтень. Ётасть ломаньтналть лоткама вастонц фкя песта сявомок омбоцети, и меки. Катк эрсь шавсы эсь брадонц, эсь ялганц и эсь мала ломаненц"».28Левиень юромста ломаттне тисть Моисеень валонц коряс, и ся шиня ломаньтналста шавфоль колмошка тёжянь ломань.29Моисей мярьгсь: "Тячи максость прянтень Азорти покодеманди, эрсь цёранц и брадонц эряфснон питнеса, и Сон кучи тейнть бславама тячи".

30Омбоце шиня Моисей мярьгсь ломаньтналти: «Тинь тиеде оцю пеже. Но мон куцян Азорти, пади, монь лиси ляпомгофтомс пежентень сталмонц Азорть инголе».31Моисей мрдась Азорти и мярьгсь: «Вай, тя ломаньтналсь сувась оцю пежес: сон тись эстейнза зрнянь шкай.32Нолдак синь пежеснон, а кда аф нолдасак, эста моньге нардамак Эсь книгастот, коза сёрмадомайть».33Но Азорсь мярьгсь Моисеень каршес: «Мон нардаса книгастон сянь, кие тись пеже Монь инголен.34А тяни архт, и вятьк ломаньтналть тов, коза Мон мярьгонь тейть. Ватт, Монь ангелозе кармай молема инголет. Но мзярда сай пингсь, Мон пантфтса ня ломаттнень кядьста шумоснон тя пежеть инкса».35Азорсь кучсь пелькс урма ломаньтналть лангс сянкса, мес синь кошардозь Аарононь тиемс тейст зрнянь бука.



*а 32:17 Тяса корхтави Иисус Навинонь колга.

Глава 33

Ломаньтналти максф кошардома молемс сяда тов

1Азорсь мярьгсь Моисеенди: «Туда тяста, тон и ломаньтналсь, конань тон лихтить Египетонь масторста. Арда ся модав, конань колга Мон варань Авраамонди, Исааконди и Иаковонди, мярьгомок: "Тонь юромонь поладыхненди Мон максса сонь".2Мон кучан тонь инголет ангел и паньцайне ханаанейхнень, аморрейхнень, хеттейхнень, ферезейхнень, евейхнень и иевусейхнень.3Сон вяттядязь тинь ся модати, коса шуди лофца и медь. Но Монць аф карман молема мархтонт, афток Мон машфттядязь тинь ки лангса, сяс мес тинь каршек моли ломаттяда».4Мзярда ломаньтналсь кулезень ня кяжи валхнень, синь аварьгодсть и кивок изь щафта эсь лангозонза пилькст-месть.5Вдь Азорсь мярьгсь Моисеенди: «Мярьк Израилень ломаньтналти: "Тинь каршек моли ломаттяда, и кда Мон хуш аф ламос молелень мархтонт, Мон машфтоледязь тинь. Валхтость лангстонт мазолгофтомантень и Мон ванца, мезе Тейне тиемс мархтонт"».6Израилень ломаттне валхтозь эсь лангстост мазолгофтоматнень Хорив пандть ала, и оду ни ашезь щафне синь.

Васедемань кошсь

7Моисей стяфтсь эстейнза аф оцю кош Израилень ломаньтналть лоткама вастонц эзда ширеса и лемдезе сонь васедемань кошекс. Эрсь, кие вешендезе Азорть мяленц, сашендсь васедемань кошти, кона стяфтфоль ломаньтналть лоткама вастонц эзда ширеса.8Фалу, мзярда Моисей лисендсь васедемань кошти, сембе ломаттне стякшнесть, и эрсь арсесь эсь кошенц сувама вастонц ваксс и ванць Моисеень мельге кошть потмос сувамозонза.9Мзярда Моисей сувсесь кошть потмос, эста валгондсь коволонь орва и арсесь кошть сувама вастонц видеса, и Азорсь корхнесь Моисеень мархта.10Мзярда сембе ломаньтналсь няезе коволонь орвать, кона валгондсь кошть сувама вастонц видес, синь сембе стякшнесть и сюконякшнесть эсь кошезост сувама вастть ваксса.11Азорсь корхнесь Моисеень мархта сельмода сельмос, кода ломанць корхни эсь ялганц мархта. Сяльде Моисей меки мртцесь ломаньтналть лоткама вастозонза. А сонь покодиец Иисус, Навинонь цёрац, од алясь, ашезе кадонда васедемань кошть.

Азорсь надияфты улемс Эсь ломаньтналонц мархта

12Моисей мярьгсь Азорти: «Вага, Тон корхтат тейне вятемс тя ломаньтналть, но ашить панжа, кинь кучсак мархтон. Тон мярьготь тейне: "Мон лац содате тонь, и тон сатыть Монь пара мялезень".13Кда мон афкукс сатыне Тонь пара мяльцень, эста эняльдян, панжить тейне Эсь китнень: тянь вельде мон содате Тонь и сяда товга карман сатнемонза Тонь пара мяльцень. Лятфтак: тя ломаньтналсь Тонне».14Азорсь мярьгсь: «Мон Монць молян тонь инголет и ваймафтте тонь».15Моисей мярьгсь Тейнза: «Кда Тон аф молят мархтонк, эста тямасть лихне тяста.16Мезьста лияста содави: Тонь мяльце ладяф тейне и ломаньтналцти? Дяряй аф сянь эзда: Тон молят минь мархтонк? Мезьста нинге няеви, монга, ломаньтналцевок кочкафттама масторлангонь лия ломаньтналхнень ёткста».17Азорсь мярьгсь Моисеенди: «Мон тиса сянь, мезень колга тон эняльдят, сяс мес Монь мялезе ладяф тейть и Мон лац содате тонь».18Моисей мярьгсь: «Эняльдян, няфтьк тейне Эсь иневалдцень».19Азорсь мярьгсь: «Мон ётафтса инголет сембе Эсь парошизень, и тонь инголет азса Азорть*а лемонц. Мон тиян пара сянди, кинди мялезе тиемс пара, и кельгозь ужяльдьса сянь, кинь мялезе кельгозь ужяльдемс».20Меле Сон мярьгсь: «Тон аф няйсак Монь шамазень, сяс мес ломанти аш кода няемс Монь шамазень и тяда меле лядомс шиса».21Азорсь мярьгсь: «Ватт, тяса вакссон ули васта. Стяк тя кевбандть лангс,22и мзярда вакскат ётай Монь иневалдозе, Мон путте тонь пандонь лазфс и вельхтяте кядьса, мзярс аф ётан.23Меле Мон сявса кядезень вельхксстот, и тон няйсамак Монь фталда, но шамазе аф кармай няевома».



*а 33:19 Ванк 3:14-15.

Кевонь од седяфт

1Азорсь мярьгсь Моисеенди: «Лаксек эстейть кафта кевонь седяфт ингольцетнень лаца, и ня седяфнень лангса Мон сёрмадсайне валхнень, конат ульсть ингольцетнень лангса, конатнень тон лазыть.2Ульхть анок шобдавать самс. Шобдава куцть Синай пандть лангс и тоса, пандть пряса, стяк Монь инголен.3Катк кивок аф куценди мархтот, и катк кивок аф няфнесы прянц марнек пандть лангса. Тяфта жа сяватне, учатне, траксне и букатне катк аф ярхцайхть тя пандть маласа».4Моисей лаксесь кафта кевонь седяфт ингольцетнень лаца. Валдашкодомшовор сон стясь, сявозень кафта кевонь седяфнень и куцсь Синай пандть пряс, кода и кошардозе Азорсь.5Азорсь валгсь тоза ковол потмоса, лоткась Моисеень малас и азозе-панжезе Азорть лемонц.6Азорсь ётась Моисеень шаманц инголе и мярьгсь: «Азор, Азор, седиень маряй и паронь тии Шкай. Сон куватьс кирди, лама кельгозь ужяльди и валонь кирди.7Сон ляткшни кельгозь ужяльдикс тёжянце юропнень самс, нолнесыне пежетнень, кальдяв тефнень и каршек молематнень, но муворуть аф кадондсы наказамафтома. Сон пантфтсы алянь-тядянь пежеть иттнень и унокнень кядьста колмоце и нилеце юропнень самс».8Моисей эстокиге прась плманжа лангс, комафтозе шаманц Шкайти9и мярьгсь: «Азор, кда Тонь мяльце ладяф тейне, эста молеза Азорсь минь мархтонк. Аф ваномок ломаньтналть каршек молеманц лангс, нолдайть коень коламаньконь и пеженьконь и сявомасть минь Эстейть ломаньтналкс».

Азорсь одкстоптсы сотксть

10Азорсь мярьгсь: «Вага, Мон тиян соткс: сембе тонь ломаньтналцень инголе Мон тиян дивань тефт, кодапт нинге ашельхть сембе масторть лангса и кодамовок ломаньтналхнень ёткса. И марнек ломаньтналсь, конань ёткса тон эрят, няйсы Азорть тевонц, сяс мес ся парось, конань Мон тиса тейть, ули пелькс лиятненди.11Ванфтк сянь, мезе Мон тяни мярьган тейть: "Вага, Мон паньцайне тонь ингольдет аморрейхнень, ханаанейхнень, хеттейхнень, ферезейхнень, евейхнень и иевусейхнень.12Аньцек ватт, тят латце соткст ся ломаттнень мархта, конатнень модазост тон молят, – афольхть ара синь тейнть туворкс.13Калафтость синь алтарьснон, лазость иняру кевснон и керость сембе иняру шуфтснон.14Тейть аф мярьгондеви сюконякшнемс лия шкаенди, Азорда башка, сяс мес Сонь лемоц – Куне. Сон кунеляй Шкай.15Тят латце соткст тона модань ломаттнень мархта. Афоль лисе тяфта: мзярда синь кармайхть усксевома эсь шкайснон мархта и каннема тейст озксказнет, и тердендярятядезь тинь эсь пялост, эста тиньге ярхцатада озксказнень сивольдост.16И тят сявонде эсь цёратненди рьват синь стирьснон ёткста, кода ба синь стирьсна, эсь шкайснон мархта усксевомста, афолезь вяте тинь цёрантеньге тяфтама усксевомас.17Тят тиенде эстейть кшниста валф шкайхть».

Эрь кизонь колма илатне

18«Ётафнек аф шапама кшинь илать: Авив ковть ладяф пингстонза сисем шит ярхцак аф шапама кшида, кода Мон кошардыхтень тонь, сяс мес Авив ковста тон лисеть Египетста.19Эрсь, кие васенцекс панжезе тядянь потмоть, васень шачф цёранясь, макссема Тейне. Тяфта жа жуватань эрь васень шачф атялефкссь, буканнесь и учаннесь, макссемат Тейне.20Ишимть эрь васень шачф вашенянц полафнек вероскя лангс. А кда аф полафтсак, эста пувордак ишимвашенять прянц. Сембе васень цёратнень инкса пантт питне. Катк кивок аф сашенды Монь шамаликозень инголи шавонь кятть.21Кота шит покотть, а сисемце шиня ваймосек. Ваймосек сокамань и нумань пингстовок.22Ётафнить недялятнень иласнон, мзярда кочкасайть тозерть васень иможензон, и кизоть песта ётафнек сёронь урядама илать.23Колмоксть кизоти сембе алянтенди сашендома Сембонь Кирдить, Азорть, Израилень Шкайть, шамаликонц инголи.24Мон паньцайне тонь ингольдет ломаньтналхнень и оцюлгофтса эряма вастцень. Киньге аф ули мялец сявомс модацень, кда тон колмоксть кизоти кармат сашендома Азор Шкайть шамаликонц инголи.25Мзярда кандат Тейне озксказненди жувата, тяк валонда сонь веронц кшить лангс, кона ичф шапафтома мархта, и Очижинь илать озксказненц тяк кадонда шобдавать самс.26Тонь модацень васенце иможензон эзда инь цебярьхнень кандыть Азорть, Шкайцень, кудозонза. Тяк пице сявань лефксть тядянц лофцсонза».

Моисеень шамац пиндолды

27Азорсь мярьгсь Моисеенди: «Сёрмадыть эстейть ня валхнень, сяс мес ня валхнень коряс Мон тиян соткс тонь и Израильть мархта».28Моисей ащесь тоса, Азорть ширеса, нильгемонь ши и нильгемонь ве. Сон изь ярхца кшида и изь симе ведьта. Моисей сёрмадозень кевонь седяфнень лангс сотксонь валхнень – Кемонь кошаркснень.29Мзярда Моисей валгондсь Синай пандста и сотксонь няфти кафта седяфне ульсть кядьсонза, сон ашезе сода: Шкайть мархта корхнемда меле сонь шамац кармась пиндолдома.30Мзярда Аарон и Израилень сембе ломаттне няезь Моисеень и сянь, кода пиндолды сонь шамац, синь пелезевсть маладомс тейнза.31Но Моисей тердезень синь, и Аарон ломаньтналонь сембе оцюнятнень мархта састь тейнза, и Моисей корхнесь мархтост.32Тяда меле Израилень сембе ломаттне маладсть, и сон ёфтазень тейст сембе кошаркснень, конатнень Азорсь максозень тейнза Синай пандть лангса.33Мзярда Моисей лоткась мархтост корхтамда, сон вельхтязе шаманц вельхтердаса.34Но мзярда Моисей сувсесь Азорть мархта корхтама, эста сон валхнезе вельхтердать шамастонза ся пингс, мзярс изь лисенде тоста. А лисемда меле азонкшнезе Израилень ломаньтналти семботь, мезти кошардсь Азорсь.35Израилень ломаттне няезь: Моисеень шамац пиндолды. Эста Моисей вельхнезе шаманц вельхтердаса, мзярс тага изь сувсе Азорть мархта корхтама.

Кошаркс ваймамань шить колга

1Моисей тердезе Израилень ломаньтналть сембе пуромксонц и азозе тейст: «Вага мезе Азорсь мярьгсь тиендемс:2Кота шит тиендесть тевонтень, а сисемце шить лувость инярукс, тя Азорть ваймамань шиц. Эрсь, кие кармай покодема тя шиня, ули максф куломас.3Ваймамань шиня тяда крьвясне тол эсь кудонтень потмоса».

Казнет иняру кошти

4Моисей мярьгсь Израилень ломаньтналть сембе пуромксонцты: «Вага мезе Азорсь мярьгсь:5Максода эсь эздонт казнет Азорти: эрсь эсь мяленц коряс кандоза Азорти казненди зрня, сия, сере,6валда-сенем, якстерь, шобда-якстерь тюсса пона, иляназ, сявань пона,7боранонь кетть, конат архтфт якстерьста, сенем кетть, акация шуфта,8вай валдоптоматненди, танцти шине надобият вадемань вайти и качафтоманди,9оникс кевнят и лия питни кевнят ингольксть лангс и мяштелангаксть лангс.10Ёткстонт сембе маштыкядь ломаттне катк сайхть и тисазь семботь, мезть Азорсь кошардсь тиемс:11иняру кошть, сонь вельхтерданц, лангонь вельхксонц, кячказонзон, стена-седяфонзон, олгонзон, орванзон и алксонзон,12сотксонь арзять, сонь олгонзон, пежень нолдама вельхксонц и котфонь перяфксть, конац перясы арзять,13шрать, сонь олгонзон и семботь сянь, мезсь моли шрать мархта, и тяфта жа иняру кшитнень, конатнень путнесазь Азорть инголе,14валдонь максы валдоптомань кирдемать и семботь, мезсь моли мархтонза, тяфта жа сонь валдоптоманзон и валдонь кирдемс вайть,15качафтомань алтарть, сонь олгонзон, вадемань вайть, танцти шине нолдаматнень и иняру кошть сувама вастонц вельхксс котфонь перяфксть,16марнек плхтамань озксказненди алтарть, сонь лангозонза путневи решёткать, кона тиф сереста, алтарть олгонзон и семботь, мезсь моли алтарть мархта, тяфта жа штамань кядьготь и сонь алксонц,17пирьфть котфонь перяфксонзон, орванзон, синь алксснон и пирьфу сувама вастть котфонь перяфксонц,18иняру кошть пяльнянзон, пирьфть пяльнянзон и синь сотксснон;19иняру вастса покодемань щапнень, Аарон озксвятить иняру щамонзон и сонь цёранзон щамснон озксвятемаса покодеманди».

20Тяда меле сембе Израилень ломаньтналть пуромксоц тусь Моисеень ваксста.21Эрсь, кинь мялецоль и кинь ладяфоль тянди ваймоц, сашендсь и каннесь Азорти казнет васедемань кошть тиеманцты, тоза сембе эрявиксти и иняру щапнеди.22Сашендсть алят и ават, и сембе синь седиень тердемаснон коряс кандсть эрь кодама зрнянь паршихть: сюлгапт, пилькст, тяштькс мархта суркст, кргань уськонят. Эрсь, кинь ульсь мялец, кандсь Азорти зрнянь озксказне.23Тяфта жа эрсь, кинь ульсть валда-сенем, якстерь и шобда-якстерь понань сюренза, шуваня иляназоц, сявань понац, якстерьста архтф боранонь кеденза и сенем кеденза, каннезень синь.24Сят, кит каннесть сия али сере, каннезь кода казне Азорти. И эрть кинь ульсь акация шуфтоц, каннезе сонь иняру кошть эрь кодама тевонзонды.25Сембе маштыкядь аватне кштирдсть пона эсь кядьсост и каннесть валда-сенем, якстерь и шобда-якстерь сюрет, и шуваня иляназ.26Сембе аватне, конат маштсть кштирдема, седиень тердемаснон коряс кштирдсть сявань пона.27Юромонь оцюнятне каннесть оникс кевнят и лия питни кевнят, конат щафневсть ингольксти и мяштелангаксти.28Тяфта жа синь каннесть танцти шинень нолдамат, вай валдоптоматненди и танцти шине надобият вадемань вайти и качафтоманди.29Израилень эрь алясь и авась, седиень тердемаснон коряс, каннезь эсь казнеснон ся тевти, конань Азорсь Моисеень вельде мярьгсь тиемс. Синь эсь мяльхть каннесть казнет Азорти.

Веселеил и Аголиав тисазь сембе эрявиксть иняру кошти

30Моисей мярьгсь Израилень ломаттненди: «Ванода, Азорсь кочказе Веселеилонь, Уриянь цёранц, Хуронь уноконц, кона Иудань юромста.31Азорсь пяшкодезе сонь Шкаень Ваймопожфса, смузьшиса, шарьхкодемаса, содамошиса и эрь кодама маштомаса.32Сон маштыкядь эрь кодама тевса: котци котфт, тиенди эрь месть зрняста, сияста и сереста,33керси питни кевнят и тонгондсыне лотконяс, керси шуфтста паршихть и маштозь тиенди эрь кодама мазышит.34Азорсь макссь тейнза маштомаши тонафнемс тянди лиятнень. Сон максозе тя маштомашить тейнза и Аголиавонди, Ахисамахонь цёранцты, кона Данонь юромста.35Азорсь пяшкодезень синь маштомашиса, содалезь, кода керсемс кевста и шуфтста, маштозь кодамс, тиендемс сёрмат валда-сенем, якстерь, шобда-якстерь и шуваня иляназонь котфнень лангс, и кодамс. Синь маштсть арьсемс и тиемс сембе тефнень, конатнень тиендьсазь маштыкядь ломаттне».

Глава 36

1Веселеил, Аголиав и сембе маштыкядь ломаттне, конатненди Азорсь макссь смузьши и шарьхкодема, кода тиемс сембе тефнень, конат эрявихть иняру кошть тиеманцты-стяфтоманцты, ушедсть покодема Азорть мярьгоманц коряс.2Моисей тердезе Веселеилонь, Аголиавонь и сембе маштыкядь ломаттнень, конатненди Азорсь макссь смузьши и кинь седиец тердсь покодемс тя тевса.3Синь сявозь Моисеень кядьста сембе казнетнень, конатнень Израилень ломаттне кандозь иняру кошть тиеманцты. А ломаттне сембе сяка эрь шобдаваня мяльвельде каннесть Моисеенди казнет.4Эста сембе маштыкядь ломаттне, конат покодсть эрь кодама тевса иняру кошть тиемаса, кадозь тевснон, састь Моисеенди5и мярьгсть тейнза: «Ломаттне эрявикста лама каннихть ся тефненди, конатнень Азорсь мярьгсь тиемс».6И Моисей макссь кошаркс – пачфтемс ломаньтналть лоткама вастонц келес: аф алятне, аф аватне оду тязаст канне казнет иняру кошти. И ломаньтналсь лоткась каннемда,7сяс мес кочкафта ульсь сатомшка сембе тефнень тиемаснонды, и мянь лядсь.

Иняру кошть стяфтомац

8Сембе маштыкядь покодихне тиезь кошть кемонь котфста, конат кодафтольхть пяльтьф иляназонь сюреста, валда-сенем, якстерь и шобда-якстерь понань сюреста, и лангсост маштозь сёрмадсть херувипт-ангелхт.9Эрь котфть кувалмоц ульсь комсь кафкса кенерь, и эрть келец – ниле кенерьхть; сембе котфне ульсть фкя кувалмоса и фкя келеса.10Веселеил и маштыкядь ломаттне стазь вете котфнень марс, кувалмос, лия вете котфненьге стазь марс, кувалмос.11Синь тисть килькшт валда-сенем сюреста васенце оцю котфть пезонза, ся вастса, коса ня кафта котфне пункставихть фкя-фкянь мархта. Тяконь тиезь омбоце оцю котфть пезонза, ся вастса, коса ня кафта котфне пункставихть фкя-фкянь мархта.12Синь тисть ведьгемонь килькш васень оцю котфть пезонза и ведьгемонь килькш – омбоце оцю котфть пезонза, ся вастса, коса сон пункстави васенцеть мархта. Килькшнень тиезь фкя-фкянь каршес.13Тяфта жа тисть ведьгемонь зрнянь кячказ, и кячкаснень вельде пункстазь котфнень фкя-фкянь мархта, и котфне арасть фкя марстонь вельхтердакс – иняру кошекс.

14Меле иняру кошть вельхтямс синь кодасть сявань понаста кефкие котф.15Котфть кувалмоц ульсь колмогемонь кенерь, и келец – ниле кенерьхть. Сембе кефкие котфне ульсть фкя кувалмоса и фкя келеса.16Вете котфнень стазь марс, кувалмос, кота котфненьге стазь марс, кувалмос.17Васенце оцю котфть пезонза тисть ведьгемонь килькш, конатнень вельде тя котфсь пунксневсь омбоцеть мархта; и омбоце оцю котфть пезонза тисть ведьгемонь килькш, ня кафта котфнень фкя-фкянь мархта пункстаманкса.18И тисть серень ведьгемонь кячказ, конатнень вельде кафцьке котфне тиевихть фкя вельхтердакс.19Вярде иняру кошть вельхтямс синь тисть вельхкс боранонь кеттнень эзда, конат архтфт якстерьста, и тянь ланга – нинге фкя вельхкс сенем кеттнень эзда.

20Синь тисть иняру кошти акация шуфтста стена-седяфт, и путозь синь стяда:21эрь седяфть кувалмоц ульсь кемонь кенерьхть, и келец фкя пяле мархта кенерь;22эрь седяфть ульсть кафта пяльнянза, конат тифтольхть фкя-фкянь каршес. Тяфтамкс синь тиезь сембе седяфнень иняру кошти.23Иняру кошть лямбе ширдень пяльксонцты синь тисть комсь седяф,24и ня комсь седяфнень алу тисть нильгемонь сиянь алкс: кафтонь алкс фкя седяфть алу, сонь кафта пяльнянзонды, и кафтонь алкс омбоце седяфть алу, сонь кафта пяльнянзонды.25Иняру кошть омба пяльксонцтывок, кона кельме ширеса, синь тисть комсь седяф,26и алост нильгемонь сиянь алкс: кафтонь алкс фкя седяфть алу, и кафтонь алкс омбоце седяфть алу.27А иняру кошть фталдонь пяльксонцты, кона шинь валгома ширеса, тисть кота седяфт,28и фталдонь пяльксти тисть кафта ужень кирди седяфт.29Ужень кирди седяфне кемокстафтольхть эсь ётковаст алга, кафтонь-кафтонь, и вярьге синь сотфтольхть-кемокстафтольхть фкя сурксса. Тяфта тифоль кафцьке ужень седяфнень мархта.30Марнек ульсь кафкса седяфт и кемготува сиянь алкс: кафтонь алкс эрь седяфть алу.

31Синь тисть акация шуфтста олкт: вете олкт иняру кошть васень ширдень седяфонзонды,32и вете олкт – иняру кошть омба ширдень седяфонзонды, и вете олкт – иняру кошть фталдонь седяфонзонды.33Синь тисть кучкастонь олга, кона ётнесь седяфнень кучкава, фкя стенать песта ушедозь омбоцети молемс.34Синь вельхтязь седяфнень зрняса и тисть зрнянь суркст, конатнень потмос кармайхть тонгондовома олкне. Тяфта жа олкненьге синь вельхтязь зрняса.

35Синь тисть котфонь перяфкс валда-сенем, якстерь и шобда-якстерь понань сюреста и шуваняста пяльтьф иляназонь сюреста. Лангозонза маштозь сёрмадсть херувипт-ангелхт.36Котфонь перяфксти тисть акация шуфтста ниле орват и вельхтязь синь зрняса. Лангсост тисть зрнянь кячкаст, а алост тисть-валсть ниле сиянь алкст.37Иняру кошть сувама вастонцты синь тисть котфонь перяфкс валда-сенем, якстерь и шобда-якстерь понань сюреста и пяльтьф иляназонь сюреста, сёрма мархта.38Котфонь перяфксть повфтамс синь тисть кячказ мархта вете орват. Орва прятнень и орва сотксснень синь вельхтязь зрняса, и алост тисть-валсть серень вете алкст.

Сотксонь арзять и лангозонза вельхксть тиемасна

1Веселеил тиезе арзять акация шуфтста; сонь кувалмоц ульсь кафта пяле мархта кенерь, келец – фкя пяле мархта кенерь и серец – фкя пяле мархта кенерь.2Сон вельхтязе потмонц и лангонц ару зрняса, и перьфканза тись зрнянь каеркс.3Сон тись-валсь арзяти зрнянь ниле суркст и кемокстазень синь алува, арзять ниле ужензон лангс: кафта суркст фкя боконц лангс и кафта – омбоцеть.4Сяльде сон тись акация шуфтста олкт, вельхтязень синь зрняса5и тонгозень суркснень потмос, конат арзять кафцьке бокованза. Синь вельдест кармайхть каннемонза арзять.6Веселеил тись ару зрняста арзяти пежень нолдама вельхкс. Вельхксть кувалмоц ульсь кафта пяле мархта кенерь, а келец – фкя пяле мархта кенерь.7Сяльде сон чакась-шавсь зрняста кафта херувипт-ангелхт и стяфтозень синь вельхксть кафта пензон лангс,8васенце херувимть-ангелть – фкя пенц лангс, а омбоцеть – лиять лангс. Сон тиезень херувипнень-ангелхнень вельхксть кафцьке пензон лангс. Синь ульсть фкя марстонь тифксокс вельхксть мархта.9Херувипнень-ангелхнень пацясна келептьфтольхть вяри ванозь, и эсь мархтост синь вельхнезь вельхксть лангонц. А шамасна шарфтфтольхть карань-каршек и ванцть вельхксть лангс.

Иняру кшинь шрась

10Веселеил тись акация шуфтста шра, кона ульсь кафта кенерень кувалмоса, фкя кенерень келеса и фкя пяле мархта кенерень сереса.11Сон вельхтязе шрать ару зрняса и перьфканза тись зрнянь каеркс.12Шрать крайганза сон тись кядьлапшень сереса перяфкскя, и перяфкскять перьфке тись зрнянь каеркс.13Сон тись-валсь зрняста ниле суркст и кемокстазень синь шрать ниле ужензон лангс, пильгонянзон вельхксс.14Сурксне ульсть перяфкскять ала. Эзост кармайхть тонгондовома олкне, мзярда эрявксты кандомс шрать.15Шрань кандома олкнень сон тиезень акация шуфтста, и вельхтязень синь ару зрняса.16Меле сон тись кядьгот шрать лангс: шават, качафтомань кядьгот, кукшетть и карьхкат, конатнень вельде кармайхть кайсемонза озксказнень винать. Синь сембе тифтольхть ару зрняста.

Валдоптомань кирдемась

17Тяфта жа Веселеил тись ару зрняста валдоптомань кирдема. Сон чаказе-шавозе сонь фкя зрнянь пакшста: алксонцка, пильгонцка, панчфонь кукшеннянзонга, панчф цильхконянзонга и лопанянзонга.18Валдоптомань кирдемать бокстонза лисендсть кота таратт: колма таратт валдоптомань кирдемать фкя бокстонза и колма таратт валдоптомань кирдемать омба бокстонза.19Фкя тарадть лангса ульсть колма панчфонь кукшеннят, конат шаркстыхть миндалень панчфкятнень лангс, панчф цильхконят и лопанят. Омбоце тарадсонга ульсть колма панчфонь кукшеннят, конат шаркстыхть миндалень панчфкятнень лангс, панчф цильхконят и лопанят. И тяфта ульсь сембе кота тараттнень лангса, конат лисендсть валдоптомань кирдемаста.20А валдоптомань кирдемать пильгонц лангса ульсть ниле миндалень панчфкятнень лаца кукшеннят, панчф цильхконят и лопанят.21Васень кафта тараттнень ала ульсть панчфонь цильхконят, омбоце кафта тараттнень ала – панчфонь цильхконят, и колмоце кафта тараттнень ала – панчфонь цильхконят. Тяфтаптольхть сембе кота тараттне, конат лисендихть валдоптомань кирдемаста.22Панчфонь цильхконятне и тараттне ульсть фкя марстонь тифксокс валдоптомань кирдемать мархта. Синь чакафтольхть-шавфтольхть фкя ару зрнянь пакшста.23Веселеил тись валдоптомань кирдемати сисем вайтолонь валдоптомат, палф кайтанонь керсемс васоньбеельхть и палф кайтатнень алу кядьгонят. Сон тиезень синь ару зрняста.24Валдоптомань кирдемать и семботь сянь лангс, мезсь моли мархтонза, ётась фкя талант ару зрня.

Качафтомань алтарсь

25Веселеил тиезе качафтомань алтарть акация шуфтста. Сон ульсь ниле ужа мархта: фкя кенерь кувалмос, фкя кенерь келес и кафта кенерьхть серес. Сонь сюронза ульсть фкя марстонь тифксокс алтарть мархта.26Сон вельхтязе алтарть ару зрняса сембе пяльде: вярденьге, бокованга, тяфта жа сюронзонга. Сон тись алтарть перьфке зрнянь каеркс.27Алтарть каерксонц ала, кафта бокованза, сон тись кафта зрнянь суркст. Тоза тонгсазь олкнень и кармайхть каннемонза алтарть.28Олкнень сон тиезень акация шуфтста и вельхтязень синь зрняса.29Нинге сон тись вадеманди иняру вай и качафтоманди танцти шинень нолдамат. Сон тиезень синь аруста и пяк маштозь, стане, кода тянь тиендьсазь тя тевса маштыхне.

Марнек плхтамань озксказнетненди алтарсь и штамань кядьгось

1Веселеил тись акация шуфтста марнек плхтамань озксказненди алтарь, конань серец ульсь колма кенерьхть. Алтарсь ульсь ниле ужа мархта: вете кенерьхть кувалмос и вете кенерьхть келес.2Алтарть ниле ужензон лангс сон тись сюрот, конат ульсть фкя марстонь тифксокс алтарть мархта, и алтарть вельхтязе сереса.3Сон тиезень сембе эрявикс кядьготнень-меснень алтарти: кулувонь кочкамс ведаркатнень, кулувонь таргамс каймонятнень, веронь валомс кядьготнень, цянгонятнень и седень кандомс кечетнень. Сембе ня эрявикс кядьготнень-меснень сон тиезень сереста.4Алтарти сон тись пролопонь решётка. Сон тиезе решёткать сереста, кемокстазе алтарть каерксонц алу, потма пяльде, и навазе сонь алтарть кучканцты молемс.5Серень решёткать ниле ужензон лангс сон тись ниле серень суркст, коза тонговихть олкне.6Сон тись акация шуфтста олкт, вельхтязень синь сереса7и тонгозень суркснень потмос, конат алтарть боксонзот. Тянь вельде сонь кармайхть каннемонза. Сон тиезе алтарть седяфста, а потмоц ульсь шава.

8Веселеил тись сереста штамань кядьге и тейнза алкс. Тя штамань кядьгось и алксоц тифтольхть ся шамаваноматнень эзда, конатнень максозь васедемань кошть сувама вастонц ваксса покоди аватне.

Иняру кошть пирьфоц

9Меле Веселеил тиезе пирьфть. Пирьфть лямбе ширенцты сон тись сяда кенерень кувалмоса перяфкст, конат кодафтольхть шуваняста пяльтьф иляназонь сюреста.10Перяфксненди сон тись комсь орва и орватненди комсь серень алкс. Орватнень кячказсна и соткссна тифтольхть сияста.11Пирьфть кельме ширенцты сон тяфта жа тись котфонь перяфкст, конат ульсть сяда кенерень кувалмоса. Перяфксненди сон тись комсь орва и орватненди комсь серень алкс. Орватнень кячказсна и соткссна тифтольхть сияста.12Пирьфть шинь валгома ширенцтывок сон тись котфонь перяфкст, конат ульсть ведьгемонь кенерень кувалмоса. Перяфксненди сон тись кемонь орват и орватненди кемонь серень алкст. Орватнень кячказсна и соткссна тифтольхть сияста.13Пирьфть инголенцты, кона шинь стяма ширеса, сон тись ведьгемонь кенерень кувалмоса котфонь перяфкст.14Пирьфу сувама вастть фкя бокозонза сон тись кеветие кенерень кувалмоса котфонь перяфкст, перяфксонь кирди колма орват и орватненди колма алкст.15Пирьфу сувама вастть омба бокозонза сон тись кеветие кенерень кувалмоса котфонь перяфкст, перяфксонь кирди колма орват и орватненди колма алкст.16Сембе котфне, конат ульсть пирьфть перьфке, тифтольхть шуваняста пяльтьф иляназонь сюреста.17Орватнень алкссна тифтольхть сереста, а кячказсна и соткссна – сияста. Орва прятне вельхтяфтольхть сияса, и сембе орватне сотфтольхть-кемокстафтольхть фкя-фкянь мархта сиянь сотксса.18Пирьфу сувама вастть котфонь перяфксоц тифоль валда-сенем, якстерь и шобда-якстерь понань сюреста и пяльтьф иляназонь сюреста, сёрма мархта. Сонь кувалмоц ульсь комсь кенерь, серец – вете кенерьхть, пирьфть котфонь перяфксонзон лаца.19Перяфксонь кирди орвада ульсь ниле, орвань алкстонга – ниле. Алксне тифтольхть сереста. Орвань кячкасне и соткссне ульсть сияннет, а орва прятне вельхтяфтольхть сияса.20Иняру кошть, Шкайть эряма вастонц, перьфке и сонь пирьфонц перьфке сембе пяльнятне ульсть сереннет.

Мзяра карьхце ётафтф иняру кошть тиеманцты

21Вага мзяра карьхце ётась иняру кошть, сотксонь кошть, тиемс. Моисей кошардозень левиеннетнень сёрмадомс сембе ня карьхцнень. Тя тевть мельге ваныкс путфоль Ифамар, Аарон озксвятить цёрац.22Веселеил, Уриянь цёрац, Хуронь унокоц Иудань юромста тиезе семботь, мезе Азорсь кошардсь Моисеень вельде.23Тейнза лездсь Аголиав, Ахисамахонь цёрац Данонь юромста, кона маштсь керсема шуфтста и кевста, мазыста кодась и тиендсь сёрмат валда-сенем, якстерь, шобда-якстерь и шуваня иляназонь котфнень лангс.24Зрняда, конань ломаттне кандозь казнекс иняру вастса сембе эрявиксть тиемс, ётафтфоль комсь вейхкса талант и сисем сятт колмогемонь шекель, иняру вастонь шекельть сталмоса.25А сияда, кона кочкафоль Израилень пуромксть лувомста, ётафтфоль сяда талант и фкя тёжянь сисем сятт сизьгемонь вете шекель, иняру вастонь шекельть сталмоса.26Пяле шекель, иняру вастонь шекельть сталмоса, сявфоль эрь лувф ломанть кядьста, конанди топодсь комсь и сяда лама киза. Марнек эздост ульсь 603 550 ломань.27Сяда талант сия тусь иняру вастть алксонзон и перяфксть алксонзон тиемаснонды-валомаснонды. Сяда алкс лиссь сяда талантста. Тифтень талант фкя алксонди.28Фкя тёжянь сисем сятт сизьгемонь вете шекель сия тусь орвань кячкаснень тиемаснонды, орвань прятнень вельхтямаснонды и орвань соткснень тиемаснонды.29Середа, конань ломаттне кандозь казнекс, ульсь сизьгемонь талант и кафта тёжятть ниле сятт шекель.30Эздонза тифтольхть орвань кирди алксне, конат васедемань кошть сувама вастонц вакссот, серень алтарсь и потмозонза путневи серень решёткась, и алтарень сембе кядьготне,31тяфта жа алксне сембе орватненди, конат пирьфсот и пирьфу сувама вастть видесот, иняру кошень сембе пяльнятне и пирьфть перьфке сембе пяльнятне.

Озксвятихнень щамснон анокламасна

1Иняру вастса покодеманди синь тисть покодемань щапт валда-сенем, якстерь и шобда-якстерь понань сюреста. Тяфта жа Ааронондиге синь тисть иняру щапт, кода Азорсь мярьгсь Моисеенди.2Инголькссь тифоль зрнянь, валда-сенем, якстерь и шобда-якстерь понань сюреста и шуваняста пяльтьф иляназонь сюреста.3Зрнясь чакафоль-тапафоль шуваня лопакс арамозонза, керфоль шуваня сюрекс и мазыста кодафоль валда-сенем, якстерь, шобда-якстерь и иляназонь сюретнень ёткс.4Кафцьке лафтубряса тифтольхть кирдемат, конатнень вельде инголькссь кемокстакшневсь. Сон сотневсь кафцьке пяльде.5Ингольксть перьфке щафневи каркссь ульсь тиф ингольксть лаца и фкя сяка пяльксста: кодафоль зрнянь, валда-сенем, якстерь и шобда-якстерь сюреста, и шуваняста пяльтьф иляназонь сюреста, кода Азорсь мярьгсь Моисеенди.6Оникс кевнятнень тонгозь зрнянь лотконяс. Ня кефнень лангс, кода тяштьксонь путоматненьге лангс, керозь Израилень цёранзон лемснон.7Ня кефне кемокстафтольхть ингольксть лафтубрянзон лангс, кода лятфнембяль Израильть цёранзон колга, кода Азорсь мярьгсь Моисеенди.

8Мяштелангакссь тифоль маштозь, стане жа кода инголькссь: зрнянь, валда-сенем, якстерь и шобда-якстерь понань сюреста и шуваняста пяльтьф иляназонь сюреста.9Мяштелангакссь ульсь ниле ужа мархта, кафтонь крда мянтьф, фкя кядьлувонь кувалмоса и фкя кядьлувонь келеса.10Лангсонза ниле рядса кемокстафтольхть питни кевнят. Васенце рядса – рубин, топаз, изумруд;11омбоцеса – бирюза, сапфир и алмаз;12колмоце рядса – яхонт, агат и аметист;13и нилецеса – хризолит, оникс и яшма. Синь сембе тонкфтольхть зрнянь лотконяс.14Кевняда ульсь кемгафтува, Израилень цёранзон лувксснон коряс. Эрь кевнять лангс, кода тяштьксонь путомать лангс, керфоль тифтень лем кемгафтува юропнень эзда.15Мяштелангаксти тисть ару зрняста эчке уськт, конатнень тиезь-поназь пикскяня лаца.16Мяштелангаксти тяфта жа тисть кафта зрнянь лотконят и кафта зрнянь суркст, и кафта суркснень кемокстазь мяштелангаксть кафта пензонды.17Ня кафта зрнянь уськнень тонгозь кафта суркснень потмос, конат кемокстафтольхть мяштелангаксть кафта певанза,18а кафта уськнень омба песнон кемокстазь кафта лотконятнень мархта и пункстазь ингольксть лафтубрянзонды, инголь пяльде.19Синь тисть нинге кафта зрнянь суркст и кемокстазь синь мяштелангаксть алдонь ужа пензонды, ся пяльде, кона токай ингольксти.20Тяфта жа тисть нинге кафта зрнянь суркст и кемокстазь синь алува, ингольксть лафтубрянь кафта пензонды, инголь пяльде, ся вастса, коса сон стаф, ингольксть карксонц вельхксса.21Мяштелангаксть алдонь сурксонза сотфтольхть ингольксть сурксонзон мархта валда-сенем пикскяняса, кона кирдезе мяштелангаксть карксть вельхксса: афоль нюрьге мяштелангакссь ингольксть лангса. Сембось тифоль стане, кода Азорсь мярьгсь Моисеенди.

22Синь тисть вярдень паля, конань ланга щафневсь инголькссь. Вярдень палясь марнек кодафоль валда-сенем понань сюреста.23Кучкасонза тифоль прянь тонгомс варя, стама, кодама ваксарщамса, и тя варять перьфке нолдафоль котфонь каеркс: афоль сязендев тя вастса палясь.24Вярдень палять эленц перьфке синь тисть марьнят валда-сенем, якстерь и шобда-якстерь сюреста.25Синь тисть ару зрняста пайгонят и повфтазь синь марьнятнень ёткс, вярдень палять эленц перьфке:26пайгоня и марьня, пайгоня и марьня, и тяфта вярдень палять сембе эленц перьфке. Вярдень палясь тифоль иняру кошса покодеманди, кода Азорсь мярьгсь Моисеенди.

27Аарононди и сонь цёранзонды тисть алгань кувака панархт, конат кодафтольхть шуваня иляназонь сюреста.28Тяфта жа шуваня иляназонь сюреста кодафтольхть прянь ашкотфкссь и прянь карксне, и пяльтьф иляназонь сюреста – алгань понксне.29Карксське кодафоль пяльтьф иляназста, валда-сенем, якстерь и шобда-якстерь понань сюреста, и лангсонза мазыста тифтольхть сёрмат, кода Азорсь мярьгсь Моисеенди.

30Синь тисть ару зрняста вадяв седяфкя, иняру коняфкс, и кода керсихть тяштьксонь путомать лангс, стане синь керсть-сёрмадсть коняфксть лангс: «Азорть иняруяфоц».31Тя коняфксти сюлмасть валда-сенем понань каркскя, конань вельде коняфкссь сотови прянь ашкотфксти, кода Азорсь мярьгсь Моисеенди.

Иняру кошень тефнень шумордамасна

32Тяфта шумордафтольхть сембе тефне Шкаень эряма вастса, васедемань кошса. Израилень ломаттне тиезь семботь стане, кода Азорсь мярьгсь Моисеенди.33Синь кандозь Моисеенди иняру кошть пяльксонзон, сонь вельхтерданц и семботь, мезсь моли мархтонза: кячказонзон, стена-седяфонзон, олгонзон, орванзон и алксонзон,34вельхксть, кона тиф якстерьста архтф боранонь кеттнень эзда, и вельхксть, кона тиф сенем кеттнень эзда, и котфонь перяфксть, кона персесы фкя пяльксть омбоцеть эзда,35сотксонь арзять, сонь олгонзон и пежень нолдама вельхксть,36шрать, семботь, мезсь моли мархтонза, и иняру кшитнень, конатнень путнесазь Азорть инголе,37ару зрняста тиф валдоптомань кирдемать, сонь валдоптоманзон и семботь, мезсь моли валдоптомань кирдемать мархта, и тяфта жа валдонь кирдемс вай,38зрнянь алтарть, вадемань вайть, качафтоманди танцти шинень нолдаматнень, иняру кошть сувама вастонцты котфонь перяфксть,39серень алтарть и потмозонза путневи серень решёткать, алтарть олгонзон и семботь, мезсь моли алтарть мархта, штамань кядьготь и алксонц,40пирьфть котфонь перяфксонзон, орванзон и алксонзон, пирьфу сувама вастти котфонь перяфксть, пирьфть пиксонзон и пяльнянзон, и семботь, мезсь эряви васедемань кошса покодеманди,41иняру вастса покодемань щапнень, Аарон озксвятить иняру щамонзон и щапнень сонь цёранзонды озксвятемань тевса покодеманди.42Кода Азорсь мярьгсь Моисеенди, тяфта Израилень ломаттне тиезь ня сембе тефнень.43Мзярда Моисей ванозе семботь сянь, мезе синь тисть, сон няезе: синь семботь тиезь стане, кода мярьгсь Азорсь. И Моисей бславазень синь.

Иняру кошть стяфтомац и озксвятихнень покодемас ладямасна

1Азорсь мярьгсь Моисеенди:2«Васенце ковть васенце шистонза стяфтк-кепотьк Шкайть эряма вастонц – васедемань кошть,3и потмозонза путк сотксонь арзять, а ся вастть, коса ащи арзясь, перяк котфонь перяфксса.4Сувафтк шрать и путк лангозонза семботь сянь, мезсь моли мархтонза, тяфта жа сувафтк валдоптомань кирдемать и путыть лангозонза сембе сонь валдоптоманзон.5Зрняста тиф качафтомань алтарть путк сотксонь арзять инголи, а иняру кошть сувама вастонц перяк котфонь перяфксса.6Путк марнек плхтамань озксказненди алтарть васедемань кошть сувама вастонц инголи.7Путк штамань кядьготь васедемань кошть и алтарть ёткс, и каяк эзонза ведь.8Кошть перьфке тик пирьф, и пирьфу сувама вастти повфтак котфонь перяфкс.9Сяфть вадемань вай и ватьк иняру кошть и семботь, мезе эсонза. Иняруяфтк сонь и семботь сянь, мезсь моли мархтонза, и эста сон ули иняру.10Ватьк марнек плхтамань озксказненди алтарть и семботь, мезсь моли мархтонза. Иняруяфтк алтарть и сон арай пяк инярукс.11Вадить вайса штамань кядьготь и сонь алксонц, и иняруяфтыть синь.12Вятить Аарононь и сонь цёранзон васедемань кошть сувама вастонцты и штайть синь ведьса.13Щафтыть Аарононь лангс иняру щапнень, ватьк сонь вайса и иняруяфтк, араза сон Тейне озксвятикс.14Цёранзонга вятить и щафтыть лангозост алгань кувака панархнень.15Вадить синь, кода вадить аляснонга, араст синь Тейне озксвятикс. Тя вадемась няфти: озксвятемань покодемась максф тейст пефтома пингс юромста юромс молезь».16Моисей семботь тиезе стане, кода Азорсь мярьгсь тейнза.

17Шкайть эряма вастоц, иняру кошсь, стяфтфоль омбоце кизоть васенце ковстонза и васенце шистонза.18Моисей стяфтозе иняру кошть: сон путозень алксонзон, кеподезень лангозост стена-седяфнень, тонгозень олкнень и стяфтозень орванзон.19Сон лаподезе вельхтердать кошть лангс, и тянь ланга путсь вельхкс, кода Азорсь мярьгсь тейнза.20Меле сон сявозень сотксонь няфти седяфнень и путозень синь сотксонь арзяв. Тонгозень олкнень арзять сурксонзон потмос и путозе пежень нолдама вельхксть арзять лангс.21Сон сувафтозе сотксонь арзять иняру кошть потмос, повфтась котфонь перяфкс и тяфта перязе сотксонь арзять, стане, кода Азорсь мярьгсь тейнза.22Моисей путозе шрать васедемань кошть потмос, кошть кельме ширезонза, котфонь перяфксть фталу,23и шрать лангс путозень Азорти кантф кшитнень, кода Азорсь мярьгсь тейнза.24Сон путозе валдоптомань кирдемать васедемань кошть потмос, кошть лямбе ширезонза, шрать каршес,25и валдоптоманзон стяфтозень Азорть инголи, кода Азорсь мярьгсь тейнза.26Моисей путозе зрнянь алтарть васедемань кошу котфонь перяфксть инголи27и качафтозе лангсонза танцти шинень нолдамать, кода Азорсь мярьгсь тейнза.28Сяльде сон повфтазе котфонь перяфксть иняру кошть сувама вастонцты.29Моисей путозе марнек плхтамань озксказненди алтарть васедемань кошть сувама вастонц ваксса и лангсонза кандсь марнек плхтамань и кшинь озксказнет, кода Азорсь мярьгсь тейнза.30Сон путозе штамань кядьготь васедемань кошть и алтарть ёткс, и каясь эзонза штамс ведь.31Моисей, Аарон и Аарононь цёранза штакшнезь эсонза эсь кядьснон и пильгснон.32Васедемань кошу сувамста и алтарти нежедемста синь штакшнесть, кода Азорсь мярьгсь тейнза.33Моисей тись иняру кошть и алтарть перьфке пирьф, и пирьфу сувама вастса повфтась котфонь перяфкс.

Тяфта Моисей шумордазень сембе тефнень.

Азорть иневалдоц пяшкодезе иняру кошть

34Коволсь вельхтязе васедемань кошть, и Азорть иневалдоц пяшкодезе иняру кошть.35Моисей ашезь сував васедемань кошть потмос, сяс мес кошть лангс валгсь коволсь, и Азорть иневалдоц пяшкодезе кошть потмонц.

36Фалу, мзярда коволсь кепсесь иняру кошть эзда, эста Израилень ломаньтналсь полаткшнезе молеманц.37А кда коволсь ашезь кепсе, эста синьге ашесть тушенда кис, мзярс сон ашезь кепсе.38Азорть коволоц шить ащесь кошть вельхксса, а веть сонь эсонза палсь тол, и тянь няезь Израилень сембе ломаттне. Тяфта ульсь сембе якамаснон пингста.





Валмуворксонь книга
СОЛОМОНОНЬ ВАЛМУВОРКСОНЗА

Глава 1

Мезенди эрявихть валмуворксне

1 Соломононь, Давидонь цёранц, Израилень оцязорть, валмуворксонза*а.
 2 Синь тонафтыхть смузьшити и максыхть ётть,
     синь лездыхть шарьхкодемс смузю валхнень, конат панчсесазь, мезсь виде и мезсь аф виде.
 3 Синь содафтыхть видексшить*б, судть и видеста тиендемать мархта,
     конатнень вельде тон сафтсак эряфса.
 4 Эряфонь аф содайхненди*в синь максыхть шарьхкодема,
     од цёрати – содамоши и инголи арьсема.
 5 Смузюсь кулхцондсыне валмуворкснень и касфтсы содамошинц,
     ёнюсь муй эсост ёньц тонафтомат.
 6 Синь вельдест сон шарьхкодьсыне валмуворкснень и валвеляфкснень*г,
     смузюфнень валснон и содама ёфксснон.

Азорда пелемась – тя смузьшить ушетксоц

 7 Азорда пелемась – тя смузьшить ушетксоц;
     аньцек ёньфтомотне*д безярдихть смузьшида и ёньц тонафтомада.
 8 Цёрай, кулхцонтк аляцень ёнень максоманц,
     тят шарфне тядяцень тонафтоманц эздовок,
 9 сяс мес тя – пяк мазы каштаз тонь пряцти,
     ожнат тонь кргацти.

Тят моле пежень тиихнень мельге

 10 Цёрай! Кда пежень тиихне кармайхть ускомот эсь ширезост,
     тят макссе пря.
 11 Кда кармайхть корхтама:
 «Аде мархтонк, вештяма веронь валомс васта,
     ужеть фтала салава учсаськ аф муворуфнень,
 12 нильсаськ синь живойнек, кода тонашись,
     ронгонек-мезнек, кода калмось кулофнень.
 13 Минь салатама эрь кодама питни паршихть,
     пяшкодьсаськ кудоньконь сатфса.
 14 Каяк жерьбацень минь мархтонк*е,
     и ярмак кяскавоньке кармай марстонне».
 15 Цёрай! Tят яка мархтост синь кигаст,
     тят шятне синь янцнон лангс,
 16 сяс мес синь пильгсна ласькихть кальдявонь тиема,
     эряскодыхть веронь валома.
 17 Путнемс туфкст*ж нармоттнень сельминголест –
     тя шава тев,
 18 но ня ломаттне, салава учсемок ужа фтала,
     эсь пряснон вятьсазь куломати,
 ащемок салавань вастса,
     валсазь эсь верснон.
 19 Тя учсы эрть, кинь мялец козякодомс саламать вельде,
     васькафтозь сатф козяшись сявсы сонь эряфонц.

Смузьшись терди

 20 Смузьшись терди ульця кучкаса,
     ювади мишендема-рамсема вастса.
 21 Сон корхтай-тонафты куротнень жалфу ужесост,
     ошень ортатнень ваксса азондсы эсь валонц:
 22 «Эряфонь аф содайхть, мзярс тинь карматада
     кельгомонза эряфса аф шарьхкодемать?
 Мзярс кяжиста пеетькшнихне*з кармайхть
     петнемост эсь мяльснон пеетькшнемаснон мархта?
 Мзярс шава прятне кармайхть
     аф няемонза содамошить?»
 23 Шарфтость мялентень монь сюцемазти-тонафтомазти:
     мон валса лангозонт эсь ваймопожфозень
     и пачфтьсайне тейнть эсь валнень.
 24 Мзярда мон тернедязь, тинь ашемасть кулхцонда;
     мзярда мон венепнине кядезень, кивок изь вана ширезон.
 25 Тинь шарфтоде сембе монь ёньц тонафтоманень эзда,
     и ашесть кулхцонда сюцеманень.
 26 Сяс монга пеедян, мзярда лангозонт прай зиян,
     рахан, мзярда тинь саттядязь оцю пелема;
 27 мзярда оцю пелемась саттядязь, кода вишке давол,
     и зиянць ётай лангант, кода вии варма,
     мзярда маятамась и ризфсь люпштатядязь тинь.
 28 Эста кармайхть тернемон монь,
     и мон мезевок аф азан каршезост;
 пяк кармайхть вешендемон,
     и аф мусамазь.
 29 Тя сяс, мес синь прокс афолезь няе содамошить
     и ашезь кочка Шкайда пелемать,
 30 мес синь шарфтсть монь ёньц тонафтомазень эзда,
     и фкявок сюцемазень ашезь кулхцонда.
 31 Тянкса тейст максови тевснон коряс,
     синь топафтовихть эсь равжа мяльснон-арьсемаснон эзда.
 32 Вдь эряфонь аф содайхнень машфтсыне чуваньшисна,
     и ёньфтомотнень юмафтсыне мезеньге колга аф арьсемасна.
 33 Но ся, кие кулхцондсамань монь,
     кармай эряма зиянфтома и сетьмошиса,
     кодамовок кальдявда аф пелезь».



*а 1:1 валмуворкс – пословица, поговорка

*б 1:3 видексши – праведность

*в 1:4 «Эряфонь аф содай» – еврейкс «пэтий». Евреень кяльса тя валсь канни тяфтама смузь: ломань, конань аш эряфонь шарьхкодемац и опытоц, и сянкса тейнза аф сафтови эряфса. Но эряфонь аф содайсь анок тонафнемс, сон кулхцондсыне ёнень максоматнень, и тянь вельде ёнияй; простак.

*г 1:6 валвеляфкс – иносказание, намёк

*д 1:7 Евреень валсь «кэсийл», кона тяса ётафтф кода «ёньфтома», корхтай аф прявий ширде лафчень колга, а меколанкт, сянь колга, кие эсь прянц лувсы сембода ёнюкс. Тяфтама ломанць прянь няи, кашан, аф кулхцонды ёньц тонафтомат, и сяс сидеста канды зиян эстейнза и лия ломаттнендиге. Евреень кяльса ули лия валга «ёньфтомоти» – «эвийл». Тяфтамсь аф ёнюшидонза башка нинге кяжи и фалу тяряфты тиемс ломаттненди кальдяв. Евреень кяльса ули нинге фкя вал – «навал», кона тяфта жа канни смузь «ёньфтома». Но тя ёньфтомось аф кемай Шкайти и мянь безярди эздонза.

*е 1:14 Лиякс нинге шарьхкодеви: «прафтт мархтонк фкя тевс».

*ж 17 туфкс – нармонень и ёмла жуватанянь кундамбяль

*з 1:22 Евреень валсь «лец», кона тяса ётафтф кода «кяжиста пеетькшни», канни смузь: ломань, кона пееди сембе цебярть и видеть лангса, семботь лангса, мезсь Шкаенне; глумливый, кощунник, насмешник.

Глава 2

Смузьшись ванфты кальдявда

 1Цёрай! Кда тон сявсайть пряс монь валнень
     и седисот ванфтсайть монь кошардоманень,
 2 ладямок пилецень смузьшити
     и панжемок седицень шарьхкодемати;
 3 кда тердьсак содамошить
     и серьгядьсак ёнть;
 4 кда кармат мушендомонза сонь, кода сия,
     и вешендемонза, кода кяшф козяши,
 5 эста шарьхкодьсак, мезе стамсь Шкайда пелемась,
     мусак содамошить Шкайть колга.
 6 Вдь Азорсь макссесы смузть,
     Сонь кургстонза лисенди содамошись и шарьхкодемась.
 7 Сон аноклась сяськома виде ваймотненди,
     Сон видешиса якайхнень аралайсна.
 8 Сон ванфтсыне виде судть кинзон
     и мяленц коряс эряйхнень янцнон араласыне.
 

9 Эста тон шарьхкодьсак видексшить и видеста судендамать,
     видешить и эрь кодама пара кить.
 10 Вдь смузьшись сувай тонь седиезт,
     и содамошись канды кенярдема тонь ваймоцти,
 11 инголькиге арьсемась кармай аралама эсот,
     и шарьхкодемась ванфттанза тонь.
 12 Сон ванфттанза тонь зиянонь кида,
     васькафни ломаньда,
 13 сятнень эзда, конат пувордасть виде киста
     и якайхть шобда янга;
 14 конат кеняртькшнихть зиянонь тиемаснонды,
     кеняртькшнихть кяжи тефненди и визьксфтомашити.
 15 Синь кисна кичкорхт,
     синь эрьгодсть эсь янцост.

 16 Смузьшись ванфттанза бралги авада,
     лия ломанень рьвада, кона ляпомфнесыне валонзон,
 17 кона кадозе одкс пингонь мирденц,
     юкстазе сотксть, кона ладяфоль Шкаенц инголе.
 18 Сонь кудоц вяти куломати,
     кинза – кулофненди.
 19 Кудозонза сувайсь меки аф мрдай
     и аф стяй ни эряфонь кить лангс.
 

20 Сяс якак пара вайме ломаттнень кигаст,
     и киртть видексшинь ломаттнень янцнон лангса.
 21 Вдь видексшинь ломаттне кармайхть эряма масторть лангса,
     и виде ваймотне лядыхть лангсонза,
 22 а шкайфтомотне улихть машфтфт масторста,
     и Шкайть кадыенза улихть юрнек таргафт модаста.

Глава 3

Смузьшись и Шкайда пелемась

 1Цёрай! Тяк юксне монь тонафтомазень,
     ванфтыть седисот монь кошардоманень,
 2 сяс мес синь кувалгофтсазь тонь эряма шитнень лама кизонди
     и кандыхть тейть сетьмоши.
 3 Тяйть юксне аф полафни кельгомать*а и валонь кирдемать:
     сотыть синь кргазт и сёрмадыть седиезт.
 4 Эста Шкайть и ломаттнень эзда
     тейть максови кельгома и шнама.

5 Нежетть Азорть лангс сембе седиса,
     и тят надия эсь ёнцень лангс.
 6 Сембе тевсот вешентть содамс Азорть,
     и Сон няфтьсы тейть виде кить.
 7 Тят уле смузюкс эсь сельмосот;
     пельхть Азорть эзда и киртть ширеса кальдявть эзда:
 8 тя канды шумбраши тонь ронгцти,
     и кемокстасыне тонь пакарьхнень.

9 Лувк Азорть оцюкс, каннемок Тейнза озксказнет
     эсь уликс-пароцень эзда
     и сембе васень имошнень эзда;
 10 эста тонь утопне вельф пяшкодихть,
     и виноградонь люпштама лоткстот*б шудезь-шуди од вина.

11 Цёрай, тят шарфне Азорть ёньц тонафтоманц эзда,
     и тят кяжие, мзярда Сон сюци-тонафты эсот,
 12 сяс мес кинь Азорсь кельгсы, сянь сюцесы-тонафтсы,
     и пара мяльса ваны лангозонза, кода алясь эсь цёранц лангс.

13 Павазу ся, кие мусь смузьши,
     ся, кие сатсь шарьхкодема,
 14 сяс мес смузьшинь мумась сиянь мумада питни,
     и эздонза лезкссь зрняда питни.
 15 Сон инь питни кевняда сяда питни;
     кодамовок паршись, конань веши тонь седице, аф путови мархтонза ряцок.
 16 Куватьс эрямась – сонь види кядьсонза,
     а кержиса – козяшись и шнамась.
 17 Сонь кинза – тя мяльс туй кит,
     сембе сонь янонза – сетьмот.
 18 Сон эряфонь шуфта сятненди, кит кундайхть тейнза;
     павазуфт сят, кит кемоста кирдихть эзонза!
 19 Азорсь смузьшиса путозе модать кеме юр лангс,
     ёньца кемокстазень менельхнень.
 20 Сонь содамошинц вельде панжевсть потмаксфтома веттне,
     и коволхне валондсазь расать.

21 Цёрай! Ванфнек ёнюста арьсемать и прянь кирдемать,
     тяйть нолне синь сельмингольдет,
 22 и синь кармайхть эряфокс тонь ваймоцти,
     ожнакс тонь кргацти.
 23 Эста тон аф пелезь кармат якама кицень ланга,
     и тонь пильгце аф пупордай.
 24 Мзярда мадат – аф кармат пелема,
     и мзярда матодоват – онце ули ламбама.
 25 Тят пеле аф учсеф кальдявда,
     шкайфтомотнень машфтомс кучф зиянда,
 26 сяс мес Азорсь ули тейть надияма вастокс,
     Сон ванфтсы тонь пильгцень кундамада.

Ульхть кельгозь ужяльдикс*в и видексшинь ломанькс

 27 Тяк кадонда нужас повфть лезксфтома,
     мзярда тейть вийс коря лездомс тейнза.
 28 Тят корхне ялгацти:
 «Тячи тук и сак сяльде, мон ванды максан тейть»,
     – мзярда тяниёк мархтот ся, мезе сон анай.
 29 Тят арьсе мала ломанцень каршес зиян,
     мзярда сон аф пелезь эряй мархтот.
 30 Тят сялонда ломанть мархта туфталфтома,
     мзярда сон ашезь тие тейть кодамовок кальдяв.
 31 Тят кая сельме веронь валыть эряфонц лангс,
     тяк кочксе сонь фкявок кинц,
 32 сяс мес Азорсь туткоды васькафнида,
     а виде ваймоть мархта Сон ялгафты.
 33 Азорть сюдомац шкайфтомоть кудонц лангса,
     а видексшинь ломаттнень кудснон Сон бславасыне.
 34 Визьксонь аф содай пеетькшнихнень лангса Сон пееди,
     а сятяфненди максы пароказне*г.
 35 Смузюфне сатыхть шнама,
     а ёньфтомотне – визьксс сувама.



*а 3:3 аф полафни кельгома – евреень кяльса «хесед»; Ташта Сотксса тя пяк эрявикс вал. «Аф полафни кельгома» валзюлмоть смузец – вешфксфтома кельгомс кинь-бди. Тя стама кельгома, кона мезьсовок аф шерьфтеви, сон ванфтови-кирди мезеньге лангс апак ватт. Лиякс мярьгомс, аф ломанть прянь вятемац, аф сталмонь васьфтемась, аф пингсь, аф мезьске лиясь аф кирьфтасазь тя кельгомать виенц. Тяфта кельгись, тии пара седи ваксста и эсь мяль вельде, сонь кивок тянди аф кошярясы, сон кельги аф кати-мезенкса, а тяфтак. Тя кельгомась вельф оцю и кельги учфта лама. Библияса Шкайсь най няфнесы тя кельгомать Эсь ломаньтналонцты.

*б 3:10 рузкс: точило. Тя кафта аф оцю лоткт, конат карафтольхть кевбандса. Фкяти кайсезь кенерьф виноградонь имошнень и пильгса люпшнезь синь. Виноградонь ведсь шудесь омбоце лоткти, и меле тянь эзда тиендсть виноградонь вина.

*в 3:27 кельгозь ужяльди – милостливый, милосердный; кельгозь ужяльдема – милость, милосердие

*г 3:34 пароказне – благодать




Валмуворксонь книга
СОЛОМОНОНЬ ВАЛМУВОРКСОНЗА

Глава 4

Смузьшинь кись

1Идне, кулхцондость алянтень ёнень максоманц,
     лацкас кулхцондость и кочкатада ётть*а.
 2 Мон максан тейнть пара тонафтома,
     тясть кадонда монь кошардомазень.
 3 Вдь монга улень цёракс алязти,
     фкя тяка кельгомнякс тядязти.
 4 Алязе тонафнемань монь и корхнесь:
     «Кирдить валнень седисот;
     тиентть кошардоманень коряс и кармат эряма.
 5 Сатнек смузьши, сатнек ёнь:
     тяйть юксне монь валнень и седицень тяк шарфне эздост.
 6 Тяк кадонда смузьшить, и сон кармай ванфнемот тонь;
     кельк сонь, и сон кармай аралакшнемот.
 7 Инь эрявикссь – смузьшись: сатнек смузьши,
     и сембе уликсцень вельде сатнек ёнь.
 8 Лувк смузьшить питникс, и сон кепоттянза тонь;
     сон канды тейть шнама, кда тон педят тейнза.
 9 Сон щафты прязт мазы каштаз,
     мазыдонга мазы коняфксса кастянза тонь».

10 Цёрай, кулхцондомак и сявить мяльс монь валнень,
     и ламолгодыхть тонь эряма кизотне.
 11 Мон няфтьса тейть смузьшинь кить,
     вятте виде янга.
 12 Мзярда кармат молема, аф васьфтят кодамовок перяфкс,
     мзярда туят ласькозь, аф пупордат.
 13 Кемоста киртть ёньц тонафтомати, тяк нолне сонь;
     ванфнек сонь, сяс мес сон – тонь эряфце.

Шкайфтомотнень и видексшинь ломаттнень кисна-янцна

14 Тят шятне шкайфтомотнень янцнон лангс,
     тят яка зиянонь тиихнень киге.
 15 Киртть ширеса тя кить эзда, тят яка эзганза,
     шарфтт эздонза и ётак вакска.
 16 Вдь шкайфтомотне аф матодовихть, кда аф тиихть кальдяв тев;
     синь аф сай удомасна, кда кинь-бди аф вятьсазь прамати.
 17 Синь аннихть пря кяжса, кода кшиса,
     синь кеняртькшнихть веронь валомати, кода винати.
 18 Но видексшинь ломаттнень кисна кода зарянь валда,
     кона сяда и сяда вандолгоды шиньгучкать самс.
 19 А шкайфтомотнень кисна кода вень шобда;
     синь аф содасазь, мезть ланга пупордайхть.

Ванфнек седицень

20 Цёрай! Кулхцондыть монь валнень,
     ладяк пилецень монь корхтамазти.
 21 Катк синь аф тушендыхть тонь сельмингольдет,
     ванфнить синь седипотмосот.
 22 Вдь синь кандыхть эряф сятненди, кит мусазь синь,
     кандыхть шумбраши марнек ронгснонды.
 23 Сембода пяк ванфнек эсь седицень,
     сяс мес эздонза шудихть эряфонь лихтибрятне.
 24 Ёрдак кургстот васькафнемать,
     паньк трвастот аф видешить.
 25 Катк тонь сельмотне ваныхть видеста,
     катк сельмованфце ули таргаф инголи.
 26 Молемда инголе лацкас арьсек кицень,
     эста сембе тонь китне-якаматне улихть нартть.
 27 Тят тушенда кистот аф види шири, аф кержи шири;
     шарфтк пильгцень зиянть эзда.



*а 4:1 Тяса корхтави аф содамошинь кочкамать колга, а эряфонь смузьшить колга, кона лезды шарьхкодемс, мезсь виде и мезсь аф виде; понимание, проницательность.




Валмуворксонь книга
СОЛОМОНОНЬ ВАЛМУВОРКСОНЗА

Глава 5

Тяк полафне полацень

1Цёрай! Кулхцондыть монь смузю валнень,
     ладяк пилецень монь ёнень максомазти,
 2 эста тон улят ёнюста арьсикс
     и трватнень эса ванфтови содамошись.
 3 Усксеви авать трванза ламбапт, кода медь,
     сонь корхтамац – вайняда ляпе,
 4 но меле сон арай сяпикс, кода нярьхкамаз*а,
     оржакс, кода кафта пяльде шоваф тор;
 5 сонь пильгонза вятихть куломати,
     сонь аськолксонза валгихть аду.
 6 Сон аф арьси эряфонь кить колга;
     сонь кинза кичкорхт, и сон тянь аф содасы.

7 И тяни, идне, кулхцондомасть монь,
     и тяда шарфта монь валнень эзда.
 8 Киртть ширеса тяфтама авать эзда,
     тят малаткшне сонь кудгенкшенцты,
 9 афток шумбрашицень макссак лиятненди
     и эрямань кизотнень – седифтомоти,
 10 афток тонь вийсот кемокставихть ширденнетне,
     и тонь тефне козякофтсазь лиять кудонц.
 11 И эряфцень песта, мзярда ронгце машты вийда,
     кармат куфцема,
 12 и мярьгат: «Мес мон ашине кельге ёньц путомать,
     мес монь седиезе аерфнезе сюцемать-тонафтомать,
 13 мес мон ашине кулхцонда тонафтынень вайгяльснон,
     мес паннине пиленень кис путынень валснон эзда?
 14 Нинге аськолкс, и мон праян оцю визьксс
     сембе пуромксть и ломаньтналть сельминголе!»

Ару кельгомать павазоц

15 Симонтть ведьта эсь кядьгостот,
     амоляк ведь эсь эшистот.*б
 16 Тяза шуде тонь лихтибряце ульцява,
     ведь шудерьксне – мишендема-рамсема вастова.
 17 Катк синь улихть аньцек тоннет,
     тяйть явонда синь лиятнень мархта.
 18 Улеза бславаф тонь лихтибряце,
     кеняртькшнек одкс пингонь рьвяцень мархта.
 19 Сон тейть, кода кельговикс сярдоня,
     кода пандонь цебярь сяваня.
 Катк сонь мяштенза сембе пинкнень кеняртьфнетядязь тонь,
     катк сонь кельгомац фалу шаракафнесы пряцень.
 20 Цёрай, мезенди тейть иретьфнемс пря лиять рьванц мархта,
     мезенди лапиемс сонь мяштензонды?

21 Вдь ломанть кинза Азорть сельминголензот,
     Сон ваны ломанть сембе янонзон мельге.
 22 Шкайфтомоть кунцесазь коень колай тевонза,
     сон кирдеви эсь пеженц тярдьсонза*в.
 23 Сон кулы эсь прянь аф кирдемадонза,
     эрьгоди оцю ёньфтомашидонза.



*а 5:4 нярьхкамаз – полынь

*б 5:15 Тя шарьхкодема тяфта: кельксек-утцек аньцек эсь рьвяцень мархта.

*в 5:22 тярде – путы для животных; тяса: оковы




Валмуворксонь книга
СОЛОМОНОНЬ ВАЛМУВОРКСОНЗА

Глава 6

Ванфнек пряцень лия ломанть инкса валонь максомада

1Цёрай! Кда тон максоть вал лия ломанть инкса,
     кда сявить эсь лангозт тейть аф содаф ломанть шумонзон*а,
 2 эста тон сотыть кяттнень эсь валонь максомацень мархта,
     тонцень валхне кундадязь тонь.
 3 Цёрай, вага мезе тик эсь прянь идеманди
     – вдь тон повоть лия ломанть кядьс:
 мольхть ся ломанти, прак пильгозонза
     и эняльтть нолдамацень колга.
 4 Тят макса сельмотненди матодовомс,
     сельмокерхненди коневомс.
 5 Идек пря, кода вирьбаксянь сявась ворьгоди сатыенц эзда,
     кода нармонць лийкстай кундаенц кядьста.

Нолашить колга

6 Нолапарь, архт панжамти,
     ватт сонь тевонзон лангс, и ёнияк.
 7 Сонь лангсонза аш оцюня,
     аш мельганза ваны, аш азороцка,
 8 но сон кизонда аноклакшнесы кшинц,
     нумань пингста кочксесы ярхцамбяленц.
 9 Нолапарь, мзярс тон кармат мадозь ащема?
     Мзярда сргозят удомацень эзда?
 10 Аф ламоняс удат, аф ламоняс нуват,
     аф ламоняс кядень путозь нюрьксят,
 11 и ашушись сай тейть кода нельги-салай ломань,
     и ашсь – кода тор мархта ломань.

Аф виде вайме ломанть пец

12 Ковга аф кондясти и пяк кальдяв ся ломанць,
     кона якси-васькафни сембе вастова,
 13 кона салава чипоряй сельмот, тутмии пилькт
     и кядьса-сурса няфни тяштькст-месть.
 14 Сон седисонза канни кичкор мяльхть:
     сон фалу арьси кода ба тиемс кальдяв
     и срхкафни сялондомат.
 15 Тянкса сонь апак учентт сатсы юмамась-арамась,
     аф кенери варжакстомска – прай, и аф пчкафтови ни.

Сисепне, конатнень Шкайсь афолезень няе

16 Ва ня кототнень афолезень няе Азорсь,
     сисемцеть эзда туткоды Сонь ваймоц:
 17 прянь няи сельмотнень, васькафни кяльть,
     кяттнень, конат шудефтьсазь аф муворуть веронц,
 18 седить, кона арьси-понай кальдяв мяльхть,
     пилькнень, конат эрязста ласькихть зиянонь тиема,
 19 судса аф виде няфтемань максыть, кона ваймонцка тарксесы васькафнемаса,
     и ломанть, кона кепси сялондомат эсь брадонзон ёткса.

Кие полафтсы поланц – ся ёньфтома

20 Цёрай! Кулхцонтк аляцень кошардоманц,
     тят шарфне тядяцень ёньц путомадонза.
 21 Кирдить синь фалу эсь седисот,
     повфтайть синь кргазт.
 22 Мзярда туят кис, синь кармайхть вятемот тонь;
     мзярда мадат, кармайхть ванфнемот;
     мзярда сргозят, кармайхть корхнема мархтот:
 23 сяс мес кошаркссь – тя валдоптома,
     ёньц путомась – тя валда,
     сюцемась-тонафтомась – тя эряфти вяти ки.
 24 Синь ванфттядязь тонь аф пара авада,
     лиять рьванц ламбама валдонза.
 25 Тят арьсе эсь седисот сонь мазышинц колга,
     тят васькафтов сельмованфонц эзда.
 26 Вдь усксеви авась нельгсы мекольце кши сускомтьке,
     а лия мирдень рьвясь сявсы питнидонга питни ваймоть.б
 27 Дяряй кивок сявови повозонза тол
     щамонц апак плхтак?
 28 Дяряй кивок ётави крфай сеттнень ланга
     пильгонь апак пидек?
 29 Тяфта ули сяньге мархта, кие якай лиять рьванцты:
     кие ктморяй мархтонза, ся ули наказаф.
 30 Салайда безярдихть,
     хуш сон салай пеконц топафтомс, вачашинь сюнеда,*в
 31 но кундандярясазь, эста панды сисемонь-крда,
     макссы сембе уликсонц кудстонза.
 32 А кие усксеви лиянь рьвя мархта, сянь аш ёнец;
     тяфта тиендись юмафтсы-арафтсы эсь прянц.
 33 Сонь учсесазь пикссемась и визьксшись,
     и тя визьксшись аф нардави лангстонза.
 34 Вдь кунелямась вятьсы мирдть пяляскодомас,
     сон ули аф ужяльдикс, мзярда сай кяжень пандома шись.
 35 Сон кодамовок питнень пандома аф сяви тянкса,
     сон аф топафтови, мзяра казне тон афолеть канда тейнза.



*а 6:1 шума – долг (денежный)

*б 6:26 Тя вастть ули лия шарьхкодемацка: Вдь усксеви авать питнец – кши суском, a лия мирдень рьвять инкса пандат эряфцень мархта.

*в 6:30 Тя вастть ули лия шарьхкодемацка: Салайть судендасазь аф казямста, кда сон салай вачашинь сюнеда, пеконц пяшкодеманкса.

Глава 7

Ванфтк пряцень усксеви авада

1Цёрай! Тиентть монь валнень коряс,
     ванфнить седисот монь кошардоманень.
 2 Тиентть монь кошардоманень коряс и кармат эряма,
     ванфнить монь тонафтоманень, кода эсь сельмоцень.
 3 Сотыть синь эсь сурхнень лангс,
     сёрмадыть седицень лангс.
 4 Мярьк смузьшити: «Тон монь сазорозят!»,
     ёнть лемтьк мала ялгакс,
 5 ванфтоледязь тонь бралги авада,
     лия ломанень рьвада, кона ламбама валса уски эсь мельганза.

6 Эсь кудсон мон ванонь вальмава,
     вальмякенкшева,
 7 и эряфонь аф содай цёратнень ёткса мон няень од цёра,
     конань ашель ёнец.
 8 Сон мольсь ульцява фкя авать кудуженц малава,
     и кирдезе эсь кинц сонь кудозонза.
 9 Тя ульсь илять, мзярда ни шопотькшнесь
     и малаткшнесь весь.

10 И вага, каршезонза лиссь ся авась,
     усксевинь щамса и кичкор мяль мархта.
 11 Сон ульсь прянь аф кирди и визьксонь аф содай;
     сон аф ащеви кудса:
 12 сон али ульцяса, али мишендема-рамсема вастса,
     али салава учси кудужетнень ваксса.
 13 Авась фатязе цёрать, палсезе сонь
     и визьксфтома шамаса корхнесь тейнза:
 14 «Мон тячи кандонь Шкайти сетьмошинь озксказне*а,
     пяшкодине максф валнень и монь лядсь лама сивольдон.
 15 Сяс мон лисень каршезт,
     вешендихтень – и муйхтень.
 16 Мон ацайне эсь вастозень вельхксса,
     Египетонь лама тюсонь котфса.
 17 Валыне эсь вастозень смирнань,
     алоень и корицань шинеса.
 18 Сувак, карматама иретьфнема фкянь-фкянь кельгомаса,
     шобдавать самс топодемс кельгонттяма фкя-фкянь.
 19 Мирдезе аш кудса,
     сон тусь ичкоздень кис.
 20 Сон сявсь мархтонза сия мархта кяскавня
     и мрдай куду аньцек пяшксе ковонь шити*б».

21 Авась васькафтозе цёрать лама ламбама валса,
     ляпе трванзон мархта сявозе сонь кядялонза.
 22 Цёрась эстокиге тусь мельганза,
     кода бука, кона моли печкомас,
     кода сярда, кона ласьки кундамас,
 23 мзярс налсь аф ётай максонц пачка;
     сон кода нармонь, кона ёрдай пря туфксс,
     и аф шарьхкодьсы, тя пачфтьсы куломас.

24 Сяс, идне, кулхцондомасть монь,
     сявость мяльс монь валнень.
 25 Тят макса седицти шарфтомс усксеви авать кинзон лангс,
     тят яка сонь янонзон ланга,
 26 сяс мес сон ламотнень прафтозень сяськфста,
     сон шавсь лама вии аля.
 27 Усксеви авать кудоц – тя тонашис вяти ки,
     кона валги куломать крхка вастонзонды.



*а 7:14 Озксказнесь, конань колга тяса корхтави, няфнезе Шкайть и ломанть ладямаснон. Сембе озксказнетнень ёткста, конатнень еврейхне каннезь Шкайти, аньцек тя озксказнеть сиволенц эзда мярьгондевсь ярхцамс озксказнень кандытиге.

*б 7:20 пяшксе ковонь ши – полнолуние

Глава 8

Смузьшись тернесыне ломаттнень эстейнза

1Кулесть! Смузьшись терди
     и ёнць кепсесы вайгяленц.
 2 Ки трвань панда прятенди
     и ки рашкненди сон стяшенды;
 3 ошу вяти ортатнень инголе,
     ошу сувама вастть ваксса сон юватькшни:
 4 «Ломатть, мон эсонт тердян,
     ломанень цёрат, кулесть монь вайгялезень!
 5 Эряфонь аф содайхть, тонафнеда смузюста арьсема,
     ёньфтомот, кочкада ётть.
 6 Кулхцондода,
 мон карман корхтама инь эрявиксть колга,
     ся, мезе лиси монь кургстон – виде.
 7 Монь кургозе пачфни видеши,
     шкайфтома корхтамась нулготькс монь трваненди.
 8 Сембе монь валне – тя видексшинь валхт,
     синь эсост аш ёжуши и васькафнема.
 9 Синь сембе шарьхкодевихть ёнюти,
     и тёждят сятненди, кит музь содамошить.
 10 Сияда питникс лувость монь тонафтомазень,
     инь цебярь зрняда питникс – содамошитнень.
 11 Вдь смузьшись жемчукта сяда пара,
     мянь сявок, мезень колга арьси тонь седице, аф путови мархтонза ряцок.

12 Мон, смузьшись, эрян шарьхкодемать мархта,
     содамошись и инголи арьсемась – тя монь ялгане.
 13 Азорда пелемась – тя кяжти каршек ащема;
     прянь няемать, шалхконь кепсемать,
     зиянонь тиемать и васькафни корхтамать
     мон афолине няе.
 14 Монь кядьсон ёньц путомась и тевса сафтомась;
     мон – шарьхкодемась, и монь кядьсон вийсь.
 15 Монь вельден оцязорхне оцязорондайхть
     и оцюнятне макссихть виде койхть.
 16 Монь вельден азорондайхть оцюнятне,
     прятне и сембе видексшинь судьятне.
 17 Кит кельгсамазь монь, сятнень монга кельгсайне;
     кит пяк вешендихть эсон, сят мусамазь.
 18 Монь кядьсон козяшись и шнамась,
     аф юмай уликсшись и сатфкссь.
 19 Монь иможне зрняда сяда цебярьхть,
     мянь сембодонга ару зрняда,
 монь эздон лезкссь
     инь питни сиять лезксонц коряс сядонга оцю.
 20 Мон якан видексшинь киге,
     виде судонь янга,
 21 и сятненди, кит кельгсамазь монь, мон кадан оцю уликс
     и пяшкодьсайне козяшинь кяшема утомснон.
 22 Мон улень Азорть кядьса Сонь кинц*а ушетксста,
     кунардонь пингста, мзярда Сон нинге мезевок ашезь тие.
 23 Мон тифолень-ладяфолень кунардонь пингста,
     ушетксста, масторлангть тиемдонза инголе.
 24 Мон шачень потмаксфтома веттнень тиемдост инголе,
     ведьса пяшкотьф лихтибрятнень эвондамдост инголе.
 25 Мон шачень панттнень
     и губорхнень стяфтомдост инголе,
 26 мзярда Азорсь нинге ашезень тие аф модать, аф паксятнень,
     аф масторонь васень пульнятнень.
 27 Мон улень тоса, мзярда Сон аноклазень менельхнень,
     мзярда Сон таргась китькс*б потмаксфтома веттнень вельхксса;
 28 мзярда Сон кемокстазень вяре коволхнень,
     мзярда нолдазень модапотмонь ведь шудерькснень;
 29 мзярда Сон путсь оцюведти перяфкс,
     тяст лисенде веттне перяфксонц вельф,
     мзярда Сон ладязень-тяштькстазень модать юронзон.
 30 Эста мон улень Сонь вакссонза, кода машты кядь ломань,
     улень Тейнза эрь шинь кенярдемакс,
     и апак лотксек кеняртькшнень Сонь инголенза.
 31 Мон кеняртькшнень Сонь Масторонц*в лангса
     и пара мяльса арьсень ломаттнень колга.

32 Сяс тяни, идне, кулхцондомасть монь.
     Павазуфт сят, кит молихть монь киган!
 33 Кулхцондость монь ёньц тонафтоманень и уледа смузюкс,
     и тяда шарфне эздост.
 34 Павазу ломанць, кона кулхцондсамань монь,
     кона шиста шис ащи монь ортанень ваксса
     и кона учи эсон кенкшенень инголе!
 35 Кие монь мусамань, ся муй эряф,
     и сатсы Азорть пара мяленц.
 36 А кие ётай вакскан, ся канды зиян эсь ваймонцты:
     сембе сят, кит афолемазь няе монь, кельгсазь куломать».



*а 8:22 али: тевонц

*б 8:27 Тяса корхтави горизонтть колга.

*в 8:31 Тяса корхтави Мастор планетать колга.

Глава 9

Смузьшись терди каванямань илазонза

1Смузьшись путсь эстейнза куд,
     лаксезень сонь сисем орванзон*а,
 2 печксь жувата, шовордась виназонза танцти тишень таньф
     и аноклась эсь пялонза каванямань шра.
 3 Сон кучезень тейнза покоди стирьхнень
     ошень сери васттнень лангста кулянь пачфтема:
 4 «Эряфонь аф содай, сак тяза!»
     И сянди, кинь кржа ёньдонза, сон мярьгсь:
 5 «Сада, ярхцада монь кшидон,
     симода винадон, конань мон шовордайне танцти тишень таньфса.
 6 Кадость аф содамошинтень и карматада эряма;
     якада ёнть кинзон ланга».

Азорда пелемась – тя смузьшить ушетксоц

7 Кие сюцесы-тонафтсы визьксонь аф содай пеетькшнить,
     ся таргай эсь лангозонза апрякамат,
 кие сюцесы шкайфтомоть,
     ся сингордафтсы эсь прянц.
 8 Тяк сюцекшне визьксонь аф содай пеетькшнить,
     афток сон врьгяти лангозт;
 сюцекшнек смузють,
     и сон кармай кельгомот.
 9 Макст смузюти ётть,
     и сон арай нинге сяда смузюкс;
 тонафтк видексшинь ломанть,
     и сон касфтсы эсь содамошинц.
 10 Азорда пелемась – тя смузьшить ушетксоц,
     Иняруть содамац – вага мезьса шарьхкодемась.
 11 Монь вельден ламолгодыхть тонь шитне,
     поладовихть эрямань кизотне.
 12 Кда тон смузюват, смузьшице лезды тейть;
     кда тон кяжиста пеетькшният, тонць тянь эзда кирдят зиян.

Ёньфтомашись уски эсь мельганза

13 Ёньфтомашись, кода кайгиста корхтай ава,
     кона пряфтома и мезевок аф содай.
 14 Сон оцязоравакс озаф кудгенкшенц ваксса,
     ошть инь сери вастсонза,
 15 и тернесыне вакска ётнихнень,
     конат молихть видеста эсь кигаст:
 16 «Эряфонь аф содай, сак тяза!»
     И сянди, кинь кржа ёньдонза, сон мярьгсь:
 17 «Салаф веттне ламбапт,
     салава сивф кшись танцти».
 18 И тов молись аф содасы: тосот кулофне,
     сонь инжиенза тонашить крхка вастсонзот.



*а 9:1 орва – столб

Глава 10

Соломононь валмуворксонза

1Соломононь валмуворксонза.

Смузю цёрась – кеняртькс алянцты,
     а ёньфтомось – пичефкс тядянцты.

2 Васькафтозь сатф козяшись лезкс аф канды,
     а видексшиса эрямась иди куломада.

3 Азорсь видексшинь ломанть вачеда аф кадсы,
     шкайфтомоть мяленц-арьсеманц Сон аф пяшкодьсы.

4 Нола кядсь ашуяфты,
     а тевонь кельги кядсь козякофты.

5 Кизонда иможень кочкайсь – смузю цёра,
     а нумань пингста удысь – визьксс сувафты цёра.

6 Видексшинь ломаттнень пряснон лангса бславамат,
     а шкайфтомотнень кургсна сёпондсазь веронь валомать.

7 Видексшинь ломанть колга лятфнемась канды бславама,
     а шкайфтомотнень лемсна юмайхть-наксадыхть.

8 Смузю седись кулхцонды кошардомат,
     а лаборды ёньфтомось юмай-арай.

9 Кие якай видешинь киге,
     сянди аш мезьда пелемс,
 а кие вешенди кичкор-мячкор кит,
     сянь тевонза улихть лихтьфт лангти.

10 Ёжуста сельмонь чипоряйсь тии зиян,
     а ёньфтомоть лабордомац вятьсы прамас.

11 Видексшинь ломанть кургоц – эряфонь лихтибря,
     а шкайфтомотнень кургсна сёпондсазь веронь валомать.

12 Кяжсь крьвясти сялондомат,
     а кельгомась вельхтясыне сембе пежетнень.

13 Ёнють трванзон лангса эряй смузьши,
     а ёньфтомоть копоренцты эряви или.

14 Смузюфне ванфнесазь содамошить,
     а ёньфтомоть кургоц вятьсы юмамас-арамас.

15 Козяти уликссь, кода лац кемокстаф ош,
     ашути ашсь, кода юмама-арама.

16 Видексшинь ломанть покодемац вяти эряфти,
     а шкайфтомоть сатфксоц вяти пежес.

17 Кие кулхцондсы ёньц тонафтомать,
     ся ащи эряфонь кить лангса,
 а кие шарфни сюцемать эзда,
     ся эрьгоди.

18 Кие кяшендьсы кяженц, сянь трванза васькафнихть,
     кие корхтафни ломатть, ся ёньфтома.

19 Ламонь корхтазь аф мяневат пежеда,
     а кие кирдьсы кяленц – ся ёню.

20 Видексшинь ломанть кялец – тя инь цебярь сия,
     а шкайфтомотнень седисна – тя мезевок аш.

21 Видексшинь ломанть трванза аннесазь ламотнень,
     а ёньфтомотне кулсихть, сяс мес тейст аф сатни ёнь.

22 Шкаень бславамась козякофты
     и эсь мархтонза аф канды пичефкс.

23 Ёньфтомоти зиянонь тиемась, бта колендема,
     а ёнють кеняртьксоц смузьшиса.

24 Мезьда пели шкайфтомось, ся сонь и сатсы,
     а видексшинь ломанти максови мяленц коряс.

25 Даволсь ётай – и аш шкайфтомось,
     а видексшинь ломанць пефтома пингс путф кеме юр лангс.

26 Кода уксузсь пейхненди и качамсь сельмотненди,
     стане нола ломанць кучиензонды.

27 Азорда пелемась ламолгофтсыне шитнень,
     а шкайфтомотнень кизосна кирьфтавихть.

28 Видексшинь ломаттнень седиень учемасна вяти кеняртьксти,
     а шкайфтомотнень надиямасна юмай.

29 Азорть киц аф муворути – тя кемокстаф кяшема васта,
     а кальдявонь тиити – пелькс васта.

30 Видексшинь ломанць мзярдовок аф шерьфтеви,
     а шкайфтомотне аф кадовихть масторлангса.

31 Видексшинь ломанть кургста лисихть смузю валхт,
     а кяжи кяльсь ули керф.

32 Видексшинь ломанть валонза – тя кельгомань валхт,
     а шкайфтомоть кургоц пяшксе визькс валда.




Валмуворксонь книга
СОЛОМОНОНЬ ВАЛМУВОРКСОНЗА

Глава 11

1 Васькафни ункстаматне – туткоткст Азорть сельминголе,
     а видеста ункстафсь Сонь мялезонза.

2 Коса ули прянь няема, тов сай визькс шамас сувамась;
     но сятяв ломаттнень мархта смузьшись.

3 Виде вайме ломаттнень вятьсыне арушисна,
     а салава сускихнень машфтсыне ёжушисна.

4 Козяшись аф лезды кяжень шиста,
     а видексшиса эрямась иди куломада.

5 Видексшись вадявгофтсы аф муворуть кинц,
     а шкайфтомось прай эсь кальдявшидонза.

6 Виде вайме ломаттнень идесыне видешисна,
     а койфтомотне улихть кундафт эсь визьксонь мяльсост.

7 Пежусь кулы и юмай сонь надиямац;
     шкайфтомотнень седиень учемасна аф пяшкодихть.

8 Видексшинь ломанць идеви зиянда,
     вастозонза тов пови пежусь.

9 Шкайфтомось корхтаманц мархта юмафтсы-арафтсы маластонь ломаненц,
     но видексшинь ломаттне идевихть содамошиснон вельде.

10 Мзярда видексшинь ломаттне сафтсазь тевса
     – ошсь кеняртькшни;
 мзярда кулсихть шкайфтомотне
     – марявихть кенярдемань вайгяльхть.

11 Видексшинь ломаттнень бславамаснон вельде
     ошсь касы-кеподи,
 а шкайфтомотнень корхтамаснон вельде
     сон срады-калады.

12 Кие безярдезь корхтай маластонь ломаненц мархта, сянь аф сатни ёнец,
     а шарьхкоди ломанць аф кашторды.

13 Клянь-млянь пачфнись панчсы салава азфть,
     а ломанць, конань лангс ули кода надиямс, машты салавашинь ванфтома.

14 Коса аш смузю вяти, тоса ломаньтналсь прай,
     а коса лама ёнень максыда – тоса цебярь эряф.

15 Кальдяв эстейнза тии ся,
     кие максы вал лиять шумонзон инкса;
 аш мезьда пелемс сянди,
     кие аф кельгсы лия ломаненкса валонь максомать.

16 Пара вайме авась кочкай шнама,
     тевонь кельги алятне кочкайхть козяши*а.

17 Паронь тиись пара няи,
     а казяма седись – эстейнза тии зиян.

18 Шкайфтомось тевонзон инкса саты васькафтома,
     а видексшинь видись – пефтома пингонь казне.

19 Видексшись вяти эрямати,
     а кие ласьки кяжть мельге, ся кулы.

20 Азорсь туткоды салава сускида,
     Сонь мялезонзот сят, кинь кисна аф муворуфт.

21 Содак, зиянонь тиись аф мяни наказамада,
     а видексшинь ломаттнень юромсна идеви.

22 Кода тувонь нярти ладяй зрнянь суркссь,
     стане ёньфтома авати – мазышись.

23 Видексшинь ломаттнень мяльсна-учемасна вятихть аньцек паронди,
     а шкайфтомотнень надиямасна – кяженди.

24 Фкясь аф ужяльдезь яви, и тейнза нинге максови,
     а лиясь эрявикста лама ванфты, и сяка эряй ашушиса.

25 Паронь тии ваймось козякоды,
     кие лиятнень симдьсыне ведьта, ся сонцьке ули симтьф.

26 Кие вачашинь пингста кяшендьсы сёроть, сянь ломаньтналсь сюдосы,
     а сёронь мишендить – бславасазь.

27 Кие оцю мяльса вешенди тиемс пара, ся вешенди Шкайть мяльс тума,
     а кие вешенди кяж, сянди сон и сай.

28 Кие надияй эсь козяшинц лангс, ся пужи-прай,
     а видексшинь ломаттне сянгяря тарадкс касыхть-келемихть.

29 Кие эсь кудсонза крьвясти аф ладямат, ся ляды уликсфтома,
     и ёньфтомось тиеви урекс смузюти.

30 Видексшинь видьмоть эзда касы эряфонь максы шуфта,
     и смузюсь иди ломанень ваймот.

31 Кда видексшинь ломанти масторлангса пандови тевонзон инкса,
     эста нинге сядонга пяк шкайфтомоти и пежути.



*а 11:16 а казяма ломаттне кочкайхть козяши




Валмуворксонь книга
СОЛОМОНОНЬ ВАЛМУВОРКСОНЗА

Глава 12

1Кие кельгсы ёньц тонафтомать, ся кельгсы содамошить,
     а кие прокс аф кельгсы сюцеманц, сянь кржа ёньдонза.

2 Азорть мялец ладяф пара ломанти,
     а салава сускить Сон судендасы.

3 Зиянть вельде масторлангса кивок аф кирдеви,
     а видексшинь ломаттнень юрсна аф шерьфтеви.

4 Цебярь рьвясь – каштаз мирденцты,
     а визьксс вяти рьвясь – кода наксаткс сонь пакарьсонза.

5 Видексшинь ломаттнень арьсемасна видет,
     а шкайфтомотнень арьсефкссна васькафтыхть.

6 Шкайфтомотнень валсна пачфтихть веронь валомас,
     а видексшинь ломаттнень корхтамасна канды идема.

7 Шкайфтомоть машфтсазь, и сон аш,
     а видексшинь ломаттнень юромсна кемоста кирди.

8 Ломанть шнасазь смузьшинц коряс,
     а кинь кольф ёнец, сянь эзда безярдихть.

9 Сяда пара улемс сельмос аф пови ломанькс
     и эсь кятть трямс пря*а,
 сянь вастс, мзярда ломанць тиендьсы эсь прянц пяк оцюкс,
     а сонцень кшицка аш.

10 Видексшинь ломанць якай-ваны жуватанзон мельге,
     а шкайфтомотнень седисна казяпт.

11 Кие сокасы-видесы моданц,
     ся топодемс ярхцай кшида,
 а кие ётафнесы пингонц, панцемок шавонь мельге,
     сянь аш ёнец.

12 Шкайфтомоть мялец сявомс зиянонь тиихнень сатфксснон,
     а видексшинь ломаттнень юрсна нолдай лисьфкст.

13 Шкайфтомоть кундасазь сонцень пежу валонза,
     но видексшинь ломанць мяни палада.

14 Эсь корхтаманц эзда ломанць саты лама цебярь,
     и кядьса тиф тевоц мрдай тейнза казнекс.

15 Ёньфтомоть киц виде эсь сельмосонза,
     но смузюсь кулхцонды ёнень максомат.

16 Ёньфтомось эстокиге няфтьсы кяженц,
     а ёнюсь афи ваны обжайть валонзон лангс.

17 Видешинь корхтайсь азонды сянь, мезе няйсь,
     но васькафни няись-кулись кяльготни судса.

18 Апак арьсек азф валхне керыхть кода тор,
     а смузюфнень корхтамасна пчкафты.

19 Видешинь валхне кирдихть пефтома пингс,
     а васькафни валхне – аньцек нюрьхкяня пинге.

20 Зиянонь арьсихнень седисост васькафнема,
     а сетьмошинь ладяйхнень – кенярдема.

21 Кодамовок кальдяв аф лиси видексшинь ломанть мархта,
     а шкайфтомотнень эряфсна ули пяшкотьф зиянда.

22 Азорсь туткоды васькафни трвада,
     а видешинь корхтайхне Сонь мялезонзот.

23 Ёнюсь аф эряскоды няфтемс содамошинзон,
     а ёньфтомось ювади эсь ёньфтомашинц колга.

24 Тевонь кельгихне кармайхть азорондама,
     а нолатне повихть урексшинь ашкть алу.

25 Седиень пичефкссь люпштасы ломанть,
     а пара валсь кеняртьфтьсы сонь.

26 Видексшинь ломанць няфтьсы кить маластонь ломаненцты,
     а шкайфтомотнень янцна эрьготьфтихть.

27 Нолати аф кундави вирьбаксянь жувата,
     а тевонь кельгись кочкай оцю козяши.

28 Видексшинь кить лангса – эряф,
     сонь янонц лангса кулома аф васьфтят.



*а 12:9 али: Сяда пара улемс сельмос аф пови ломанькс, но кудса кирдемс покоди.




Валмуворксонь книга
СОЛОМОНОНЬ ВАЛМУВОРКСОНЗА

Глава 13

1Смузю цёрась кулхцондсы алянц ёньц тонафтоманц,
     а лиянь лангса пеетькшнись аф кули сюцематнень пяли.

2 Цебярь валхне кандыхть корхтайти цебярь имошт,
     а васькафнихнень мяльсост аньцек зиянонь тиемась.

3 Кие кирдьсы кяленц,
     ся ванфтсы эсь ваймонц;
 а кие келеста келепнесы кургонц,
     ся юмафтсы-арафтсы эсь прянц.

4 Нолась учи, но мезевок аф саты,
     а тевонь кельгихнень мяльсна пяшкодихть.

5 Видексшинь ломанць сельмосонга афолезе няе васькафнемать,
     а шкайфтомось тисы прянц аерксокс и сувай визьксс.

6 Видексшиса эряйть ванфтсы видексшиц,
     а шкайфтомоть юмафтсы-арафтсы пежец.

7 Фкясь няфнесы прянц козякс, а сонцень мезецка аш;
     лиясь няфнесы прянц ашукс, хуш сонь пяк оцю козяшиц.

8 Козя ломанць идесы эсь эряфонц ярмакса,
     а ашушиса эряйть кивок афи эвфнесы.

9 Видексшинь ломаттнень валдсна кенярдезь валдопты,
     а шкайфтомотнень толсна мады.

10 Прянь няемась вяти аньцек сялондоманди,
     но смузю ся, кие кулхцонды ёнень максомат.

11 Тёждяста сатф козяшись юмай,
     а кие аф ламнянь-аф ламнянь кочксесы, ся ламолгофтсы сонь.

12 Куватьс аф пяшкоди учемась ризнафты седи,
     а пяшкотьф мяльсь эреклафты, кода эряфонь шуфта.

13 Кие мезькска аф путсы ёньц тонафтомать,
     ся эстейнза тии кальдяв,
 а кинди питнихть кошарксне,
     сянди максови казне.

14 Смузють тонафтомац – эряфонь лихтибря,
     сон ванфты куломань туворхнень*а эзда.

15 Смузюста арьси ломанць туй мяльс,
     а салава сускихнень кисна стака.

16 Эрь ёнюсь тевонц тии шарьхкодема мархта,
     а ёньфтомось няфнесы эсь ёньфтомашинц.

17 Кулянь кандысь, кона васькафни,
     пови зиянц,
 а кулянь пачфтись, конань лангс ули кода надиямс,
     канды идема.

18 Кие аф сявсы мяльс ёньц тонафтомать,
     сянь учсы ашушись и визькс шамас сувамась,
 а кие кулхцондсыне сюцематнень,
     ся ули шнаф.

19 Пяшкотьф мяльсь кеняртьфти вайме,
     но ёньфтомоти шарфтомс зиянонь тевонзон эзда – тя аф няевомшка кальдяв.

20 Смузюфнень мархта ялгафтысь ули смузю,
     а ёньфтомотнень мархта якафтысь пови зиянц.

21 Пежуфнень мельге панци зиян,
     а видексшинь ломаттненди пандови пароса.

22 Пара ломанць уликсонц кадсы уноконзонды,
     а пежень тиить козяшиц ванфневи видексшинь ломанти.

23 Ашутьке паксясонза шаченды лама сёра,
     но лиятнень аф видешисна нельгсы сёроть кядьстонза.

24 Кие ужяльдьсы илиенц, ся прокс аф кельгсы цёранц,
     а кие кельгсы, ся ёмластокиге ёнияфнесы сонь.

25 Видексшинь ломанць ярхцай топодемс,
     а шкайфтомотне лядыхть вачеда.



*а 13:14 тувор – западня, капкан




Валмуворксонь книга
СОЛОМОНОНЬ ВАЛМУВОРКСОНЗА

Глава 14

1Смузю рьвясь кемокстасы кудонц,
     а ёньфтомось – эсь кятть калафтсы сонь.

2 Кие моли виде киге, ся пели Азорда,
     но кинь кинза кичкорхт, ся мезькска аф путсы Сонь.

3 Ёньфтомоть валонза – тя локша сонцень прянь няеманцты,
     а смузюфнень ванфнесазь трвасна.

4 Коса аш букат, тоса андомань очксь шава,
     но таза букатнень мархта шачи лама сёра.

5 Виде вайме ломанць аф васькафни судса,
     а кяльготнись ваймонцка тарксесы васькафнемаса.

6 Аф поваднай ломанць вешенди смузьши, и аф муй,
     а шарьхкоди ломанти содамошись максови тёждяста.

7 Аертт ёньфтома ломанть эзда,
     сонь кургстонза ёню валхт аф лисихть.

8 Ёнють смузьшиц – эсь эряфонц шарьхкодемаса,
     а ёньфтомотнень ёньфтомашисна – эсь прянь васькафнемаса.

9 Ёньфтомотне пеетькшнихть эсь пежеснон лангса,
     а виде ломаттнень ёткса Шкайть пара мялец.

10 Седись содай эсь ризфонц,
     и кенярдеманцка лиясь аф марясы.

11 Шкайфтомотнень кудсна калады,
     а видексшинь ломаттнень кошсна касыхть-келемихть.

12 Ламоц китне няевихть ломаттненди видекс,
     но синь вятихть куломас.

13 Уленди, пеедемста седись ризнай,
     и кенярдемада меле сашенды пичефкс.

14 Виде кинь кадысь топафтови эсь тевонзон эзда,
     а пара ломанць – эсь тевонзон эзда.

15 Эряфонь аф содайсь кемай эрь валти,
     а ёнюсь арьсекшнесы эрь аськолксонц.

16 Смузюсь пели и аерды кальдявда,
     а ёньфтомось фалу кяжи и надияй эсь прянц лангс.

17 Курокста крьвязись тии ёньфтома тефт,
     а салава сускить сельмосонга афолезь няе.

18 Эряфонь аф содайхненди уликс-парокс максови ёньфтомаши,
     а смузюфненди – содамошинь каштаз.

19 Кальдявонь тиихненди сави сюконямс
     пара ломаттнень инголе,
 и шкайфтомотненди –
     видексшинь ломанть ортанзон инголе.

20 Ашуть афолезь няе маластонь ломанензовок,
     а козять лама ялгадонза.

21 Кие безярди эсь мала ломаньдонза, ся тии пеже,
     а кие кельгозь ужяльдьсы ашуть, ся павазу.

22 Дяряй ашесть эрьгоде сят, кит арьсихть зиянонь тефт?
     Аф полафни кельгомась и видешись – паронь арьсихнень мархтот.

23 Эрь покодемать эзда ули лезкс,
     а лабордомать эзда аньцек ашуши.

24 Смузюфнень каштазсна – синь козяшисна,
     а ёньфтомашись – тя ёньфтомотнень коняфкссна.

25 Судса виде няфтемань азондысь иди ваймот,
     а кяльготнись ваймонц таркси васькафнемаса.

26 Азорда пелемась – тя кеме нежетькс,
     сон кяшема васта тейть и тонь иттненди.*а
 27 Азорда пелемась – эряфонь лихтибря,
     сон ванфты куломань туворхнень эзда.

28 Оцязорть шнама вастоц – лама ломаньца,
     а ломаньфтома оцюнять сатсы зиян.

29 Кинди кирдеви кяжец, сянь лама ёньдонза,
     а курокста крьвязись няфтьсы ёньфтомашинц.

30 Сетьме седись максы ронгти шумбраши,
     а сельмонь каямась наксафты пакарьхть.

31 Кие люпштасы ашуть, ся аердасы сонь Тииенц;
     а кие лезды ашушиса эряйти, ся шнасы-кеподьсы Азорть.

32 Шкайфтомось юмай-арай эсь кальдяв тевдонза,
     а видексшинь ломанти куломстонзовок ули мезе лангс надиямс.

33 Смузьшись эряй ёнють седиса,
     ёньфтомотненьге ёткса сон эвондакшни.

34 Видексшись кеподьсы ломаньтналть,
     а пежесь вятьсы сонь визькс шамас.

35 Оцязорть седиец ладяф ёню покодити,
     но кяжец прай сянь лангс, кие сувафнесы сонь визькс шамас.



*а 14:26 Синодальнай ётафтомаса: и Эсь идензонды Сон кяшема васта.




Валмуворксонь книга
СОЛОМОНОНЬ ВАЛМУВОРКСОНЗА

Глава 15

1Ляпоста азф валсь матсы кяжть,
     а обжай валсь крьвястьсы сонь.

2 Смузюфнень кулхцондомда меле, ломаттнень мяльсна ёниямс,
     а ёньфтомотнень кургстост лиси ёньфтомаши.

3 Азорть сельмонза ваныхть сембе вастова:
     синь няйсазь кальдяфнень и цебярьхнень.

4 Седиень озафты валсь – эряфонь шуфта,
     а васькафни валсь колай мяль.*а
 5 Ёньфтомось мезькска аф лувсыне алянц ёньц путоманзон,
     а кие кулхцондсыне сюцематнень-тонафтоматнень, ся ёню.

6 Видексшинь ломанть кудсонза лама козяши,
     а шкайфтомоть уликсонц сатсы зиян.

7 Смузюфнень трвасна пачфнихть содамоши,
     а ёньфтомотнень седисна аф тяфтапт.

8 Азорсь туткоды шкайфтомотнень озксказнедост,
     а виде вайме ломаттнень озондомасна Сонь мялезонза.

9 Азорсь туткоды шкайфтомоть кидонза,
     а видексшинь киге молить Сон кельгсы.

10 Кие кадсы виде кить, сянь учи казяма сюцема-тонафтома,
     и кие афолезе куле сюцемать, ся кулы.

11 Азорсь няйсы тонашить и Аваддонть*б,
     и сядонга лац – ломаттнень седиснон.

12 Лиянь лангса пеетькшнись аф кельгсы, мзярда сонь сюцесазь-тонафтсазь,
     и смузюфненди сон аф моли.

13 Кеняртьф седись валдоптсы шамать,
     а седиень пичефкссь ризнафтсы ваймоть.

14 Ёнють седиец вешенди содамошит,
     а ёньфтомотнень кургсна анневихть ёньфтомашиса.

15 Павазфтомось эрь шиня пичефксса,
     а кинь седиец кеняртькшни, сянди фалу ила.

16 Сяда пара Шкайда пелезь кржа уликссь
     оцю козяшить и сонь инксонза пелендемать вастс.

17 Антф букань сивольть оцю кяж кирдезь пореманц вастс
     сяда цебярь перень сёрода кельгозь ярхцамась.

18 Курокста крьвязи ломанць ушеткшни сялондомат,
     а кие кирдьсы кяженц, ся сетьмофтьсы пялькстомать.

19 Нолапарть киц кассь сялги тишеса,
     а виде вайме ломанть киц вадяв.

20 Смузю цёрась кеняртьфтьсы алянц,
     а ёньфтомось мезькска аф путсы тядянц.

21 Кинь кржа ёнец, ся кеняртькшни ёньфтомашинцты,
     а ёнюсь моли виде киге.

22 Коса аш ёнень максома, тоса тефне срадыхть,
     а коса ёнень максыда лама, тоса сембось лиси.

23 Кодама кеняртькс, мзярда муят эрявикс каршек вал,
     и конашкава пара, мзярда валсь азови эсь пингстонза!

24 Смузю ломанць куци эряфонь киге вяри,
     тяфта сон мяни адта, кона алува.

25 Азорсь калафтсыне прянь няихнень кудснон,
     а удаватнень умаснон Сон ванфтсыне-кемокстасыне.

26 Азорсь туткоды кальдяв ломаттнень мяльснон-арьсемаснон эзда,
     Сонь мялезонза аруфнень валсна.*в
 27 Аньцек эстейнза паронь вешендись
     терди зиян эсь кудонц лангс,
 а кие прокс аф кельгсыне салавань казнетнень*г,
     ся кармай эряма.

28 Видексшинь ломанть седиец арьсесы каршек валонц,
     а шкайфтомотнень кургсна тюхадихть кяж.

29 Азорсь ичкозе шкайфтомотнень эзда,
     а видексшинь ломаттнень озондомаснон кульсыне.

30 Валда сельмованфсь кеняртьфти седи,
     пара кулясь кемокстай ронга.

31 Кинь пилец кулхцондсы эряфонь максы тонафтомать,
     ся ули смузюфнень ёткса.

32 Кие аф сявсы мяльс ёньц путомать,
     ся эсь ваймонц лувсы аф питникс,
 а кие кулхцонды сюцемат-тонафтомат,
     ся муй ёнь.

33 Азорда пелемась тонафты смузьшинди,
     и сятявшись вяти шнаманди.



*а 15:4 Синодальнай ётафтомаса: Сятяв кяльсь – эряфонь шуфта, аф кирдеви кяльсь колай мяль.

*б 15:11 Аваддон – тя тонашить омбоце лемоц, сонь смузец «юмама-арама васта»

*в 15:26 Евреень кяльса тя вастть смузец: но пара валхне аруфт.

*г 15:27 салавань казне – взятка




Валмуворксонь книга
СОЛОМОНОНЬ ВАЛМУВОРКСОНЗА

Глава 16

1Ломанць седисонза арьсесы сяньге-тонаньге,
     но мекольце валсь лиси Азорть кургста.

2 Ломанть сембе кинза эсь сельмосонза няевихть арукс,
     но Азорсь ваны ваймоть лангс.

3 Максыть Азорти сембе тефнень,
     и арьсефксне пяшкодихть.

4 Азорсь семботь тиезе мезень-бди топафтоманкса,
     шкайфтомотьке тиезе зиянонь шинди.

5 Прянь няихне сембе туткоткст Азорти;
     содак, синь аф мянихть наказамада.

6 Аф полафни кельгомась и видешись аруяфтсазь пежеть,
     Азорда пелемась ванфты кальдявда.

7 Кда ломанть кинза Азорть мяленц коряват,
     эста Азорсь каршек молихненьге мирендафтсыне мархтонза.

8 Видексшиса сатф кржась сяда пара
     васькафтомаса сатф оцю козяшида.

9 Ломанть седиец арьсекшнесы эсь кинц,
     но Азорсь вятьсыне аськолксонзон.

10 Оцязорть трванза пачфнесазь Шкайть мяленц,
     сон аф эльбяди судонь азомста.

11 Видеста няфти ункстаматне и ункстама кядьготне – Азорть эздот,
     и кяскавса сембе ункстама сталмотневок Сонь эздонза.

12 Оцязорхне туткодыхть кальдяв тевда,
     вдь оцязоронь озама вастсь кемокстави видешиса.

13 Видеста корхтай трватне туйхть оцязорть мяльс,
     сон кельгсы видешинь азыть.

14 Оцязоронь кяжсь – куломань колга кулянь канды;
     но смузю ломанць ляпомфтьсы сонь седиенц.

15 Оцязорть валда сельмованфоц кази эряф,
     и ломаттненди ладяф ваймоц, кода тундань пизем.

16 Смузьшинь кочкамась зрняда пара,
     ёнень кочкамась сияда питни.

17 Виде вайме ломаттнень кисна тушенды шири кальдявть эзда;
     кие ваны, ков моли, ся ванфтсы эсь эряфонц.

18 Прянь няемась вяти юмамас-арамас,
     прянь вярьге кандомась пачфти прамас.

19 Прянь няихнень мархта нелькф паршинь явомать вастс,
     сяда пара ашуфнень мархта сятявшиса эрямась.

20 Кие смузюста вятьсы тевонц, ся муй пара,
     кие надияй Азорть лангс, ся павазу.

21 Ёнюста арьси ломанть лемнесазь шарьхкодикс,
     и мазыста корхтамась кемокстасы тонафтомать.

22 Смузьшись смузюти – эряфонь лихтибря,
     ёньфтомашись ёньфтомоти – наказама.

23 Смузю седись корхтаманцка тисы смузюкс
     и виияфтсы тонафтомань валонц.

24 Лямбе валхне – кода кяряз медь:
     синь ламбапт ваймоти и пчкафтыхть ронгть.

25 Ламоц китне няевихть ломаттненди видекс,
     но синь вятихть куломас.

26 Вача пексь паньцы ломанть покодема,
     тянь тиема сонь кучсы кургоц.

27 Аф пара ломанць арьси седисонза кальдяв,
     сонь корхтамац – бта юрнай тол.

28 Салава сускись види сялондомат,
     а клянь-млянь пачфнись явфты ялгат.

29 Тюрись-пиксысь усксы маластонненц эсь кальдяв тевонзон мельге,
     вятьсы сонь аф пара ки лангс.

30 Кие ёжуста чипорясы сельмонц,
     ся арьси салава сускомань тев,
 кие пори пейхть,
     сянь мяльсонза зиянонь тиема.

31 Шаржу*а шяярьхне – тя шнамань каштаз,
     кона сатови видексшинь эряфса.

32 Куватьс кирдись вии ушманда пара,
     эсь прянь кирдись ошень сявида цебярь.

33 Жерьбась каяви эльс,
     но Азорть кядьса сонь прамац.



*а 16:31 шаржу – седой




Валмуворксонь книга
СОЛОМОНОНЬ ВАЛМУВОРКСОНЗА

Глава 17

1Коське кши сускомсь, конань порьсазь сетьмошиса, сяда пара
     илань рястаф сивольда, конань сивсазь сялондозь.

2 Смузю покодись азорондай кудазорть аф поваднай цёранц лангса,
     и цёрать брадонзон мархта явсы азоронц козяшинц.

3 Сиять ароптсазь шяняфтомань кядьгоса, зрнять варжасазь пянакудса,
     а ломанень седихнень варжасыне-ароптсыне Азорсь.

4 Зиянонь тиись кулхцонды кяжи кяльхть,
     васькафнись шарфты мяль юмафты-арафты валхненди.

5 Кие пеетькшни ашуть лангса, ся сялдсы сонь Тииенц;
     кие кенярди лиять кальдявонцты, ся аф мяни наказамада.

6 Атятнень каштазсна – унокне,
     иттнень прянь шнамасна – тядясна-алясна.

7 Ёньфтомоти аф ладяй ёню корхтамась,
     а цебярь ширде содаф ломанти – васькафни валхне.

8 Салавань казнесь максыенц сельмоса няеви питни кевнякс:
     кинди афоль пшкяде, сембоц лиси.

9 Кие вешенди кельгома, ся юкстасы лиянь пежеть,
     а кие тага лятфни колганза, ся юмафтсы ялганц.

10 Ёнюсь тонады сюцемдонза меле,
     ёньфтомоти сядоксть пиксомаське аф лезды.

11 Кальдяв ломанть аньцек фкя мялец – кеподемс комболдома,
     сяс каршезонза ули кучф кулянь канды*а, кона аф содай ужяльдема.

12 Сяда пара васьфтемс аваофта, конань нелькфт лефксонза,
     шава прять и сонь ёньфтомашинц мархта васедемать вастс.

13 Кие паронкса панды кяжса,
     сянь кудста зиянць аф туй.

14 Ушедомс сялондома – тя кода сяземс ведьперяфкс,
     сяс лоткафтк сялондомать, мзярс сон ашезь вихонза.

15 Зиянонь тиить аф муворукс лувиец и аф муворуть шумуяфтыец –
     кафцьке туткоткст Азорти.

16 Мезенди ёньфтомоти ярмакне?
     Смузьшинь рамамс сонь сяка аш ёнец.

17 Ялгась кельги эрь кодама пингста
     и брадсь шачсь брадонцты стакашиса лездома.*б
 

18 Кржа ёньдонза сянь, кие сявсы эсь лангозонза лиять шумонц
     и максы вал маластонь ломаненц инкса.

19 Кие кельги сялондомат, ся кельги пежеть,
     и кие шнафты пря*в, ся вешенди прама.

20 Ёжу седись аф муй пара,
     васькафни кяльсь пови зиянц.

21 Ёньфтомоть шачфтыец – шачфтсь эстейнза ризф,
     шава прять аляц аф содай кеняртькс.

22 Кеняртьф седись канды шумбраши,
     а ризнай ваймось косьфтай пакарьхть.

23 Шкайфтомось сяви салавань казне лиянь повста
     и кичкоргофтсы виде судть кинц.

24 Ёнють сельмонза ваныхть смузьшить лангс,
     а ёньфтомоть сельмонза якайхть масторть келес.

25 Ёньфтома цёрась канды ризф алянцты
     и пичефкс тядянцты.

26 Пяк кальдяв – пантфтомс питне аф муворуть кядьста,
     и видешить инкса пиксомс цебярь ширде содаф ломаттнень.

27 Смузюсь кирдьсы кяленц
     и ёнюсь корхтамста аф эряскоды.

28 Ёньфтомоське няеви смузюкс, мзярс аф панчсы кургонц,
     лувови ёнюкс, мзярда кургоц пякстаф.



*а 17:11 Синодальнай ётафтомаса: ангел

*б 17:17 Синодальнай ётафтомаса: и кода брад сай лездома зиянонь пингоня.

*в 17:19 валда валс: «и кие тиенди сери ортат»




Валмуворксонь книга
СОЛОМОНОНЬ ВАЛМУВОРКСОНЗА

Глава 18

1Кие явфты пря ломаньда, ся веши аньцек сонценнеть,
     ся кеподи смузьшить каршек.

2 Ёньфтомось аф веши шарьхкодема,
     а аньцек эсь мялень азома.

3 Шкайфтомоть мархта сай вярьгак ваномась,
     и сялдомать мархта – визьксс сувамась.

4 Ломанень кургста лисьф валхне – крхка ветть;
     синь – горняй шудерькс и смузьшинь лихтибря.

5 Аф пара – кирдемс зиянонь тиить ширенц
     и нельгомс виде судть аф муворуть кядьста.

6 Ёньфтомоть кялец вяти сялондомас,
     сонь валонза пачфтихть пикссемас.

7 Ёньфтомось юмай-арай эсь кяленц сюнеда,
     и трванза кундасазь ваймонц туворс.

8 Корхтафтыть валонза – кода танцти ярхцамбяль,
     синь крхкаста сувайхть ломанть потмос.

9 Кие цёлак*а эсь тевсонза,
     – ся срафтыть-калафтыть брадоц.

10 Азорть лемоц – кеме башня:
     видексшинь ломанць ворьгоди эзонза – и ули идеф.

11 Козяти уликс-парось, кода кемокстаф ош,
     сон тейнза няеви сери и ванфты перяфксокс.

12 Вярьге прянь кандомась вяти прамати,
     а сятявшись – шнамати.

13 Кие азсы эсь мяленц корхтайть педа-пес апак кулхцонтт,
     ся ёньфтома и сувай визьксс.

14 Ломанть ваймоц кирдьсы ронгонь сярядемать,
     но кда ваймось тапаф, кинди тя кирдеви?

15 Шарьхкодить седиец сатни содамоши,
     и смузюфнень пилесна вешендьсазь сонь.

16 Казнесь келемгофтсы ломанть кинц,
     и пачфтьсы сонь оцюнятненди.

17 Судса васенцекс корхтайсь няеви видекс,
     мзярс аф сай мархтонза пялькстайсь, кона кизефнесы сонь.

18 Жерьбань каямась лоткафты пялькстомат,
     и карань-каршек ащи вийхнень ёткса машфтсы тюремать.

19 Обжаф брадсь, кода кемокстаф ош,
     сялондоматне явфтыхть, кода ошень ортаса тулотнеб.

20 Корхтаманц коряс ломанть пяшкодеви пекоцка,
     кялец-валоц топодемс андсы сонь.

21 Эрямась и куломась кяльть азорксшинц алот;
     кода ванат кяльцень мельге, стама имошт эздонза кочкат.

22 Кие мусь цебярь рьвя, ся мусь паваз
     и сатозе Азорть пара мяленц.

23 Ашусь анай эняльдезь,
     а козясь каршезонза корхтай казямста.

24 Кинь лама ялгадонза, ся пара тяза учсе;
     но афкусонь ялгась уленди брадта мала.*в



*а 18:9 цёлак – нерадивый, ленивый

*б 18:19 тула – засов, большая дверная задвижка

*в 18:24 Синодальнай ётафтомаса: Кинь мялец мумс ялгат, сянди эстейнза улема ялгань кельгикс; и уленди тяфта: ялгась брадта мала.




Валмуворксонь книга
СОЛОМОНОНЬ ВАЛМУВОРКСОНЗА

Глава 19

1Сяда пара улемс ашукс и эрямс видешиса,
     ёньфтомокс и васькафникс улемать вастс.

2 Кда аш содамошит, эста виень путомась аф лезды,
     и кие эряскоды, ся эльбяди.

3 Ломанть ёньфтомашиц гастясы эряфонц,
     а седиец кяжиякшни Азорть лангс.

4 Козяшись максы лама ялга,
     а ашуть эзда ялгась туй.

5 Кие васькафни судса, ся аф мяни наказамада,
     и кие кяльготни, ся аф идеви.

6 Ламотнень мяльсна ялгафтомс содаф ломаттнень мархта,
     и эрсь – ялга казнень максы ломанти.

7 Ашуть афолезь няе сембе брадонза,
     сядонга пяк эздонза аердыхть ялганза:
 сон ласьки мельгаст, ёрай корхтамс мархтост,
     аньцек костовок аф мусыне.

8 Кие кочкай ётть, ся кельгсы эсь ваймонц,
     кие ванфтсы шарьхкодемать, ся муй пара.

9 Кие васькафни судса, ся аф мяни наказамада,
     и кие кяльготни, ся юмай-арай.

10 Ёньфтомоти аф ладяй эрямс козяшиса,
     сядонга пяк аф ладяй урети улемс азоркс оцюнятнень лангса.

11 Прявийсь кирдьсы ломанть курокста кяжиямада,
     и шнама сянди, кие аф мяляфты обжамат.

12 Оцязорть кяжец – кода лефонь рнама,
     а пара мялец – кода тише лангса раса.

13 Ёньфтома цёрась – оцю зиян алянцты,
     а изгорды-сялонды рьвясь кода кудбряста путняй ведь.

14 Кудсь и уликссь кадовихть тядянь-алянь эзда,
     а смузю рьвясь – тя казне Азорть эзда.

15 Нолашись матодофты,
     а цёлак ваймось кармай кирдема вачаши.

16 Кошардомань пяшкодись ванфтсы эсь ваймонц,
     а эсь кинц колга аф арьсись юмай-арай.

17 Кие лезды ашути, ся максы пандомда Азорти,
     и Азорсь панды тейнза пара тевонкса.

18 Сюцек-тонафтк цёрацень, мзярс ули надияма полафтоманц лангс,
     вдь тонь аш мяльце юмафтомс-арафтомс идцень.

19 Вишкста кяжс сувай ломанць катк панды кяженц инкса,
     а идендярясак сонь, эста тейть сави тянь тиендемс мелевок.

20 Кулхцонтк ёньц тонафтомать и тят безярда сюцемада,
     и пингонь ётазь тиеват смузюкс.

21 Ломанень седиса лама арьсемада,
     но пяшкоди аньцек Азорть эзда ладяфсь.

22 Ломаньца инь питнись – аф полафни кельгомась,
     и васькафни ломанькс улемать вастс сяда пара улемс ашушиса эряйкс.

23 Азорда пелемась вяти эрямати:
     кинь эса сон ули, ся уды сетьмоста,
     и зиянць сонь аф токасы.

24 Нолась нолдасы кяденц шавас,
     а кургозонза пачфтемс аш мялец.

25 Пикссак кяжиста пеетькшнить –
     эряфонь аф содайське кундай ёньц;
 сюцесак шарьхкодить –
     сон нинге сядонга ёнияй.

26 Алянь паршинь нельгись и тядянь панись –
     туткоткс и визьксфтома цёра.

27 Цёрай, кда тон лоткат ёньц тонафтоматнень кулхцондома,
     эста туят шири содамошинь валхнень эзда.

28 Судса васькафнись пееди виде судть лангса,
     шкайфтомотнень кургсна оцю мяльса нильсазь аф видешить.

29 Питнень пандомась аноклаф кяжиста пеетькшнихненди,
     пикссематне – ёньфтомотнень ронгснонды.




Валмуворксонь книга
СОЛОМОНОНЬ ВАЛМУВОРКСОНЗА

Глава 20

1Винась – кяжиста пееди, иретьфти симомбяльсь – пяляскафты;
     эрсь, кие прафты тейст, ся аф ёню.

2 Оцязорть кяжец пелькс кода лефонь рнама:
     кие сонь кяжияфтсы, ся катк пели эсь эряфонц инкса.

3 Шнави ся, кие кирди пря сялондомада,
     а эрь ёньфтомось – курок крьвязи кяжса.

4 Нолась сёксенда аф сокай,
     сяс нумань пингста мезевок аф муй.

5 Ломанень седиса арьсефксне – крхка ветть,
     но ёню ломанць амолясыне синь.

6 Ламотне шнафтыхть пря аф полафни кельгомаснон мархта,
     но кие муй стама ломань, конань лангс афкукс ули кода надиямс?

7 Видексшинь ломанть эряфоц аф мувору,
     вай, конашкава павазуфт сонь иденза-уноконза!

8 Оцязорсь озай судендама вастозонза
     и сельмованфса понжафтсы сембе кяжть.

9 Кие мярьгови: «Мон аруяфтыне седиезень,
     мон аруван пежезень эзда?»

10 Аф видеста няфти весатне и аф виде ункстаматне,
     и тя и тона – туткоткст Азорти.

11 Мянь шабатьке тевонзон коряс няеви,
     ару и виде сонь эряфоц али аф.

12 Кули пилеть и няи сельмоть
     – тяньге-тонаньге тиезень Азорсь.

13 Тяк кельге удомать, афток арат ашукс;
     кирдить сельмотнень панжада, и топодемс ярхцат кшида.

14 «Аф цебярь, аф цебярь», – корхтай рамайсь,
     а кодак туй – шнафты пря рамафксса.

15 Ули зрня и эрь кодама питни кевнят,
     но инь питнись – тя ёнюста корхтай трватне.

16 Сявк сянь щамонц, кие макссь вал пандомс аф содаф ломанть шумонзон,
     и киртьк тя щамть эсь кядьсот кода кемокстама ширде саф ломанть шумонц мрдафтоманц колга.

17 Васькафнема вельде сатф кшись пяк танцти;
     но меле ломанть кургоц пяшкоди шуварда.

18 Тевонь корхтафтомась кемокстасыне арьсефкснень;
     смузюфнень ёнень максомасна лездыхть тюремань вятемаса.

19 Кие нолни клят-млят, ся панчсесы салавашить;
     тят ялгафта сянь мархта, кинь аф пяксневи кургоц.

20 Кие сюдосы алянц и тядянц,
     сянь валдоптомац мады туста шобдаса.

21 Эряскодозь сявф тядянь-алянь эзда лятф козяшись
     пингта меле аф канды бславама.

22 Тят корхне: «Мон кяженкса пандан кяжса»;
     надияк Азорть лангс, и Сон аралатанза тонь.

23 Васькафни гирятне – тя туткотксши Азорти,
     и аф видеста няфти ункстамбяльхне – кальдяв тев.

24 Азорсь вятьсыне ломанть аськолксонзон,
     вдь кивок аф содасы эсь кинц.

25 Ломанць пови кундамас, кда сон эряскодозь надияфты максомс Азорти казне,
     и аньцек меле арьси надияфтоманц колга.

26 Смузю оцязорсь понжафтсыне шкайфтомотнень,
     ётай лангаст тялямань шарыса.

27 Ломанень ваймопожфсь – тя Азорть валдоптомац,
     кона валдоптсыне седиень сембе крхкалмотнень.

28 Кельгозь ужяльдемась и видешись ванфтсазь оцязорть,
     кельгозь ужяльдемаса сон кемокстасы эсь оцязоронь озама вастонц.

29 Од цёратнень шнама вастсна – вийса,
     а атятнень мазышисна – шаржу шяярьса.

30 Пиксомась и эрьхтемась аруяфтыхть кальдявда,
     вачкодематне ароптсазь седить пежеда.

1Оцязорть седиец Азорть кядьса, кода ведь шудерькс:
     ков мялец, тов Сон шарфтсы сонь.

2 Ломанть сембе кинза эсь сельмосонза няевихть видекс,
     но Азорсь ваны седить лангс.

3 Видексшинь эряфсь и виде судсь
     Азорть мяльс тушендыхть озксказнень кандомада пяк.

4 Прянь няи сельмованфсь и прянь шнафты седись –
     тя шкайфтомотнень эряфонь тяштьсна, кона вятьсыне синь пежень киге.

5 Покодемань кельгить арьсеманза вятихть сатфксонди,
     а сембе эряскодыхне ашулгодыхть.

6 Кие васькафнема вельде кочкай козяши,
     ся панци варма мельге и вешенди кулома.

7 Шкайфтомотнень веронь валы тевсна прайхть эсь пряснон лангс,
     сяс мес синь аш мяльсна тиендемс видешить коряс.

8 Зиянонь тиить киц кичкор-мячкор,
     а ару ломанть тевонза видет.

9 Сяда пара эрямс кудвельхксть ужеса,
     сялонды рьвя мархта оцю кудса эрямать вастс.

10 Шкайфтомоть ваймоц веши тиемс кальдяв:
     сон эсь ялганцка аф ужяльдьсы.

11 Наказасак кяжиста пеетькшнить – эряфонь аф содайсь ёнияй;
     сюцесак-тонафтсак смузють – сядонга пяк касы содамошиц.

12 Видексшинь Шкайсь ваны шкайфтомоть кудонц мельге,
     Сон кучи шкайфтомоть лангс зиян.

13 Кие паннесы пиленц ашуть эняльдеманц эзда,
     ся сонцьке кармай эняльдема – и аф ули кульф.

14 Салавань казнесь матсы кяжть,
     и повс наваф казнесь – кяжень лакамать.

15 Видеста судендамась – кеняртькс видексшинь ломанти,
     но пелькс зиянонь тиихненди.

16 Ломанць, кона пувордась шарьхкодемань киста,
     кармай ваймосема кулофнень пуромкссост.

17 Кие кельгсы кштимать-морамать, ся ашулгоды;
     кие кельгсы винать и танцтиста ярхцамать, ся аф козякоды.

18 Шкайфтомось и кяжись повихть зиянц
     Шкаень кельгить и видешиса эряйть вастс.

19 Сяда пара эрямс шавмодаса*а
     изгорды и кяжи рьвя мархта эрямать вастс.

20 Смузють кудсонза питни паршихть и танцти ярхцамбяльхть,
     а ёньфтомось семботь карьхцясы.

21 Кие тяряфни тиендемс видексшить и афкуксонь кельгомать коряс,
     ся муй эряф, видексши и шнама.

22 Смузюсь сай виихнень ошезост
     и срафтсыне ошень стенаснон, конатнень лангс синь надиясть.

23 Кие кирдьсы кяленц и кургонц,
     ся ванфтсы эсь прянц зиянда.

24 Прянь няить и вярьге прянь кандыть лемоц – лиянь лангса пеетькшни,
     сонь прянь няемац мезьсонга аф ункстави.

25 Нолать шавсазь сонцень таколдоманза*б,
     вдь кядензон аш мяльсна покодемс.

26 Сон шиньберьф сяконь арьси, кода ба пяшкодемс таколдоманзон,
     а видексшинь ломанць максы лиянди и максы аф ужяльдезь.

27 Шкайфтомотнень озксказнесна – тя туткотксши,
     и сядонга оцю туткоткс, мзярда сон кандови зиянонь арьсезь.

28 Судса васькафнись юмай-арай;
     а виде няить-кулить кармайхть кулхцондомонза.

29 Шкайфтомось тиендьсы шаманц аф пеликс,
     а видексшинь ломанць арьси эсь кинц колга.

30 Кодамовок смузьшись, шарьхкодемась али ёньц тонафтомась
     аф лезды сянди, кие ащи каршек Шкайти.

31 Алашать анокласазь тюремань шити,
     но сяськомась – Азорть эзда.



*а 21:19 шавмода – пустыня

*б 21:25 тяса: желания, хотения

1Пара лемсь оцю козяшида цебярь,
     и цебярь валса шнамась – сияда и зрняда питни.

2 Козясь и ашусь ва мезьса малат:
     тяньге-тонаньге тиезень Азорсь.

3 Ёнюсь няи зиян и кяши;
     а эряфонь аф содайхне молихть сяда тов и токавихть.

4 Сятявшись и Азорда пелемась
     кандыхть мархтост козяши, шнама и эряф.

5 Салава сускить кинц лангса сялги тишет и кундамат;
     кинди питни ваймоц, ся кирдеза эздост ширеса.

6 Ладяк од цёрать виде ки лангс,
     и сон аф шарфты эздонза сиредемстовок.

7 Козясь азорондай ашуть лангса,
     и пандомда сявись тиеви урекс ярмаконь максыти.

8 Кие види аф видеши, ся нуй зиян,
     сонь кяжень байдекоц синдеви и азорксшиц прай.

9 Кельгозь ужяльдись ули бславаф,
     сяс мес сон явондсы эсь кшинц ашуфнень мархта.

10 Паньк кяжи пеетькшнить и аф ули каршек ащема,
     лоткайхть пялькстоматне и фкя-фкянь сялдоматне.

11 Кие кельгсы седиень арушить и кинь корхтамац пети мяль,
     сянди оцязорсь – ялга.

12 Азорть сельмонза ванфтсазь содамошить,
     а васькафнить валонзон Сон тисыне модапулькс.

13 Нолапарьсь корхтай: «Ушеса леф!
     Монь шавсамазь мишендема-рамсема вастть кучкаса!»

14 Крхка томба – усксеви авань трватне,
     кие кяжияфтсы Азорть, ся тоза прай.

15 Ёньфтомашись педсь цёрань седити,
     но ёньц путы ились паньцы тянь эздонза.

16 Кие люпштасы ашуть эсь козяшинц касфтоманкса,
     и кие максси козяти, ся ашулгоды.

Смузюфнень валсна

17 Стяфтыть пилетнень, кулхцонтк смузюфнень валснон
     и шарфтк седицень монь содамошизти.
 18 Ули пяк пара, кда тон ванфтсайть ня валхнень эсь седисот
     и путсайть синь эсь трватненди.
 19 Ва мес мон тяни тонафтте тонь, самай тонь:
     улеза Азорсь тейть надияма вастокс.
 20 Мон сёрмадонь тейть колмогемонь валмуворкс,
     конатнень эса тон муят ёнень максомат и содамошит.
 21 Вельдест тон тонадсайть видешинь валхнень, конатнень лангс ули кода надиямс,
     и маштсайть азондомс ня валхнень тонь кучихненди.

22 Тяк нельгонде ашуть уликсонц аньцек сянкса, мес сон ашу,
     и тяк люпшне ямбар*а ломанть судса,
 23 вдь Азорсь арай ширезост
     и сявсыне-саласыне нельгихнень ваймоснон.

24 Тят ялгафта курок кяжияйть мархта,
     и тят латце соткст курок сялгадыть мархта,
 25 афток тонадат сонь кинзонды
     и тонць эсь ваймоцень кундафтсак туворс.

26 Тят уле сянь лаца, кие люпштай лиянь кядь
     и тяфта надияфты пандомс лиять шумонц.
 27 Вдь кда тоньге аф ули мезьса пандомс,
     эста сявсазь алдот вастценьге.

28 Тяк шашфне кунардонь межать,
     конань путозь нинге тонь атянь-атятне.

29 Тон няендеть ломань, кона пяк машты эсь тевсонза?
     Сон кармай покодема оцязорхненди,
     а аф тяфтамка ломаненди.



*а 22:22 ямбар – несчастный, бедный, горемыка

1Мзярда озат оцюня мархта ярхцама,
     тяк юксне, кие инголет.
 2 Кда тон кельгсак лама ярхцамацень,
     путт перяфкс клдомазт.
 3 Тят кая сельме танцти каваняманц лангс,
     вдь тя васькафни ярхцамбяль.

4 Тяк шава пряцень козяши мельге панцезь,
     ульхть смузю и кадыть ня мяльхнень.
 5 Варжакстат козяшить лангс, и сон аш ни;
     сон касфты эстейнза пацят и,
     кода куцькан, туй лиезь менели.

6 Тят ярхца сянь пяле, кинди ужяль кши сускомоц,
     и тят кая сельме танцти каваняманзон лангс,
 7 сяс мес потмова сон фалу луви.
     «Ярхцак и сипть», – корхтай сон,
     а седиец аф мархтот.
 8 Ся аф ламоть, конань тон сивить, уксондсак,
     и стак ётафтсайть эсь пара валхнень.

9 Ёньфтомоти аш месть корхнемс,
     сон сяка пеедьсыне тонь смузю валхнень.

10 Тяк шашфне кунардонь межать
     и тят эце уроснень паксяснон лангс,
 11 сяс мес синь Аралайсна вии.
     Сон вятьсы судонь тевснон каршек тейть.

12 Ладяк седицень ёньц путомати
     и пилецень – тонафты валхненди.

13 Тяк кадонда од цёрать ёньц путомафтома.
     Путондярят тейнза илиса, сон аф кулы.
 14 Тон пикссак сонь илиса
     и идесак ваймонц адта.

15 Цёрай! Кда тонь седице ули смузю,
     эста монь седиезе кенярди,
 16 сембе потмозе кенярди,
     мзярда тонь трватне кармайхть корхтамонза видеть.

17 Катк тонь седице аф каяй сельме пежуфнень эряфснон лангс,
     но фалу ули Азорда пеликс.
 18 Эста тонь кармай вандыень шице,
     и надияма вастце аф юмай.

19 Цёрай, кулхцондомак и ульхть смузюкс,
     ладяк седицень виде кить лангс.
 20 Тяк ётафне пингцень винань симондихнень
     и сивольда тетькихнень мархта:
 21 сяс мес симилась и тетькись ашулгодыхть,
     и нувамась щасыне синь сязентьф-нозонтф панарса.

22 Кулхцонтк аляцень, кона макссь тейть эряф,
     и тят безярда тядядот, мзярда сон сиреди.
 23 Рамак видеши и тяк мишенде,
     рамак смузьши, ёньц тонафтома и шарьхкодема.
 24 Видексшинь ломанть аляц кармай кеняртькшнема,
     и смузють шачфтыец ули павазу.
 25 Катк кеняртькшни аляце
     и кенярдемада морай тядяце, кона тонь шачфтонзе.

26 Цёрай, макск тейне эсь седицень,
     и катк тонь сельмотне ваныхть монь кинень лангс.
 27 Усксеви авась – тя крхка лотка,
     и лиянь рьвясь – тяйня эши.
 28 Сон ащи ужа фтала, кода салай-шави ломань,
     и касфнесы полань полафнихнень лувксснон.

29 Кие вайксни? Кие куфци?
     Кие сялонды? Кие пеняцяй?
 Кие пикссеф туфталфтома?
     Кие ваны якстерь сельмоса?
 30 Ся, кие кельгсы кече вина мархта ащекшнемать
     и кие фалу якай танцти винань варжама.
 31 Тят вана винать лангс, кода сон якстерьгоды,
     кода пиндолды кече потмоса
     и кода тёждяста симови:
 32 меле сон сусктанза куй лаца,
     пупатанза равжа пря куйкс.
 33 Эста тонь ёньце тапаряви
     и сельмотне кармайхть всякаень няендема*а.
 34 Тон кармат, кода оцюведь кучкаса уды ломань,
     кода мачта пряс матф ломань.
 35 И мярьгат: «Монь пикссемазь, но мон ашень маря сярятьф;
     монь тутмиемазь, а мон тянь ашине шарьхкоде.
 Мзярда сргозян,
     тага карман винань вешендема».



*а 23:33 Синодальнай ётафтомаса: и сельмотне кармайхть ванома лиять рьванц лангс. Евреень текстса аш «рьвя» али «ава» вал.

1Тят кая сельме кальдяв ломаттнень эряфснон лангс
     и тят веше улемс мархтост,
 2 сяс мес синь седисна арьсихть наругамань колга
     и трвасна корхтайхть зиянонь тиемать колга.

3 Смузьшиса кудсь тиеви
     и ёньца сон кемокстави.
 4 Содамошись пяшкодьсы кудботмоть
     питни и цебярь уликсса.

5 Смузю ломанць таза,
     и кинь улихть содамошинза, ся касфтсы виенц,
 6 вдь смузю валсь лезды вятемс тюремать,
     и кинь лама ёнень максыдонза, ся сяськи.

7 Ёньфтомоти смузьшись аф сатови,
     ошень ортатнень ваксса пуромфнень ёткса сон аф панчсы кургонц.

8 Кие арьси тиемс кальдяв тев,
     сянь лемдьсазь салава сускикс.
 9 Ёньфтомашить арьсеманза – тя пеже,
     и визьксонь аф содай пеетькшнида туткодыхть ломаттне.

10 Кда стака пингста тон нолдасайть кяттнень,
     лисенди, тонь кржа вийдот.

11 Идить сятнень, конатнень вятьсазь куломас,
     эряскотт лездомс сятненди, кит тятярдезь молихть шавомас.
 12 Тон, улема, мярьгат: «Минь ашеме сода тянь колга»,
     но седиень Варжайсь содасы.
 Ваймоцень мельге Ванысь семботь содасы,
     и эрь ломанти панды тевонзон коряс.

13 Цёрай, ярхцак медьта, вдь сон танцти,
     кяряз медьта, кона ламбама тонь кургцти.
 14 Содак: смузьшиське тяфтама тонь ваймоцти.
     Кда тон мусак сонь, эста кармай вандыень шице,
     и надияма вастце аф юмай.

15 Шкайфтомось, тят арьсе тиемс кальдяв видексшинь ломанть кудонц каршес,
     тяк калафне сонь эряма вастонц,
 16 вдь видексшинь ломанць хуш сисемксть праза, сяка стяй,
     а шкайфтомотне юмайхть-арайхть зиян эзда.

17 Тят кенярде, мзярда прай душманце*а,
     и тяза кенярде седице, мзярда сон пупордай.
 18 Афток Азорсь няйсы и лувсы тянь кальдявкс,
     и сявсы душманцень лангста Эсь кяженц.

19 Тяйть сафне кяшнень кальдявонь тиихнень инкса
     и тят кая сельме шкайфтомотнень эряфснон лангс.
 20 Вдь зиянонь тиить аш вандыень шиц,
     и шкайфтомотнень штатолсна мады.

21 Цёрай, пельхть Азорть и оцязорть эзда
     и тят ялгафта каршезост кепсихнень мархта,
 22 сяс мес Азорть и оцязорть эзда апак учсек сай оцю кальдяв,
     и кинди инголькиге содави, кодама пала ня кафттне кучихть лангозост?

Смузюфнень нинге лия валмуворкссна

23 Смузюфне нинге мярьгсть:

Аф пара, кда судьясь кирдьсы кинь-бди фкять ширенц.
 24 Кие корхтай муворути: «Тон аф муворуват»,
     сянь сюдосазь ломаньтналхне,
     и ломанень юропне седиге аердавихть эздост.
 25 Но кие кармай видеста судендама,
     сянь кармайхть кельгомонза и сон ули козяста бславаф.

26 Виде корхтамась –
     тя кода трвас палама.

27 Васенда тиить пирьфонь тефнень
     и шумордайть паксяннетнень,
 и аньцек тяда меле кярьмотть кудцти:
     рьвяяк и шачфнеда итть.

28 Судса тят кяльготне мала ломанцень лангс,
     катк тонь кургсот аф ули васькафнема.
 29 Тят корхне:
 «Кода сон тись мархтон, стане монга тиян мархтонза.
     Пандса тейнза тевонзон коряс».

30 Мон ётнень нолать паксянц вакска,
     пряфтомоть виноградонь перенц малава,
 31 и няине: сембось кассь сялги тишеса,
     модать лангоц вельхтявсь пиди палаксса
     и кевонь перяфксоц срадсь.
 32 Мон варжакстонь и арьсень тянь колга,
     няине и шарьхкодине:
 33 Аф ламоняс удат, аф ламоняс нуват,
     аф ламоняс кядень путозь нюрьксят,
 34 и ашушись сай тейть, кода якай-шяяй ломань,
     и ашсь, кода салай-шави ломань.



*а 24:17 душман – враг

Соломононь нинге лия валмуворксонза

1Нятка Соломононь валмуворксонза, конатнень кочказь Езекиянь, Иудеянь оцязорть, ломаненза.

2 Шкайть иневалдоц – салавашинь кяшемаса,
     а оцязорхнень иневалдсна – салавашинь шарьхкодемаса.

3 Кода менелень сересь и мода потмонь крхкалмось,
     стане оцязоронь седиське – аф шарьхкодеви.

4 Явфтк рдазть сияста,
     и машты кядь покодись тии сиянь кукшень;
 5 паньк шкайфтомоть оцязорть маласта,
     и оцязоронь озама вастсь кемокстави видексшиса.

6 Тяк оцюлгофне пряцень оцязорть инголе,
     и оцюнятнень ваксс тят стякшне.
 7 Вдь сяда пара, мзярда мярьгихть тейть: «Сак сей, сяда вяри»,
     сянь вастс, мзярда тонь ёмлалгофттядязь оцюнянь инголе.

Мезе няйсть тонь сельмотне,
     8 сянь тяк эряскода кандомс судс,
 афток мезе кармат тиендема тевть ваномдонза меле,
     мзярда каршек молице сувафттанза визькс шамас?

9 Мзярда судса пялькстат каршек молицень мархта,
     тят панчсе лиянь салаваши,
 10 афток тянь кулиец апрякатанза тонь,
     и тя визькссь аф валхтови лангстот.

11 Эсь пингстост азф валхне –
     кода зрнянь марьхть сиянь шаваса.
 12 Кулхцонды пилети смузю сюцемась-тонафтомась –
     кода зрнянь пилькс и ару зрняста тиф крганят.

13 Кода кельме ведь копоркссь нумань пингста,
     стане кучити кулянь пачфтиец, кона лац тисы тевонц,
     сон эреклафтсы эсь азоронц ваймонц.

14 Кода коволхне и вармась, конат аф кандыхть пизем,
     стане ломанць, кона шнафты пря казнеса, но аф казьсы.

15 Куватьс кирдемшкаса кяляцяви оцюнясь,
     и ляпоста корхтамась томбасы пакарть.

16 Кда тон муть медь – ярхцак эздонза мерань содазь,
     сивондярят пяк лама – уксондсак.
 17 Пяк сидеста тят яка ялгацень пяли,
     афток мольфтьсак мяленц и кармай машнема лангозт.

18 Кода тюремань байдексь, торсь и оржа налсь,
     стане ломанць, кона судса васькафни маластонь ломаненц лангс.

19 Кода наксада пейсь и шамор пильгсь,
     стане стака пингста валонь аф кирди ломань лангс надиямась.

20 Кода якшамста щамонь каяфтомась,
     кода керф вастть лангс уксусонь каямась,
     стане ризнай седити моронь морамась.

21 Кда думшанце вачеда, антк сонь;
     кда сась симомац, макст тейнза ведь:
 22 тяфта тиезь, тон вятьсак сонь визькс шамас*а,
     и Азорсь пандсы тейть.

23 Кельме вармась канды пизем,
     а кяльготни кяльсь – кяжи шамат.

24 Сяда пара эрямс кудвельхксть ужеса,
     сялонды рьвя мархта оцю кудса эрямать вастс.

25 Кода шяйф потмоти кельме ведсь,
     стане ичкоздень масторста саф пара кулясь.

26 Видексшинь ломанць, кона мяндеви шкайфтомоть валонц ала,
     кода пяндра эши и рдаскофтф лихтибря.

27 Кода аф пара сивомс вельф лама медь,
     стане жа аф пара фалу вешемс эстейть шнама.

28 Ломанць, конанди аф кирдеви эсь пряц,
     кода срафтф-калафтф стена мархта ош.



*а 25:22 валда валс: «тяфта тиезь тон кочкат крфай сетть сонь прянц лангс»

1Кода кизонда ловсь и нумань пингста пиземсь,
     стане ёньфтомоти аф ладяй шнамась.

2 Кода нармонць либорди, кода пзьгатась лии,
     тяфта туфталфтома азф сюдомась ётай вакска.

3 Алашати – локша, ишимти – пандоз*а,
     а ёньфтомотнень копорьснонды – байдек.

4 Тят корхта ёньфтомоть каршес сонь ёньфтомашинц коряс,
     афток тонцьке арат лацонза.

5 Ёньфтомоть каршес корхтак сонь ёньфтомашинц коряс,
     тяза ара смузюкс эсь сельмосонза.

6 Кие кучсы ёньфтомоть кулянь пачфтема,
     ся керсыне эсь пильгонзон и кирди оцю зиян.

7 Кода лафча пилькне аф кандыхть лезкс шаморти,
     стане валмуворксське аф канды лезкс ёньфтомоть кургса.

8 Кода пращас*б кевонь сотомась,
     стане ёньфтомоти шнамась.

9 Кода пиди палакссь ирецтоть кядьса,
     стане валмуворкссь ёньфтомоть кургса.

10 Кие сиводи ёньфтома али вакска ётай-потай ломань,
     ся тии налса ляцить лаца, кона кинь лангс повсь нолясы налонц.

11 Кода пинесь мрдай уксолксонцты,
     стане ёньфтомоське омбоцеда тисы ёньфтома тевонц.

12 Тон няендеть ломань, кона смузю эсь сельмосонза?
     Содак, ёньфтомоть тонафтомац сондедонза тёждя.

13 Нолапарсь корхтай: «Кить лангса леф!
     Лефсь якай-шяяй мишендема-рамсема вастова!»

14 Кенкшсь шаронды петлянзон лангса,
     нолапарсь – вастонц лангса.

15 Нолась нолдасы кяденц шавати,
     а кургозонза пачфтемс стака.

16 Нолась эсь сельмосонза
     сисем ёнюста корхтай ломаньда смузю.

17 Суски пинеть пиледа усксы
     ся, кие вакска ётамста эци лиятнень сялондомазост.

18 Ёньда лисьфсь ёряй толонь налхт и види кулома,
     19 сонь лацонза сявок, кие васькафнесы ялганц,
     и меле корхтай: «Мон тянь тиине аф прокс, а пеетькшнемга».

20 Коса аш пенгат, тоса толсь мады,
     коса аш корхтафты ломань, тоса сялондомась сетьми.

21 Сеттнень эзда – пси, пенгатнень эзда – тол,
     а сялондыть эзда – аф ладяма.

22 Корхтафтыть валонза – кода танцти ярхцамбяль,
     синь крхкаста сувайхть ломанть потмос.

23 Ляпе валхне кальдяв ломанень кургса,
     кода уцез сия, конань мархта архтф сёвонень кукшенць.

24 Душманць сельмос корхтай ляпоняста,
     а седисонза канни зиянонь мяльхть.
 25 Хуш сон корхтай ялгань вайгяльса, тят кема тейнза,
     сяс мес седисонза сисем туткоткс мяльхть.
 26 Хуш сонь аф кельгомац кяшф шамафксса,
     кальдявшиц сяка панжеви сембонди.

27 Кие шуви лотка, ся сонць прай эзонза,
     и кие вярипантт тутмади кев, сянь лангс сон мрдай.

28 Васькафни кяльсь афолезе няе сянь, кинь васькафты,
     и ламбамста корхтай трватне аноклайхть прама.



*а 26:3 пандоз – узда

*б 26:8 Праща – кунардонь пингонь тюрембяль, сонь вельденза ляцендсть кефт.

1Тят шнафта пря вандыень шиса,
     сяс мес аф содасак, мезе сон канды.

2 Катк тонь шнатанза лиясь, а аф тонцень кургце,
     ширденнесь, а аф тонцень трватне.

3 Кевсь стака, шуварське аф тёждя;
     но синдедост стака – кирдемс ёньфтомоть кяжень сафты тевонзон.

4 Кяжсь казяма, пялясшись, кода шада;
     но кинди кирдеви кунелямась?

5 Сельмос сюцемась-тонафтомась
     салавань кельгомада цебярь.

6 Кельги ялгать апрякаманзовок тя кельгома,
     а душманть палсеманзовок аф видет.

7 Топодьстось медень кярьмасненьге тапасыне,
     а вачедоти сембе сяпись маряви ламбамкс.

8 Ломанць, кона кадсы эсь эряма вастонц,
     кода нармонь, кона кадсы эсь пизонц.

9 Танцти шине вайсь и ладанць кеняртьфтихть седи;
     и пяк пара кулемс седи ваксста максф ёнць ялгань эзда.

10 Тяк кадонда эсь ялгацень и аляцень ялганцка.
     Лисендяряй кальдяв – тят яка брадцень кудозонза:
 маласа эряй шабрась
     ичкозе эряй брадта пара.

11 Цёрай, ульхть смузюкс и кеняртьфнек седиезень;
     эста монь кармай улема, мезе азомс сялдыезень каршес.

12 Ёнюсь няи зиян и кяши;
     а эряфонь аф содайхне молихть сяда тов и токавихть.

13 Сявк сянь щамонц, кие макссь вал пандомс аф содаф ломанть шумонзон,
     и киртьк тя щамть эсь кядьсот, кода кемокстама шумоть мрдафтоманц колга.

14 Кие варьхмодемшовор вярьгак вайгяльхть шумбраксни ялганц мархта,
     сянь лувсазь сюдыкс.

15 Кудбряста путняй ведсь
     и изгорды-сялонды рьвясь – фкат:
 16 кие ёрай лоткафтомс тяфтама рьвять, ся ёрай лоткафтомс вармать,
     али кирдемс курмозьса вайшуфтонь вайть*а.

17 Кшнись шовави кшниса,
     а ломанць – лия ломаньца.

18 Кие якай-ваны смоква шуфтть мельге, ся ярхцай имождонза;
     кие лац покоди азоронц лангс, ся ули шнаф.

19 Кода шамась няеви ведьса,
     стане ломанць няеви эсь седиенц вельде.

20 Тонашись и юмамась-арамась аф содайхть топафкс,
     тяфта жа аф топафтовихть ломанень сельмотневок.

21 Сиять ароптсазь шяняфтомань кядьгоса, зрнять варжасазь пянакудса,
     а ломанць варжави-содави шнама вельде.

22 Ёньфтомоть хуш томбак шоварса-петькольса сёра мархта марса,
     эстонга аф явфтови эздонза ёньфтомашиц.

23 Содак, кода ащихть тонь жувататне,
     лацкас ватт стадацень мельге,
 24 сяс мес козяшись аф пефтома пингс,
     и оцязоронь каштазсь – аф юромста юромс.
 25 Мзярда тишесь лятьф и эвондайхть од лисьфкат,
     мзярда пандонь тишетне урядафт,
 26 эста учатне улихть тейть щамонди,
     и атясяватне – паксянь рамамс.
 27 Сявань лофцсь саты эстейть ярхцамс,
     кудсот эряйхнень каванямс
     и пялот покоди аватненьге андомс.



*а 27:16 вайшуфтонь вай – оливковое масло

1Шкайфтомось ласьки, хуш кивок мельганза аф пани,
     а видексшинь ломанць, кода леф – сон аф пели.

2 Мзярда масторса лама коень коламада, эста тоса лама азорда;
     а смузю и шарьхкоди азор мархта масторсь кирди кемоста.

3 Ашусь, кона люпшнесыне лафчнень,
     кода резняй пизем, кона юмафтсыне-арафтсыне сёронь касыкскятнень.

4 Коень кадыхне шнасазь шкайфтомотнень,
     а коень пяшкодихне каршект тейст.

5 Кальдяв ломаттне аф шарьхкодьсазь, мезсь виде и мезсь аф,
     а сят, кит вешендьсазь Азорть, шарьхкодьсазь тянь педа-пес.

6 Аф муворуста эряй ашусь сяда пара
     козять коряс, конань кинза кичкорхт.

7 Коень ванфтысь – ёню цёра,
     а кие ялгафты ярмаконь карьхцяйхнень мархта – ся сувафтсы эсь алянц визькс шамас.

8 Кие касфнесы козяшинц, пандомда максомста оцю питнень сявозь,
     ся кочкасы козяшинц сятненди, кит лездыхть ашуфненди.

9 Кие паннесыне пилензон коень валхнень эзда,
     сянь озондомацка Азорти туткоткс.

10 Кие виде вайме ломанть вятьсы зиянонь ки лангс,
     ся сонць прай эсь лоткозонза,
     а аф муворуфненди максови пара талека.

11 Козя ломанць – смузю эсь сельмосонза,
     но ашусь, конань ули шарьхкодемац, пачк няйсы сонь.

12 Мзярда азорондайхть видексшинь ломаттне,
     эста сембе пяк кеняртькшнихть,
 мзярда кепсихть шкайфтомотне,
     ломаттне кяшендихть.

13 Кие сёпсыне эсь пежензон, сянь аф ули сатфксоц;
     а кие виденцяй и кадсыне синь, ся ули кельгозь ужяльтьф.

14 Павазу ся ломанць, кона фалу пели Азорда;
     а кие кевонзафтсы седиенц, ся пови зиянц.

15 Кодама рнай лефсь и врьгяти офтсь,
     тяфтама ашушиса эряйхненди – шкайфтома оцюнясь.

16 Ёньфтома оцюнясь кармай салсема эсь ломаньтналонц кядьста,
     а оцюнясь, кона афолезе няе нелькф козяшить, кувалгафтсы эряфонц.

17 Кие мувору ломанень веронь валомаса,
     ся куломозонза кармай ласькондема-кяшендема.
     И катк кивок аф лезды тейнза.

18 Кие эряй аф муворуста, ся ули идеф;
     а кие якай кичкор киге, ся апак учентт прай.

19 Кие сокасы-видесы моданц,
     ся топодемс ярхцай кшида,
 а кие ётафнесы пингонц, панцемок шавонь мельге,
     ся топафтови ашса.

20 Ломанць, конань лангс ули кода надиямс, ули козяста бславаф,
     а кие эряскоды куроконе козякодомс, аф мяни наказамада.

21 Кирдемс кинь-бди фкять ширенц – тя аф пара тев,
     но сембе сяка, ломанць кши сускомонксонга анок тиемс пеже.

22 Жаднай ломанць эряскоды козякодомс,
     и аф содасы: сонь учсы ашуши.

23 Сельмос сюцись-тонафтысь
     ламбама валонь корхтайда шнави.

24 Кие салси тядянц-алянц уликсонц, и корхтай: «Тя аф пеже»,
     ся зиянонь тиихнень ялгасна.

25 Жаднай ломанць крьвясти сялондомат,
     а Азорть лангс надияйсь кармай эряма сатыксса.

26 Кие надияй эсь прянц лангс, ся ёньфтома,
     а кие якай смузьшинь киге, ся идеви.

27 Кие максы ашувонди,
     ся аф кармай содама аш,
 а кие шарфни сельмонзон ашуть эзда,
     сянь лангс прай лама сюдома.

28 Мзярда кепсихть шкайфтомотне,
     ломаттне кяшихть,
 а мзярда синь машфтовихть,
     касы видексшинь ломаттнень лувкссна.




Валмуворксонь книга
СОЛОМОНОНЬ ВАЛМУВОРКСОНЗА

Глава 29

1Кие сюцемда-тонафтомда меле ляды кашанкс,
     ся апак учентт прай – и аф пчкафтови ни.

2 Мзярда ламолгоды видексшинь ломаттнень лувкссна,
     эста ломаньтналсь кеняртькшни,
 а мзярда азорондай шкайфтомось,
     ломаньтналсь куфци.

3 Кие кельги смузьшить, ся кеняртьфтьсы алянц;
     кие бралги усксеви аватнень мархта, ся карьхцясы уликсонц.

4 Видеста судендай оцязорсь кемокстасы масторть,
     а казнень кельгись – срафтсы-калафтсы сонь.

5 Кие сельмос пяк шнасы ялганц,
     ся атци сонь пильгалонза кундамат.

6 Кальдяв ломанть кунцесы сонцень пежец,
     а видексшинь ломанць кеняртькшни и морай.

7 Видексшинь ломанць содасы: ашутьке судонь тевоц ванома видеста,
     а шкайфтомось аф пичеди колганза.

8 Кяжиста пеетькшнихне кеподихть ошса комболдома,
     а смузюфне сетьмофтьсазь кяжень лакамать.

9 Мзярда ёнюсь судендай ёньфтомоть мархта,
     ёньфтомось али сялонды, али рахси – аф содай ваймама.

10 Веронь валыхне сельмоса афолезь няе аф муворуть,
     а виде ваймотне пичедихть сонь эряфонц инкса.

11 Ёньфтомось валсы сембе кяженц,
     а смузюсь учи сонь ётаманц.

12 Мзярда оцюнясь кулхцонды васькафнемат,
     эста сембе сонь покодиензовок арайхть зиянонь тиикс.

13 Ашусь и люпштаец ва мезьса малат:
     Азорсь тяндиге-тонандиге макссь эряф.

14 Кда оцязорсь судендасы ашуть видешить коряс,
     эста сонь оцязорондамац кемокстави пефтома пингс.

15 Ились и сюцемась-тонафтомась максыхть смузьши;
     но идсь, конань мельге аф ваныхть, сувафтсы тядянц визькс шамас.

16 Мзярда ламолгодыхть шкайфтомотне, эста ламолгоды зиянонь тиемась;
     но видексшинь ломаттне няйсазь синь прамаснон.

17 Сюцек-тонафтк цёрацень, и седице аф кармай пичедема инксонза;
     сон канды тонь ваймозт кенярдема.

18 Мзярда пророкнень эзда аш няйфкс*а,
     эста ломаньтналсь лиси кедьстонза,
     но конашкава павазу ся, кие тиенди койть коряс!

19 Уресь валса аф тонафтови,
     хуш сон и шарьхкодьсы азфть, но сяка аф кулхцонды.

20 Тон няендеть ломань, кона апак арьсек азсы валонц?
     Ёньфтомоть лангс надиямась сяда оцю.

21 Кда уреть ёмластокиге трямс-касфтомс ляпошиса,
     меколи сонь эвондай мялец улемс азоронь цёракс.

22 Кяжи ломанць ушеткшни сялондомат,
     и эсь прянь аф кирдись тиенди лама пеже.

23 Прянь няемась ёмлалгофтсы ломанть,
     а сятяв ваймось ули шнаф-кепотьф.

24 Кие вяти марстонь тефт салаень мархта,
     ся аф кельгсы эсь ваймонц;
     сон кульсы, кода судса сюдосазь салайть, но аф виденцяй.

25 Ломаньда пелемась путни кундамат,
     а кие надияй Азорть лангс, сянди аш мезьда пелемс.

26 Ламонцне вешендьсазь оцюнять пара мяленц,
     но виде судсь Азорть эзда.

27 Видексшинь ломаттне туткодыхть зиянонь тиида,
     и шкайфтомотне – виде киге молида.



*а 29:18 няйфкс – видение




Валмуворксонь книга

Глава 30

Агуронь валонза

1Агуронь, Иакеень цёранц, валонза и смузю корхтаманза. Вага мезе тя ломанць мярьгсь Ифиилонди, Ифиилонди и Укалонди*а:

2 Афкукс, лия ломаттнень коряс мон сембода аф ёнюсь,
     и монь аш прявиезе, кона эряви ломанти,
 3 мон ашень тонафне смузьшити
     и монь аш содамошине Иняруть колга.

4 Кие кеподсь менели и валгсь тоста?
     Кие кочказе вармать эсь курмозезонза?
 Кие ашкодозе ведть щам потмос*б?
     Кие путозень модань сембе петнень?
 Кода сонь лемоц и кода цёранц лемоц,
     Тон вдь содасак!

5 Шкайть эрь валоц ару, кода серептьф зрня;
     Шкайсь араласыне сятнень, кит надияйхть лангозонза.
 6 Мезевок тят полаткшне Сонь валонзонды,
     афток Сон сюцетянза, и тон лисят васькафникс.

7 Кафтонь колга мон Тейть эняльдян,
     тя кафтса тят атказа тейне, мзярс мон шисан:
 8 аерфтк эздон шава и васькафни валонь корхтамать,
     тят макса тейне аф ашуши, аф козяши,
     но эрь шиня макссек тейне кши талеказень;
 9 афток, вельф ярхцазь, шарфтан эздот
     и мярьган: «Кие Азорсь?»,
 али, улемок ашукс, карман салсема
     и сувафтса Шкаезень лемонц визьксс.

10 Тяк сялда покодить азоронц инголе,
     афток покодись сюдотанза и тон лядат муворукс.

11 Ули юром, кона сюдосы алянц
     и аф бславасы тядянц.
 12 Ули юром, кона ару эсь сельмосонза,
     хуш апак штак эсь рдаздонза.
 13 Ули юром, вай, конашкава прянь няи сельмованфоц
     и кода вярьге кандсы прянц!
 14 Ули юром, конань пеенза кода торхт
     и пей пакаренза кода пеельхть,
 синь мяльсна каподемс ашуфнень масторлангста,
     ашса эряйхнень ломаттнень ёткста.

15 Улихть ломатть, конат педли лацот,
     макст и макст тейст.

Ва ня колмотне мзярдовок аф топафтовихть,
     и нилетне мзярдовок аф мярьгихть: «Саты!» –
 16 Тонашись, аф шачфни потмось,
     модась, конанди фалу кржа ведьта,
     и толсь, кона аф мярьги: «Саты!»

17 Сельмоть, кона пеетькшни алянц лангса
     и безярди тядянцты кулхцондомада,
 пупстыесазь паксянь варсихне
     и сивсазь куцьканонь лефксне!

18 Ня колмотне тейне апак панчт,
     и ня нилетне тейне аф шарьхкодевихть:
 19 куцьканонь китне менельса,
     куень китне кевбандова,
 оцювенчень китне ведть кучкава
     и цёрань китне стирти.

20 Усксеви рьвять киц тяфтама:
     ярхцась, нардазе кургонц
     и корхтай: «Мон мезевок кальдяв ашень тие».

21 Ня колмотнень эзда модась комболды,
     и нилетне тейнза аф кирдемшкат:
 22 уресь, кона тиеви оцязоркс;
     ёньфтомось, кона топодемс ярхцай кшида;
 23 аеркс авась, кона лиси рьвакс,
     и авауресь, кона сявсы азораванц вастонц.

24 Ва тя нилетне масторлангса ёмлат,
     но синь смузюдонга смузюфт:
 25 панжапне – вийсна аф оцю,
     но кизонда анокласазь ярхцамбяльснон;
 26 пандонь шеерхне*в – лафчт,
     но пизоснон тиендьсазь кевбандова;
 27 циледихнень аш оцязорсна,
     но синь молихть марса, ряцок-ряцок, кода ушмовий*г;
 28 нетьказсь кундави кядьса,*д
     но эрси оцязоронь куттнень потмоса.

29 Ва ня колмотне прянь кандозь шятяйхть,
     и нилетне эсь питнень содазь молихть:
 30 лефсь, вирьбаксянь жувататнень ёткса инь виись –
     киньге инголе аф потай;
 31 прянь няи атёкшсь*е, атясявась,
     и эсь ломаньтналонц инголи лисьф оцязорсь.

32 Кда тон ёньфтомашидот шнафтоть пря
     и арьсеть зиян,
     эста пякстак кургцень кядьса.
 33 Вдь лофцонь пихтемась тии вай,
     шалхка ланга эрьхтемась – вер,
     и кяжень крьвястемась – сялондома.



*а 30:1 али: Вага мезе тя ломанць мярьгсь: «Шкайняй, конашкава мон сизень. Шкайняй, конашкава мон сизень, монь вийне маштсть»

*б 30:4 Лиякс мярьгомс: Кие путозе ведть коволть потмос.

*в 30:26 Евреень текстса: даматтне. Даман – паксянь нумолшка, кевбанттнень ёткса эряй жуватаня.

*г 30:27 ушмовий (сире вал) – армия, войско

*д 30:28 Синодальнай ётафтомаса: Котфонь кодай унжась кирди мадянянзон вельде

*е 30:31 Синодальнай ётафтомаса: кильтьф лишмось

Глава 31

Лемуилонь валонза

1Лемуил оцязорть смузю валонза. Ня валхнень тейнза тонафтозень тядяц:

2 Цёраняй! Цёранязе, конань мон шачфтыне,
     цёранязе, Шкаень кядьста анафкязе!
 3 Тяк макса вийцень аватненди,
     эряфонь кицень – оцязоронь юмафтыхненди.
 4 Аф оцязорхненди, Лемуил,
     аф оцязорхненди симондема винада,
     и аф азорхненди – пуреда,
 5 афток синь иредихть и юкстасазь койть,
     и люпштафнень кадсазь виде судфтома.
 6 Максода пуре юмайхненди-арайхненди,
     и вина – ризнайхненди.
 7 Катк синь симихть и юкстасазь ашушиснон
     и оду аф лятфтасазь маятамаснон.
 8 Пшкятть-корхтак кяльфтомоть инкса,
     сембе ямбархнень инкса.
 9 Пшкятть-корхтак инксост и макст тейст виде суд,
     видеста якафтк ашуть и ямбарть тевснон.

Цебярь рьвять шнамац

10 Кода мумс цебярь рьвя?
     Сон жемчукта сяда питни.
 11 Мирдец сембе седиса надияй лангозонза,
     и тя мирдсь аф ляды сатфксфтома.
 12 Сон сембе эрьфонцберьф тиенди мирденцты пара,
     сон аф канды тейнза зиян.
 13 Сон кочкай пона и иляназ,
     и эсь кядьсонза, пара мяльса, покоди.
 14 Сон кода мишендиень-рамсиень оцю венчне,
     ичкозде усксы кшинц.
 15 Сон стяй, мзярда нинге шобда,
     и аноклай кудэряензонды ярхцамбяль,
     явсы аваурензонды ярхцамань талекаснон.
 16 Сон муй цебярь пакся и рамасы сонь,
     и эсь покодеманц вельде сатф ярмакта озафты виноградонь пере.
 17 Сон карксасы перьфонц вийса
     и илештьф ожат кярьмоди тевс.
 18 Сон няйсы: мишендемац-рамсемац моли лац,
     ветеньге аф мадонды сонь валдоптомац.
 19 Сон венептьсыне кядензон кштирдемати,
     и суронза аф нолнесазь кштирть.
 20 Сонь кядьлапшец панчф ашуфненди,
     и кядец венептьф ашса эряйхненди.
 21 Ловста-якшамста сон аф пели кудэряензон инкса,
     сяс мес сембе синь щафт кафтонь щамса.
 22 Сон тиенди вельхкст-ацапт эсь вастонцты;
     сонь щамонза стафт-кодафт шуваня иляназста и якстерь понань сюреста.
 23 Мирденц содасазь ошень ортатнень ваксса,
     сон озаф эсь масторонь оцюнянзон ёткса.
 24 Цебярь рьвясь тиенди иляназонь панархт и мишендьсыне синь,
     сон пачфни каркст Финикиянь мишендихненди-рамсихненди.
 25 Нардешиц и шнави ломанькс лувомац – сонь щамонза,
     сон кенярдезь ваны вандыень шити.
 26 Сон панчсесы кургонц смузьшинь азомс,
     сонь кяльбрясонза сятяв ёньц тонафтома.
 27 Сон ваны кудъётконь тефнень мельге,
     и аф ярхцай нолашинь кшида.
 28 Сонь иденза стяйхть и мярьгихть тейнза: «Тон павазуват»,
     мирдецка шнакшнесы сонь:
 29 «Цебярь рьвада лама,
     но тон ёткстост сембода цебярсят».
 30 Мяльс тумась васькафты и мазышись шава,
     но рьвясь, кона пели Азорда, улеза шнаф!
 31 Максода тейнза казне пара тевонзон коряс,
     и катк тевонза шнасазь сонь ошень ортатнень ваксса!





ИОНА ПРОРОКТЬ КНИГАЦ

Глава 1

Иона ворьгоди Азорть кошардоманц эзда



1 Ионанди, Амафиень цёранцты, сась Азорть эзда вал:
2 «Архт Ниневияв, оцюдонга оцю ошу, и азк тоса эряйхненди: "Мон няине тинь кальдяв тевонтень и судендатядязь инксост"».
3 Но Иона срхкась ворьгодемс Азорть эзда Фарсису. Сон пачкодсь Иоппияв, мусь Фарсису моли оцю венч, пандсь кинц инкса и сувась оцю венчти, ёрась эсонза ворьгодемс Фарсису Азорть эзда.


Ионань ёрдасазь оцюведти



4 Но Азорсь кучсь оцюведть лангс вии варма и кеподсь сяшкава вишке давол, нльне срафтокшневсь оцю венчсь.
5 Венчень вятихне эводсть, и эрсь эздост кармась эняльдема эсь шкаенцты. Оцю венчть тёждялгофтоманкса синь ушедсть ёрямост ведти венчса уликс паршихнень. А Иона тяда инголе ни валгсь венчть потмос, велясь и кемоста матодовсь.
6 Венчень оцюнясь сась тейнза и мярьгсь: «Мес удат? Стяк и эняльтть эсь Шкайцти! Пади, Шкайсь лятфтай колганк, и минь аф юматама-аратама».



7 Венчень вятихне мярьгсть фкя-фкянди: «Эрьда жерьбань ёрдазь содасаськ кинь инкса сатомазь тя зиянць». Синь ёрдасть жерьба, и жерьбась прась Ионань лангс.
8 Эста синь мярьгсть тейнза: «Азк тейнек, кинь инкса минь сатомазь тя зиянць? Кодама тев тон якафтат и коста саят? Кодама масторста тон и кодама ломаньтналста?»
9 Сон мярьгсь каршезост: «Мон евреян и сюконякшнян Азорти, Менелень Шкайти, кона тиезе оцюведть и модать».



10 Венчень вятихне пяк эводсть и мярьгсть тейнза: «Мезе тон тиеть!» Синь ни содазь: Иона ласьки Азорть эзда; сон сонць тянь азондозе.
11 Синь мярьгсть тейнза: «Мезе тейнек тиема мархтот оцюведть сетьмоманкса?» А даволсь ся пингть сядонга вихонзакшнесь.
12 Иона мярьгсь тейст: «Сявомасть и ёрдамасть ведти, и оцюведсь сетьми. Мон содаса, тя вии даволсь сатодязь монь инксон».



13 Но ломаттне кармасть виеста миледема*а, ёрасть пачкодемс модати, аньцек синь ашезь лисе, сяс мес даволсь сяда и сяда вихонзакшнесь каршезост.
14 Эста синь эняльгодсть Азорти и мярьгсть: «Азор, эняльттяма Тейть, тят макса тейнек ваямс тя ломанть ваймонц инкса. Тяк пантфта минь кядьстонк аф мувору верть валоманц. Вдь Тон, Азор, тиить тянь Эсь мяльцень коряс!»
15 Синь сявозь Ионань и ёрдазь оцюведти, и оцюведть кяжец сетьмось.
16 Эста венчстотне кармасть пяк пелема Азорда. Синь кандсть Азорти озксказне и варасть*б Тейнза.





*а 13 1:13 миледемс – грести вёслами

*б 16 1:16 варамс – дать клятву




ИОНА ПРОРОКТЬ КНИГАЦ

Глава 2

Иона озонды калонь пекса и идеви



1 Азорсь кошардозе оцю калть нилемс Ионань, и Иона ульсь калонь пекса колма шит и колма вет.
2 Иона озондсь Азорти, эсь Шкаенцты, калонь пекса,
3 и мярьгсь:



1 «Ризф потмоса мон эняльдень Азорти,

2 и Сон кулемань монь и лездсь тейне.

1 Мон ювадень Тейть крхка калмоста,

2 и Тон кулить монь вайгялезень.

1
4 Тон ёрдамайть монь крхкати,

2 оцюведть кучкас,

2 и шуди-шары веттне ульсть монь перьфкан.

1 Сембе Тонь сери ведькомболксне и ведьгеворьксне

2 ётасть ланган.

1
5 Мон арьсень: "Мон паньфан Тонь сельмингольдет,

2 но сякокс тага няйса Тонь иняру кудцень".

1
6 Веттне кеподсть крга видьге,

2 потмаксфтома томбась перямань монь,

2 оцюведень тишеса тапарявсь прязе.

1
7 Мон валгонь мяк панттнень юрснонды, модать алу,

2 и модань ортатне пефтома пингс пякставсть мельган.

1 Но Тон, Азор Шкаезе,

2 таргасак монь ваймозень адста.

1
8 Мзярда эрямань толнясь мадондсь эсон,

2 мон лятфтань Азорть колга,

1 и озондомазе пачкодсь Тейть,

2 Тонь иняру кудозт.

1
9 Шава и аф афкуксонь шкайхнень лангс надияйхне

2 кадозь кельги седи Шкайснон.

1
10 Но мон сюконязь

2 карман каннема Тейть озксказнет.

1 Мезе надияфтонь – тиса.

2 Идемась Азорть кядьса».





11 Азорсь кошардозе оцю калть, и сон уксондозе Ионань модать лангс.






ИОНА ПРОРОКТЬ КНИГАЦ

Глава 3


Иона пачфти Шкаень куля Ниневияса



1 Ионанди омбоцеда сась Азорть эзда вал:
2 «Срхкак и мольхть Ниневияв, оцюдонга оцю ошу, и азк тоса эряйхненди сянь, мезе Мон мярьгонь тейть».
3 Иона тись Азорть валонц коряс, сон срхкась и тусь Ниневияв. Ниневиясь ульсь пяк оцю ошекс Азорть сельмоса, сонь ётамс тушендсь колма шит.
4 Иона ушедсь якама ошева, мзяра ётневсь фкя шиста, и пачфнезе Шкайть валонц, корхнемок: «Нинге нильгемонь ши и Ниневиясь ули срафтф!»


Ломаттне каендайхть и Шкайсь ужяльдьсыне синь



5 Ниневиянь эряйхне кармасть кемама Шкайти. Синь сявсть пост и сембе, козянек-ашунек, щасть ризнамань щапт.
6 Мзярда тя кулясь пачкодсь Ниневиянь оцязорть пилес, сон стясь оцязоронь озама вастстонза, каязень оцязоронь щамонзон, щась ризнамань щапт и озась кулу лангс.
7 Сон мярьгсь азомс Ниневияса: «Ва тяфтама кошардома лиссь оцязорть и сонь покодиензон эзда: Сембе ломаттненди и кудонь жувататненди, букатненди и учатненди аф ярхцамс и аф симомс. Аф нолямс жувататнень ванома вастти.
8 Сембе ломаттненди щамс ризнамань щапт, ризнамань котфса вельхтямс жувататненьге и сембе вийса озондозь пешкодомс Шкайти. Катк эрсь кадсы кальдяв кинц и аерды зиянонь тевонзон эзда, конат рдаскафнесазь сонь кядензон.
9 Кие содасы, пади нинге ляпоми Шкайть седиец и Сон шарфтсы эздонк Эсь лакай кяженц, и минь аф юматама-аратама».



10 Мзярда Шкайсь няезень ломаттнень тевснон, кода синь шарфтсть кальдяв киснон эзда, Сон полафтозе мяленц и ашезе куче лангозост зиянть, конань надияфнезе кучемс.






ИОНА ПРОРОКТЬ КНИГАЦ

Глава 4


Ионань кяжиямац



1 Но Ионань мялец пяк колавсь тянкса, и сон кяжиясь.
2 Сон озондсь Азорти и корхтась: «Вай, Азор! Дяряй аф тянь колга мон корхнень Тейть, мзярда нинге улень эсь масторсон? Мон вдь тянкса и ёрань ворьгодемс Фарсису, сяс мес содайне: Тон паронь тии и седиень маряй Шкаят, кона куватьс кирди и лама кельгозь ужяльди, и Тонь аш мяльце кучемс зиян.
3 И тяни, Азор, сявк ваймозень, сяс мес тейне сяда пара куломс, а аф эрямс».


Азорсь тонафтсы Ионань



4 Азорсь мярьгсь Ионань каршес: «Азк, тонь ули туфталце кяжиямс?»



5 Иона лиссь ошста и озась ошть эзда шинь стяма шири. Тоса тарадста сон тись эстейнза кош, озась алонза, эшкскяти, и учсь, мезе лиси ошть мархта.
6 Азор Шкайсь касфтсь Ионань вельхксса касыкс, улель эшкскя прянц вельхксса и туль седистонза кяжсь. Иона пяк кенярдсть тя касыксти.



7 Но омбоце шиня, валдашкодомшовор, Шкайсь кошардозе суксть поремс касыксть, и сон коськсь.
8 Мзярда лиссь шись, Шкайсь кучсь шиньстяма ширде пси варма, и шись кармась сяшкава пидемонза Ионань прянц, нльне сон маштсь вийда. Эста Иона вешсь эстейнза кулома, сон мярьгсь: «Тейне сяда пара куломс, а аф эрямс».



9 Но Шкайсь мярьгсь Ионанди: «Азк, тонь ули туфталце кяжиямс тя касыксть инкса?» Сон мярьгсь: «Ули, мянь куломшка».
10 Эста Азорсь мярьгсь: «Тон пичедят касыксть инкса, конань перьфке ашеть шара и конань ашить касфне. Сон фкя веста кассь и фкя веста юмась.
11 Ина кода Тейне аф ужяльдемс Ниневиять, оцюдонга оцю ошть, конань эса эряй сяда комсь тёжяньда лама ломань, конат аф содасазь, коса види кядсь и коса кержись, и пяк лама жуватада?»







МАТФЕЕНЬ КОРЯС ЕВАНГЕЛИЯ


Глава 1

Иисусонь шачема юромоц

(Лук. 3:23-38)

1 Тя Иисус Христость шачема юромоц, кона ушеды Давид атянь-атянц и сянь атянь-атянц Авраамонь эзда.


2 Авраам ульсь алякс Исааконди; Исаак – Иаковонди; Иаков ульсь алякс Иудати и сонь брадонзонды;
3 Иудань и Фамарень эзда шачсть Фарес и Зара; Фарес ульсь алякс Есромонди; Есром ульсь алякс Арамонди;
4 Арам ульсь алякс Аминадавонди; Аминадав – Наассононди; Наассон – Салмононди;
5 Салмононь и Рахавонь эзда шачсь Вооз; Воозонь и Руфень эзда шачсь Овид; Овид ульсь алякс Иессеенди;
6 Иессей ульсь алякс Давид оцязорти.


Давид оцязорсь ульсь алякс Соломононди, конань тядяц инголи ульсь Уриянди рьвакс;
7 Соломон ульсь алякс Ровоамонди; Ровоам – Авиянди; Авия – Асанди;
8 Аса ульсь алякс Иосафатонди, Иосафат – Иорамонди; Иорам – Озиянди;
9 Озия ульсь алякс Иоафамонди; Иоафам – Ахазонди; Ахаз – Езекиянди;
10 Езекия ульсь алякс Манассиянди; Манассия – Амононди; Амон – Иосиянди;
11 Иосия ульсь алякс Иоакимонди, Иоаким – Иехониянди и сонь брадонзонды, Израилень ломаттнень Вавилону эряма ётафтомдост инголе*а.


12 Вавилону ётафтомдост меле, Иехония арась алякс Салафиилонди; Салафиил – Зоровавеленди;
13 Зоровавель арась алякс Авиудонди; Авиуд – Елиякимонди; Елияким – Азоронди;
14 Азор – Садоконди; Садок – Ахимонди; Ахим – Елиудонди;
15 Елиуд – Елеазаронди; Елеазар – Матфанонди; Матфан – Иаковонди;
16 Иаков – Иосифонди, Мариянь мирденцты. Мария шачфтозе Иисусонь, конань кармасть лемнемонза Христоскс*б.


17 Тяфта Авраамонь эзда Давидонди молемс кемнилие юром; и Давидонь эзда Вавилону эряма ётафтомдост инголе кемнилие юром; и Вавилону ётафтомдост меле Христости молемс стане жа кемнилие юром.

Иисус Христость шачемац

(Лук. 2:1-7)

18 Иисус Христоссь шачсь тяфта: Сонь тядяц, Мария, ладяфоль Иосифонди, аньцек синь рьвяямдост инголе Мария пекиель ни Иняру Ваймопожфть*в эзда.
19 Иосиф, сонь мирдец, ульсь видексшинь*г ломань и сонь ашель мялец лихтемс Мариянь визьксонц лангти, сяс ёразе салава коламс синь ладямаснон.


20 Мзярда Иосиф арьсезевсь тянь колга, онозонза эвондась Азорть*д ангелоц и мярьгсь: «Иосиф, Давидонь юромста цёра! Тят пеле сявомс рьвакс Мариянь; шабась, конань сон каннесы, Иняру Ваймопожфть эзда.
21 Мария шачфты Цёра и путат Тейнза лем: Иисус*е; сяс мес Сон идесыне Эсь ломанензон пежеснон*ж эзда».


22 Сембось тя лиссь, сяс мес эрявсь пяшкодевомс Азорть валонцты, конань Сон азозе пророкть вельде:
23 
«Аляса апак токак стирсь*з пекияй и шачфты Цёра,

и путыхть Тейнза лем Еммануил»*и,

кона шарьхкодеви: «Шкайсь мархтонк».




24 Мзярда Иосиф сргозсь, сон тись стане, кода мярьгсь тейнза Шкаень кучф ангелсь, сявозе Мариянь рьвакс
25 и ашезе сода сонь кода рьвянь, мзярс Мария ашезе шачфта Цёранц, конанди Иосиф путсь лем Иисус.




*а1:11 Христость шачемда инголе 586 кизоня Вавилон масторсь сяськозе Иерусалимть, и еврейхне ульсть ётафтфт полонц (пленц) Вавилону.

*б1:16 «Христос» валсь сявф греконь кяльста и сонь фкя смузец евреень «Мессия» валть мархта, конань смузец «ватьф». Еврейхне ваденкшнезь вайса ся ломанть прянц, кона кочксевсь озксвятикс, оцязоркс али прорококс, и тянь вельде синь няфнезь: тя ломанць кочкаф Шкайти оцю тевонь тиема. Иисусонь лемнесазь Христоскс, али Мессиякс, сяс мес Сон кочкафоль тиемс Шкайть сембодонга оцю тевонц: идемс Сонь ломаньтналонц пежеснон эзда и тянь вельде пяшкодемс Шкаень надияфтоматнень.

*в1:18 Иняру Ваймопожф – Святой Дух; ваймопожф – дух

*г1:19 видексшинь – праведный

*д1:20 Азорсь – Господь

*е1:21 Иисус лемсь евреень кяльса кайги кода «Иошуа», конань смузец: «Шкайсь идесамазь». Грекокс тя лемсь кайги «Иесус».

*ж1:21 пеже – грех

*з1:23 аляса апак токак стирь – девственница

*и1:23 Исаия 7:14





МАТФЕЕНЬ КОРЯС ЕВАНГЕЛИЯ
Глава 2

Смузюфне састь шинь стяма ширде сюконямс Иисусти


1 Иисус шачсь Иудеянь Вифлеем ошса ся пингть, мзярда оцязоркс ульсь Ирод. Сонь шачемдонза меле Иерусалиму шинь стяма ширде састь смузюфт*а и кизефнихть:
2 «Коса аф кунара шачф евреень Оцязорсь? Минь няеськ менельса Сонь лиси тяштенц и саме Тейнза сюконяма».
3 Ирод оцязорсь кулезе тянь, эводсь, и сонь мархтонза эводсь сембе Иерусалимсь.
4 Ирод кочказень сембе озксвятиень оцюнятнень*б, койти тонафтыхнень*в и кизефтезень синь, коса шачемаль Христости.
5 Синь мярьгсть тейнза: «Иудеяса, Вифлеем ошса, сяс мес тяфта сёрматф пророкть вельде:
6 
"Тон, Иудань масторонь Вифлеем,

ёфси аф мекольцесят Иудань лия ошнень коряс;

сяс мес тонь эздот лиси Вяти, кона ули Ваныкс

Монь ломаньтналозти*г, Израильти"*д».




7 Эста Ирод салава тердезень смузюфнень и содазе кядьстост, кодама пингста эвондась тяштсь.
8 Тяда меле кучезень синь Вифлеем ошу, мярьгсь: «Арда, лацкас содасть Иднять колга и, мзярда мусасть, азость тейне, сяс мес монга ёран молемс сюконяма Тейнза».
9 Смузюфне кулхцондозь оцязорть и тусть. Ся тяштсь, конань лисеманц синь няезь шинь стяма ширеса, шашнесь менельге инголест. Мзярда тяштсь пачкодсь Иднять ащема вастонц вельхксс, лоткась.
10 Тяштть няемстонза синь кенярдсть оцюдонга оцю кенярдемаса.
11 Куду сувамста няезь Иднять Мария тядянц мархта, прасть плманжа лангс и сюконясть Идняти. Сяльде таргазь козяшиснон и казсть Тейнза казнет: зрнят, ладан, смирна*е.
12 Онцтост смузюфне Шкайть эзда кулезь: тейст аф эряви мрдамс меки Иродонди, сяс синь тусть эсь масторозост лия киге.

Египету ворьгодемась


13 Смузюфнень тумдост меле Азорть ангелоц эвондась Иосифонь онц и корхтай: «Стяк, сявк Иднять и Сонь тядянц, ворьготть Египету и ащек тоса, мзярс аф пачфтян куля, сяс мес Ирод ёрай вешемс Идть и шавомс Сонь».


14 Иосиф стясь, сявозе Иднять тядянц мархта, и веть тусь Египету.
15 Тоса сон эрясь Иродонь куломозонза. Тяфта пяшкодевсть Азорть валонза, конатнень Сон азозень пророкть вельде: «Египетста Мон тердине Эсь Цёразень»*ж.

Вифлеемса шабатнень шавондомасна


16 Мзярда Ирод шарьхкодсь: смузюфне васькафтозь, сон аф азовомшка кяжиясь и мярьгсь шавомс Вифлеем ошса и перьфканза аймакова*з сембе цёрашабатнень, кафта кизонястотнень и сяда ёмлатнень; шачфнень ся пингста, конань сон содазе смузюфнень кядьста.
17 Тяфта тиевсь ся, мезе азфоль Иеремия пророкть вельде:
18 
«Авардема маряви Рамса, ольксема и явсема;

Рахиль аварди шабанзон инкса и коданга аф лоткафтови,

сяс мес синь ашет шиса»*и.


Назарету мрдамась


19 Иродонь куломдонза меле Иосифонди Египетса онозонза эвондась Азорть ангелоц
20 и мярьгсь: «Стяк, сявк Иднять тядянц мархта и мрдак Израиль мастору, сяс мес кулость сят, кит ёразь шавомс Иднять».


21 Иосиф стясь, сявозе Идть тядянц мархта и тусь Израиль мастору.
22 Но мзярда сон марязе: Иудеяса Иродонь вастс оцязорондай сонь цёрац – Архелай, сон пелезевсь тоза молемс. Иосиф онцтонза кулезе Шкайть кошардоманц и тусь Галилеяв.
23 Сон сась тоза и лоткась эряма ошс, конань лемоцоль Назарет. Тяфта тиевсь ся, мезе азфоль пророкнень вельде: Назаретонь эряйкс Сонь кармайхть лемнемонза.




*а2:1 смузюфт – мудрецы, волхвы

*б2:4 озксвятиень оцюня – первосвященник

*в2:4 койти тонафты – книжник, законник

*г2:6 ломаньтнал – народ, нация

*д2:6 Михей 5:2

*е2:11 смирна – касыксонь танцти шине смола, конань эзда тиендсть надобьят-месть

*ж2:15 Осия 11:1

*з2:16 аймак – местность, район, предместье

*и2:18 Иеремия 31:15





МАТФЕЕНЬ КОРЯС ЕВАНГЕЛИЯ
Глава 3

Иоанн Кстиндайсь аноклай ки Азорти

(Марк 1:1-8; Лук. 3:1-9; 15-17; Иоанн 1:19-28)

1 Ся шитнень сась Иоанн Кстиндайсь и пачфнесь куля Иудеянь шавмодаса*а:
2 «Шарфтода Шкайти, сяс мес маладсь Менелень Оцязорксшись*б».
3 Иоанн ульсь ся, конань колга корхтась Исаия пророксь:

«Серьгядить вайгялец кайги шавмодаса:

"Аноклада Азорти ки,

видептесть Тейнза китнень-яттнень"»*в.




4 Иоаннонь щамоц ульсь ишимонь*г понаста, перьфксоц карксафоль шнань карксса. Ярхцамбялькс тейнза ульсть паксянь циледихне и вирень медсь.
5 Тейнза сашендсь пяк лама ломань Иерусалимста, сембе Иудеяста и Иордан ляйть перьфста.
6 Сон кстиндакшнезень ломаттнень Иордан ляйса, мзярда синь виденцякшнесть эсь пежесост.


7 Сон ваны: кстиндама сашенды лама фарисейда*д и саддукейда*е, и мярьгсь тейст: «Пупай куень лефкст! Кие тонафтодязь тинь ворьгодемс Шкайть сай пингонь судонц эзда?
8 Эсь тевсонт няфтесть Шкайти шарфтомантень,
9 и тяда арьсе идемс прянтень валса: "Минь аляньке – Авраам". Корхтан тейнть: Шкайсь машты тиемс ня кефнень эзда Авраамонди итть.
10 Узерсь ащи ни шуфттнень юрснон ваксса: эрь шуфтть, кона аф канды цебярь имошт*ж, керсазь и ёрдасазь толти.


11 Мон кстиндатядязь тинь ведьса Шкайти шарфтомантень няфтеманкса, но мельган Молись мондедон вии. Мон аф кондястян кандомс Сонь сандалиянцка. Сон кармай кстиндамонт тинь Иняру Ваймопожфса и толса.
12 Сонь кядьсонза каймоц, и Сон понжафтсы сёроть тинголангса*з. Тозерть кочкасы утому*и, а ювть*к плхтасы аф мадонды толса».

Иисусонь кстиндамац

(Марк 1:9-11; Лук. 3:21,22)

13 Эста Иисус сась Галилеяста Иорданть трвас Иоаннонь кядьста прянц кстиндафтома.
14 Иоанн тяряфнесь лоткафтомс Сонь и мярьгсь: «Тя Тейть эряволь монь кстиндамс, а Тон сать тейне?»
15 Но Иисус каршезонза мярьгсь: «Катк тяни ули тяфта; тейнек эряви тиемс ся, мезе ёрай эздонк Шкайсь». Эста Иоанн тяфта и тись.


16 Кстиндамда меле Иисус эстокиге лиссь ведьста, и панжевсь Тейнза менельсь, и няезе Шкаень Ваймопожфть, кона гуляня лаца валгсь Сонь лангозонза.
17 И менельста кулевсь вайгяль: «Тя Монь кельгома Цёразе, Монь кенярдема вастозе».




*а3:1 шавмода – пустыня

*б3:2 Менелень Оцязорксши – Небесное Царство

*в3:3 Исаия 40:3

*г3:4 ишим – верблюд

*д3:7 фарисей – тонафнеф еврей, кона кемоста ащесь Моисеень коенц ванфтоманц-кирдеманц инкса

*е3:7 саддукей – озксвятиень оцюнять юромста еврей, кона ашезь кема аф ваймопожфненди, аф ангелхненди, аф кулофста вельмамати

*ж3:10 имож – плод

*з3:12 тинге – гумно

*и3:12 утом – амбар

*к3:12 юв – шелуха от колосьев





МАТФЕЕНЬ КОРЯС ЕВАНГЕЛИЯ
Глава 4

Идемэвозсь тяряфнесы сувафтомс Иисусонь пежес

(Марк 1:12,13; Лук. 4:1-13)

1 Тяда меле Ваймопожфсь вятезе Иисусонь шавмодав вага мезенди: тоса идемэвозсь*а тяряфнезе сувафтомс Сонь пежес.
2 Нильгемонь ши и нильгемонь ве ащесь Иисус апак ярхцак и пяк вачсь пекоц.
3 Маладсь Тейнза варчсись*б и мярьгсь: «Кда Тон Шкаень Цёрат, мярьк ня кефненди арамс кшикс».
4 Но Иисус каршезонза мярьгсь: «Сёрматф:

"Аф аньцек кшить вельде эряй ломанць,

а эрь валть вельде, кона лиси Шкайть кургста"*в».




5 Тяда меле идемэвозсь вятезе Сонь иняру ошу и стяфтозе Шкаень кудть*г пряс,
6 и корхтай Тейнза: «Кда Тон Шкаень Цёрат, ёрдак пря алу, вдь сёрматф:

"Шкайсь кошардсыне ангелонзон ванфтомс тонь,

и кядьсост канттядязь тонь,

афоль пупорда тонь пильгце кев лангс"*д».




7 Иисус мярьгсь тейнза: «Тоса тяфтавок сёрматф: "Тяк варчсе*е Азорть, Тонь Шкайцень виенц"».


8 Эста тага идемэвозсь сявондьсы Иисусть серидонга сери панда пряс, няфнесыне Тейнза модалангонь сембе масторхнень и синь мазышиснон-козяшиснон,
9 и корхтай Тейнза: «Сембонь тянь максса Тейть, кда праят пильгозон и сюконят тейне».
10 Иисус каршезонза мярьгсь: «Аертт эздон, Сатана; вдь сёрматф:

"Азорти, эсь Шкайцти сюконякшнек

и аньцек Тейнза покотть"*Ж».




11 Эста идемэвозсь кадозе Иисусонь, и вов, ангелхне састь и кармасть лездома Тейнза.

Иисус ушедозе Эсь покодеманц Галилеяса

(Марк 1:14,15; Лук. 4:14,15)

12 Мзярда Иисус марязе: Иоанн Кстиндайсь пякстамгудса, Сон мрдась меки Галилеяв.
13 Кадозе Назаретть и кармась эряма Капернаум ошса, кона ащи Галилеянь эрьхкть трваса Завулон и Неффалим масторса.
14 Тяфта лиссь, сяс мес эрявсь пяшкодемс Исаия пророкть вельде азф валхнень:
15 
«Завулон масторсь и Неффалим масторсь,

конат ащихть оцюведти вяти кить лангса,

Иорданть фтала,

лия ломаньтналонь*з Галилеясь –

16 шобдашиса эряй ломаттне,

няйсть оцю валда,

и куломань цильфса эряйхнень

валдоптозень валдсь»*и.




17 Эстоньбере Иисус ушедсь кулянь пачфнема: «Шарфтода Шкайти, Менелень Оцязорксшись маласа».

Иисус тердьсыне васенце тонафнихнень

(Марк 1:16-20; Лук. 5:1-11)

18 Галилеянь эрьхкть трвава ётамста Иисус няйсь кафта братт, Симононь, конань лемнезь Пёторкс, и сонь брадонц, Андреень. Синь ульсть калонь кунцихть и ёрязь эрьхкти калонь кундаматнень.
19 Иисус мярьгсь тейст: «Моледа мельган, и Мон тихтядязь тинь ломанень кунцикс».
20 Синь эстокиге кадозь калонь кундаматнень и тусть мельганза.


21 Иисус тусь тоста сяда тов и няйсь лия кафта братт, Иаковонь и сонь Иоанн брадонц, Зеведеень цёранзон. Синь венчса аляснон мархта петнезь калонь кундамаснон. Иисус синьге тердезень.
22 Сятка кадозь венчть, аляснон и эстокиге тусть Сонь мельганза.

Иисус пчкафнесыне сярядихнень

(Лук. 6:17-19)

23 Иисус якась сембе Галилеява, тонафтсь синагогава, пачфнесь Пара куля*к Шкаень Оцязорксшить колга и пчкафнезень ломаттнень эрь кодама урмада и сярятьфта.
24 Иисусонь колга кулясь срадсь марнек Сириять келес; и вятнезь Тейнза сембе сярядихнень и эрь кодама урмаса маятайхнень, кяжи ваймопожфса колафнень, эсь урмаса*л сярядихнень, параличса колафнень, и Сон пчкафнезень синь.
25 Иисусонь мельге мольсь пяк лама ломаньда Галилеяста, Кемонь Ошень аймакста, Иерусалимста, Иудеяста и Иорданть омбокста.




*а4:1 идемэвозь – дьявол

*б4:3 варчси – тяса: искуситель

*в4:4 5 Моисея 8:3

*г4:5 Шкаень куд – храм

*д4:6 Псалтирь 90:11-12

*е4:7 варчсемс – тяса: искушать

*ж4:10 5 Моисея 6:13

*з4:15 лия ломаньтналонь – языческая

*и4:15-16 Исаия 9:1-2

*к4:23 Пара куля – Евангелие

*л4:24 эсь урма – эпилепсия





МАТФЕЕНЬ КОРЯС ЕВАНГЕЛИЯ
Глава 5

Кие павазу?

(Лук. 6:20-23)

1 Лама ломанень няемста, Иисус куцсь панда пряс. Сон озась, и Тейнза маладсть тонафниенза.
2 Иисус кармась тонафтомост:
3 
«Павазуфт Азорть инголе ашу ваймотне,

сяс мес синне Менелень Оцязорксшись.

4 Павазуфт ризнайхне,

сяс мес Шкайсь синь кеняртьфтсыне.

5 Павазуфт сятяв*а ваймотне,

сяс мес синне ули масторлангсь.

6 Павазуфт сят, конат сембе вийса вешендьсазь Шкайть мяленц пяшкодеманц,

сяс мес Шкайсь пяшкодьсыне синь вешфксснон.

7 Павазуфт ломанень кельгозь ужяльдихне,

сяс мес синь улихть кельгозь ужяльтьфт.

8 Павазуфт сят, кинь аруфт седисна,

сяс мес синь няйсазь Шкайть.

9 Павазуфт ломаттнень ёткса ладямань тиихне,

сяс мес Шкайсь лемдьсыне синь Эстейнза шабакс.

10 Павазуфт сят, кинь эса панцихть Шкайть мяленц коряс эряманкса,

сяс мес синне Менелень Оцязорксшись.




11 Павазуфтада тинь, мзярда тинь сялттядязь и панцетядязь, валонттядязь рдазса Монь инксон.
12 Кеняртькшнеда и пеедеда, сяс мес менельса эсонт учи оцю казне. Тяфта панцезь пророкненьге, конат эрясть тиндедонт инголи».

Салсь и валдсь

(Марк 9:50; Лук. 11:33, 14:34,35)

13 «Тинь – модать салоц. Кда салсь юмафтсы таньфонц, кода тисак сонь меки салукс? Сон козовок ни аф кондясти, лядонды аньцек ёрдамс ломанень пильгалу.


14 Тинь – масторлангса валдсь. Панда пряса ащи ошсь аф кяшеви ломанень сельмода.
15 Мзярда крьвяснесазь штатолть, сонь аф кяшендьсазь кядьгоня алу, а путнесазь штатолонь кирдемас – и сон кудса сембонди валдопты.
16 Тянь лаца катк тиньге валдонте валдопты ломаттненди, катк синь няйсазь тинь пара тевонтень и шнакшнесазь Алянтень, кона менельса».

Христос сась пяшкодемс койть


17 «Тяда арьсе, бта Мон сань койть али пророкнень сёрматфснон колама; аф коламост сань, а пяшкодемост.
18 Видеста корхтан тейнть: мзярс менельсь и модась аф юмайхть, фкявок буквась и фкявок китькскясь койста аф юмай, мзярс сон педа-пес аф пяшкодеви.
19 Ся, кие коласы ня кошардомвалхнень эзда хуш инь ёмлать и тянди тонафтсыне лиятнень, ся лувови инь ёмлакс Менелень Оцязорксшиса, а кие пяшкодьсыне кошардомвалхнень и тонафтсыне тянди лиятнень, ся ули Менелень Оцязорксшиса пяк оцюкс.
20 Корхтан тейнть, кда тинь аф пяшкодьсасть Шкайть мяленц сяда лац фарисейхнень и койти тонафтыхнень коряс, эста тинь аф сувафтада Менелень Оцязорксшити».

Кяжть колга


21 «Тинь кулесть, мезе азфоль атянь-атяньконди: "Тят шавонда; кие шави, ся ули судендаф".
22 А Мон корхтан тейнть: эрсь, кие туфталфтома кяжиякшни кемай ялганц*б лангс, ся ули судендаф; кие мярьги кемай ялганц лангс: "Шава пря", ся судендави Оцю пуромксса*в; а кие мярьги: "Ёньфтома", ся пови адонь толти.


23 Сяс, кда тон кандат казне Шкайти и алтарть ваксса лятфтасак: лангозт кирди кяж тонь кемай ялгаце,
24 эста катк казнецень алтарть ваксс и архт, васенда мирендак кемай ялгацень мархта, и аньцек тяда меле мрдак и макск казнецень Шкайти.


25 Кда кивок судендай мархтот и вяти эсот судс, ладяк мархтонза ки кувалма, афток лангозт молись вяттянза судьяти, а судьясь макстанза пякстафнень ваныснонды, и тонь ёрдатядязь пякстамгудс.
26 Видеста корхтан тейть: тоста аф лисят, мзярс аф пандсак сембе шумоцень трёшниконьбес».

Полань полафтомать и явомать колга


27 «Тинь кулесть, мезе азфоль: "Тяк полафне полацень*г".
28 А Мон корхтан тейнть: ся, кие ваны авать лангс и ёрай удомс мархтонза, ся седисонза полафтозе ни рьванц.
29 Кда види сельмоце вяттянза пежес, таргак сонь и ёрдак; тейть сяда пара ули, кда юмай ронгцень пяльксоц, а аф сембе ронгце ули ёрдаф аду.
30 И кда види кядце вяттянза пежес, керк сонь и ёрдак; тейть сяда пара ули, кда юмай ронгцень пяльксоц, а аф сембе ронгце ули ёрдаф аду.


31 Нинге азфоль: "Кда кие яви рьванц мархта, катк максы тейнза явомать колга кагод".
32 А мон корхтан тейнть: кие яви рьванц мархта аф полань полафтоманкса, а лия кодамовок туфталонкса, ся мирдсь вятьсы катф рьванц полань полафтомати, и кие рьвяяй явф авань лангс, ся – полань полафты*д».

Варамать колга


33 «Нинге тинь кулесть, мезе азфоль атянь-атяньконди: "Тяк колсе варамацень*е. Тик семботь, мезе надияфнеть Шкайти".
34 А Мон корхтан тейнть: ёфси тят вара*ж – аф менельса, сяс мес сон Шкайть азорондама вастоц;
35 аф модаса, сяс мес Шкайти сон пильгонь путома васта; аф Иерусалимть лемса, сяс мес сон инь оцю Оцязорть ошец;
36 эсь лемсотка тят вара, сяс мес эстейть аф тиеви фкявок шяярня аф акшекс, аф равжекс.
37 Кда мяленте мярьгомс "тяфта", мярьгода – "тяфта", кда мяленте мярьгомс "аф", мярьгода – "аф". А мезе лия тянди поладови – ся Кальдявть эзда».

Кяжень пандомать колга

(Лук. 6:29,30)

38 «Тинь кулесть, мезе азфоль: "Сельмонкса – сельме, пеенкса – пей".
39 А Мон корхтан: кяж кяжса тят панда. Кда кивок лкштаттянза види щёка ланга, ладяк лкштадемс кержитьке.
40 Ёрандяряй кивок суд вельде сявомс тонь панарцень, макск тейнза вярде щамценьге.
41 И кда кивок кошарттанза тонь ётамс мархтонза вайгяльбе, ётак кафта.
42 Кядьстот анайти – макст, и тят шарфне сянь эзда, кие ёрай сявомс кядьстот пандомда».

Душманонди кельгомать колга

(Лук. 6:27-36)

43 «Тинь кулесть, мезе азфоль: "Кельк маластоцень и тяк кельге душманцень*з".
44 А Мон корхтан тейнть: кельгость душманонтень, бславакшнесть сюдыентень, тиендеда цебярь аф кельгиентенди и озондода сялдыентень инкса и сятнень инкса, кие панци эсонт.
45 Аньцек эста ульхтяда шабакс Менелень Алянтенди, сяс мес Сон шити мярьгонди лисендемс кальдяфнень и цебярьхнень вельхксс, кучси пизем видексшинь ломаттнень лангс и пежуфнень лангс.
46 Кда карматада кельгомост аньцек сятнень, кит тинь кельктядязь, эста мезенкса тинь казендемс? Тяфта вдь тиендихть каяфксонь*и кочкайхневок!
47 И кда тинь шумбрандатада аньцек эсь кемай ялгантень мархта, мезе ни пяк тяфтама тиенттяда? Тяфта вдь тиендихть сятка, кит афкуксонь*к Шкайти аф кемайхть*л!
48 Сяс, уледа сембе ширде цебярькс, кода сембе ширде цебярь тинь Менелень Алянте».




*а5:5 сятяв – кроткий, смиренный

*б5:22 кемай ялга – брат или сестра по вере во Христа

*в5:22 Оцю пуромкс – синедрион; еврейхнень вятиснон пуромкссна, кона ётафнесь судендамань тефтка

*г5:27 полафнемс пола – прелюбодействовать, изменять супругу/супруге

*д5:32 полань полафты – мирдсь, кона полафни эсь рьванцты; рьвясь, кона полафни эсь мирденцты

*е5:33 варама – клятва

*ж5:34 варамс – дать клятву, уверить

*з5:43 душман – враг

*и5:46 каяфкс – пошлина, налог

*к5:47 афкуксонь – настоящий, действительный

*л5:47 кемамс – верить





МАТФЕЕНЬ КОРЯС ЕВАНГЕЛИЯ
Глава 6

Ашувонди лездомась

(Лук. 11:2-4)

1 «Ваность, тясть лихне эсь цебярь тевонтень ломаттнень сельмоснон инголи, афток тейнть аф максови казне Менелень Алянтень эзда.


2 Мзярда тон максат ашувонди, тят азонда тянь колга сембонди, кода тиендихть шамафксонь каннихне*а синагогаса и ульцяса пряснон шнафтоманкса. Видеста корхтан тейнть: синь ни сявозь эсь казнеснон.
3 Мзярда максат ашувонди, катк кержи кядце аф содасы, мезе тии видись,
4 эста ашувонди максомацень кивок аф няйсы. И тонь Аляце, кона няйсы сянь, мезе тиеви салава, кастянза тонь».

Иисус тонафты озондома


5 «И мзярда озонттада, тяда уле, кода шамафксонь каннихне. Синь кельгсазь синагогаса и ошть ульцянзон ужева озондомс, няелезь синь ломаттне. Видеста корхтан тейнть: синь ни сявозь эсь казнеснон.
6 Но тон, мзярда озондат, сувак эсь кудозт и пякстак кенкшть, озонтт Аляцти, кона мархтот тя салавань вастса; и эста Аляце, кона няйсы сянь, мезе тиеви салава, кастянза тонь.


7 А озондомста тяда корхта пяк лама, кода афкуксонь Шкайти аф кемайхне. Синь арьсихть: кда сяда лама озондомасост валда, эста сяда лац марясыне Шкайсь.
8 Тяда уле синь лацост. Сяс мес Алянте кядьстонза анамда инголькиге содасы ни, мезе тейнть эряви.
9 Озондода тяфта:

Аляньке, кона менельса!

Катк лувови инярукс Тонь лемце.

10 Катк сай Тонь Оцязорксшице;

катк ули Тонь мяльцень коряс

модалангсовок, кода менельса;

11 эрь шинь кшиньконь макск тейнек тячиенди,

12 нолдайть тейнек минь пеженьконь,

кода миньге нолясаськ тейнек шумуяфненди.

13 Тямасть вятфне варчсемас*б,

но Кальдявть эзда идемасть.

Вдь Тоннет – Оцязорксшись, вийсь и иневалдсь*в пефтома пингс.

Аминь.




14 Кда тинь карматада нолямост ломаттненди синь пежеснон, эста Менелень Алянтевок тейнть нолдасыне тинь пежентень.
15 А кда аф карматада нолямост ломаттненди синь пежеснон, эста Алянтевок тейнть аф нолдасыне тинь пежентень».

Постонь кирдемать колга


16 «Мзярда кирттяда пост, тяда уле сюнерьготфокс, кода шамафксонь каннихне. Синь якайхть сюнерьготфста, сяс мес ёрайхть няфтемс: кирдихть пост. Видеста корхтан тейнть: синь ни сявозь эсь казнеснон.
17 А тон, мзярда кирдят пост, штак шамацень и сеендить шяярьхнень,
18 тяфта ломаттне аф няйсазь тонь постонь кирдемацень, но няйсы Аляце, кона ащи мархтот салавашиса. Эста Аляце, кона няйсы сянь, мезе тиеви салава, кастянза тонь».

Кочкада козяши менельса

(Лук. 11:34-36, 12:33,34, 16:13)

19 «Тяда кочка эстейнть козяши масторлангса, коса ки мелавсь*г и шямонць сивсазь сонь, коса салайхне сувайхть куду и саласазь.
20 Кочкада эстейнть козяши менельса, коса аф ки мелавсь, аф шямонць аф сивсазь сонь, и коса салайхне аф сувайхть и аф саласазь;
21 сяс мес коса козяшинте, тоса ули седиентевок.


22 Сельмось – валдоптома ронгти. Кда сельмоце шумбра, эста сембе ронгцевок ули пяшксе валдта;
23 но кда сельмоце аф шумбра, эста сембе ронгце ули шобдаса. Тяфта, кда валдсь, кона эсот – шобдаши, эста конашкава шобда ули шобдашись!


24 Кивок фкя и сяка пингть аф покодеви кафта азоронди: эздост фкять кармай аф няемонза, а омбоцеть кельгомонза; али фкять мяленц кармай ванома, а омбоцеть мезькска аф лувсы. Аш кода фкя и сяка пингть покодемс и Шкайти, и козяшити».

Пичедемать колга

(Лук. 12:22-34)

25 «Сяс корхтан тейнть: тяда пичеде эряфонтень инкса: мезьда ярхцамс и симомс; али ронгонтень инкса: мезьса щамс. Эряфсь сяда питни ярхцамбяльть коряс, а ронгсь – щамда питни.
26 Варжакстода нармоттнень лангс: синь аф видихть, аф нуйхть, аф кайсихть сёра утомс; а Менелень Алянте андсыне синь. Дяряй тинь аф сяда питнихтяда нармоттнень коряс?
27 Ина кие эздонт, пичедезь, машты кувалгафтомс эряфонц хуш фкя частонди?


28 И мезенди пичедемс щамонкса? Ванода, кода касыхть паксянь панчфне: аф покайхть, аф кодайхть;
29 но корхтан тейнть: Соломон оцязорське эсь козяшисонза ашезь щакшне стане, кода эздост эрь панчфкясь.
30 Кда Шкайсь тяфта щасы паксянь тишеть, кона тячи касы, а ванды ули ёрдаф пянакудс, эста кали сядонга аф щатядязь тинь? Вай, конашкава ёмла тинь кемаманте*д!


31 Сяс тяда пичеде и тяда корхта: "Мезьда ярхцамс?" али "Мезьда симомс?" али "Мезе щамс?"
32 Тя афкуксонь Шкайти аф кемайхнень оцю пичефкссна. Тинь Менелень Алянте содасы: тейнть тя сембось эряви.
33 Васендакиге вешендесть Шкайть Оцязорксшинц и Сонь видексшинц*е, и эста сембоське тя максови тейнть.
34 Тяфта, тяда пичеде вандыень шить инкса, вандысь эсь инксонза пичеди. Эрь шить сонцень пичефксонза».




*а6:2 шамафксонь канни ломань – лицемер, ханжа

*б6:13 варчсема – тяса: искушение

*в6:13 иневалда – слава

*г6:19 ки мелав – моль; пори сукс

*д6:30 кемама – вера

*е6:33 видексши – праведность



МАТФЕЕНЬ КОРЯС ЕВАНГЕЛИЯ
Глава 7

Судендамать колга

(Лук. 6:37-42)

1 «Тяда суденда, эста тиньге аф ульхтяда судендафт;
2 сяс мес кодама судса судендатада, Шкайсь стама судса тиньге судендатядязь. И кодама унксса ункстатада, стама унксса тиньге ункстатядязь.
3 Кода тон няйсак сардть кемай ялгацень сельмоса, но аф няйсак шочкть эсь сельмосот?
4 Кода тон мярьговат кемай ялгацти: "Макск, таргаса сардть сельмостот", мзярда тоньцень сельмосот шочка?
5 Шамафксонь канни! Васенда таргак шочкть эсь сельмостот, и эста няйсак, кода таргамс ялгацень сельмоста сардть.


6 Тяда макссе пинетненди мезевок иняру – синь комотихть лангозонт и сязенттядязь. Тяда ёря тувотнень инголи питни ожнат – синь тапсесазь ожнатнень пильгалост».

Анада, вешеда, чакада

(Лук. 11:9-13)

7 «Анада, и тейнть максови; вешендеда, и мутада; чакада, и тейнть панжеви.
8 Эрь анайти максови, вешендись муй и чакайти панчсазь.
9 Кие эздонт эсь цёранцты максы кев, кда сон анай кядьстонт кши?
10 И анандяряй кал, максы тейнза куй?
11 Кда тинь, кяжи ломатть, машттада шабантенди паронь максома, эста сядонга Менелень Алянте максы парот сятненди, кит анайхть Сонь кядьстонза.


12 Тяфта, сембоса тиендеда ломаттнень мархта стане, кода мяленте синь тиендельхть мархтонт. Тяса койть и пророкнень тонафтомаснон смузьсна».

Тяйня ортась

(Лук. 13:24)

13 «Сувседа тяйня ортава, сяс мес кели ортась и оцю кись вятихть аду, и ламотне молихть эзгаст;
14 а тяйня ортась и тяйня кись вятихть эряфти, и аф ламотне мушендсазь тя кить».

Шуфтсь содави иможензон коряс

(Лук. 6:43,44, 13:25-27)

15 «Пеледа прорококс прянь тиендида, конат сашендыхть тейнть учань кедьса, а потмоваст синь – пяляз врьгаст.
16 Тевснон коряс содавихть синь. Дяряй кочксихть сялги тишеста виноград али кумбаравста инжир?
17 Цебярь шуфтсь максы цебярь имошт, а кальдяв шуфтсь – кальдяфт.
18 Цебярь шуфтть лангса аф эрсихть кальдяв имошт, а кальдяв шуфтть лангса – цебярьхть.
19 Эрь шуфтть, кона аф максси цебярь имошт, керсесазь и ёрясазь толс.
20 Сяс иможснон коряс содасасть синь.


21 Аф эрсь, кона корхтай Тейне: "Азор! Азор!", пови Менелень Оцязорксшити, а ся, кона пяшкотькшнесы Менелень Алязень мяленц.
22 Ся шиня ламотне мярьгихть Тейне: "Азор! Азор! Дяряй аф Тонь лемсот минь пророчендаме? Аф Тонь лемсот панцеськ кяжи ваймопожфнень ломаттнень эзда? Аф Тонь лемсот тиендеме лама лия вии тевда?"
23 И эста азса тейст: "Мон мзярдовок тинь ашедязь сода; ворьда маластон, коень колайхть"».

Валвеляфкс кафта кудонь путыхнень колга

(Лук. 6:47-49)

24 «Тяфта, кие кулхцондсыне Монь ня валнень и тии синь коряваст, ули ёню ломань лаца, кона путозе эсь кудонц кев лангс.
25 Тусь пизем, лиссть трвастост ляйхне, уфазевсть варматне и эрьхтсть ся кудть лангс; но сон ашезь калада, сяс мес путфоль кев лангс.


26 А кие кулхцондсыне Монь ня валнень и аф тии синь коряваст, ули ёньфтома ломань лаца, кона путозе эсь кудонц шувар лангс.
27 Тусь пизем, лиссть трвастост ляйхне, уфазевсть варматне и эрьхтсть ся кудть лангс, и сон каладсь, и марнек срадсь».


28 Мзярда Иисус аделазе корхтаманц, ломаттне дивандакшнесть Сонь тонафтоманцты,
29 сяс мес Сон тонафтозень синь аф стане, кода койти тонафтыхне и фарисейхне, а кода ломань, конань ули азорксшиц.






МАТФЕЕНЬ КОРЯС ЕВАНГЕЛИЯ
Глава 8

Иисус пчкафтсы наксафты урмаса сярядить

(Марк 1:40-45; Лук. 5:12-16)

1 Мзярда Иисус валгсь панда пряста, Сонь мельганза тусь лама ломань.
2 И вов, маладсь Тейнза наксафты урмаса*а сяряди, прась плманжа лангс и мярьгсь: «Азор! Тейть аруяфтован, улеза мяльце».
3 Иисус венептезе кяденц, токафтозе ломанти и мярьгсь: «Мялезе – аруяк». И сянь наксафты урмац эстокиге ётась.
4 Иисус корхтай тейнза: «Ватт, киндинге тянь колга тят азонда, а архт, няфтьк пряцень озксвятиенди*б и кантт Шкайти озксказне*в, конань мярьгсь кандомс Моисей, и катк сембе няйсазь пчкамацень».

Римонь сядонь оцюнять кемамац

(Лук. 7:1-10; Иоанн 4:43-54)

5 Мзярда Иисус сась Капернаум ошу, Тейнза маладсь Римонь сядонь оцюнясь*г и эняльдсь:
6 «Азор! Кудса покодиезе урмаськодсь, пильге лангска аф стякшни и кирди оцю сярятьф».
7 Иисус корхтай тейнза: «Мон саян и пчкафтса сонь».
8 Сядонь оцюнясь каршезонза мярьгсь: «Азор! Мон аф кондястян Тонь сувафтомс эсь кудботмозон; аст аньцек вал, и покодизе пчкяй.
9 Монь моньценьге лангсон улихть оцюнят, и монцьке оцюнян ушматтнень лангса. Мярьган фкяти: "Мольхть", – и сон моли; омбоцети: "Сак", – и сай; тейне покодити мярьган: "Тик сянь", – и тисы».


10 Тянь кулемста Иисус дивандась, шарфтсь мельганза моли ломаттненди и мярьгсь: «Видеста корхтан тейнть: Израильса Мон ашень васьфне тяфтама кемама.
11 Корхтан тейнть: ламотне сайхть шинь стяма и шинь валгома ширде и озайхть илань шрать ваксс Менелень Оцязорксшиса марса Авраамонь, Исааконь и Иаковонь мархта.
12 А сят, кинди аноклафоль Оцязорксшись, улихть ёрдафт тоста шобдати, коса синь кармайхть авардема и пеень мчкорфтома».
13 И Иисус мярьгсь сядонь оцюняти: «Архт куду и улеза тейть кемамацень коряс». И сянь покодиец эстокиге пчкясь.

Иисус пчкафтсы Пёторонь авозенц и лия сярядихнень

(Марк 1:29-34; Лук. 4:38-41)

14 Мзярда Иисус сась Пёторонь пяли, Сон няезе: Пёторонь авозец матфоль васту и сярядсь пси урмаса.
15 Иисус токазе авать кяденц, и пси урмась кадозе сонь. Авась стясь и кармась синь перьфкаст шарома.
16 Мзярда сась илядьсь, Иисусти вятсть кяжи ваймопожфса лама колафта. Сон валса панезень кяжи ваймопожфнень и пчкафтозень сембе сярядихнень.
17 Сяс мес эрявсь пяшкодемс Исаия пророкть вельде азфсь:

«Сон сявозень Эсь лангозонза минь урманьконь

и кандозень сярятьфоньконь»*д.


Иисусонь мельге молемать питнец

(Лук. 9:57-62)

18 Мзярда Иисус няезень перьфканза ащи ламодонга лама ломаттнень, Сон мярьгсь тонафниензонды ётамс эрьхкть омба трвас.
19 Эста койти фкя тонафтысь маладсь Иисусти и мярьгсь: «Тонафты! Мон молян мельгат, коза Тон афолеть моле».
20 Иисус корхтай тейнза: «Келаснень улихть варясна, менелень нармоттнень – пизосна, а Ломанень Цёрати аш коза путомс прянц».


21 Лия тонафниец мярьгсь Тейнза: «Азор! Нолдамак монь васенда куду алязень калмама!»
22 Но Иисус мярьгсь тейнза: «Мольхть мельган, и катк кулофне калмосесазь эсь кулофснон».

Иисус сетьмолгофтсы даволть

(Марк 4:35-41; Лук. 8:22-25)

23 Мзярда Иисус озась венчти, мархтонза озасть тонафниензовок.
24 Апак учсек кеподсь вишке варма, и ведсь тяфта комболгодсь, нльне венчсна ваякшнесь. А Иисус удось.
25 Эста тонафниенза маладсть Тейнза и стяфтозь Сонь, мярьгсть: «Азор! Идемасть минь: ваятама».
26 Иисус корхтай тейст: «Мес тинь тяшкава пельхтяда? Вай, конашкава ёмла тинь кемаманте!» Сяльде Сон стясь, кардазень вармать и ведень комболкснень, и арась пяк сетьме.
27 Ломаттне дивандасть и корхтасть: «Кие Сон тяфтамсь, нльне варматне и ведсь Сонь кулхцондсазь?»

Иисус панцы кяжи ваймопожфть ломанть потмоста

(Марк 5:1-20; Лук. 8:26-39)

28 Мзярда Иисус пачкодсь эрьхкть омба трвасонза ащи Гадарина мастору, каршезонза кевботмаронь*е калмоста лиссть кяжи ваймопожфса колаф кафта ломатть. Синь ульсть сяшкава кяжихть, нльне кивок ашезь ётнев тя киге.
29 Синь ювадсть: «Мезе Тейть эздонк эряви, Иисус, Шкайть Цёрац? Тон пингта инголе сать минь маятафтомонк?»


30 Синь эздост аф пяк ичкозе ванцть тувонь оцю стада.
31 И кяжи ваймопожфне эняльгодсть Иисусти: «Кда панцамасть, кучемасть тувонь стадав».
32 Сон мярьгсь тейст: «Арда». Эста кяжи ваймопожфне кадозь колафнень и сувасть тувотнень потмос. И эстокиге сембе стадась сери эрьхке трваста ёрдась пря ведьс и ваясь.


33 Тувонь ваныхне ворьгодсть. Синь састь ошу, коса синь азондозь семботь, и сяньге, мезе ульсь кяжи ваймопожфса колафнень мархта.
34 Эста сембе ошсь лиссь Иисусонь васьфтема. Сонь няемстонза синь эняльгодсть Тейнза кадомс аймакснон.




*а8:2 наксафты урма – проказа; Моисеень коенц коряс тяфтама урмаса сяряди ломанць лувондовсь Шкайть инголе аф арукс.

*б8:4 озксвяти – священник

*в8:4 озксказне – Шкайти али аф афкуксонь шкайхненди кантф казне; жертвоприношение

*г8:5 сядонь оцюня – сотник, офицер; Римса сяда ушманонь лангса оцюнясь

*д8:17 Исаия 53:4

*е8:28 кевботмар – пещера





МАТФЕЕНЬ КОРЯС ЕВАНГЕЛИЯ
Глава 9

Иисус пчкафтсы параличса колафть

(Марк 2:1-12; Лук. 5:17-26)

1 Эста Иисус озась венчти, уезе меки эрьхкть и пачкодсь ся ошти, коса эрясь*а.
2 И вов, Тейнза кандсть ацам лангса сяряди, кона колафоль параличса. Мзярда Иисус няезе кемамаснон, мярьгсь сярядити: «Тят пеле, цёрай, тонь пежетне нолдафт».


3 Эста койти тонафтыхнень эзда кой-конат арьсесть: «Тя ломанць рахси Шкайть лангса».
4 Но Иисус шарьхкодезень синь арьсемаснон и мярьгсь: «Мес тинь тяфта кальдявста арьсетяда?
5 Мезсь сяда тёждя азомс: "Тонь пежетне нолдафт" али: "Стяк и якак"?
6 Но тяни содасть: Ломанень Цёрать*бмодать лангса ули азорксшиц нолямс пежет». Эста Иисус мярьгсь параличса колафти: «Стяк, сявк ацамцень и архт эсь кудозт».
7 Ся стясь и тусь эсь кудозонза.
8 Тянь няемста сембе дивандасть и кармасть шнамонза Шкайть, кона макссь ломаттненди тяшка азорксши.

Иисус тердьсы Матфеень

(Марк 2:13-17; Лук. 5:27-32)

9 Сяда тов молемста, Иисус няйсь ломань, кона озадоль каяфксонь кочкама вастть ваксса. Сонь лемоцоль Матфей. Иисус корхтай тейнза: «Мольхть Монь мельган». Матфей стясь и тусь Иисусонь мельге.


10 Мзярда Иисус ярхцась Матфеень пяле, тоза састь ламоц каяфксонь кочкайхне и лия пежуфне и озасть*в фкя шра ваксс Иисусонь и Сонь тонафниензон мархта.
11 Фарисейхне няезь тянь и кармасть тонафнихнень кизефнема: «Мес тинь Тонафтыенте ярхцай каяфксонь кочкайхнень и лия пежуфнень мархта?»
12 Иисус марязе тянь и мярьгсь: «Пчкафтысь эряви аф шумбрати, а сярядити.
13 Арда шарьхкодесть, кодама смузь кандыхть Сёрматфксонь*г ня валхне: "Мон учан эздонт кельгозь ужяльдема*д, а аф озксказнень каннема". Мон сань пежу ломаттнень Шкайти шарфтоманкса, а аф видексшиса эряйхнень».

Кизефкс постонь кирдемать колга

(Марк 2:18-22; Лук. 5:33-39)

14 Эста Иисусти маладсть Иоаннонь тонафниенза и кизефтезь: «Мес минь и фарисейхне сидеста кирттяма пост, а Тонь тонафнихне – аф?»
15 Иисус мярьгсь тейст: «Кали пичедихть рьвяяма илань инжихне, мзярда рьвяяйсь мархтост? Но сайхть шит, мзярда рьвяяйть сявсазь ёткстост, и эста синь кармайхть поставама.


16 Кивок аф панни ташта щамти од щамста сязьф панкс; сяс мес од панкссь озай и варясь сядонга келеми.
17 Стане жа аф кайсихть и од вина кедень ташта кяскавс, сяс мес кедень кяскафне сязевихть, винась шуди и кяскафне юмайхть. Од винать кайсесазь кедень од кяскавс, эста и винаське и кяскафневок ванфтовихть».

Иисус вельмафтсы кулофста оцюнять стиренц и пчкафтсы сяряди авать

(Марк 5:21-43; Лук. 8:40-56)

18 Мзярда Иисус корхтась тейст тянь колга, Тейнза маладсь фкя оцюня, прась пильгозонза и кармась корхтама: «Монь стирезе аньцек тяни кулось. Сак, путыть лангозонза кяттнень, и сон кармай эряма».
19 Иисус стясь и тусь мельганза, тонафниензовок мольсть мельгаст.


20 Тя пингоня фкя авась, кона кемгафтува киза сярядсь веронь шудемаса, фталда маладсь Иисусонди и токазе Сонь щамонц пенц.
21 Авась эсь пачканза арьсесь: «Кда аньцек токаса Сонь щамонц, пчкан».
22 Иисус шарфтсь, няезе сонь и мярьгсь: «Стирняй, тят пеле, кемамаце пчкафтонзе*е тонь». И авась эстокиге пчкясь.


23 Мзярда Иисус сувась оцюнять кудс и няезень нюдиса*ж морайхнень и явсихнень,
24 Сон мярьгсь тейст: «Лиседа тяста. Стирнясь ашезь кула, сон уды». Иисусть лангса кармасть пеетькшнема.
25 Мзярда ломаттнень лихтезь, Сон сувась тоза, косоль кулофсь. Сявозе стирнять кядьта, и ся стясь.
26 Тянь колга кулясь срадсь сембе ся аймакова.

Кафта сокорхнень пчкафтомасна


27 Мзярда Иисус тусь тоста, мельганза мольсть кафта сокорхт и юватькшнесть: «Иисус, Давидонь Цёрац, ужяльдемасть минь*з!»
28 Мзярда Иисус сувась кудботмос, сокорхне маладсь Тейнза. Иисус кизефтезень синь: «Тинь кематада, Тейне тиеви тя?» Сят корхтайхть Тейнза: «Кематама, Азор!»
29 Эста Сон токазень сельмоснон и мярьгсь: «Катк ули тейнть кемамантень коряс», –
30 и сокорхне кармасть няема. Иисус кемоста мярьгсь: «Ваность, катк тянь колга кивок аф кармай содама».
31 Синь лиссть тоста и сембе сяка азондсть Иисусонь колга сембе ся аймакова.

Аф корхтайть пчкафтомац


32 Ашесть кенере сят лисемс, кода Иисусти вятсть аф корхтай аля, конань колазе кяжи ваймопожфсь.
33 Мзярда эздонза паньфоль кяжи ваймопожфсь, аф корхтайсь корхтазевсь. И ломаттне дивандазевсть: «Израильса тяфтама нинге мзярдовок ашель».
34 А фарисейхне тянь каршес корхнесть: «Сон кяжи ваймопожфнень оцюняснон вийса панцесыне кяжи ваймопожфнень».

Нумада лама, а покайда кржа


35 Иисус якась сембе ошева и велева, тонафтсь тостонь синагогава, азондсь Пара куля Оцязорксшить колга, пчкафнезень ломаттнень эрь кодама урмада и сярятьфта.
36 Мзярда Иисус няезень пуромф ломаттнень, синь ужялькс арасть Тейнза, сяс мес ульсть пяк сизефт и сратфт, кода учат, конатнень аш ванысна.
37 Эста Сон корхтай Эсь тонафниензонды: «Нумада лама, а покайда кржа;
38 ина эняльдеда нумать Азоронцты, кучеза сёронь кочкайхть Эсь паксянц лангс».




*а9:1 Ся ошсь ульсь Капернаум.

*б9:6 Ломанень Цёра – тя Иисусонь лемоц, кона няфнесы: Сон Шкаень кучф Иди.

*в9:10 Ся пинкнень синь ярхцсесть шра ваксса пялес велязь.

*г9:13 Сёрматфкс – Писание, книги Библии

*д9:13 кельгозь ужяльдема – милость

*е9:22 Тя валсь греконь кяльста нинге ётафневи кода: идензе.

*ж9:23 нюди – свирель

*з9:27 Давидонь Цёра – лемнемок Иисусонь тя лемса, сокорхне лувозь Сонь Шкайть эзда кучф Идикс, кона пророкнень азондомаснон коряс лиси Давид оцязорть юромста.





МАТФЕЕНЬ КОРЯС ЕВАНГЕЛИЯ
Глава 10

Кемгафтува апостолхне

(Марк 3:13-19, 6:7-13, 13:9-13; Лук. 6:12-16, 9:1-6, 21:12-17)

1 Иисус тердезень кемгафтува тонафниензон, макссь тейст азорксши панцемс аф ару ваймопожфнень и пчкафнемс эрь кодама урма и сярятьф.


2 Кемгафтува апостолхнень лемсна тяфтапт: васенцесь Симон, кона лемневи Пёторкс, и Андрей сонь брадоц, меле Иаков, Зеведеень цёрац, и Иоанн, сонь брадоц,
3 Филипп и Варфоломей, Фома и каяфксонь кочкайсь Матфей, Алфеень цёрац Иаков и Леввей, кона лемневсь Фаддейкс,
4 Симон Кананит*а и Иуда Искариот, кона и мизе Иисусонь.


5 Ня кемгафтувотнень Иисус кучезень и кошардозень: «Тяда яка ся китнень эзга, конат вятихть лия ломаньтналхненди,*б и тяда сувсе Самариянь фкявок ошу.
6 Но тянь вастс моледа Израилень ломаньтналти, кона юмаф-араф*в уча лаца.
7 Молемста пачфнесть: "Менелень Оцязорксшись маласа".
8 Сярядихнень пчкафнесть, кулофнень вельмафнесть, наксафты урма мархтотнень – аруяфнесть, кяжи ваймопожфнень панцесть. Питнефтома сяводе, питнефтома максость.


9 Тяда сявонде мархтонт аф зрнянь, аф сиянь, аф серень ярмак,
10 аф ки лангонь канкс, аф щапт полафтомс, аф карьсембяльхть, аф мандоня, сяс мес покайти ярхцамбяльсь максови тиф покодеманц инкса.


11 Кодама ошс али велес афоледе сува, куляксасть, кие анок тинь нолдамс пялонза и ащеда тозк тумозонт.
12 Кудти сувамста шумбрандафтость кудэряйхнень и арьседа тейст сетьмоши*г.
13 Кда тя кудса васьфттядязь цебярьста, катк тинь сетьмошинь арьсеманте сувайхть тоза, а кда васьфттядязь кальдявста, катк синь меки мрдайхть тейнть.
14 А кда кие тинь аф васьфттядязь и валонтень аф кулхцондсы, эста тя кудста али тя ошста тумстонт нльне пультьке шукадесть пильгстонт.
15 Видеста корхтан тейнть: Содом и Гоморра ошненди судонь шиня ули сяда тёждя ся ошть коряс.


16 Вага, Мон кучтядязь тинь, кода учатнень врьгаснень ёткс: уледа куй лаца смузюкс и гуляня лаца сятявкс.
17 Ванфтода пря ломаньда: синь кармайхть макссемонт судс и кармайхть пикссемонт синагогасост.
18 Монь инксон вяттядязь тинь оцюнятненди и оцязорхненди, и эста карматада азондома Монь колган тейст и лия ломаньтналхненди.
19 Но мзярда тинь вяттядязь судс, тяда пичеде, кода и мезе корхтамс; ся пингоня тейнть максови, мезе азомс,
20 сяс мес аф тинь карматада корхтама, а Алянтень Ваймопожфоц вельдент.


21 Брадсь макссы брадонц куломас, и алясь – цёранц; и кеподихть иттне тядяснон-аляснон каршес и шавфтсазь синь.
22 Монь лемозень инкса кивок аф кармай кельгомонт, но кие кирди петь самс, ся идеви.
23 Мзярда кармайхть панцемонт фкя ошса, ворьгодеда лияс. Видеста корхтан тейнть: аф кенерьхтяда ётамс Израильть сембе ошензон, кода сай Ломанень Цёрась.


24 Тонафнись аф эрси оцюкс тонафтыенц коряс, али покодись азоронц коряс:
25 тонафнити саты, кда сон ули тонафтыенц лаца, и покодити, кда сон ули азоронц лаца. Кда кудазорть лемнесазь Веельзевулкс*д, эста нинге сяда пяк тяфта мярьгихть кудстоннензон колга».

Шкайда пельхть, а аф ломаньда

(Лук. 12:2-9)

26 «Тяда пеле эздост, вдь сембось, мезсь кяшф, лиси лангти, и сембе салаваннеське арай содафокс.
27 Мезе корхтан тейнть шобдаса, тянь азондость шинь валдса; мезе азф тейнть пилезонт тошказь, тянь азондость сембонь инголе.
28 И тяда пеле ронгонь машфтыда, тейст аф токави тинь ваймонте; а пеледа Сянь эзда, кона машты ваймотьке и ронгтьке юмафтомс-арафтомс адса.
29 Кали кафта кирьхксне мишендевихть аф трёшникта? И эздост фкяське аф прай модать лангс, кда тянди аф ули Алянтень мялец.
30 А тинь прясонт сембе шяярьнятневок лувфт.
31 Сяс тяда пеле: тинь сяда питнихтяда сембе кирьхкснень коряс».

Кемамацень панжеманц-азоманц колга и Иисусонь мельге молемать колга

(Марк 9:41; Лук. 12:51-53, 14:26,27)

32 «Эрть, кие ломаттнень инголе лувсы и лемдьсы эсь прянц Моннекс, сянь Монга Менелень Алязень инголе лувса и лемдьса Монценнекс.
33 А кие ломаттнень инголе потай Монь эздон, сянь эзда Монга потан Менелень Алязень инголе.


34 Тяда арьсе, бта Мон сань модать лангс сетьмошинь кандома. Мон сань кандомс аф сетьмоши, но тор*е.
35 Мон сань цёрать алянц эзда явфтома, стирть тядянц эзда, рьвянять авозенц эзда.
36 И душманкс ломанти арайхть сонь кудэряенза.


37 Кие кельгсы алянц али тядянц Мондедон сяда пяк, ся аф кондясти Тейне; и кие кельгсы цёранц али стиренц Мондедон пяк, ся аф кондясти Тейне.
38 И кие аф сявсы эсь крёзонц и Монь мельган аф моли, ся аф кондясти Тейне.
39 Кие ёрай ванфтомс эряфонц, ся юмафтсы сонь, а кие юмафтсы эряфонц Монь инксон, ся ванфтсы сонь.


40 Кие тинь васьфнетядязь, ся Монь васьфнесамань, а кие Монь васьфнесамань, ся васьфнесы Монь Кучиезень.
41 Кие васьфнесы пророкть сянкса, мес сон пророк, сянди ули казне, кода пророконди. Кие васьфнесы видексшинь ломанть сянкса, мес сон видексшинь ломань, сянди ули казне, кода видексшинь ломаненди.
42 Кие максы симомс кельме ведь карьхкя Монь тонафнинень эзда фкяти сянкса, мес сон Монь тонафниезе, видеста корхтан тейнть: ся казнефтома аф иляды».




*а10:4 Кананит – лиякс Зилот, патриот, националист; шачема масторть и евреень кемамань койть инкса ащи

*б10:5 лия ломаньтналхне – язычники

*в10:6 юмаф-араф – погибшие

*г10:12 сетьмоши – мир

*д10:25 Веельзевул – кяжи ваймопожфнень оцюнясна, лиякс Сатана

*е10:34 тор – меч





МАТФЕЕНЬ КОРЯС ЕВАНГЕЛИЯ
Глава 11

Иоанн Кстиндайть кизефксоц Иисусти

(Лук. 7:18-35)

1 Мзярда Иисус аделазе тонафтоманц кемгафтува тонафниензонды, Сон тусь тонафтома и Пара кулять кандома сяда тов лия ошева.


2 Иоанн пякстамгудса кулезе Христость тевонзон колга и кучезень эсь тонафниензон кизефтемонза Сонь:
3 «Тон Ся, кинди сама, али учемс тейнек киньге лиянь?»
4 Иисус мярьгсь каршезост: «Арда, азондость Иоаннонди, мезе кульхтяда и няйхтяда:
5 
сокорхне няихть

и шаморхне якайхть,

наксафты урмаса сярядихне аруякшнихть

и пяряфне*а кулихть,

кулофнень вельмафнесазь

и ашуфненди пачфневи Пара кулясь.




6 Павазу ся, кие аф юмафтсы Тейне кемамать».

Иисус азонды Иоанн Кстиндайть колга


7 Мзярда Иоаннонь тонафниенза тусть, Иисус кармась корхтама ломаттненди Иоаннонь колга: «Мезень ванома тинь якаде шавмодав? Нюдить*б, конань шерьфтьсы вармась?
8 Ина мезень ванома якаде тинь? Арьседе няемс козя щамса щаф ломань? Козя щамса якайхне – оцязоронь кудсот.
9 Ина мезень ванома якаде тинь? Пророконь? Виде, Мон азса тейнть, сон пророкта оцю.
10 Сон ся, конань колга сёрматф:

"Тонь инголет Мон кучса кулянь кандыезень,

и сон анокласы Тейть кить"*в.




11 Видеста корхтан тейнть: сембе шачфнень ёткса ашель Иоанн Кстиндайда оцю ломань, но сембода ёмлась Менелень Оцязорксшиса сондедонза оцю.
12 Иоанн Кстиндайть пингста сявомок тячиень шить самс Менелень Оцязорксшить лангс врьгяткшнихть, и врьгятихне сявсазь сонь.
13 Вдь сембе пророкне и койсь Иоаннда инголи пророчендасть Менелень Оцязорксшить колга,
14 и Иоанн, кда мяленте кемамс – тя Илиясь, конанди эрявсь самс.
15 Кинь улихть пиленза, ся катк кульсы!


16 Кинь лангс шарыхть тя пингонь ломаттне, Монь койсон? Синь кода шабат, конат озафт мишендема-рамсема вастова и фкя-фкянди пешкоткшнихть:
17 "Минь мораме тейнть нюдиса, и тинь ашеде кшти, минь мораме тейнть явсемань морхт, и тинь ашеде аварде".
18 Сась Иоанн, сон аф ярхцай, аф сими винада, и ломаттне корхтайхть: "Эсонза кяжи ваймопожф".
19 Сась Ломанень Цёрась, ярхцай и сими, синь корхтайхть колганза: "Ванода, вов тетькись и симилась, каяфксонь кочкайхнень и лия пежуфнень ялгасна". Но Шкаень смузьшить видешиц няфтеви тевса».

Иисус апрякасыне Галилеянь ошнень Шкайти аф шарфтоманкса

(Лук. 10:13-15)

20 Сяда меле Иисус кармась апрякамост ся ошнень, конатнень эса Сон тись сембода лама вии тевда, но конат сякокс ашесть шарфта Шкайти.


21 «Кальдяв тейть, Хоразин ош! Кальдяв тейть, Вифсаида ош! Кда ся вии тефне, конат няфтьфтольхть тинь ётксонт, улельхть няфтьфт Тирса и Сидонца, ся ошэряйхне ризнамань щамса и кулуса почетфста кунаркиге ни шарфтольхть эсь пежеснон эзда.
22 Сяс корхтан тейнть: Тирти и Сидонти судонь шиня ули сяда тёждя тинь корязонт.


23 И тон, Капернаум, арьсят, менели кепоттядязь? Аф, тон аду улят ёрдаф. Кда Содомса улельхть тифт ся вии тефне, конат тифтольхть тонь ширесот, эста сон ванфтоволь тячиень шис.
24 Корхтан тейнть: Содом масторти судонь шиня ули сяда тёждя тонь корязт».

Шкайсь панжеви ломаттненди Цёрать вельде

(Лук. 10:21-22)

25 Меле Иисус мярьгсь: «Аляй, менельть и масторть Азороц! Шнате Тонь сянкса, мес Тон кяшить тянь смузюфнень и шарьхкодихнень эзда и панжить тянь ёмла иттненди.
26 Виде, Аляй, вдь тяфтама ульсь Тонь пара мяльце.


27 Алязе семботь максозе Монь кядялон. Кивок аф содасы Цёрать Аляда башка, и кивок аф содасы Алять Цёрада башка и сяда башка, кинди Цёрась ёрасы панжемс Сонь».

Иисус максы ваймама


28 «Сада Тейне сембе, конат сизефт покамать и стака сталмонь кандомать эзда, и Мон ваймафттядязь тинь.
29 Щафтость Монь ашкозень*г эсь лангозонт и тонадода эздон, сяс мес Мон сятяван и ляпе седиян. Тяфта мутада ваймонтенди ваймама васта.
30 Вдь Монь ашкозе аф стака и канксозе тёждя».




*а11:5 пяряв – глухой

*б11:7 нюди – тростник

*в11:10 Малахия 3:1

*г11:29 ашка – ся, мезе повфневи кильдевить, алашать кргас; хомут, ярмо, иго





МАТФЕЕНЬ КОРЯС ЕВАНГЕЛИЯ
Глава 12

Ломанень Цёрась ваймамань шить лангса азор

(Марк 2:23-28; Лук. 6:1-5)

1 Весть ваймамань шиня*а Иисус мольсь сёронь паксянь пачк. Тонафниензон вачсть пексна и синь кармасть сёрапрянь сязендема и ярхцама.
2 Фарисейхне няезь тянь и мярьгсть Иисусти: «Ватт, Тонь тонафнихне тиендьсазь сянь, мезе аф мярьгондеви тиендемс ваймамань шиня».
3 Сон кизефтезень: «Дяряй ашесть лувонда, мезе тись Давид, мзярда сонць и мархтонза молихне вачендсть?
4 Сон сувась Шкаень куду и ярхцась Шкайти кантф кшида, конатнень эзда ашезь мярьгондев ярхцамс аф Давидонди, аф сонь мархтонза молихненди, а мярьгондеволь аньцек озксвятихненди.
5 Али ашесть лувонда тинь Моисеень койста, кода озксвятихне Шкаень кудса покайхть ваймамань шиня, аньцек аф муворгофневихть тянкса?
6 Корхтан тейнть: тяса Ся, кие Шкаень кудта сяда оцю.
7 Сёрматфксса азф: "Мон учан эздонт кельгозь ужяльдема, а аф озксказнень каннема". Кда тинь шарьхкоделесть ня валхнень смузьснон, эста афолесть суденда аф муворуфнень.
8 Вдь Ломанень Цёрась ваймамань шить лангсонга азор».

Иисус пчкафты ваймамань шиня

(Марк 3:1-6; Лук. 6:6-11)

9 Иисус тусь ся вастста и сась синагогазост.
10 Синагогаса ульсь коське кядь ломань. Фарисейхне вешендсть туфтал муворгофтомс Иисусть, сяс и кизефтезь Сонь: «Койть коряс мярьгондеви-аф пчкафнемс ваймамань шиня?»
11 Иисус мярьгсь тейст: «Кда эздонт кинь фкя и тяка учац ваймамань шиня ваяй лотку, дяряй сон аф моли и аф таргасы тоста?
12 А вдь ломанць сяда питни учать коряс! Лисенди, ваймамань шиста мярьгондеви тиендемс цебярь тефт».
13 Сяда меле корхтай сярядити: «Венептьк кядцень». Ся венептезе, и кядец арась шумбракс омбоцеть лаца.
14 Эста фарисейхне лиссть и кармасть арьсема, кода машфтомс Иисусть. Содамок тянь колга, Иисус тусь ся вастста.

Иисус – Шкайть кочкаф покодиец


15 Иисусонь мельге тусь лама ломань. Сон сембонь синь пчкафтозень
16 и кардазень Эсь колганза азонкшнемс.
17 Тя лиссь Исаия пророкть валонзон пяшкодеманкса:
18 
«Вага Монь Покодиезе, конань кочкайне,

конань Мон кельгса, кона Монь кенярдема вастозе.

Тейнза максса Ваймопожфозень,

и Сон пачфтсы сембе ломаньтналхненди

Монь виде судозень.

19 Сон аф кармай пялькстома, ювадема,

и ульцяса ломаттне аф кульсазь Сонь вайгяленц.

20 Пялес синтьф нюдить Сон аф синдьсы

и пялес палы кайтянть аф матсы,

мзярс аф вятьсы видешить сяськомас.

21 И Сон кармай улема надияма вастокс

сембе ломаньтналхненди»*б.


Иисусонь муворгофнесазь Сатанань вийть тевс нолдамаса

(Марк 3:20-30; Лук. 11:14-23, 12:10)

22 Эста вятсть Иисусти сокор и аф корхтай аля, конань эсоль кяжи ваймопожф. Иисус пчкафтозе сонь, и ся кармась няема и корхтама.
23 Сембе ломаттне дивандасть и корхтасть: «Афоли Сон Христоссь, Давидонь Цёрац?»
24 Тянь марямста фарисейхне мярьгсть: «Веельзевулонь, кяжи ваймопожфнень оцюняснон вийса Сон панцесыне кяжи ваймопожфнень».


25 Но Иисус содазе, мезень колга синь арьсихть, и мярьгсь тейст: «Эрь кодама масторсь, кона явови эсь эсьсонза, шами; и эрь кодама ошсь али кудсь, коса тюремат-сялондомат, аф кирди.
26 Кда Сатанась панцесы Сатанать, эста сон аф ладяй эсь мархтонза: кода ванфтови эста сонь мастороц?
27 И кда Мон Веельзевулонь вийса панцесайне кяжи ваймопожфнень, эста тинь ломаненте кинь вийса панцесазь синь? Сяс катк синь улихть тейнть судьякс.
28 Но кда Мон Шкаень Ваймопожфса панцесайне кяжи ваймопожфнень, эста Шкаень Оцязорксшись сась тейнть.


29 Али, кие сувави вии ломанть кудс и саласы уликс-паронц, кда васенда аф сотнесы сонь? Аньцек эста салави сонь кудботмоц.


30 Кие аф Монь мархтон, ся Тейне каршек; кие Монь мархтон аф кочкай, ся срафты.
31 Сяс корхтан тейнть: эрь кодама пежесь и сялдомась нолдави ломаттненди; а Иняру Ваймопожфть сялдомац – аф нолдави.
32 Кда кие сялдсы Ломанень Цёрать, тя пежесь нолдави тейнза, а кда сялдсы Иняру Ваймопожфть, ся пежесь аф нолдави аф тя, аф сай пингонь эряфса».

Шуфтсь и сонь иможенза

(Лук. 6:43-45)

33 «Кда шуфтсь цебярь, иможензовок улихть цебярьхть; кда шуфтсь кальдяв, иможензовок улихть кальдяфт, сяс мес шуфттне содавихть иможснон коряс.
34 Пупай куень лефкст! Кода тинь корхтаманте ули цебярь, мзярда тинць кяжихтяда? Вдь мезьда пяшксе ломанть седиец, ся и лиси кургстонза.
35 Пара ломанць парода пяшксе седистонза лихни цебярь, а кяжись кяжда пяшксе седистонза – кяж.
36 Корхтан тейнть, эрь шава валонкса ломаттненди сави араламс пря судонь шиня,
37 сяс мес эсь валхнень коряс тон лувоват аф муворукс и эсь валхнень коряс улят судендаф».

Иона пророкть тяштьксоц

(Марк 8:11,12; Лук. 11:29-32)

38 Эста койти кой-кона тонафтыхне и фарисейхне мярьгсть Иисусти: «Тонафты! Минь мяленьке няемс тяштькс*в Тонь эздот».


39 Но Иисус каршезост мярьгсь: «Тяниень пингонь кяжи и Шкайти полафни ломаттне вешендихть тяштькс, аньцек Иона пророкть тяштькстонза башка, лия тяштькс аф максови тейст.
40 Кода Иона ульсь оцю калть потмоса колма шит и колма вет, стане Ломанень Цёраське ули модать потмоса колма шит и колма вет.
41 Ниневиянь эряйхне стяйхть судонь шиня тяниень пингонь эряйхнень мархта и судендасазь синь. Вдь Ниневиянь эряйхне шарфтсть Шкайти Ионань кулянц марямда меле; и вов, тяса ащи Ионада оцюсь!
42 Лямбе ширдень оцязоравась стяй судендамань шиня тяниень пингонь ломаттнень мархта и судендасыне синь, сяс мес сон сашендсь масторбеста Соломононь смузьшинц кулхцондома. И вов, тяса ащи Соломонда оцюсь!»

Аф ару ваймопожфть мрдамац

(Лук. 11:24-26)

43 «Мзярда аф ару ваймопожфсь лиси ломанть потмоста, эста сон шаронды ведьфтома вастова, вешенди эстейнза эряма-ащема васта, но аф мушенды.
44 Эста сон мярьги: "Мрдан меки кудозон, коста тунь". И мрдамста мушендсы кудонц шавоста, тяйфста и урядафста.
45 Эста сон моли, сяви мархтонза сисем лия ваймопожфт, конат сондедонза кяжихть. Синь сувайхть ся ломанть потмос и эряйхть тоса. Меколи ся ломанти арай нинге сядонга кальдяв ингольцеть коряс. Тяфта ули тя пингонь кяжи ломаттненьге мархта».

Кие Иисусонь тядяц и брадонза?

(Марк 3:31-35; Лук. 8:19-21)

46 Мзярда Иисус нинге корхтась ломаттненди, тядяц и брадонза ащесть ушеса, мяльсноль корхтамс Сонь мархтонза.
47 И кие-бди мярьгсь Иисусонди: «Тонь тядяце и браттне ушесот, мяльсна корхтамс мархтот».
48 Каршезонза Иисус мярьгсь: «Кие Монь тядязе и кит Монь брадне?»
49 Няфтсь кядьса тонафниензон лангс и мярьгсь: «Вагот Монь тядязе и брадне.
50 Вдь кие пяшкотькшнесы Монь Менелень Алязень мяленц, ся Тейне и брад, и сазор, и тядя».




*а12:1 ваймамань ши – суббота; Еврейхнень ваймама шисна ульсь ёткшиста.

*б12:18-21 Исаия 42:1-4

*в12:38 тяштькс – знамение, знак





МАТФЕЕНЬ КОРЯС ЕВАНГЕЛИЯ
Глава 13

Валвеляфкс сёронь видить колга

(Марк 4:1-12; Лук. 8:4-10)

1 Сяка шиня Иисус лиссь кудста, тусь эрьхкть трвас и озась тоза.
2 Перьфканза пуромсь лама ломань, сяс Тейнза савсь озамс венчс, а сембе ломаттне ащесть эрьхкть трваса.
3 Иисус ламоть колга корхтась тейст валвеляфксса*а. Сон мярьгсь: «Вага, лиссь видись видема.
4 Мзярда сон видесь, кона-кона видьмотне прашендсть кить ваксс, лийкстасть нармоттне и кочказь синь.
5 Конат-конат прасть кеву вастс, коса кржаль модада. Синь курокста лиссть, сяс мес модада тоса аф ламоль.
6 Мзярда кеподсь шись, сон пидезень лисьфкятнень и синь пужсть, сяс мес юрсна ульсть аф кемот.
7 Кона-кона видьмотне прасть сялги тише ёткс; кассть сялги тишетне и опаптозь лисьфкятнень.
8 А конат-конат прасть пара модас и кандсть сёра сядоксть, кодгемоньксть, колмогемоньксть сяда лама видефнень коряс.
9 Кинь улихть пиленза, ся катк кульсы!»

Мес Иисус корхтай валвеляфксса


10 Тонафнихне маладсть Иисусонди и кизефтезь Сонь: «Мес Тон валвеляфксса корхнят ломаттненди?»
11 Сон мярьгсь каршезост: «Сяс мес тейнть максф содамс Менелень Оцязорксшить салавашинзон, а тейст тя апак макст.
12 Кинь ули, сянди максови, и сонь кармай вельф лама; а кинь аш, сянь кядьста сявови сявок, мезец ули.
13 Мон корхтан мархтост валвеляфксса, сяс мес синь ваныхть и аф няихть, кулхцондыхть и аф кулихть, и аф шарьхкодихть.
14 Тяфта синь лангсост пяшкодевсь Исаиянь тя пророчествац:

"Пилесонт тинь карматада маряма и аф шарьхкодьсасть;

сельмосонт карматада ванома и аф няйсасть.

15 Калготкстомсть ня ломаттнень седисна,

стакаста кулихть синь пилесна и

сёлговсть сельмосна вага мезенкса:

афольхть няе синь сельмосна, афольхть куле синь пилесна,

афоль шарьхкоде синь седисна,

афольхть шарфта Тейне и афолине пчкафта синь"*б.




16 Но павазуфт тинь сельмонте, сяс мес синь няихть, и пиленте, сяс мес синь кулихть.
17 Видеста корхтан тейнть: ламотне пророкнень и видексшинь ломаттнень эзда ёрасть няемс сянь, мезе тинь няйхтяда, аньцек ашезь няе, и ёрасть кулемс, мезе тинь кульхтяда, и ашезь куле».

Видить колга валвеляфксть смузец

(Марк 4:13-20; Лук. 8:11-15)

18 «Тяни кулхцондость, кодама смузец видить колга валвеляфксть:
19 мзярда ломанць маряй Оцязорксшить колга куля и аф шарьхкодьсы сонь, сашенды Кальдявсь и салсесы сянь, мезе видефоль ломанть седизонза: тя ломанць кода ки ваксс праф видьмось.
20 А кеву вастс видеф видьмось тя ся, кие марясы валть и эстокиге кенярдезь путсы седизонза;
21 но сонь аш кеме юроц, сяс сонь кемамац аф лама пингс. И мзярда валть инкса кармайхть люпштамонза и панцемонза, сон эстокиге потай кемамада.
22 А сялги тишетнень ёткс видеф видьмось тя ся, кие кульсы валть, но эряфонь тефне и козяшити прафтомась опапнесазь валть, и сон аф канды раштафкс.
23 Цебярь модас видеф видьмось тя ся, кие марясы валть и шарьхкодьсы сонь. Сон канды сёрода сядоксть, кодгемоньксть, колмогемоньксть сяда лама видефть коряс».

Валвеляфкс сордишеть колга


24 Иисус азондсь тейст тага фкя валвеляфкс Менелень Оцязорксшить колга: «Фкя кудазорсь видесь цебярь видьме эсь паксязонза.
25 Мзярда ломаттне удость, сась сонь душманоц, видесь тозерть ёткс сордише и тусь.
26 Мзярда тозерсь лиссь и ушедсь пильксонь каяма, эста лиссь сордишеське.
27 Састь кудазорти покодиенза и мярьгсть тейнза: "Азороньке! Тон видеть цебярь видьмот эсь паксязт. Коста ина тоза эвондась сордишесь?"
28 Сон мярьгсь тейст: "Душманць тиезе тянь". А покодиенза тейнза корхтайхть: "Мяльце, мольхтяма кочксаськ сордишеть?"
29 Но кудазорсь мярьгсь: "Аф эряви, кочкомстонза мархтонза тарксесасть тозертьке.
30 Кадость марса касыхть нятка сятка нума пингть самс. Нума пингста мон мярьган нуйхненди: васенда кочкость сордишеть, сотнесть сонь пулфс и плхтасть, а тозерть ускость утому"».

Валвеляфкс горчицань видьмонять и шапафтомать колга

(Марк 4:30-32; Лук. 13:18-21)

31 Иисус азондсь тейст нинге лия валвеляфкс: «Менелень Оцязорксшись кода горчицань видьмонясь, конань ломанць сявозе и видезе эсь паксязонза.
32 Сон лия видьмотнень коряс сяда ёмла, но мзярда касы, арай перень лия касыкста оцюкс. Сон арай шуфтокс, нльне нармоттне кармайхть сашендома и тиендема пизот тарадонзон ёткс».


33 И нинге лия валвеляфкс азондсь тейст: «Менелень Оцязорксшись шапафтома лаца, конань авась шовордазе колма парь почф мархта, и сонь эздонза кеподсь сембе шапакссь».


34 Сембонь тянь Иисус азондозе ломаттненди валвеляфксса, и валвеляфксфтома мезевок тейст ашезь азонкшне,
35 сяс мес эрявсть пяшкодемс пророкть вельде азф валхне:

«Мон карман корхтама тейст валвеляфксса,

карман панчсема тейст сянь, мезе кяшфоль

менельть-масторть тиеманц ушедомста»*в.


Сордишеть колга валвеляфксть смузец


36 Меле, Иисус нолдазень ломаттнень и мрдась куду. Маладсть Тейнза тонафниенза и мярьгсть: «Азонтк тейнек паксяса сордишетнень колга валвеляфксть смузенц».


37 Иисус мярьгсь каршезост: «Цебярь видьмонь видись – тя Ломанень Цёрась.
38 Паксясь – тя масторлангсь, цебярь видьмотне – Оцязорксшить ломаненза, а сордишетне – Кальдявть ломаненза.
39 Душманць, кона синь видезень – идемэвозсь, нумась – тя пингть пец, а нуйхне – ангелхне.
40 Кода сордишетнень кочксесазь и плхнесазь толса, тяфта ули тя пингть пестовок:
41 Ломанень Цёрась кучсыне ангелонзон, и синь кочксазь Сонь Оцязорксшистонза сембонь сятнень, кит вятнезь ломаттнень пежес и кит колсезь койть,
42 и ёрдасазь синь палы пянакудс. Тоса кармай улема авардема и пеень мчкорфтома.
43 Эста видексшинь ломаттне, кода шись, валдашкодыхть эсь Аляснон Оцязорксшиса. Кинь улихть пиленза, катк кульсы!»

Валвеляфксне кяшф козяшить и питни ожнать колга


44 «Менелень Оцязорксшись паксяса кяшф козяшить лаца. Ломанць музе сонь и кяшезе одукс, кенярдембачк мишендезе сембе уликсонц и рамазе ся паксять.


45 Менелень Оцязорксшись нинге мишенди-рамси ломань лаца, конац вешенди цебярь ожнат.
46 И мзярда мусь фкя питнидонга-питни ожна, мольсь, мизе сембонц, мезец ульсь, и рамазе сонь».

Валвеляфкс калонь кундамать колга


47 «Менелень Оцязорксшись нинге калонь кундамать лаца, конань калонь кундайхне ёрдазь эрьхки и тоза повсь лама эрь кодама кал.
48 Мзярда калонь кундамась пяшкодсь калда, синь таргазь сонь эрьхке трвати, озасть и кармасть калонь кочксема. Цебярьхнень кайсезь кептерьс, а кальдяфнень ёрязь.
49 Тяфта ули тя пингть пестовок: сайхть ангелхне, явфтсазь видексшинь ломаттнень ёткста кальдяфнень
50 и ёрдасазь палы пянакудс. Тоса кармай улема авардема и пеень мчкорфтома».


51 Иисус кизефтезень Эсь тонафниензон: «Тейнть шарьхкодевсь тя сембось?» Синь мярьгсть Тейнза: «Шарьхкодевсь».
52 Эста Иисус мярьгсь каршезост: «Сяс койти эрь тонафтысь, кона арась тонафникс Шкаень Оцязорксшиса, шарксты стама кудазор лангс, кона лихнесы кяшф козяшистонза одтьке-ташттьке».

Иисусонди аф кемайхть Назарет ошса

(Марк 6:1-6; Лук. 4:16-30)

53 Мзярда Иисус аделазе валвеляфксса корхтаманц, Сон тусь тоста.
54 Сась Эсь ошезонза и кармась тонафнемост ломаттнень синагогаса. Ломаттне дивандакшнесть и корхтасть: «Коста Сон сявозе тяфтама смузьшить и вийть тиендемс оцю тефнень?
55 Дяряй Сон аф узерьса шапить цёрац? Дяряй Сонь тядянц лемоц аф Мария, и Сонь брадонза аф Иаков, Иосий, Симон и Иуда?
56 Дяряй аф сембе Сонь сазоронза минь ётксонк? Ина коста Сон тянь семботь сявозе?»
57 Сяс синьге ашесть кема Тейнза.


Но Иисус мярьгсь каршезост: «Пророксь кирдеви пара лувксса сембе вастова, но аньцек аф эсь ошсонза и аф эсь кудсонза».
58 И синь аф кемамаснон сюнеда, Иисус ашезь тие тоса лама вии тевда.




*а13:3 валвеляфкс – притча

*б13:14-15 Исаия 6:9-10

*в13:35 Псалтирь 77:2





МАТФЕЕНЬ КОРЯС ЕВАНГЕЛИЯ
Глава 14

Иоанн Кстиндайть куломац

(Марк 6:14-29; Лук. 9:7-9)

1 Ся пингть Ирод*а, Галилеянь оцюнясь, марясь Иисусть колга
2 и мярьгсь эсь ломанензонды: «Тя Иоанн Кстиндайсь. Сон вельмась кулофнень эзда, тяста виецка ули тиендемс тяфтама дивань тефт».


3 Ирод тяфта корхтась, сяс мес сон фатязе Иоаннонь, сотнезе цинзерса и озафтозе пякстамгуду. Тянь сон тиезе Филипп брадонц ингольдень рьванц, Иродиадань инкса,
4 сяс мес Иоанн корхнесь Иродонди: «Койс коре тейть аш кода сявомс сонь рьвакс».
5 Ирод ёразе шавомс сонь, аньцек пельсь ломаттнень эзда, сяс мес синь лувондозь Иоаннонь прорококс.


6 Иродонь шачемшинц иласта Иродиадань стирец кштись инжихнень инголе и тусь Иродонь мяльс,
7 сяс сон варась тейнза максомс сянь, мезе афоль ана.
8 Стирсь, тядянц мяленц коряс, пшкядсь: «Макск тейне тяниёк лапш шава лангса Иоанн Кстиндайть прянц».
9 Ирод оцязорсь ризназевсь, но сяс мес инжихнень инголе макссь вал, сон мярьгсь пяшкодемс стирть мяленц.
10 Ирод кучсь пякстамгуду ломань Иоаннонь прянц керома.
11 Кандозь сонь прянц лапш шава лангса и максозь стирти, а ся кандозе эсь тядянцты.


12 Иоаннонь тонафниенза састь, сявозь сонь ронгонц и калмазь; а меле тусть и тянь колга азондсть Иисусти.

Иисус анды вете тёжятть ломань

(Марк 6:30-44; Лук. 9:10-17; Иоанн 6:1-14)

13 Мзярда Иисус кулезе тянь, Сон тусь тоста венчса ськамонза шава вастс. Тянь колга марясть ломаттне, лиссть ошстост и тусть мельганза ялга.
14 Иисус лиссь ведть трвас и няйсь лама ломань. Синь ужялькс арасть Тейнза, и Сон пчкафтозень ёткстост сярядихнень.


15 Мзярда сась илядьсь, Тейнза маладсть тонафниенза и мярьгсть: «Вастсь тяса шава и пингське ни лама. Нолдайть ломаттнень, катк туйхть маластонь велева и рамайхть эстейст ярхцамбяль».
16 Но Иисус мярьгсь тейст: «Тейст аф эряви тумс, тинь максода тейст ярхцамс».
17 Синь корхтайхть Тейнза: «Минь тяса мезеньковок аш, аньцек вете кшиньке и кафта калоньке».
18 Сон мярьгсь: «Кандость синь Тейне».
19 Иисус мярьгсь ломаттненди озсемс тишеть лангс. Сон сявозень вете кшитнень и кафта калхнень, варжаксть менели, и бславазень синь. Сон синнезень и максозень тонафниензонды, а тонафниенза – ломаттненди.
20 Ярхцасть сембе и топодсть. И нинге лятф сускомда кочкасть кемгафтува пяшксе кептерь,
21 а ярхцайда ульсь, авада и шабада башка, ветешка тёжянь ломань.

Иисус моли ведть ланга

(Марк 6:45-52; Иоанн 6:16-21)

22 Тяда меле Иисус эстокиге мярьгсь тонафниензонды озамс венчти и ётамс эрьхкть омба трвас, и аф учсемс, мзярда Сон нолдасыне ломаттнень.
23 Ломаттнень нолдамдост меле, Иисус куцсь панда лангс, мялецоль ськамонза озондомс. И шобдать самс ляткшнесь тоса ськамонза.
24 А венчсь ульсь ни ичкозе эрьхке трвать эзда, ведькомболксне шавсть эзонза, сяс мес каршезост уфась варма.


25 Варьхмодемшовор Иисус тусь тонафниензонды ведть ланга молезь.
26 Тонафниенза няезь, кода Сон моли ведть ланга, и эводемать эзда ювадсть: «Тя шопача*б!»
27 Иисус эстокиге мярьгсь тейст: «Тяда пеле, тя Монан».
28 Пётр каршезонза корхтай: «Азор! Кда тя Тон, мярьк тейне самс Тейть ведть ланга».
29 Иисус мярьгсь: «Сак». Пётр кадозе венчть и ведть ланга тусь Иисусонь шири.
30 Но кодак марязе вармать виенц, эводсь, кармась ваяма и ювадсь: «Азор! Идемак!»
31 Иисус эстокиге венептезе кяденц, фатязе сонь и мярьгсь тейнза: «Вай, конашкава ёмла кемамаце! Мес тон юмафнесак кемамать?»


32 Мзярда синь озасть венчти, вармась лоткась.
33 Венчса улихне прасть Иисусть пильгс и мярьгсть: «Афкукс, Тон Шкайть Цёрацат».

Иисус пчкафни сярядихть Геннисаретонь масторса

(Марк 6:53-56)

34 Синь ётасть эрьхкть омба трвас и пачкодсть Геннисаретонь мастору.
35 Мзярда тостонь эряйхне содазь Иисусонь, синь срафтозь кулять сембе вастова и вятезь Тейнза сембе сярядихнень.
36 Синь эняльдсть Тейнза максомс сярядихненди токамс хуш щам пенянцты. И сембе, конат токафнезь кядьснон, пчксесть.




*а14:1 Ирод – тя ульсь аф ингольдень Ирод оцязорсь, кона ёразе шавфтомс Иисус иднять, а сонь цёрац – Ирод Антипа.

*б14:26 шопача – призрак





МАТФЕЕНЬ КОРЯС ЕВАНГЕЛИЯ
Глава 15

Шкайть кошардомвалоц и ломаттнень обуцясна

(Марк 7:1-13)

1 Сяда меле састь Иисусти Иерусалимста фарисейхть и койти тонафтыхть, корхтайхть:
2 «Мес Тонь тонафнихне колсесазь атянь-атяньконь обуцяснон? Синь ярхцамда инголе аф штакшнесазь кядьснон».


3 Сон пшкядсь каршезост: «А мес тинь колсесасть Шкайть кошардомвалонц эсь обуцянтень инкса?
4 Вдь Шкайсь кошардсь: "Ванк аляцень и тядяцень мяльснон" и "Кие сялдсы алянц али тядянц, ся улеза максф куломас".
5 А тинь тонафттада: "Кда кие мярьги алянцты али тядянцты: 'Сянь, мезе эряволь максомс тейть, максса Шкайти',
6 эста сянди аф эряви ни ванондомс алянц мяленц". Тяфта тинь колсесасть Шкайть кошардомвалонц эсь обуцянтень инкса.
7 Шамафксонь каннихть! Лац тинь колгант пророчендась Исаия пророксь, мзярда мярьгсь:
8 
"Ня ломаттне аньцек валса ванцазь Монь мялезень,

синь седисна ичкозет эздон;

9 но синь шавоста сюконякшнихть Тейне,

сяс мес синь тонафтомасна – тя ломанень кошардомат"*а».


Мезсь ломанть тиендьсы аф арукс

(Марк 7:14-23)

10 Иисус тердезень ломаттнень и мярьгсь: «Кулхцондода и шарьхкодесть:
11 ломанть аф арукс тиендьсы аф ся, мезсь сувай кургозонза, а ся, мезсь лиси тоста».


12 Эста тонафниенза маладсть Тейнза и мярьгсть: «Содасак, Тонь валхне кяжияфтозь фарисейхнень?»
13 Сон мярьгсь каршезост: «Эрь касыкссь, конань озафтозе аф Монь Менелень Алязе, ули таргаф юрнек.
14 Тяда пичеде фарисейхнень инкса, синь – сокоронь вяти сокорхт; а кда сокорсь вяти сокор, эста кафцьке прайхть лоткс».


15 Пётр каршезонза мярьгсь: «Панчк тейнек тя валвеляфксть смузенц».
16 Иисус мярьгсь: «Кали тейнтьке нинге аф шарьхкодеви?
17 Дяряй тинь нинге ашесть шарьхкоде: сембось, мезсь сувай ломанть кургова, пови пекс и тоста лихтеви?
18 А мезсь лиси кургста, ся лиси седиста; и тя тиендьсы ломанть аф арукс.
19 Сяс мес ломанень седиста лисихть кальдяв мяльхне-арьсематне, шавоматне, полань полафтоматне, усксевоматне, саламатне, лиянь лангс васькафнематне и сялдоматне.
20 Сембось тя тиендьсы ломанть аф арукс, а апак штак кятть ярхцамась – ломанть аф арукс аф тиендьсы».

Хананеяста авать кемамац

(Марк 7:24-30)

21 Иисус лиссь тоста и тусь Тиронь и Сидононь аймакненди.
22 Вов, Тейнза маладсь Хананеянь ава, кона ульсь ся ширдень, и пешкодсь: «Азор, Давидть Цёрац, ужяльдемак монь! Стирнязень эса кяжи ваймопожф; и тейнза пяк кальдяв».
23 Но Иисус каршезонза валга ашезь аза. Сонь тонафниенза маладсть и мярьгсть Тейнза: «Тик авати, мезе веши, сяс мес сон моли мельганк и юватькшни».
24 Иисус каршезост мярьгсь: «Мон кучфан аньцек Израилень ломаньтналти, кона юмаф-араф учань лаца».
25 Авась маладсь, сюконясь Сонь инголенза и мярьгсь: «Азор! Лезтт тейне».
26 Иисус корхтай каршезонза: «Аф пара сявомс кшить шабатнень кядьста и ёрдамс пинетненди».
27 Авась мярьгсь: «Виде, Азор! Но пинетневок ярхцайхть паморькста, конат пяярихть синь азорснон шрастост».
28 Эста Иисус пшкядсь каршезонза: «Вай, ава! Тонь пяк оцю кемамаце; улеза тейть тонь мяльцень коряс». И эстокиге сонь стирец пчкясь.

Иисус анды ниле тёжятть ломань

(Марк 8:1-10)

29 Иисус кадозе ся вастть и сась Галилеянь эрьхке трвати, куцсь пандть лангс и озась тоса.
30 Перьфканза пуромсь лама ломань, вятсть мархтост шаморхт, сокорхт, аф корхтайхть, синнеф-тапаф кядь и пильге мархтот, и эрь кодама урмаса лама лия сярядихть, путнезь синь Иисусть пильгс; и Сон пчкафнезень синь.
31 Ломаттне дивандасть, мзярда няезь, кода аф корхтайхне корхтайхть, синнеф-тапаф кядь и пильге мархтотне пчксихть, шаморхне якайхть и сокорхне няихть; и синь шнакшнезь Израилень Шкайть.


32 Иисус тердезень тонафниензон и мярьгсь тейст: «Ужяльхть Тейне ломаттне. Синь колма шит ни мархтон и аш мезьда тейст ярхцамс. Вачеда Мон синь аф нолдасайне, каба афольхть машта вийда ки лангса».
33 Тонафниенза корхтайхть Тейнза: «Коста шавмодаса тейнек сявомс тняра кши, тяшкава лама ломанень андомс?»
34 Иисус синь кизефнесыне: «Мзяра тинь кшидонт?» Тонафниенза мярьгсть: «Сисем кшит, и аф лама калня».
35 Эста Иисус мярьгсь ломаттненди озсемс модать лангс.
36 Сявозень сисем кшитнень и калхнень, азсь Шкайти сюконяма, синнезень синь и максозень Эсь тонафниензонды, а тонафниенза – ломаттненди.
37 Сембе ярхцасть и топодсть, и лятф сускомда кочкасть сисем пяшксе кептерьхть.
38 А ярхцайда ульсь ниле тёжятть, тя авада и шабада башка.
39 Иисус нолдазень ломаттнень, озась венчс и сась Магдала мастору.




*а15:8-9 Исаия 29:13





МАТФЕЕНЬ КОРЯС ЕВАНГЕЛИЯ
Глава 16

Тяштьксонь вешемась

(Марк 8:11-13; Лук. 12:54-56)

1 Иисусонь малас састь фарисейхть и саддукейхть, и варчсезь Сонь виенц – вешсть кядьстонза тяштькс менельста.
2 Но Сон мярьгсь тейст: «Илять тинь корхтатада: "Ушесь ули цебярь, сяс мес менельсь палы";
3 а шобдава: "Тячи ули давол, сяс мес менельсь сюнерьгодсь". Шамафксонь каннихть! Менельть лангс ваномста тинь аноконди содасасть, кодама ули ушесь, а пинкнень тяштьксна тейнть аф шарьхкодевихть.
4 Тяниень пингонь кяжи и Шкайти полафни ломаттне вешендихть тяштькс, но Иона пророкть тяштькстонза башка лия тяштькс аф ули тейст». Иисус кадозень синь и тусь.

Фарисейхнень и саддукейхнень шапафтомасна

(Марк 8:14-21)

5 Тонафнихне пачкодсть эрьхкть омба трвас. Лиссь стане: мархтост юкстасть сявомс кши.
6 Иисус мярьгсь тейст: «Ванода, ванфтода пря фарисейхнень и саддукейхнень шапафтомадост».
7 А тонафниенза эсь ётковаст корхтасть: «Сон тяфта мярьгсь сяс, мес юкстаме сявомс кши».
8 Иисус шарьхкодезе, мезень колга синь арьсихть, и мярьгсь тейст: «Вай, конашкава ёмла тинь кемаманте! Мес тинь корхтатада, аш кшинте?
9 Кали нинге тейнть ашезь шарьхкодев? Кали аф мяляфтсасть ся вете кшитнень, конат сатсть вете тёжяненди, и мзяра кептерь лятф сускомда тинь кочкаде?
10 И сисем кшитнень, конат сатсть ниле тёжяненди, и мзяра кептерь ляткста эста тинь кочкаде?
11 Кода тинь аф шарьхкодьсасть, Мон аф кшить колга корхтань, мзярда мярьгонь: "Ванфтость прянтень фарисейхнень и саддукейхнень шапафтомадост"?»
12 Эста тонафниенза шарьхкодезь, Сон мярьгсь тейст ванфтомс пряснон аф кшинь шапафтомада, а фарисейхнень и саддукейхнень тонафтомадост.

Пётр лувсы Иисусонь Христоскс

(Марк 8:27-30; Лук. 9:18-21)

13 Мзярда Иисус сась Филиппонь Кесария масторс, кизефтезень Эсь тонафниензон: «Монь, Ломанень Цёрать, кикс лувсамазь?»
14 Тонафниенза мярьгсть: «Кие луфтанза Иоанн Кстиндайкс, кие – Илиякс, а кие – Иеремиякс али лия кодамовок прорококс».
15 Иисус корхтай тейст: «А тинь Монь кикс лувсамасть?»
16 Симон Пётр мярьгсь: «Тон Христоссят, эряй Шкайть Цёрацат».


17 Эста Иисус мярьгсь каршезонза: «Павазуват тон, Симон, Ионань цёрац, сяс мес аф ломань тянь панжезе тейть, а Монь Менелень Алязе.
18 Мон корхтан тейть: тон Пёторат*а, и тя кевть лангс Мон путса Эсь кемаень пуромксозень*б, и куломань вийхне аф сяськсазь сонь.
19 Мон макссайне тейть Менелень Оцязорксшить панжеманзон; и мезе сотат масторлангса, ся ули сотф менельса, и мезе нолдат масторлангса, ся ули нолдаф менельса».
20 Сяда меле Иисус кардазень Эсь тонафниензон, киндинге афолезь азонкшне: Сон – Иисус Христоссь.

Иисус азонды Эсь куломанц колга

(Марк 8:31-33; Лук. 9:22)

21 Ся пингста сявомок Иисус апак сёпт кармась азондома тонафниензонды: Тейнза сави молемс Иерусалиму и кирдемс лама маятамада ломаньтналонь оцюнятнень*в, озксвятиень оцюнятнень и койти тонафтыхнень эзда, и Сон ули шавф, а колмоце шиня вельмай кулофста.


22 Эста Пётр сявозе Иисусонь шири и кардазе тяфта корхтамда: «Катк ванфттанза Шкайсь! Катк Тонь мархтот, Азор, тяфта аф ули!»
23 Иисус шарфтсь и мярьгсь Пёторонди: «Аертт ваксстон, Сатана! Тон шорсят Тейне ки лангсон, тонь мяльхне-арьсематне ломанень, а аф Шкайть эзда».

Иисус корхтай мельганза молемать колга

(Марк 8:34-9:1; Лук. 9:23-27)

24 Эста Иисус мярьгсь тонафниензонды: «Кинь мялец молемс Монь мельган, ся катк макссы эсь прянц Тейне, сявсы крёзонц и моли Монь мельган.
25 Сяс мес кие ёрай ванфтомс эряфонц, ся юмафтсы сонь, а кие юмафтсы эряфонц Монь инксон, ся мусы.
26 Кодама лезкс ули ломанти, кда сон сявондярясы эстейнза сембе масторлангть, а эсь ваймонц юмафтсы? Али мезе максы ломанць эсь ваймонц мрдафтоманкса?
27 Вдь Ломанень Цёрась сай Алянц иневалдсонза и Эсь ангелонзон мархта, и эста эрь ломанть казьсы тиф тевонзон коряс.
28 Видеста корхтан тейнть: тяса ащихнень ёткса улихть стапт, конат нинге аф кенерихть куломс, кода няйсазь Ломанень Цёрать, кона сай Эсь Оцязорксшисонза».




*а16:18 Пётр лемсь греконь кяльса канни смузь «кев».

*б16:18 кемаень пуромкс – собрание верующих, церковь

*в16:21 ломаньтналонь оцюнят – старейшины народа





МАТФЕЕНЬ КОРЯС ЕВАНГЕЛИЯ
Глава 17

Иисусонь лиякстомац

(Марк 9:2-13; Лук. 9:28-36)

1 Кота шида меле Иисус сявозень мархтонза Пёторонь, Иаковонь и сонь брадонц Иоаннонь и куцсь мархтост сери панда пряс, коса ульсть ськамост.
2 Тоса синь сельминголест Иисус лиякстомсь: шамац валдомсь кода шись, а щамонза акшемсть, арасть шивалдтонга валдокс.


3 И вов, инголест эвондасть Моисей и Илия, и кармасть корхнема Иисусть мархта.
4 Эста Пётр мярьгсь Иисусти: «Азор! Кода пара тейнек тяса. Мяльце, минь тихтяма тяза колма кошт: фкять Тейть, фкять Моисеенди и фкять Илиянди».


5 Мзярда сон нинге корхтась, валдтонга валда ковол тавадозень синь. Коволста кулевсь вайгяль: «Тя Монь кельгома Цёразе, Монь кенярдема вастозе. Кулхцондость Сонь!»
6 Тонафнихне кулезь вайгяльть и сяшкава эводсть, нльне прашендсть модати шамаснон лангс.
7 Но Иисус нажядсь тейст, токазень синь и мярьгсь: «Стяда, тяда пеле!»
8 Мзярда синь кеподезь сельмоснон, Иисуста башка киньге ашесть няе.


9 Пандть пряста валгомста Иисус кардазень тонафниензон: «Киндивок тяда азонда, мезе няеде, мзярс Ломанень Цёрась аф вельмай кулофста».
10 Тонафниенза кизефтезь: «Мес ина койти тонафтыхне корхтайхть, васенда сама Илиянди?»
11 Иисус корхтай каршезост: «Виде, васенда сама Илиянди и сон семботь путсы эсь вастованза.
12 Но азса тейнть, Илиясь сась ни, а ломаттне сонь ашезь сода, и тисть мархтонза, кода мяльсноль. Стане Ломанень Цёративок сави кирдемс синь кядьстост лама маятама».
13 Эста тонафнихне шарьхкодсть, Иисус азонды тейст Иоанн Кстиндайть колга.

Иисус панцы кяжи ваймопожфть цёранять потмоста

(Марк 9:14-29; Лук. 9:37-43)

14 Мзярда синь мрдасть ломаттненди, Иисусти нажядсь фкя аля и прась инголенза плманжа лангс:
15 «Азор! Ужяльтьк цёразень! Од ковбрянь пингста сон пяляскоткшни. Пяк сяряди: сидеста прашенды коста толти, коста ведти.
16 Мон вятнине сонь Тонь тонафнихненди, но тейст сон ашезь пчкафтов».
17 Иисус мярьгсь: «Вай, тяниень пингонь аф кемай и кольф ломатть! Мзярс Мон карман улема тинь мархтонт? И мзярс карман кирдемонт тинь? Вятесть цёранять тяза Тейне».
18 Иисус мярьгсь кяжи ваймопожфти лисемс, и ся кадозе цёранять. И цёранясь эстокиге пчкясь.


19 Мзярда тонафнихне лядсть Иисусонь мархта ськамост, синь нажядсть Тейнза и кизефтезь: «Мес тейнек ашезь панев кяжи ваймопожфсь?»
20 Иисус каршезост мярьгсь: «Сяс мес тинь ёмла кемаманте. Видеста корхтан тейнть, кда улель тинь кемаманте хуш горчицань видьмоняшка, и тинь мярьголеде тя пандти: "Ётак тяста тоза", – сон ёталь. Эста мезевок аф тиевикс аф ули тейнть.
21 Но тяфтама кяжи ваймопожфсь паневи аньцек озондозь и постонь кирдезь».

Иисус тага азонды Эсь куломанц колга

(Марк 9:30-32; Лук. 9:43-45)

22 Галилеяса улемстост, Иисус мярьгсь тонафниензонды: «Ломанень Цёрась максови ломаттнень кядьс,
23 и синь шавсазь Сонь, но колмоце шиня Сон вельмай кулофста». Тонафнихне прасть оцю ризфс.

Шкаень кудть лемс каяфксонь пандомась


24 Мзярда Иисус и тонафниенза састь Капернауму, Пёторонди нажядсть Шкаень кудть лемс каяфксонь кочкайхне и кизефтезь: «Тинь Тонафтыенте панды каяфкс?»
25 Пётр мярьгсь: «Панды». Мзярда сон сувась куду, Иисус корхтазевсь васенцекс: «Кода тон арьсят, Симон, кинь кядьста масторонь оцязорхне сявондихть каяфкс – эсь ломаньцнон али омба мастороннетнень кядьста?»
26 Пётр каршезонза корхтай: «Омба мастороннетнень кядьста». «Эста эсь ломаньцна аф пандыхть», – мярьгсь Иисус.
27 «Но аф карматама синь кяжияфнемост. Архт эрьхкти, ёрдак ульмоцень, и васенце калть, конань кундасак, панчк кургонц. Кургстонза муят сиянь ярмак, сявк сонь и макск тейст Монь и эсь инксот».






МАТФЕЕНЬ КОРЯС ЕВАНГЕЛИЯ
Глава 18

Кие сембода оцю Шкаень Оцязорксшиса

(Марк 9:33-37, 9:42-48; Лук. 9:46-48, 17:1,2)

1 Тя пингть тонафнихне састь Иисусти и кизефнесазь: «Кие сембода оцю Менелень Оцязорксшиса?»
2 Сон тердезе малазонза иднять, арафтозе инголест и мярьгсь:
3 «Видеста корхтан тейнть, кда аф шарфттада Шкайти и аф аратада иттнень лаца, аф сувафтада Менелень Оцязорксшити.
4 Ся, кие аф оцюлгофнесы прянц, а арай кода тя идсь, ся и ули сембода оцюкс Менелень Оцязорксшиса.
5 И ся, кие сявсы фкя тяфтама идть Монь лемсон, ся Монь сявсамань.


6 Но кие вятьсы пежес конанцка фкять ня ёмлатнень эзда, кит кемайхть Тейне, сянди сяда цебярь улель, кда сялдазонза повфтальхть яжама кев и ёрдалезь оцюведть потмаксс.
7 Кальдяв ули масторлангти, сяс мес тяса лама пежес вяти мялень саламада*а! Тянди улема, аньцек кальдяв ули ся ломанти, кинь вельде синь сашендыхть.


8 Кда тонь кядце али пильгце вяттянза пежес, керк сонь и ёрдак, сяс мес сувамс пефтома пингонь эряфти кядьфтома али пильгфтома сяда цебярь ули тейть сянь коряс, кда кафта кядьса и кафта пильгса улят ёрдаф адонь толти.
9 И кда сельмоце вяттянза пежес, таргак сонь и ёрдак. Сувамс пефтома пингонь эряфти фкя сельмоса сяда цебярь ули тейть сянь коряс, кда кафцьке сельмотнень мархта улят ёрдаф адонь толти».

Валвеляфкс юмаф учать колга

(Лук. 15:3-7)

10 «Ванода, киньге ня ёмлатнень эзда тясть лува аф питникс. Корхтан тейнть, синь ангелсна менельса фалу няйсазь Монь Менелень Алязень шаманц.
11 Сяс мес Ломанень Цёрась сась юмафнень вешема и идема.


12 Кода тинь арьсетяда? Кда кинь ули сяда учац и эздост фкясь юмай, дяряй ся аф кадсыне лядыкс вейхксогемонь вейхксыеть панттнень ёткс и аф туй вешендемонза?
13 А кда мусы – видеста корхтан тейнть – сон сяда пяк кенярди тейнза вейхксогемонь вейхксые аф юмафнень коряс.
14 Тяконь лаца тинь Менелень Алянтень мялец тяфтама: афоль юма-ара кивок ня ёмлатнень эзда».

Пежес сувай кемай ялгань колга

(Лук. 17:3)

15 «Кда кемай ялгаце тии тонь каршезт пеже, архт тейнза и корхтада тянь колга кафоненть; и кда сон кулхцонттанза, эста тон мрдафтыть кемай ялгацень.
16 А кда сон аф кулхцонттанза, эста сяфть мархтот тага фкя али кафта ломань, сяс мес эрь азф валсь эряви кемокстамс кафта али колма тевонь содайхнень-няихнень валсост.
17 А кда сон синьге аф кулхцондсыне, азонтк тянь кемаень пуромксти. Аф кулхцондондярясы кемаень пуромкстьке, эста катк сон тейть ули кода ломань, кона аф кемай афкуксонь Шкайти али кода каяфксонь кочкай.
18 Видеста корхтан тейнть: мезе тинь соттада масторлангса, ся ули сотф менельса, и мезе нолдатада масторлангса, ся ули нолдаф менельса.


19 И тага мярьган тейнть: кда масторлангса кафттне эздонт фкя мяльса ушедыхть эняльдема мезенксовок, эста мезенкса синь афольхть эняльде, Монь Менелень Алязе сянь макссы тейст.
20 Вдь коса кафттне али колмотне пуромфт марс Монь лемсон, тоса ётксост Мон улян».

Пежень нолдамать колга


21 Эста Пётр нажядсь Иисусти и кизефтезе: «Азор, мзярксть тейне эряви нолямс кемай ялгазень пежензон, конат монь каршезон тифт? Мянь сисемксть?»
22 Иисус корхтай тейнза: «Аф сисемксть, а сизьгемонь сисемксть.


23 Сяс Менелень Оцязорксшись шарксты оцязорть лангс, конань мялецоль содамс, мзяра шумуфт тейнза сонь покодиенза.
24 Мзярда сон ушедозе тя тевть, вятсть тейнза ломань, кона савсь тейнза кемонь тёжятть талант*б.
25 Покодити ашель мезьса пандомс, сяс оцязорсь мярьгсь мимс сонь, рьванцка, шабанзонга и сембонц, мезец ульсь, и пандомс шумонц.
26 Эста покодись прась оцязорть пильгс и эняльдсь: "Учт аф ламос, и семботь тейть мрдафтса".
27 Оцязорсь ужяльдезе тя покодить, нолдазе сонь и марнек шумонцка.


28 Ся покодись лиссь тоста и вешезе эсь покоди ялганц, кона савсь тейнза аньцек сяда динарий*в. Фатязе сонь клдомада, кармась повамонза и корхтась: "Мрдафтк тейне сянь, мезе сявоть".
29 Эста шумусь прась ялганц пильгс и кармась эняльдема: "Учт аф ламос, мон мрдафтса".
30 Аньцек сянь ашель мялец учемс, а тусь и озафтозе покоди ялганц пякстамгудс, мзярс ся аф мрдафтсы тейнза шумонц.


31 Ляды покоди ялганза няезь тянь и пяк колавсь мяльсна. Синь тусть и азондозь оцязорснонды семботь, мезе лиссь.
32 Эста оцязорсь тердезе покодить и корхтай тейнза: "Аеркс покоди! Мон сембе тонь шумоцень нолдайне, сяс мес эняльдеть инголен.
33 И тейтьке эряволь тиемс покоди ялгацень мархта стане, кода мон тиень мархтот".
34 Пяк кяжияф оцязорсь мярьгсь пикссемс покодить, мзярс ся аф мрдафтсы сембе шумонц.


35 Тяфта Менелень Алязевок тии мархтонт, кда эрсь эздонт седиге аф нолдасы кемай ялганцты сонь пежензон».




*а18:7 мялень салама – соблазн

*б18:24 Талант – тя зрнянь ярмак. Фкя талантса кота тёжятть сиянь ярмак, лиякс мярьгомс, кота тёжятть динарий. Ся пингоня фкя талантонкса евреень ломанти эрявсь покамс 24 киза.

*в18:28 Динарий – тя Римонь сиянь ярмак; Иисусонь пингста тняра пандсть фкя шинь покодеманкса.





МАТФЕЕНЬ КОРЯС ЕВАНГЕЛИЯ
Глава 19

Кизефкс полада явомать колга

(Марк 10:1-12)

1 Мзярда Иисус шумордазе корхтаманц, Сон кадозе Галилеять и тусь Иорданть фтала ащи Иудеянь мастору.
2 Мельганза мольсь лама ломаньда, и Сон синь тоса пчкафтозень.


3 Нажядсть Тейнза фарисейхне. Синь ёразь кундамс Сонь кизефкс вельде, мярьгсть: «Мярьгондеви-аф аляти койть коряс кодамовок туфталонкса явомс эсь рьванц мархта?»
4 Иисус мярьгсь каршезост: «Дяряй тинь ашесть лувонда Сёрматфксста: Ся, кона семботь тиезе, ушетксста тиезень алять и авать,
5 и мярьгсь: "Сяс кадсы ломанць алянц мархта тядянц и педи эсь рьванцты, и кафттне арайхть фкя ронгокс".
6 Лисенди, синь эздост ни аф кафта, а фкя. Стане, мезе Шкайсь сотсь марс, сянь ломанць тязазе явфне».


7 Фарисейхне тага корхтайхть Тейнза: «Мес эста Моисеень коенц коряс мирдти мярьгондеви явомс рьванц эзда, кда максы рьванцты явомать колга кагод?»
8 Иисус тейст корхтай: «Моисей мярьгсь тейнть явондомс рьвантень эзда сяс, мес тинь седиенте пяк калготт. А васенда тяфта ашель.
9 Мон мярьган тейнть: ся, кие яви рьванц мархта аф полань полафтоманкса, а лия кодамовок туфталонкса, и рьвяяй лиянь лангс, ся ули полань полафтыкс, тяконь лаца явф авань лангс рьвяяйське – полань полафты».


10 Тонафниенза корхтайхть Тейнза: «Кда алясь тяфта сотф рьванц мархта, эста сяда цебярь улель аляти ёфси аф рьвяйсемс».
11 Иисус каршезост корхтай: «Аф сембонди ладяйхть ня валне, аньцек сятненди, кинди тя максф.
12 Кой-кона алятне шачсть аф рьвяяйкс; лиятнень, кепотьксонди, евнухнень*а, тяфтамкс тиезь ломаттне; а улихть стаптка, конат аф рьвяяйхть Менелень Оцязорксшити покодеманкса. Кинди тя тиеви, ся катк тяфта тии».

Иисус бславасыне шабатнень

(Марк 10:13-16; Лук. 18:15-17)

13 Вятсть Иисусти шабат и эняльдсть Тейнза путомс лангозост кядензон и озондомс инксост, но тонафнихне карнезь шабань вятихнень.
14 Эста Иисус тонафнихненди мярьгсь: «Нолдасть шабатнень и тяда шорсе тейст сашендомс Тейне, сяс мес тяфтамста ащи Менелень Оцязорксшись».
15 И бславаманди путозень шабатнень лангс кядензон. Сяльде тусь тоста.

Козя од ломань

(Марк 10:17-31; Лук. 18:18-30)

16 Весть Иисусти сась фкя ломань и кизефтезе: «Тонафты! Кодама пара тев тейне эряви тиемс пефтома эряфонь сатоманкса?»
17 Иисус корхтай тейнза: «Мес Монь кизефнесамак пара тевонь колга? Шкайсь ськамонза цебярь. Кда ули мяльце сувамс пефтома пингонь эряфти, эста ванфтыть кошардомвалхнень».
18 Ся кизефтезе: «Конатнень?» Иисус мярьгсь каршезонза: «Тят шавонда; тят полафне пола; тят салсе; тят васькафне лиянь лангс;
19 ванк аляцень и тядяцень мяльснон; и кельк маластоцень, кода эсь пряцень».
20 «Мон сембонь тянь ванфтса одкс пингстонкиге, – мярьгсь каршезонза од ломанць, – мезе нинге аф сатни тейне?»
21 Иисус мярьгсь тейнза: «Кда мяльце улемс сембе ширде цебярькс, эста архт, мик сембе уликс-пароцень и ярмакть явк ашуфненди. Эста козяшице кармай улема менельса. Сяльде сак и мольхть Монь мельган».
22 Мзярда од цёрась кулезе тянь, сон пичедезевсь и тусь, сяс мес ульсь пяк козя.


23 Эста Иисус мярьгсь Эсь тонафниензонды: «Видеста корхтан тейнть: стака козяти сувамс Менелень Оцязорксшити.
24 И нинге мярьган тейнть: сяда тёждя ишимти ётамс салмокс пиленява, а аф козяти сувамс Шкаень Оцязорксшити».
25 Тянь кулемста тонафниенза пяк дивандазевсть и кизефтезь: «Кие ина эста идеви?»
26 Иисус варжакстсь лангозост и мярьгсь тейст: «Ломанти тя аф тиеви, а Шкайти тиеви сембось».

Мезе максови Иисусонь мельге молеманкса?


27 Эста Пётр мярьгсь Иисусти: «Кулхцонтт, минь семботь кадоськ и туме мельгат, мезе тейнек тянкса максови?»
28 «Видеста корхтан тейнть, – мярьгсь Иисус, – мзярда одкстоми марнек масторлангсь и Ломанень Цёрась озай оцязоронь иневалда вастозонза, эста тиньге, кит туде Монь мельган, озатада оцязоронь кемгафтува васттненди судендамс Израильть кемгафтува юромонзон.
29 Эрти, кие кадсы Монь инксон эсь кудонц, али брадонзон, али сазоронзон, али алянц, али тядянц, али рьванц, али шабанзон, али паксянзон, максови сядоксть сяда лама и сон сувафтови пефтома пингонь эряфс.
30 Но ламотне, конат ульсть васенцет, арайхть мекольцекс, и мекольцетне – васенцекс».




*а19:12 евнух – петьф аля, кона покодсь оцязоронь кудса; кастрат, скопец





МАТФЕЕНЬ КОРЯС ЕВАНГЕЛИЯ
Глава 20

Валвеляфкс виноградонь переса покайхнень колга


1 «Менелень Оцязорксшись кудазор лаца, кона лиссь валдашкодомшовор виноградонь перезонза покаень сиводема.
2 Покаманкса надияфтсь шити пандомс тифтень динарий и кучезень синь виноградонь перезонза.
3 Колмоце частть малава кудазорсь тага лиссь мишендема-рамсема васту и няезе, тоса ащихть тевфтома нинге лия ломаттьке.
4 Мярьгсь тейст: "Арда тиньге виноградонь перезон покама, и мзяра тейнть сави, пандса". Синь тусть.
5 Котоце частть и вейхксоце частть малава кудазорсь тага лиссь и тиезе тякоть.
6 И кефкиеце часттьке малава сон тага сась мишендема-рамсема вастти, и тага няйсь тевфтома ащекшни ломатть и кизефтезень: "Мес тинь шиньберьф ащекшнетяда тяса тевфтома?"
7 "Кивок минь ашемазь сиводе", – корхтайхть синь каршезонза. Кудазорсь мярьгсь тейст: "Тиньге арда виноградонь перезон покама и мзяра тейнть сави, пандса".


8 Мзярда сась илядьсь, виноградонь перень азорсь мярьгсь покайхнень мельге ваныенцты: "Тердить сембе покайхнень и пантт тейст. Ушетк пандомать мекольцекс сивотьфнень эзда, а аделак васенцекснень мархта".
9 Састь кефкиеце частса сивотьфне, и эрь ломанти пантфоль тифтень динарий.
10 Васенцекс сивотьфне арьсесть: тейст сави сяда лама. Аньцек тейстка пантфоль тифтень динарий.
11 Ярмакть сявомда меле, синь кармасть изгордома виноградонь перень азорть лангс:
12 "Ня мекольцеда сивотьфне покасть аньцек фкя част, а минь шиньберьф шавоме пря псить ала. А тон сембе сяка пандоть тейст сняра, мзяра и тейнек".
13 Эздост фкяти азорсь корхтай: "Ялгай, мон вдь тейть кальдяв ашень тие. Дяряй тон аф фкя динарийда сиводеть пря?
14 Сявк мезе тейть сави и архт. А монь мялезе тяндивок, мекольце сивотьфтивок, пандомс сняра, мзяра и тейть.
15 Дяряй эсь ярмаконень мархта аф тиеван, мезе мялезе? Али тон каят сельме цебярень тиемазень лангс?"


16 Тяфта мекольцетне арайхть васенцекс, а васенцетне – мекольцекс, сяс мес лама тертьфта, но кржа кочкафта».

Иисус тага азонды Эсь куломанц колга

(Марк 10:32-34; Лук. 18:31-34)

17 Иерусалиму молемста Иисус тердезень шири Эсь кемгафтува тонафниензон и мярьгсь тейст:
18 «Вага минь мольхтяма Иерусалиму, и Ломанень Цёрать макссазь озксвятиень оцюнятнень и койти тонафтыхнень кядьс. Синь судендасазь Сонь куломас
19 и макссазь лия тналонь ломаттненди сялдомс, локшеса пикссемс и крёз лангс шавомс; и колмоце шиня Сон вельмай кулофста».

Зеведейть цёранзон тядяснон эняльдемац

(Марк 10:35-45)

20 Меле нажядсь Иисусти Зеведеень рьвац эсь цёранзон мархта, сюконясь Тейнза и ёрась кядьстонза мезе-бди анамс.
21 «Мезе мяльце анамс?» – кизефтезе сонь Иисус. Авась корхтай Тейнза: «Мярьк, катк монь ня кафта цёране озайхть Тонь Оцязорксшисот, фкясь – види кядьцень шири, а омбоцесь – кержить».
22 Иисус мярьгсь каршезонза: «Аф содасасть, мезе анатада. Симови-аф тейнть ся ризфонь кядьгось, кона сави Тейне симомс, али кстиндафттада-аф тинь ся кстиндамаса, конаса Мон улян кстиндаф?» Синь тейнза корхтайхть: «Тейнек тя тиеви».
23 Иисус корхтай тейст: «Монь ризфонь кядьгозень тинь симсасть, а озамс види али кержи кядь ширезон, тя аф Моньцтон ащи: тоза озайхть сят, кинди аноклазень ня васттнень Монь Алязе».


24 Тянь кулемста лядыкс кемонь тонафнихне пяк кяжиясть ня кафта браттнень лангс.
25 Но Иисус тердезень тонафниензон и мярьгсь: «Тинь содасасть: оцязорхне азорондайхть ломаньтналхнень лангса и оцюнятне кирдьсазь кядялост ломаньтналхнень.
26 Тинь ётксонт тяфта катк аф ули. Меколанкт, кие ёрай ётксонт улемс оцюнякс, катк ули тейнть покодикс.
27 А кие ёрай арамс ётксонт васенцекс, ся улеза тейнть урекс*а.
28 Ломанень Цёраське сась аф Эсь лангозонза лиятнень покотьфтома, меколанкт Сон сась покодема лиятненди и максомс Эсь эряфонц ламотнень идемаснон инкса».

Иисус пчкафты кафта сокорхт

(Марк 10:46-52; Лук. 18:35-43)

29 Мзярда Иисус и тонафниенза тусть Иерихонцта, Сонь мельганза мольсь лама ломаньда.
30 Тоса, кить трваса, озафтольхть кафта сокорхт. Синь кулезь: вакскаст ётай Иисус, и ушедсть юватькшнема: «Азор, Давидонь Цёрац, ужяльдемасть минь!»
31 Ломаттне карнезь синь юватькшнемда, но сят пешкоткшнесть сядонга кайгиста: «Азор, Давидонь Цёрац, ужяльдемасть минь!»
32 Иисус лоткась и тердезень малазонза. «Мезе мяленте тифтемс Монь кядьстон?», – кизефтезень Сон.
33 Синь корхтайхть каршезонза: «Азор, катк панжевихть сельмоньке».
34 Иисусти ужялькс арасть синь. Токазень сельмоснон, и сят эстокиге кармасть няема и тусть Сонь мельганза.




*а20:27 уре – раб





МАТФЕЕНЬ КОРЯС ЕВАНГЕЛИЯ
Глава 21

Иисусонь самац Иерусалиму

(Марк 11:1-11; Лук. 19:28-38; Иоанн 12:12-19)

1 Иисус тонафниензон мархта малаткшнесть Иерусалиму. Мзярда пачкодсть Виффагия вели, конац ащи Вайшуфта*а пандть лангса, Сон кучезень инголи кафта тонафниензон
2 и мярьгсь тейст: «Арда инголент ащи велети. Тоса эстокиге няйхтяда сотнеф ава осёл вашенянц мархта. Юксость синь и вятесть Тейне.
3 И кда кивок тинь кизефттядязь, мезенди тянь тиесть, мярьгода: "Синь эрявихть Азорти. Сон курок мрдафтсыне"».


4 Тя лиссь пророкть вельде азфть пяшкодеманкса:
5 
«Азость Сиононь стирти*б:

"Вага, тейть сай тонь Оцязорце.

Сон сятяв, и сай озада ава осёл лангса

и ашконь кандыть вашенц лангса"»*в.




6 Тонафнихне тусть и тиезь семботь стане, кода мярьгсь тейст Иисус.
7 Синь вятезь ава оселть вашенянц мархта, лапиезь лангаст эсь вярдень щамснон, и Иисус озась лангозост.
8 Ламотне ацсезь кить лангс эсь щамснон, а лиятне синнесть шуфтста таратт и ацсезь синь кить лангс.
9 Иисусонь инголенза и мельганза моли ломаттне юватькшнесть:

«Осанна*г Давидонь Цёранцты!

Бславаф Азорть лемса Сайсь!

Осанна Инь Вярдень Шкайти!»*д




10 Мзярда Иисус сувась Иерусалиму, сембе ошсь жалакодсь и ломаттне кизефнесть: «Кие Тя тяфтамсь?»
11 Каршезост корхтасть: «Тя Иисус, Галилеянь Назаретста пророксь».

Иисус Шкаень кудса

(Марк 11:15-19; Лук. 19:45-48; Иоанн 2:13-22)

12 Иисус сувась Шкаень кудть пирьфс и панезень тоста сембе мишендихнень и рамсихнень. Сон сявардезень ярмаконь полафнихнень шраснон и гулянянь мишендихнень эземснон
13 и мярьгсь тейст: «Сёрматфксса азф: "Монь кудозе лемдеви озондомань кудкс". А тинь сонь тиесть салаень-шавиень пизокс».


14 Шкаень кудса Иисусонь перьфке кочкавсть сокорхт и шаморхт, и Сон пчкафтозень синь.
15 Но озксвятиень оцюнятне и койти тонафтыхне пяк кяжиясть, мзярда няезь ня дивань тефнень и кулезь шабатнень, конат Шкаень кудса юватькшнесть: «Осанна Давидонь Цёранцты!»
16 Синь кизефтезь Иисусонь: «Марясак, мезе юватькшнихть ня шабатне?» Сон каршезост мярьгсь: «Маряса. Дяряй тинь мзярдовок ашесть лувонда: "Ёмла и потяй шабатнень кургса Тон аноклать Эстейть шнама?"»
17 Сон кадозень синь тозк и тусь ошста Вифанияв, и тоса ётафтозе веть.

Смоква шуфтть коськомац

(Марк 11:12-14, 20-24)

18 Валдашкодомшовор ошу мрдамста Иисусонь вачсь пекоц.
19 Сон няйсь кить трваса смоква шуфта и маладсь ваксозонза, но лопада башка шуфтть лангста мезевок ашезь му. Эста мярьгсь шуфтти: «Катк тонь лангсот мзярдовок аф шачихть имошт!» И смоква шуфтсь эстокиге коськсь.


20 Тянь няемста тонафниенза прасть дивас. «Кода тяфта курок смоква шуфтсь коськсь?» – кизефтезь синь.
21 Иисус каршезост мярьгсь: «Видеста корхтан тейнть: кда тинь кармай улема кемаманте и аф карматада абонкшнема, эста тисасть аф аньцек сянь, мезе Мон тиень смоква шуфтть мархта, но кда мярьктяда тя пандти: "Кепотть и ёрдак пря оцюведти", – тяфта и ули.
22 Сембось, мезень колга эняльттяда озондомста, максови тейнть, кда тинь кематада».

Кизефкс Иисусонь азорксшинц колга

(Марк 11:27-33; Лук. 20:1-8)

23 Мзярда Иисус сувась Шкаень куду и кармась тоса тонафтома, Тейнза нажядсть озксвятиень оцюнятне и ломаньтналонь оцюнятне кизефкс мархта: «Кодама азорксшиса Тон тянь семботь тиендьсак? Кие максозе Тейть тя азорксшить?»
24 «Моньге ули тейнть фкя кизефксозе, – мярьгсь тейст Иисус, – и кда каршезонза азсасть мялентень, эста Монга азса тейнть, кодама азорксшиса сембонь тянь тиендьса.
25 Иоаннонь кстиндамац коста ульсь, менельста али ломаттнень эзда?» Синь эсь ётковаст кармасть арьсема: «Кда мярьктяма: "Менельста", Сон кизефтьсамазь: "Эста мес тинь ашеде кема тейнза?"
26 А кда мярьктяма: "Ломаттнень эзда" – пельхтяма ломаньда, вдь Иоаннонь сембе лувсазь прорококс».
27 И синь Иисусонь каршес мярьгсть: «Аф содасаськ». «Эста Монга тейнть аф азса, кодама азорксшиса тянь тиендьса», – мярьгсь каршезост Иисус.

Валвеляфкс кафта цёратнень колга


28 «А мезе тинь астада вага тянь колга? Фкя ломанть ульсть кафта цёранза. Сон нажядсь васенцети и мярьгсь: "Цёрай, архт покак тячи монь виноградонь пересон".
29 Цёрась каршезонза корхтай: "Аш мялезе". А сяльде каендась и мольсь.
30 Алясь нажядсь омбоце цёранцты и азозе тейнза тякоть. Омбоце цёрац каршезонза корхтай: "Молян, аляй", – а молемс изь моле.
31 Кие эздост пяшкодезе алянц мярьгоманц?» Синь Иисусти корхтайхть: «Васенцесь».


Иисус мярьгсь озксвятиень оцюнятненди и ломаньтналонь оцюнятненди: «Видеста корхтан тейнть: каяфксонь кочкайхне и эсь прянь мишенди аватне тиндедонт инголи сувайхть Шкаень Оцязорксшити.
32 Вдь Иоанн сась тейнть видексшинь кить няфтема, и тинь тейнза ашеде кема, а каяфксонь кочкайхне и эсь прянь мишенди аватне кемасть. Тинь тянь няесть и тядонга меле ашеде каенда, и ашеде кема тейнза».

Валвеляфкс виноградонь касфтыхнень колга

(Марк 12:1-12; Лук. 20:9-19)

33 «Кулхцондода лия валвеляфкс, – поладозе Иисус. – Фкя кудазорсь озафтсь виноградонь пере, перязе сонь, шувсь тоза виноградонь люпштамс лотка и тись ванфтома башня. Сяльде максозе переть мзярошка пингс виноградонь касфтыхненди, а сонць тусь лия мастору.
34 Мзярда сась иможень кочкама пингсь, сон кучезень покодиензон виноградонь касфтыхнень кядьста эсь талеканц вешема.
35 Сят фатязь покодихнень, фкять пикссезь, омбоцеть машфтозь эряфта, колмоцеть шавозь кевса.
36 Эста азорсь тага кучсь ширезост, васенцетнень коряс сяда лама покодида, аньцек мархтост синь тисть стане жа.
37 Меколи сон кучезе тейст эсь цёранц, арьсесь: "Цёразень мархта виздихть тяфта тиемс".
38 Но виноградонь касфтыхне цёранц няемста мярьгсть фкя-фкянди: "Тя азорть юромонь поладыец*е, эрьда шавсаськ сонь, и тейнза аноклаф уликс-парось ляды тейнек".
39 Синь фатязь сонь, лихтезь виноградонь переста и шавозь.
40 Тяфта, мзярда сай виноградонь перень азорсь, мезе тии синь мархтост?» – кизефтезень Иисус.
41 Каршезонза мярьгсть: «Ня кальдяв ломаттнень сон кяжиста шавсыне, а переть макссы виноградонь лия касфтыхненди, конат имошнень кочкама пингста кармайхть макссемонза тейнза талеканц».


42 Иисус корхтай тейст: «Дяряй тинь ашесть лувонда Сёрматфксста:

"Кевсь, конань ёрдазь кудонь путыхне,

арась кудужень кирди кевкс.

Тянь тиезе Азорсь,

и минь сельминголенк тя дивакс няеви"*ж.




43 Сяс корхтан тейнть: Шкаень Оцязорксшись сявови тинь кядьстонт и максови ломаньтналти, кона канни Оцязорксшинь имошт.
44 И эрсь, кие пупордай тя кевть ланга, токави, а кинь лангс сон прай, сянь люпштасы».


45 Иисусонь валвеляфксонзон кулемста озксвятиень оцюнятне и фарисейхне шарьхкодсть: Сон корхтай колгаст.
46 Синь ёразь кундамс Иисусонь, но пельсть ломаньда, сяс мес Сонь лувондозь прорококс.




*а21:1 вайшуфта – масличное дерево; греконь кяльса – елеон

*б21:5 Сион – Иерусалим ошть лия лемоц. «Сиононь стирти» – тя шарьхкодема: Иерусалимонь эряйхненди.

*в21:5 Исаия 62:11

*г21:9 Осанна – евреень вал, ноляви Шкайть шнамста и озондомста. Шарьхкодема тяфта: «идемак, лезтт», тяса: «Шкайти шнама!»

*д21:9 Псалтирь 117:25-26

*е21:38 юромонь полады – потомок

*ж21:42 Псалтирь 117:22-23





МАТФЕЕНЬ КОРЯС ЕВАНГЕЛИЯ
Глава 22

Валвеляфкс рьвяямань илать колга

(Лук. 14:15-24)

1 Иисус сяда товга корхтась валвеляфксса. Сон мярьгсь:
2 «Мезень лангс шары Менелень Оцязорксшись? Сон кода оцязорсь, кона аноклась эсь цёранцты рьвяямань ила.
3 Сон кучезень эсь покодиензон илас тертьфнень мельге, но сятнень ашель мяльсна самс.
4 Эста оцязорсь тага весть кучсь лия покодихть и мярьгсь: "Арда и азость тертьфненди: сембось анок илати; букатне и андонь васне печкфт, каванямбяльсь анок. Сада рьвяямань илас".
5 Но инжихне ашесть шарфта мяль тердемать лангс и сраткшнесть эсь тевснон тиема: кие – эсь паксязонза, кие – мишендема вастозонза.
6 А лиятне кундазь кучф покодиензон, пикссезь синь и шавозь.
7 Тянь кулемста оцязорсь пяк кяжиясь. Сон кучезе эсь ушмовиенц*а, машфтозень ся шавихнень и плхтазе синь ошснон.
8 Сяда меле сон мярьгсь эсь покодиензонды: "Каванямась анок, но сятнень, кинь мон тердине, тяса аф вастсна.
9 Арда тяни ки рашкненди и тернесть сембонь, кинь васьфттяда".
10 Покодихне тусть и вятезь сембонь, кинь васьфтезь: цебярьхненьге, кальдяфненьге. И пяшкодсь рьвяяма илань кудсь инжида.


11 Мзярда оцязорсь лиссь инжиензон ванома, ёткстост сон няйсь аф илань щамса щаф ломань,
12 и корхтай тейнза: "Ялгай, мес тон сать тяза аф илань щамса?" Но ся каршезонза мезевок ашезь аза.
13 Эста оцязорсь мярьгсь эсь покодиензонды: "Сотнесть сонь кяднек-пильгонек и ёрдасть тяста шобдати, коса кармай улема авардема и пеень мчкорфтома".
14 Сяс мес лама тертьфта, но кржа кочкафта».

Кизефкс каяфксонь пандомать колга

(Марк 12:13-17; Лук. 20:20-26)

15 Эста фарисейхне тусть и арьсесть эсь ётковаст, кода кундамс Иисусонь валса.
16 Синь кучсесазь Тейнза эсь тонафниснон и Иродонь ломанензон. Сят мярьгсть Иисусонди: «Тонафты, минь содасаськ: Тон видешинь кельгият и видеста тонафтат Шкайть коряс эряма, аф арьсят мяльс тумать колга и киньге лангс аф ванат.
17 Эста азк тейнек, кода Тон арьсят, койть коряс мярьгондеви пандомс каяфкс кесарти али аф?»
18 Иисус шарьхкодезень синь кальдяв мяльснон и мярьгсь: «Шамафксонь каннихть! Мезенди варчсесамасть Монь кизефксонтень вельде?
19 Няфтесть Тейне ярмакть, конань мархта паннетяда каяфкс». Синь кандсть Тейнза фкя динарий.
20 Иисус кизефнесыне синь: «Кинне тяса шамаликсь и лемсь сёрматфт?»
21 Синь каршезонза корхтайхть: «Кесарть». Эста Иисус корхтай тейст: «Сяс макссесть кесареннеть – кесарти, а Шкаеннеть – Шкайти».
22 Тянь кулемста синь прасть дивас, кадозь Иисусонь и тусть.

Кизефкс кулофнень эзда вельмамать колга

(Марк 12:18-27; Лук. 20:27-40)

23 Сяка шиня Иисусонди састь саддукейхть, конат ашесть кема кулофста вельмамати, и кизефтезь Сонь:
24 «Тонафты! Моисей мярьгсь: "Кда кулы аля, конань аш шабанза, катк брадоц сявсы полакс сонь рьванц и кады кулофти юромонь полады".
25 Минь эздонк ульсь сисем братт. Васенцесь рьвяясь и кулось шабафтома, рьвац лядсь брадонцты.
26 Тяфта лиссь и омбоце, колмоце, ляды сисем браттнень мархтовок.
27 Мекпяли кулось рьвяське.
28 Мзярда кулофне вельмайхть, кинди сисем браттнень эзда сон кармай улема рьвакс, вдь сембе синь ульсть тейнза мирдекс?»


29 Иисус корхтай каршезост: «Тинь васькафтфтада-эрьготьфтада, сяс мес аф содасасть аф Сёрматфксть, аф Шкайть виенц.
30 Мзярда Шкайсь вельмафтсыне кулофнень, эста синь аф рьвяйсихть, рьвакска аф тушендыхть, а кармайхть улема кода Шкаень ангелхне менельса.
31 А кода ащи тевсь кулофнень вельмамаснон мархта, дяряй тинь ашесть лувонда сянь, мезе тейнть мярьгсь Шкайсь? Сон мярьгсь:
32 "Мон Авраамонь Шкаецан, Исааконь Шкаецан и Иаковонь Шкаецан". Шкайсь – аф кулофнень Шкайсна, а эряйхнень».
33 Тянь кулемста ломаттне дивандакшнесть Иисусть тонафтоманцты.

Сембода оцю кошардомвалсь

(Марк 12:28-34; Лук. 10:25-28)

34 Мзярда фарисейхне кулезь, кода Иисус пандозень саддукейхнень кургснон, пуромсть марс.
35 Эздост койти фкя тонафтысь арьсесь кундамс Иисусонь валса и кизефтезе:
36 «Тонафты! Кона кошардомвалсь койса сембода оцю?»
37 Иисус корхтай тейнза: «"Кельк Азорть, Шкайцень, сембе седисот, сембе ваймосот и сембе шарьхкодемасот".
38 Тя васенце и сембода оцю кошардомвалсь.
39 Омбоцесь васенцеть лаца: "Кельк маластоцень, кода эсь пряцень".
40 Сембе койсь и пророкнень тонафтомасна ащихть ня кафта кошардомвалхнень лангса».

Христоссь – кинне цёрась?

(Марк 12:35-37; Лук. 20:41-44)

41 Мзярда фарисейхне пуромсть Иисусонь перьф, Сон кизефтезень:
42 «Мезе тинь арьсетяда Христость колга? Кинне Сон цёрась?» Тейнза корхтайхть: «Давидонь».
43 Иисус корхтай тейст: «Мес ина Давид, Шкаень Ваймопожфть вятеманц коряс, лемнесы Сонь Азоркс? Вдь Давид корхтась:
44 
"Азорсь мярьгсь монь Азорозти:

озак Монь види ширезон,

мзярс аф путсайне Тонь пильгалот

Тейть каршек ащихнень"*б.




45 Лисенди, кда Давид лемнесы Христость Азоркс, эста кода Христос ули тейнза цёракс?»


46 Иисусонь каршес кивок валга ашезь азов, и ся шиста сявомок синь пеленкшнесть Сонь кядьстонза мезевок кизефнемс.




*а22:7 ушмовий – войско

*б22:44 Псалтирь 109:1





МАТФЕЕНЬ КОРЯС ЕВАНГЕЛИЯ
Глава 23

Тяда уле шамафксонь канникс и тясть оцюлгофне эсь прянтень

(Марк 12:38-40; Лук. 11:37-52, 20:45-47)

1 Сяда меле Иисус кармась корхтама ломаттненди и Эсь тонафниензонды:
2 «Койти тонафтыхне и фарисейхне арасть Моисеень вастс койть смузенц панчсема.
3 Сяс кулхцондость синь и сембоса тиеда стане, кода мярьгихть. Но синь тевснон лаца тефт тяда тиенде, сяс мес синь корхтайхть фкя, а тиихть лия.
4 Синь веляфнесазь аф кандови и стака канкснень ломаттнень лафтуснон лангс, а синць сурснонга аф шерьхфтьсазь лездомс тейст.
5 Семботь тиендьсазь аньцек ломаттненди няфтеманкса. Кодама оцюфт и келихть Сёрматфксть мархта коробканясна*а и кодама кувакат панарсост цёкне!
6 Синь кельгсазь озсемать эзембряв иласа и васенце васттненди синагогаса,
7 кельгсазь мишендема-рамсема вастова шумбракснема-шнама валонь кочксемать, и мзярда ломаттне лемнесазь: "Тонафтыеньке!"


8 А тинь тяда мярьгонде лемнемс эсь прянтень тонафтыкс, сяс мес тонафтыенте фкя – Христоссь, а фкя-фкянди тинь сембе – браттада.
9 Алякска мастор лангса тясть лемне киньге, сяс мес тинь аньцек фкя Алянте, кона менельса.
10 Вятикска катк аф лемнетядязь тинь, сяс мес тинь вятиенте фкя – Христоссь.
11 Ся, кие ёткстонт сембода оцю, катк ули тейнть покодикс.
12 Сяс мес, кие оцюлгофнесы эсь прянц, ся ёмлалгофтови, а кие ёмлалгофнесы эсь прянц, ся оцюлгофтови».

Кальдяв тейнть, койти тонафтыхть и фарисейхть!


13 «Кальдяв тейнть, койти тонафтыхть и фарисейхть! Шамафксонь каннихть! Тинь сёлгондсасть ломаттнень эзда Менелень Оцязорксшить. Тинцьке аф сувсетяда и сятненьге, кинь мяльсна сувамс, аф нолясасть.


14 Кальдяв тейнть, койти тонафтыхть и фарисейхть! Шамафксонь каннихть! Тинь сивондьсасть-ётафнесасть удаватнень*б мекольценяснон и прянь няфтеманкса куватьс озонкшнетяда. Тянкса Шкайсь нинге сяда кемоста судендатядязь.


15 Кальдяв тейнть, койти тонафтыхть и фарисейхть! Шамафксонь каннихть! Эсь кемамазонт хуш фкя ломанень сувафтоманкса тинь ётнесасть оцюведть и масторть. И мзярда сувафтсасть, тиендьсасть сонь аду повикс, кафксть сяда кальдявкс эсь корязонт.


16 Кальдяв тейнть, сокор вятихть! Тинь тонафттада: "Кда кие варай Шкаень кудть лемса, тя нинге мезевок аш, а кда варай Шкаень кудть зрнянц лемса, эста тейнза валонц эряви кирдемс".
17 Вай, ёньфтомот и сокорхт! Мезсь сяда оцю, зрнясь али Шкаень кудсь, кона тя зрнять иняруяфтсы*в?
18 И нинге тонафттада: "Кда кие варай алтарть лемса, тя нинге мезевок аш, а кда кие варай алтарти кантф озксказнеть лемса, сянди валонц эряви кирдемс".
19 Сокорхт! Мезсь сяда оцю, алтарти кантфсь али алтарсь, кона тя кантфть иняруяфтсы?
20 Тяфта, кие варай алтарть лемса, варай и алтарти кантфть лемсовок.
21 И ся, кие варай Шкаень кудть лемса, ся варай и Шкаень кудса Эряйтьке лемса.
22 И кие варай менельть лемса, ся варай Шкайть озама вастонцка лемса и Сянь лемса, кие озаф лангсонза.


23 Кальдяв тейнть, койти тонафтыхть и фарисейхть! Шамафксонь каннихть! Тинь макссесасть Шкайти кемонце пяльксть ярхцама тишетнень эзда: путлекста, капёрста, камбраздишеста*г, а койста инь эрявиксть юкснесасть – видешить, кельгозь ужяльдемать, Шкаень мялень ваномать. Тявок эряви тиемс, и сяньге колга аф юкснемс.
24 Сокор вятихть! Тинь сяськть педясасть, а ишимть нильсасть!


25 Кальдяв тейнть, койти тонафтыхть и фарисейхть! Шамафксонь каннихть! Тинь аруяфнесасть кядьготнень и шаватнень лангснон, а потмосна пяшксет сяда, мезе тинь сатоде салазь и васькафнезь.
26 Сокор фарисей! Васенда аруяфтк кядьготь и шавать потмонц, эста лангоцка аруяй.


27 Кальдяв тейнть, койти тонафтыхть и фарисейхть! Шамафксонь каннихть! Тинь кода акшептф лазксне, конат уша ширде няевихть мазыста, а потмосна пяшксет кулофонь пакарьда и наксаткста.
28 Стане тиньге: лангозонт ванозь, няефтяда ломаттненди видексшинь ваймокс, а потмоширде – шамафкссотада и пяшксетяда коень колай тевда.


29 Кальдяв тейнть, койти тонафтыхть и фарисейхть! Шамафксонь каннихть! Тинь тиенттяда мялямгефт*д пророкнень калмоснон лангса и мазопнесасть видексшинь ломаттнень калмолангснон.
30 Тинь корхтатада: "Кда минь эрялеме атянь-атяньконь пингста, эста афолеськ шудефте синь мархтост пророкнень верснон".
31 Тяфта тинь тинць корхтатада эсь лангозонт, няфтьсасть: тинь сятнень цёраснотада, конат шавондозь пророкнень.
32 Стане шумордасть сянь, мезть ушедозь тинь алянте!
33 Куйхть, пупай куень лефкст! Кодавок аф ворьгодефтяда судендамать и аду повомать эзда.


34 Кулхцондода! Мон кучан тейнть пророкт, смузю ломатть и койти тонафтыхть. Кой-конатнень синь ёткстост тинь шавсасть и эськодьсасть крёз лангс, а лиятнень карматада пикссемост эсь синагогавант и панцемост ошста ошс.
35 Тинь лангозонт прай муворшись сембе пророкнень верснон инкса, кона валовсь масторлангса, ушедомок видексшинь Авелень веронц эзда и Захариянь, Варахиять цёранц веронц самс, конань тинь шавость Шкаень кудть и инголенза ащи алтарть ёткса.
36 Видеста корхтан тейнть: тя пингонь ломаттненди сави пандомс сембе ня кальдяв тефнень инкса».

Иисусонь ризнай седиец Иерусалимть инкса

(Лук. 13:34,35)

37 «Иерусалим, Иерусалим! Пророкнень шавондысна и тейть кучфнень кевса пикссисна! Мзярксть Мон ёрань кочкамс тонь эряйхнень, кода нармонць кочксесыне эсь пацянзон алу лефксонзон, но тинь ашель мяленте.
38 И вов, тинь кудонте кадови шава.
39 Корхтан тейнть: тячиста сявомок тинь Монь аф няйсамасть снярс, мзярс аф мярьктяда: "Бславаф Азорть лемса Сайсь!"»




*а23:5 Коробканя – тя кедьста тиф коробканя, конань потмос еврейхне путнесазь Моисеень койста башка сёрматфксть, и озондомста сотнекшнесазь конязост и кержи кядезост.

*б23:14 удава – вдова

*в23:17 иняруяфтомс – освятить

*г23:23 путлек – мята, капёр – укроп, камбраздише – тмин

*д23:29 мялямгев – памятник





МАТФЕЕНЬ КОРЯС ЕВАНГЕЛИЯ
Глава 24

Иисус аноконди азонды Шкаень кудть срафтоманц колга

(Марк 13:1,2; Лук. 21:5,6)

1 Иисус лиссь Шкаень кудста. Тоста молемста Тейнза нажядсть тонафниенза, синь мяльсноль няфтемс Тейнза Шкаень кудть сембе ширде.
2 Иисус мярьгсь тейст: «Няйсасть сембонь тянь? Видеста корхтан тейнть: тяса кев лангс кевга аф ляды, сембось ули срафтф-калафтф».

Мекольдень пинкнень тяштьксна

(Марк 13:3-13; Лук. 21:7-19)

3 Мзярда Иисус ащесь озада Вайшуфта пандть лангса, нажядсть Тейнза ськамост тонафниенза и кизефтезь: «Азк тейнек, мзярда тя кармай улема? И кодама тяштьксонь коряс минь содасаськ Тонь самацень и тя пингть пенц?»
4 Иисус каршезост корхтай: «Ванода, кивок афоледязь васькафта.
5 Ламотне кармайхть сашендома Монь лемсон и корхтама: "Мон – Христоссян", и ламотнень васькафтсазь.
6 Тинь марятада тюремань зярьфт и тюремань колга кулят. Ванода, тяда эводе, тянди эряви улемс, но тя нинге аф песь.
7 Ломаньтналсь кеподи ломаньтнал лангс, масторсь – мастор лангс, сайхть вача пингт и куломань урмат и васток-васток шерьхкозеви модась.
8 Сембось тя ули, кода шачфтомъётконь маятаматнень ушеткссна.


9 Тинь фатятядязь, макстядязь маятамас и шафтядязь, и Монь лемозень инкса сембе ломаньтналхне кармайхть аф кельгомонт.
10 Эста ламотне аердыхть кемамать эзда, фкя-фкянь эса кармайхть мишендема и фкя-фкянь аф кельгома.
11 Ся пингть сай лама аф афкуксонь пророкта и ламотнень васькафтсазь.
12 Коень коламась кармай касома, тянкса ламотнень эса кельми кельгомась.
13 А кие кирди петь самс, ся идеви.
14 И тя Пара кулясь Оцязорксшить колга ули пачфтьф марнек масторть келес сембе ломаньтналхненди азондоманкса, и аньцек эста сай пингонь песь».

Оцюдонга оцю ризфсь

(Марк 13:14-23; Лук. 21:20-24)

15 «Мзярда тинь няйсасть иняру вастти путф гастямань нулготьксть, конань колга азфоль Даниил пророкть вельде, – лувись катк тянь лац шарьхкодьсы, –
16 эста сят, кит улихть Иудеяса, катк ворьгодихть панттненди.
17 Ся, кие тя пингть кармай улема кудбрясонза, катк куду мезеньге сявома аф валгонды,
18 кие кармай улема паксяса, катк куду эсь щамонзон инкса аф мртци.
19 Вай, конашкава стака ули ся шитнень пекихненди и идень потяфтыхненди!
20 Озондода, афоль уле ворьгодеманте тялонда али ваймамань шиня.
21 Ся шитне пяшкодихть оцю ризфса, кодама ашель масторть тиемста сявомок и тячиень шить самс, и афи кармай улема.
22 И кда афольхть кирьфтав ся шитне, эста кивок афоль идев, но кочкафнень инкса кирьфтавихть ся шитне.


23 Эста, кда кивок тейнть мярьги: "Вага, тяса Христоссь али вона тоса", – тяда кема,
24 сяс мес сайхть аф афкуксонь христост и аф афкуксонь пророкт, конат кармайхть тиендема оцю тяштькст и дивань тефт кочкафнень васькафтоманкса, кда васькафтовольхть.
25 Вага, Мон аноконди азондыне тейнть тянь.


26 Сяс, кда кие тейнть мярьги: "Ватт, Сон шавмодаса", – тяда яка тоза; али: "Ватт, Сон тя кудботмоса", – тяда кема.
27 Кода ёндолсь кфчяди шинь стяма ширеста и няеви шинь валгома ширеть молемс, тяфтама ули Ломанень Цёрать самац.
28 Коса кулофсь, тоза пуромихть ловажада ярхцай нармоттневок».

Ломанень Цёрать самац

(Марк 13:24-37; Лук. 21:25-33, 17:26-30,34-36)

29 «Эстокиге, ся ризфонь шитнень меле, ши валдсь шобдалгоды, ковське аф кармай валдоптома, тяшттневок прайхть менельста, менелень вийхневок шерьхкозевихть.
30 Эста менельса эвондай Ломанень Цёрать тяштьксоц. Масторлангонь сембе ломаньтналхне аварьгодыхть вярьгак вайгяльхть, мзярда няйсазь Ломанень Цёрать, кона сай менелень коволхнень лангса Эсь вийсонза и оцюдонга оцю иневалдсонза.
31 И торамань кайги вайгяльса Сон кучсыне ангелонзон пуроптома Эсь кочкафонзон сембе масторста – фкя менель песта сявомок омбоцети молемс.


32 Кепотьксонди сявость смоква шуфтть: мзярда сонь тарадонза путькияйхть и нолдайхть лопат, эста содасасть: кизось маласа.
33 Стане тиньге семботь тянь няемста содасть: тя пингсь маласа, кенкшть лангса.
34 Видеста корхтан тейнть: тяниень пингонь эряйхне аф кенерихть юмамс, кода сембось тя ули.
35 Менельсь и модась юмайхть, но Монь валне аф юмайхть.


36 А мзярда сай ся шись и пингсь, кивок аф содасы, менелень ангелхневок аф содасазь, а аньцек ськамонза Алязе содасы тянь.
37 Кода ульсь Ноень пингста, стане ули Ломанень Цёрать сама шистонзовок.
38 Оцюдонга оцю шадоть*а самдонза инголе ломаттне ярхцесть, симондсть, рьвяйсесть, рьвакс тушендсть, и тяфта ульсь ся шить самс, мзярс Ной изь сува оцю венчезонза.
39 Ломаттне ашезь сода, мезе ули сай пингть, мзярс ашезь са оцюдонга оцю шадось и ашезень юмафта синь сембонь. Тяфта кармай улема и Ломанень Цёрать самстовок.
40 Эста кафттне улихть паксяса: фкясь сявови, а омбоцесь кадови.
41 Кафта аватне кармайхть меленцяса яжама: фкясь сявови, а омбоцесь кадови.


42 Сяс ванода, уледа анокт, вдь тинь аф содасасть, кодама шиня сай Азоронте.
43 Но тейнть содаф тя: кда кудазорсь содалезе, кодама пингоня сай салайсь, эста сон афоль мада и афолезе нолда салайть кудозонза.
44 Сяс тиньге уледа анокт, сяс мес Ломанень Цёрась сай ся пингоня, мзярда тинь аф учсасть Сонь».

Цебярь и кальдяв покоди

(Лук. 12:41-48)

45 «Уледа ёню и кулхцонды покодить лаца, конань азорсь путозе сембе покодиензон лангса оцюнякс – эсь пингстонза ярхцамбялень макссема.
46 Павазу ся покодись, конань азороц мрдамстонза сатсы тяфта тиендикс.
47 Видеста корхтан тейнть: азороц путсы сонь оцюнякс марнек уликс-паронц лангса.


48 А кда ся покодись ули кальдяв, сон эсь седисонза арьси: "Аф курок сай азорозе",
49 и ушеды пикссемост эсь покоди ялганзон, ярхцема и симондема симилатнень мархта.
50 Но ся шиня, мзярда сон аф учсы, и ся пингоня, мзярда сон аф арьси, сай азороц
51 и пялева керсы покодить, и ёрдасы тов, коза ёрдафт шамафксонь каннихневок. Тоса кармай улема авардема и пеень мчкорфтома».




*а24:38 оцюдонга оцю шада – потоп





МАТФЕЕНЬ КОРЯС ЕВАНГЕЛИЯ
Глава 25

Валвеляфкс кемонь стирьхнень колга


1 «Эста Шкаень Оцязорксшись кармай улема тяфтама, кода тя валвеляфксса: кемонь од стирьхне валдоптомаснон мархта лиссть рьвяяйть васьфтема.
2 Вететне эздост ульсть ёнюфт, а вететне – ёньфтомот.
3 Ёньфтомотне сявозь валдоптомаснон, аньцек вай валдоптомаснонды ашесть сяве.
4 А ёнюфне валдоптомаснон мархта нинге сявсть кядьгоняса вайге.
5 Рьвяяйсь кирдевсь, а стирьхнень сась удомасна и матодовсть.
6 Пялевеста кайгозевсь вайгяль: "Рьвяяйсь сай! Лиседа васьфтемонза!"
7 Эста стирьхне сргозсть и петезь валдоптомаснон.
8 Ёньфтомотне мярьгсть ёнюфненди: "Максода тейнек аф лама вайня, сяс мес минь валдоптоманьке мадондыхть".
9 Но ёнюфне каршезост корхтайхть: "Кда минь макстама тейнть эсь ваеньконь эзда, эста аф саты аф тейнть, аф тейнек. Арда и рамада мишендихнень кядьста".
10 Мзярс ёньфтомотне якасть ваенкса, сась рьвяяйсь. Стирьхне, конат ульсть анокт васьфтемати, сувасть мархтонза рьвяяма илань ётафтома куду, и кенкшне мельгаст сёлговсть.
11 Сяльде састь ляды стирьхневок и кармасть эняльдема: "Азор! Азор! Панчк тейнек кенкшть!"
12 Сон каршезост корхтай: "Видеста корхтан тейнть: мон аф содатядязь тинь".


13 Тяфта, уледа фалу анокт, сяс мес аф содасасть аф шить, аф пингть, мзярда сай Ломанень Цёрась».

Валвеляфкс таланттнень колга

(Лук. 19:11-27)

14 «И Сон тии кода ся ломанць, кона лия мастору тумстонза тердезень эсь покодиензон и надияфтозе тейст эсь уликс-паронц.
15 Фкяти сон макссь вете талантт ярмак, омбоцети – кафта и колмоцети – фкя талант, эрь покодити маштомашинц коряс, и сяльде тусь.
16 Кинди максфоль вете талантт, ся эстокиге путозень тевс и сявсь эздост нинге лия вете талантт.
17 Ся, кинди максфоль кафта талантт, стане жа сявсь эздост нинге лия кафта талантт.
18 Но ся, кинди максфоль фкя талант, тусь, шувсь варя и калмазе талантонц: тяфта прдазе азоронц сиянц.


19 Ётась лама пинге, мрдась покодихнень азорсна и кармась кядьстост кизефнема ярмаконзон колга.
20 Ся, кинди максфоль вете талантт, сась и кандсь нинге вете, и мярьгсь: "Азор! Тон максоть тейне вете талантт. Вага, мон касфтыне синь кафксть".
21 Азороц корхтай тейнза: "Пара, тон цебярь покодият и лангозт ули кода надиямс. Тонь лангозт ульсь кода надиямс ёмла тевса, и тяни мон максан тейть сяда оцю тев. Сак азорцень илазонза".


22 Сась кафта талант мархтоське и мярьгсь: "Азор! Тон максоть тейне кафта талантт. Вага, мон касфтыне синь кафксть".
23 Азороц мярьгсь тейнза: "Пара, тон цебярь покодият и лангозт ули кода надиямс. Тонь лангозт ульсь кода надиямс ёмла тевса, тяни мон тейть максан сяда оцю тев. Сак азорцень илазонза".


24 Нажядсь сявок, конанди максфоль фкя талант и мярьгсь: "Азор! Мон содаса: тон ломанць казямат, нуят, коза ашеть виде, и кочкат тоса, коза ашеть прафта.
25 Мон пелень эздот и прдайне талантцень модать потмос. Вага сон, сявк".
26 Азороц каршезонза корхтай: "Кальдяв и нола покоди! Тон содайть: мон нуян тоса, коса ашень виде, и кочкан тоса, коза ашень прафне.
27 Сяс тейть эряволь ярмакозень максомс полафнема вастс. Эста самстон, мон сяволине эсь ярмакозень касфтфста.
28 Сявость кядьстонза талантть и максость сянди, кинь кемонь талантоц.
29 Эрти, кинь ули, сянди максови, и сонь кармай вельф лама; а кинь аш, сянь кядьста сявови сявок, мезец ули.
30 А тя аф кондясти покодить ёрдасть тяста шобдати, коса кармай улема авардема и пеень мчкорфтома"».


Тянь мярьгомста, Сон ювадсь: «Кинь улихть пиленза, ся катк кульсы!»

Ломаньтналхнень лангса судсь


31 «Мзярда Ломанень Цёрась сай Эсь иневалдсонза сембе ангелонзон мархта, Сон озай азоронь иневалдонь вастозонза.
32 И пуромихть Сонь инголенза сембе ломаньтналхне, и Сон явсыне ломаттнень фкя-фкянь эзда, кода стадань ванысь явондсыне учатнень сяватнень эзда.
33 Учатнень кочкасыне види кяденц шири, а сяватнень – кержи кяденц шири.


34 Эста Оцязорсь мярьги види кяденц ширеса ащихненди: "Сада тяза, Монь Алязень кядьса бславафне, сявость Оцязорксшить, кона тейнть аноклафоль нинге масторть тиевомста.
35 Вдь Мон вачедолень – и тинь андомасть. Сашендсь симомазе – и тинь симдемасть. Ашель эряма вастозе – и тинь нолдамасть эсь кудозонт.
36 Мон штада улень – и тинь щамасть. Сярядень – и тинь якаде мельган; улень пякстамгудса, и тинь сашендоде варжамон".


37 Эста видексшинь ломаттне мярьгихть: "Азор, мзярда ина минь Тонь няедязь вачеда и андодязь? Али сашендсь симомаце – и симдедязь?
38 Мзярда ина Тонь ашель эряма вастце – и нолдадязь Тонь кудозонк? Али штада улеть – и щадязь?
39 Мзярда ина минь Тонь няедязь сярядезь али пякстамгудса, и якаме варжамот?"
40 Оцязорсь тейст корхтай: "Видеста корхтан тейнть: сяс мес тинь тиесть тянь Монь ёмла браднень эзда фкяти, стане тиесть тянь Тейне".


41 Эста Сон мярьги кержи кяденц ширеса ащихненди: "Аердода эздон, сюдофт, арда адонь пефтома толти, кона аноклаф идемэвозти и сонь ангелонзонды.
42 Мон улень вачеда – и тинь Монь ашемасть анда; сашендсь симомазе – и ашемасть симде;
43 Монь ашель эряма вастозе – и ашемасть нолда кудозонт; штада улень – и ашемасть ща; сярядень и улень пякстамгудса – и ашеде са варжамон".


44 Эста синьге каршезонза корхтайхть: "Азор, мзярда ина минь няедязь Тонь вачеда али сашендсь симомаце, али ашель эряма вастце, али штадолеть, али мзярда сярядеть али улеть пякстамгудса, и минь ашеме яка мельгат?"
45 Оцязорсь мярьги каршезост: "Видеста корхтан тейнть: сяс мес ашесть тие тянь фкяти Монь браднень эзда, стане ашесть тие тянь Тейневок".


46 И синь туйхть пефтома пингонь маятамас, а видексшинь ломаттне – пефтома пингонь эряфс».






МАТФЕЕНЬ КОРЯС ЕВАНГЕЛИЯ
Глава 26

Евреень озксвятихне арьсихть, кода шавомс Иисусонь

(Марк 14:1,2; Лук. 22:1,2; Иоанн 11:45-53)

1 Мзярда Иисус аделазе тя сембе корхтаманц, мярьгсь тонафниензонды:
2 «Тинь содасасть: кафта шида меле Очижись. Эста Ломанень Цёрать мисазь и эськодьсазь крёз лангс».


3 Ся пингть озксвятиень оцюнятне, койти тонафтыхне и ломаньтналонь оцюнятне пуромсть Каиафа озксвятиень оцюнять кудозонза
4 и арьсесть эсь ётковаст, кода салава кундамс Иисусонь и шавомс Сонь.
5 «Аньцек аф Очижинь шиня, – корхтасть синь, – афольхть кеподе ломаттне».

Иисусть танцти шине вайса вадемац

(Марк 14:3-9; Иоанн 12:1-8)

6 Мзярда Иисус ульсь Вифанияса Симононь пяле, кона инголи сярядсь наксафты урмаса,
7 нажядсь Тейнза ава алебастрань сяканя мархта, конац пяшксель пяк питни и танцти шине вайда. Авась кайсезе вайть Иисусонь пряванза, мзярда Сон ярхцась.
8 Тянь няемста тонафнихе кяжиясть и эсь ётковаст корхтасть: «Мезенди тяфтама карьхцнень тиендемс?
9 Тя вайсь пяк питниста миволь, а ярмакне максовольхть ашуфненди».


10 Иисус кулезе тянь и мярьгсь тейст: «Мезенди кольфнесасть авать мяленц? Сон пара тев тись Тейне.
11 Ашуфне фалу кармайхть мархтонт, а Мон улян мархтонт аф фалу.
12 Валомок Монь тя вайса, сон аноклазе ронгозень калмамас.
13 Видеста корхтан тейнть: сембе масторть келеса, коса азондсазь тя Пара кулять, тоса аватьке лятфтасазь и сянь, мезе сон тись».

Иуда срхкась мимс Иисусонь

(Марк 14:10,11; Лук. 22:3-6)

14 Эста кемгафтува тонафнихнень эзда фкясь, конань лемоцоль Иуда Искариот, тусь озксвятиень оцюнятненди
15 и корхтай: «Мезе макстада тейне, кда мон миса тейнть Иисусонь?» Синь надияфтсть тейнза тянкса максомс сиянь колмогемонь ярмак.
16 И ся пингста сявомок Иуда кармась вешендема ётка, мзярда мимс Иисусонь.

Очижинь илядень ярхцамась

(Марк 14:12-26; Лук. 22:7-23; Иоанн 13:21-30; 1 Кор. 11:23-25)

17 Аф шапама кшинь илать*а васенце шистонза Иисусонди нажядсть тонафниенза и кизефнесазь: «Коза мярьгат анокламс Тейть очижинь ярхцамать?»
18 Иисус мярьгсь: «Арда ошу тяфтама-тяфтама ломанти и мярьгода тейнза: "Тонафтыеньке корхтай: Монь пингозе сась. Тонь ширесот Мон ётафтса очижить Эсь тонафнинень мархта"».
19 Тонафнихне тисть стане, кода мярьгсь Иисус, и анокласть очижинь ярхцама.


20 Мзярда сась илядьсь, Иисус озась шрать ваксс тонафниензон мархта.
21 Ярхцамста Иисус мярьгсь: «Видеста корхтан тейнть: ёткстонт фкясь мисамань Монь».
22 Тонафнихне прасть оцю ризфс и ушедсть фкя-фкянь мельге кизефнема: «Азор, тя аф монан?»
23 Иисус каршезост мярьгсь: «Монь мисамань ся ломанць, кона навасы кшинц мархтон марса фкя шавас.
24 Ломанень Цёрась моли стане, кода сёрматф колганза, но вай кодань кальдяв ули ся ломанти, кона мисы Ломанень Цёрать! Ся ломанти сяда пара улель афи шачендомс».
25 Эста Иуда, конац ёразе Сонь мимс, кизефнесы: «Тонафты, тя аф монан?» Иисус каршезонза мярьгсь: «Тон тянь азыть».


26 Мзярда синь ярхцасть, Иисус сявозе кшить, бславазе, синдезе и, явондозь тонафниензонды, мярьгсь: «Сявость и ярхцада, тя Монь ронгозе».
27 Сяльде сявозе кядьготь, азсь сюконяма Шкайти, венептезе тонафниензонды и мярьгсь: «Симода эздонза сембе,
28 тя Монь верозе, од сотксонь*б вер, кона валови сембе ломаттнень пежеснон нолдаманкса.
29 Корхтан тейнть, тячиень шиста сявомок Мон аф симан виноградонь винада ся шить самс, мзярда Мон тинь мархтонт симан од винада Алязень Оцязорксшисонза».


30 Шкайти шнама моронь морамда меле синь тусть Вайшуфта пандть лангс.

Иисус инголькиге азонды Пёторонь потаманц колга

(Марк 14:27-31; Лук. 22:31-34; Иоанн 13:36-38)

31 Эста Иисус корхтай тейст: «Тя веня тинь сембе Монь эздон потатада, вдь азф Сёрматфксса:

"Шавса учань ваныть и учатне срадыхть"*в.




32 Но вельмамдон меле Мон тиндедонт инголи молян Галилеяв».
33 Пётр корхтай каршезонза: «Кда мянь сембе Тонь эздот потайхть, мон тянь мзярдовок аф тиса».
34 «Видеста корхтан тейть, – мярьгсь тейнза Иисус, – тя веня атёкшсь аф кенери моразевомс, кода тон колмоксть потат Монь эздон».
35 Пётр тага корхтай Тейнза: «Кда тейне саволь мархтот куломс, эстовок афолень пота эздот». Тяфта корхтасть сембе лия тонафниензовок.

Иисус озонды Гефсиманиянь переса

(Марк 14:32-42; Лук. 22:39-46)

36 Сяльде Иисус сась тонафниензон мархта ся вастти, кона лемневи Гефсимания, и корхтай тейст: «Ащеда тяса, мзярс Мон молян озондан тоса».
37 Сон сявозень мархтонза Пёторонь и Зеведеень кафцьке цёранзон. Иисус прась ризфс и тошнас.
38 Сон корхтай тейст: «Куломшка ризнай ваймозе. Ащеда тяса мархтон и тяда уда».
39 Иисус аердсь аф ламода шири, прась модать лангс и ушедсь озондома: «Аляй! Кда ули кода, ётафтк маятамань кядьготь Монь вакскан. Аньцек улеза аф Монь, а Тонь мяльцень коряс».


40 Иисус мрдась тонафниензонды и сатозень синь удозь. Корхтай Пёторонди: «Вов, тинь Монь мархтон фкя частовок ашеде кирдев апак удок?
41 Тяда уда, озондода: варчсемстонт афоледе пра пежес. Ваймось анок паронь тиемс, а ронгсь лафча».


42 И омбоцеда Иисус аердсь озондома: «Аляй! Кда аф ётафтови вакскан тя маятамань кядьгось, и Тейне эряви сонь симомс, эста катк ули Тонь мяльцень коряс».
43 Мрдамстонза Сон тага сатозень синь удозь, сяс мес сельмосна коневсть.


44 Иисус тага аердсь шири и кармась колмоцеда озондома сяка валса.
45 Сяльде мрдась Эсь тонафниензонды и корхтай тейст: «Тинь нинге удотада и ваймосетяда? Вага, сась пингсь, мзярда Ломанень Цёрась максови пежуфнень кядьс.
46 Стяда, аряда! Вага, Монь миизе маладсь».

Иисусонь кундамац

(Марк 14:43-50; Лук. 22:47-53; Иоанн 18:3-12)

47 И мзярда Иисус нинге корхтась, сась Иуда, кемгафтува тонафниензон эзда фкясь. Сонь мархтонза сась тор и пяль мархта лама ломань, конатнень кучезь озксвятиень оцюнятне и ломаньтналонь оцюнятне.
48 Иуда инголькиге ладязе мархтост, кода тейст содамс Иисусонь: «Кинь паласа, ся Сон, Сонь сявость».
49 Иуда эстокиге нажядсь Иисусонди и мярьгсь: «Шумбрат, Тонафты!» И палазе Сонь.
50 Иисус корхтай тейнза: «Ялгай, мезенди тон сать?» Эста лиятневок нажядсть Иисусонди, фатязь Сонь, и сявозь пякстамс.


51 И тяса, Иисусонь мархта ащихнень эзда фкясь таргась тор, яфодсь озксвятиень оцюнять покодиенц лангс и керозе пиленц.
52 Эста Иисус мярьгсь тейнза: «Путк торцень вастозонза, сяс мес эрсь, кие кеподи тор, ся эздонза и кулы,
53 али арьсят: Тейне афоль вешев Алязень кядьста лезкс? Сон эстокиге кучель Тейне кемгафтува легионда*г лама ангел!
54 Но эста афольхть пяшкоде Сёрматфксонь валхне, конат корхтайхть: тянди улема».


55 Меле Иисус мярьгсь ломаттненди: «Тинь саде Монь сявомс торса и пяльса, кода нельги-шави ломанень мельге! Мон эрь шиня озафолень мархтонт Шкаень кудса и тонафтонь, и тинь ашемасть сявонде.
56 Но сембось тя лиссь пророкнень сёрматфснон пяшкодеманкса».


Эста сембе тонафнихне кадозь Иисусть и ворьгодсть.

Иисус Оцю пуромксть инголе

(Марк 14:53-65; Лук. 22:54,55,63-71; Иоанн 18:13,14,19-24)

57 Иисусонь фатяенза вятезь Сонь Каиафа озксвятиень оцюняти. Тоза пуромсть ни койти тонафтыхне и ломаньтналонь оцюнятне.
58 Пётр мольсь ичкозьге Иисусонь мельге озксвятиень оцюнять пирьфонцты пачкодемс. Сувась, озась Шкаень кудть ванфтыензон ёткс и кармась учсема, мезьса тя сембось аделави.


59 Озксвятиень оцюнятне, ломаньтналонь оцюнятне и сембе Оцю пуромкссь вешендсть васькафни няфтемат Иисусонь каршес. Тяфта улель туфталсна максомс Сонь куломас.
60 Аньцек кодамовок туфтал ашесть мушенда, хуш васькафни няида-кулида ульсь пяк лама. Мекпяли лиссть кафта ломатть
61 и мярьгсть: «Тя Ломанць корхнесь: "Тейне срафтови Шкаень кудсь и колма шиста меки тиеви"».


62 Эста озксвятиень оцюнясь стясь и кизефтезе Иисусонь: «Мес мезевок аф корхтат? Тейть аш мезе азомс синь няфнемаснон каршес?»
63 Но Иисус ащесь апак каштортт. Тага озксвятиень оцюнясь пшкядсь Тейнза: «Мярьган Тейть: эряй Шкайть лемса варазь азк тейнек – Тон Христоссят, Шкайть Цёрацат?»
64 Иисус каршезонза корхтай: «Тон тянь азыть. И нинге тейнть мярьган: курок тинь няйсасть Ломанень Цёрать, кона ащи озада Виить види кядь ширесонза и кона сай менелень коволхнень лангса».
65 Эста озксвятиень оцюнясь сязезе щамонц и мярьгсь: «Сон сялдсы Шкайть! Кодама нинге няихть-кулихть тейнек эрявихть? Тинь тинць тяни кулесть, кода Сон сялдсы Шкайть!
66 Мезе мярьктяда?» Синь корхтайхть каршезонза: «Сон мувору и Тейнза кулома!»


67 Сяльде синь кармасть сельгондема шамазонза и эрьхнемонза. Кой-конат пикссезь шама ланга
68 и корхтасть: «Христос, пророчендак тейнек, кие Тонь эрьхтензе!»

Пётр потай Иисусонь эзда

(Марк 14:66-72; Лук. 22:56-62; Иоанн 18:15-18, 25-27)

69 Пётр озафоль озксвятиень оцюнять кудонц пирьфса. И нажядсь тейнза покоди ава и мярьгсь: «Тонга улеть Галилеянь Иисусть мархта».
70 А Пётр сембонь ингольде сёпсь: «Мон аф шарьхкодьса, мезень колга тон корхтат».
71 Ортава лисемста лия покоди ава няезе сонь и мярьгсь тоса ащихненди: «Тявок ульсь Назаретонь Иисусть мархта».
72 Пётр тага сёпсь и мярьгсь: «Варан, мон Сонь аф содаса».
73 Аф лама пингта меле Пёторонди нажядсть тоса ащихне и мярьгсть тейнза: «Видекс тон эздост фкясят, тя шарьхкодеви корхтамаценьге коряс».
74 Эста Пётр кармась варама Шкайть лемонц кунцезь: «Мон аф содаса Тя Ломанть». Тяса моразевсь атёкшсь,
75 и Пётр лятфтазень Иисусонь валонзон: «Атёкшсь аф кенери моразевомс, кода тон колмоксть потат Монь эздон». Сон лиссь и ризфта пяшксе седиса аварьгодсь.




*а26:17 Аф шапама кшинь ила – тя сисем шинь кувалмоса ила, кона сотф евреень очижить мархта. Ня шитнень мярьгондеви ярхцамс аф шапама кшида сяпи тише мархта и каннемс озксказнет. Тя сембось тиендеви кода лятфнембяль ся пингти, мзярда еврейхне ворьгодсть Египетста и ашесть кенере шорямс кшинди шапакс.

*б26:28 соткс – тяса: завет, союз

*в26:31 Захария 13:7

*г26:53 легион – кунардонь Римса ушманонь сембода оцю отрядсь, конань эса кота тёжятть тюри





МАТФЕЕНЬ КОРЯС ЕВАНГЕЛИЯ
Глава 27

Иисусть вятьсазь Пилатонди

(Марк 15:1; Лук. 23:1,2; Иоанн 18:28-32)

1 Валдашкодомшовор сембе озксвятиень оцюнятне и ломаньтналонь оцюнятне эсь ётковаст корхтамста састь мяльс шавомс Иисусонь.
2 Синь сотнезь Сонь, лихтезь тоста и максозь Римонь оцюняти Понтий Пилатонди*а.

Иудать куломац

(Апост. т. 1:18,19)

3 Мзярда Иуда, Иисусонь мииец, няезе: Иисус судендаф куломас, сон каендась и мрдафтозе сиянь колмогемонь ярмакть озксвятиень оцюнятненди и ломаньтналонь оцюнятненди,
4 и мярьгсь: «Мон сувань пежес, мийне аф муворуть». Но синь тейнза корхтайхть: «Кодама минь тевоньке? Тя тевсь тонне».
5 Эста Иуда ёрдазень ярмакнень Шкаень кудть кияксонцты, лиссь и пондазе прянц.


6 Озксвятиень оцюнятне кочказь ярмакнень и мярьгсть: «Койть коряс ня ярмакнень аш кода путомс Шкаень кудть ярмаконзон ёткс, сяс мес инксост валфоль вер».
7 Синь корхтасть эсь ётковаст и састь мяльс рамамс ня ярмакнень лангс сяканянь тиендить паксянц лия масторонь ломаттнень калмама вастонди.
8 Сяс и тячити самс ся вастсь лемневи Веронь Паксякс.
9 Тяфта пяшкодевсть Иеремия пророкть вельде азф валхне:

«Синь сявозь сиянь колмогемонь ярмакть

– питнеть, конань путозь Сонь инксонза Израилень ломаттне,

10 и рамазь лангозост сяканянь тиендить паксянц,

кода кошардомань Азорсь»*б.


Иисус Пилатонь инголе

(Марк 15:2-5; Лук. 23:3-5; Иоанн 18:33-38)

11 Иисус ащесь Пилат Римонь оцюнять инголе и ся кизефнесь эсонза: «Тон еврейхнень Оцязорснат?» «Тя тон тяфта корхтат», – мярьгсь каршезонза Иисус.
12 А мзярда озксвятиень оцюнятне и ломаньтналонь оцюнятне муворгофнезь Сонь, Сон каршезост мезевок изь корхта.
13 Эста Тейнза корхтай Пилат: «Дяряй Тон аф кульсак, мзяра муворгофнема лангозт таргасть?»
14 Но Иисус каршезонза фкявок вал ашезь аза, мезсь пяк дивандафтозе Пилатонь.

Иисусонь куломас судендамац

(Марк 15:6-15; Лук. 23:13-25; Иоанн 18:39-19:16)

15 Римонь оцюнять ульсь коец Очижинь иласта нолнемс пякстафнень эзда фкять, сянь, кинь кочксезь ломаттне.
16 Ся пингть нинге пякстафоль сембонди содаф Вараввась.
17 Мзярда ломаттне пуромсть, Пилат кизефтезень синь: «Кинь ёратада кядьстон нолдафтомс: Вараввань али Иисусть, кона лемневи Христоскс?»
18 Вдь Пилат содазе: Иисусонь максозь сонь кядезонза сельмонь каямать инкса.


19 Мзярда Пилат озафоль судендама вастозонза, сонь рьвац кучсь тейнза вал: «Мезевок тят тие тя Видексшинь Ломанти, сяс мес тячи онстон мон лама сталма кирдень Сонь инксонза».
20 Но озксвятиень оцюнятне и ломаньтналонь оцюнятне корхтазь ломаттнень нолдафтфтомс Вараввать, а Иисусонь максфтомс шавомс.
21 Пилат оцюнясь кизефтезень синь: «Кинь ня кафттнень эзда тинь мяленте нолдафтомс кядьстон?» «Вараввать!» – ювадсть ломаттне.
22 Пилат корхтай тейст: «А мезе тейне тиемс Иисусть мархта, кона лемневи Христоскс?» Сембе каршезонза ювадсть: «Эськотьк Сонь крёзти!»
23 Пилат кизефнесыне: «Мезень кальдяв Сон тись?» Ломаттне нинге сядонга пешкодсть: «Эськотьк Сонь крёзти!»


24 Пилат няйсы: мезевок тейнза аф тиеви, аньцек сядонга пяк кепси ломанень кяжсь. Сон кантфтсь ведь, ломаттнень ингольде штазень кядензон и мярьгсь: «Мон аф муворуван тя Видексшинь Ломанть куломаса. Ваность тинць».
25 Сембе ювадсть каршезонза: «Катк Сонь вероц ули минь лангсонк и минь шабаньконь лангса!»
26 Эста Пилат нолдазе тейст Вараввань, а Иисусонь мярьгсь пикссемс и эськодемс крёз лангс.

Ушматтне пеетькшнихть Иисусонь лангса

(Марк 15:16-20; Иоанн 19:2,3)

27 Тяда меле Пилатонь ушманонза*в вятезь Иисусонь оцюнять кудс и пуроптозь перьфканза сембе ушман ялгаснон.
28 Синь каяфтозь лангстонза щамонзон и щафтсть шобдаза-якстерь тюсса щам.
29 Сяльде кодасть сялги тишеста каштаз*г, щафтозь прязонза, а види кядезонза макссть нюдинь байдек и ушедсть лангсонза пеетькшнема. Прашендсть инголенза плманжа лангс и рахсезь корхтасть: «Ульхть шумбра, еврейхнень Оцязорсна!»
30 Синь сельгондсть лангозонза, сявозь кядьстонза байдекть и пикссезь Сонь пря ланга.
31 Мзярда топодемс рахсесть лангсонза, синь каяфтозь лангстонза якстерь щамть, щафтозь меки Сонцень щамонзон и сявозь крёз лангс эськодемс.

Иисусонь крёз лангс эськодемац

(Марк 15:21-32; Лук. 23:26-43; Иоанн 19:17-27)

32 Ошста лисемста синь васьфтсть Киринеянь ломань, конань лемоцоль Симон. Синь кошардозь сонь кандомс Иисусонь крёзонц.
33 Мзярда синь састь ся вастти, конань лемнезь Голгофакс, лиякс мярьгомс, Пряпакарь вастокс,
34 синь макссть Иисусонди симомс сяпе мархта шоряф винада. Сон варжазе и ашезь карма симома.


35 Иисусонь крёз лангс эськодемада меле ушматтне каясть жерьба и вельденза явозь эсь ётковаст щамонзон,
36 и озасть ванфтомонза.
37 Прянц вельхксс повфтасть сёрматфкс, коса азфоль мезьса Сон мувору: «Тя Иисус, Еврейхнень Оцязорсна».
38 Иисусонь мархта крёз лангс эськотьфтольхть кафта салайхть-шавихть, фкясь види кядь, омбоцесь кержи кядь ширезонза.


39 Вакска ётайхне сялдозь Иисусонь и прянь шуказь корхтасть:
40 «Эх, Шкаень кудонь срафты и колма шиста меки тии! Идек Эсь пряцень. Кда Тон Шкайть Цёрацат, валк крёзть лангста!»
41 Тяконь лаца Иисусонь лангса рахсесть озксвятиень оцюнятне, койти тонафтыхне, ломаньтналонь оцюнятне и фарисейхне. Синь корхтасть:
42 «Лиятнень идекшнезень, а Эсь пряц аф идеви! Кда Сон Израилень Оцязорсь, катк тяни валги крёзть лангста и эста минь Тейнза кематама.
43 Сон надиясь Шкайть лангс, катк Шкайсь Сонь и идесы, кда Тейнза Сон эряви. Вдь Сон лемнезе Эсь прянц Шкаень Цёракс».
44 Тяконь лаца Сонь сялдозь салайхне-шавихневок, конат эськотьфтольхть мархтонза крёз лангс.

Иисусонь куломац

(Марк 15:33-41; Лук. 23:44-49; Иоанн 19:28-30)

45 Котоце частста сявомок вейхксоце частти молемс сембе масторть вельхтязе шобдась.
46 Вейхксоце частть малава Иисус кайгиста ювадсь: «Или́, Или́! Лама́ савахфани́?» – кона шарьхкодеви: «Шкаезе, Шкаезе! Мес Тон кадомайть Монь?»
47 Тянь кулемста тоса ащихнень эзда кой-конат мярьгсть: «Сон Илиянь тернесы».
48 Эстокиге фкясь эздост ласьксь, сявсь ведьбангоняд, начфтозе шапама винаса, ашкодозе байдек пес и ёразе симдемс Иисусонь.
49 Лядыхне корхтасть: «Ожу, ванцаськ, сай али аф Илиясь идемонза!»
50 Иисус тага кайгиста пешкодсь, и ваймоц лиссь.


51 Эстокиге Шкаень кудса котфонь перяфкссь*е сязевсь кафтова, вярде алу; шерьхкозевсь модась и лазовсть кевбанттне.
52 Панжевсть калмотне; ламоц иняру ломаттнень ронгсна вельмасть
53 и лиссть калмоста. Иисусть вельмамдонза меле, тусть иняру ошу*ж, коса синь няезь лама ломань.


54 Мзярда сядонь оцюнясь и сят, кит мархтонза ванфтозь Иисусонь, няезь модать шерьхкоманц и сембонь, мезе лиссь, синь пяк эводсть и мярьгсть: «Тя Ломанць афкукс ульсь Шкайть Цёрац!»


55 Тоса тяфта жа ульсть ламоц аватне, конат мольсть Иисусонь мельге Галилеяста самстонза и лезнесть Тейнза. Синь ванцть семботь лангс ичкозде.
56 Ётксост ульсть Магдаласта Мария, Иаковонь и Иосиень Мария тядясна и Зеведеень цёранзон тядясна.

Иисусонь калмамац

(Марк 15:42-47; Лук. 23:50-56; Иоанн 19:38-42)

57 Илять сась Иосиф, Аримафея ошень козя ломань. Сонга ульсь Иисусонь тонафниец.
58 Сон мольсь Пилатонди и аназе Иисусонь ловажанц. Эста Пилат мярьгсь максомс.
59 Иосиф сявозе ловажать, ашкодозе ару иляназонь котфс
60 и калмазе сонь эсь од калмозонза, конань аф кунара шувфтозе кевбандс. Калмос сувама вастти сон веляфтсь оцю кев и тусь.
61 Тоса ульсь Магдаласта Мария и омбоце Мариясь. Синь озафтольхть калмоть каршеса.

Пилат максы ванфтыхть Иисусонь калмонцты


62 Омбоце шиня, ваймамань шиста, Пилатонди састь озксвятиень оцюнятне и фарисейхне
63 и мярьгсть: «Азор! Минь лятфтаськ, кода тя васькафнись нинге шиса улемстонза мярьгсь: "Колма шида меле Мон вельман".
64 Сяс мярьк ванфтомс калмоть колмоце шить самс, афток сайхть веть Сонь тонафниенза и саласазь ловажать, и сяльде кармайхть корхтама ломаттненди: "Сон вельмась кулофста". И мекольце васькафнемась ули сядонга кальдявкс васенцеть коряс».
65 Пилат корхтай тейст: «Вага тейнть ванфтыхть. Арда и ванфтость калмоть стане цебярьста, кода машттада».
66 Синь мольсть, путсть кевть лангс тяштькс, и кадсть калмоть ваксса ванфтыхть.




*а27:2 Понтий Пилат ся пингоня ульсь путф Римть эзда оцюнякс Иудеяса.

*б27:9-10 Захария 11:12-13

*в27:27 ушман – воин, солдат

*г27:29 каштаз – венец

*д27:48 ведьбангоня – губка

*е27:51 котфонь перяфкс – тяса: эчке котф, конань мархта Шкаень кудса явфневсь иняруда-иняру вастсь; завеса.

*ж27:53 Иняру ошсь – тя Иерусалимсь.





МАТФЕЕНЬ КОРЯС ЕВАНГЕЛИЯ
Глава 28

Иисусонь вельмамац

(Марк 16:1-8; Лук. 24:1-12; Иоанн 20:1-10)

1 Ваймамань шида меле, недляшиста шобдавакиге Магдаласта Мария и лия Мариясь састь калмоть ванома.
2 Апак учсек, вииста шерьхкозевсь модась, сяс мес менельста валгсь Шкайть ангелоц. Сон маладсь калмоти, шашфтозе сувама вастста кевть и озась лангозонза.
3 Ангелсь няема коряс ульсь, кода ёндол, а щамонза ульсть акшет, кода лов.
4 Ванфтыхне эводемать эзда трнатозевсть и прашендсть модать лангс, кода кулофт.


5 Ангелсь мярьгсь аватненди: «А тинь тяда пеле, мон содаса: вешендьсасть крёз лангс эськотьф Иисусть.
6 Сон тяса аш, Сон вельмась, кода и корхтась. Маладода и ваность вастть, коса ащесь Азорсь.
7 Арда куроконе и азость тонафниензонды: "Иисус вельмась кулофста и тиндедонт инголи моли Галилеяв, тоса Сонь няйсасть". Тя кулять мон пачфтине тейнть».


8 Аватне курокста кадозь калмоть, синь эвотьфста и тяка пингть пяк кенярдезь ласьксть пачфтемс тянь колга Иисусонь тонафниензонды.
9 Ина мзярда синь мольсть пачфтемс тянь тонафнихненди, вага, апак учентт, каршезост сась Иисус, мярьгсь: «Шумбратада!» Сят маладсть, ашкодсть пильгозонза и сюконясть Тейнза.
10 Эста Иисус корхтай тейст: «Тяда пеле, арда азондость тянь Монь малавикс ялганенди*а: катк молихть Галилеяв, и тоса няйсамазь Монь».

Калмонь ванфтыхненди салава максыхть ярмак


11 Мзярда аватне тусть, ванфтыхнень эзда кой-конатне састь ошу и азондозь озксвятиень оцюнятненди семботь, мезе лиссь.
12 Сят кочкасть пуромкс ломаньтналонь оцюнятнень мархта, корхтасть и прасть фкя мяльс. Синь макссть ванфты ушматтненди лама ярмак
13 и корхтасть тейст: «Мярьгода: "Сонь тонафниенза састь веть и, мзярс минь удоме, салазь ловажанц".
14 А кда тя кулясь пачкоди Римонь оцюняти, тяда пеле, минь мархтонза корхтатама и тейнть тянкса мезевок аф ули».
15 Ушматтне сявозь ярмакнень и тисть стане, кода и мярькфоль тейст. И тя корхтамась срадсь еврейхнень келес, и тячемс эряй еврейхнень ёткса.

Иисус максы тонафнихненди оцюдонга оцю тев: шарфтомс ломаттнень Шкайти

(Марк 16:14-18; Лук. 24:44-49; Иоанн 20:19-23; Апост. т. 1:6-8)

16 Кефкие тонафнихне тусть Галилеяв, пандть пряс, коза Иисус мярьгсь самс тейст.
17 Мзярда няезь Сонь, сюконясть пильгозонза, хуш конат-конат эздост педа-пес ашесть кема: тя Иисуссь.
18 Иисус маладсь тейст и мярьгсь: «Тейне максф сембе азорксшись менельса и модать лангса.
19 Сяс арда и тиесть сембе ломаньтналхнень Тейне тонафникс, кстиндасть синь Алять, Цёрать и Иняру Ваймопожфть лемса.
20 Тонафтость синь ванфтомс семботь, мезе Мон мярьгонь тейнть. Содасть, Мон улян мархтонт сембе шитнень, пингть пенц самс». Аминь.




*а28:10 Тяса Христос корхтай Эсь тонафниензон колга, конат ульсть Тейнза пяк малат, брад лаца.






МАРКОНЬ КОРЯС ЕВАНГЕЛИЯ


Глава 1

Иоанн Кстиндайсь аноклай ки Азорти

(Матф. 3:1-12; Лук. 3:1-9, 15-17; Иоанн 1:19-28)

1 Иисус Христость, Шкайть Цёранц, Пара кулянц ушетксоц.
2 Исаия пророкть вельде сёрматф:

«Тонь инголет Мон кучса кулянь кандыезень

и сон анокласы Тейть кить.*а

3 Серьгядить вайгялец кайги шавмодаса:

"Аноклада Азорти ки,

видептесть Тейнза китнень-яттнень!"»*б




4 Стане и лиссь. Иоанн Кстиндайсь шавмодаса тернезень ломаттнень шарфтомс Шкайти и кстиндафтомс пряснон пежетнень нолдаманкса.
5 Иоаннонди сашендсть Иудея масторонь сембе ломаттне и Иерусалим ошень эряйхне. Сон кстиндакшнезень синь сембонь Иордан ляйса, мзярда синь виденцякшнесть эсь пежесост.


6 Иоанн каннесь ишимонь понаста щам, перьфксоц карксафоль шнань карксса. Сон ярхцась паксянь циледида и вирень медьта.
7 Вага кулясь, конань сон пачфнезе: «Ся, кие сай мельган, мондедон вии. Мон аф кондястян комамс и юксомс Сонь сандалиянц шнанзон.
8 Мон кстиндадязь тинь ведьса, а Сон кармай кстиндамонт Иняру Ваймопожфса».

Иисусонь кстиндамац

(Матф. 3:13-17, 4:1-11; Лук. 3:21,22, 4:1-13)

9 Ся шитнень Иисус сась Галилеянь Назарет ошста, и Иоанн кстиндазе Сонь Иорданца.
10 Ведьста лисемста, Иисус няезе, кода панжевсь менельсь, и Иняру Ваймопожфсь гуляня лаца валгсь Сонь лангозонза.
11 И менельста кулевсь вайгяль: «Тон Монь кельгома Цёразят. Тон Монь кенярдемазят».

Сатанась тяряфнесы сувафтомс Иисусонь пежес


12 Тяда меле Ваймопожфсь эстокиге вятезе Иисусть шавмодав.
13 Сон ульсь шавмодаса вирьбаксянь жувататнень ёткса нильгемонь ши. И тоса Сатанась тяряфнезе сувафтомс Сонь пежес, но ангелхне лездкшнесть Тейнза.

Иисус тердьсыне васенце тонафнихнень

(Матф. 4:12-22; Лук. 4:14,15, 5:1-11)

14 Иоаннонь пякстамда меле Иисус сась Галилеяв Шкаень Оцязорксшить колга кулянь азондома.
15 Сон корхтась: «Пингсь сась. Шкаень Оцязорксшись маласа. Шарфтода Шкайти и кемада Пара куляти».


16 Мзярда Иисус ётась Галилеянь эрьхкть малава, Сон няезень Симон и Андрей браттнень. Сят ёрязь эрьхки калонь кундаматнень, сяс мес синь ульсть калонь кунцихть.
17 Иисус мярьгсь тейст: «Моледа мельган, и Мон тихтядязь тинь ломанень кунцикс».
18 Синь эстокиге кадозь калонь кундаматнень и тусть мельганза.


19 Тоста аф ичкози ётазь, Иисус няезе Иаковонь и сонь Иоанн брадонц, Зеведеень цёранзон. Синьге ульсть венчса и петнезь калонь кундаматнень.
20 Иисус эстокиге тердезень синь. Сят кадозь венчти Зеведей аляснон покодиензон мархта и тусть Иисусонь мельге.

Иисус панцы аф ару ваймопожфть

(Лук. 4:31-37)

21 Синь састь Капернаум ошу. Ваймамань шиня Иисус сувась синагогав и кармась тонафтома ломаттнень.
22 Синь дивандасть Сонь тонафтоманцты, сяс мес Иисус тонафтсь кода Ся, кинь ули азорксшиц, а аф кода койти тонафтыхне.


23 Ся пингть синагогаса ульсь ломань, конань потмос сувафоль аф ару ваймопожф. Сон ювадсь:
24 «Мезе тейть эздонк эряви, Назаретонь Иисус? Тон сать минь юмафтомс-арафтомс? Мон содате кият Тон, Шкайть Инярувоц!»
25 Но Иисус кардазе аф ару ваймопожфть, мярьгсь: «Лоткак корхтамда и листь потмостонза».
26 Эста аф ару ваймопожфсь калкфтозе ся ломанть, параськодсь вярьгак вайгяльхть и лиссь эздонза.
27 Сембе пяк дивандазевсть, кармасть фкя-фкянь кизефнема: «Тя кодама од тонафтома? Сонь сяшка азорксшиц – аф ару ваймопожфненьге кардасыне и сят кулхцондсазь Сонь!»
28 И колганза корхнематне курокста срадсть сембе Галилеять келес.

Иисус пчкафтсы Симононь авозенц и лия сярядихнень

(Матф. 8:14-17; Лук. 4:38-41)

29 Синагогаста Иисус Иаковонь и Иоаннонь мархта видеста тусть Симононь и Андреень пяли.
30 Симононь авозец васта лангсоль, сон сярядсь пси урмаса. Иисусонди эстокиге азозь колганза.
31 Сон маладсь сярядити, сявозе кяденц и лездсь тейнза стямс. Пси урмась эстокиге кадозе сонь, и авась кармась синь перьфкаст шарома.


32 Илять, шивалгомда меле, Иисусти каннезь сембе сярядихнень и аф ару ваймопожфонь колафнень.
33 Сембе ошэряйхне пуромсть кенкшнень ваксс.
34 Сон пчкафтсь лама ломань, конат сярядсть эрь кодама урмаса, и панць потмостост лама аф ару ваймопожфта. Аф ару ваймопожфнень кардазень корхтамда, сяс мес сят содазь, кие Сон.

Иисус Галилеяса

(Лук. 4:42-44)

35 Шобдава, мзярда нинге ашезь валдашкода, Иисус лиссь кудста и тусь шава вастс озондома.
36 Симон и сят, кит ульсть мархтонза, тусть Сонь вешендемонза,
37 и мзярда музь, мярьгсть Тейнза: «Сембе вешенттядязь Тонь».
38 Сон каршезост мярьгсь: «Эрьда мольхтяма маластонь ошненди. Тейне тосовок эряви пачфнемс Пара кулять, сяс мес Мон тянкса сань».
39 И Сон ётазе сембе Галилеять, тонафтсь синагогаваст и панцезень ломаттнень потмоста аф ару ваймопожфнень.

Иисус пчкафтсы наксафты урмаса сярядить

(Матф. 8:1-4; Лук. 5:12-16)

40 Маладсь Тейнза наксафты урма мархта ломань, эняльдезь и плманжа лангс празь, корхтась Тейнза: «Улеза мяльце, Тейть аруяфтован».
41 Иисусти ужялькс арась тя ломанць, Сон венептезе кяденц, токафтозе тейнза и мярьгсь: «Мялезе. Ульхть ару!»
42 Урмась эстокиге кадозе ломанть, и сон аруясь.
43 Иисус ильхтезе сонь и кемоста кардазе:
44 «Ватт, киндинге мезевок тят азонкшне тянь колга, но архт няфтть пря озксвятити и кантт аруяфтомацень инкса озксказне, кода эряви тиемс Моисеень коенц коряс. Тя няфтьсы ломаттненди пчкамацень».
45 А ся ломанць лиссь и кармась келес азонкшнема, мезе тиевсь, сяс Иисусти ашель кода ни апак кяшентть сувамс ошу, лотксесь аньцек коса ашельхть ломатть. Но ломаттне тозонга сашендсть Тейнза сембе ширде.




*а1:2 Малахия 3:1

*б1:3 Исаия 40:3





МАРКОНЬ КОРЯС ЕВАНГЕЛИЯ
Глава 2

Иисус пчкафтсы параличса колафть

(Матф. 9:1-8; Лук. 5:17-26)

1 Мзярошка шинь ётазь Иисус мрдась Капернауму; и ошть келес срадсь куля: Сон кудса.
2 Эстокиге пуромсь сняра ломань, нльне кенкшнень вакссовок ашель васта, и Иисус азондсь тейст Пара куля.
3 И састь Тейнза ниле алят, конат кандсть параличса колаф ломань.
4 Но синь ашесть ётав Иисусть малас, сяс мес перьфканза пуромсь пяк лама ломань. Эста синь куцсть кудбряв, калафтозь кудбрять ся вастста, коса ащесь Иисус, тисть варя и эзганза, ацамнек, алу нолдазь параличса колафть.
5 Мзярда Иисус няезе синь кемамаснон, Сон мярьгсь параличса колафти: «Цёрай, тонь пежетне нолдафт».


6 Тоса озафоль мзярошка койти тонафтыда. Синь арьсесть эсь пачкаст:
7 «Мес тя Ломанць тяфтане корхтай? Сон рахси Шкайть лангса! Кие машты пежень нолдама Шкайда башка?»
8 Иисус Эсь ваймосонза эстокиге шарьхкодезень синь арьсемаснон, мярьгсь тейст: «Мес тяфта арьсетяда эсь седисонт?
9 Мезсь сяда тёждя, мярьгомс параличса колафти: "Тонь пежетне нолдафт" али "Стяк, сявк эсь ацамцень и якак"?
10 Но тяни содасть: Ломанень Цёрать модать лангса ули азорксшиц нолямс пежет», – и Сон пшкядсь параличса колафти:
11 «Корхтан тейть: стяк, сявк ацамцень и архт эсь кудозт».
12 Ся эстокиге стясь, сявозе ацамонц и лиссь ушу сембонь ингольде. Сембе дивандасть тянди и шназь Шкайть. Синь корхтасть: «Минь мзярдонга мезевок тяфтама ашеме няенде!»

Иисус тердьсы Левиень

(Матф. 9:9-13; Лук. 5:27-32)

13 Иисус тага лиссь эрьхкть трвас. Сембе ломаттне мольсть Тейнза и Сон тонафтсь эсост.
14 Ётамбачк Иисус няезе Левиень, Алфеень цёранц, кона озафоль каяфксонь кочкама вастть ваксса. Мярьгсь тейнза: «Мольхть Монь мельган!» Ся стясь и тусь мельганза.


15 Сяльде Иисус ярхцась Левиень пяле. Шрать ваксса Иисусонь и Сонь тонафниензон мархта ульсь лама каяфксонь кочкайда и пежуда: вдь нятнень эзда ламотне мольсть Иисусонь мельге.
16 Иисус ярхцась пежуфнень и каяфксонь кочкайхнень мархта. Мзярда фарисейхнень ёткста койти тонафтыхне няезь тянь, синь мярьгсть тонафниензонды: «Кода стане Сон ярхцай каяфксонь кочкайхнень и лия пежуфнень мархта?»
17 Иисус марязе тянь и мярьгсь тейст: «Пчкафтысь эряви аф шумбрати, а сярядити. Мон сань пежуфнень Шкайти шарфтоманкса, а аф видексшиса эряйхнень».

Кизефкс постонь кирдемать колга

(Матф. 9:14-17; Лук. 5:33-39)

18 Иоаннонь и фарисейхнень тонафнисна поставасть. Иисусонди сась мзярошка ломань, мярьгсть: «Мес Иоаннонь и фарисейхнень тонафнисна поставайхть, а Тоннетне аф?»
19 Иисус мярьгсь тейст: «Кали кармайхть поставама рьвяяма илань инжихне, мзярс рьвяяйсь мархтост? Мзярда рьвяяйсь мархтост, тейст аш кода поставамс.
20 Но сайхть шит, мзярда рьвяяйть сявсазь ёткстост, вов эста синь кармайхть поставама.
21 Кивок аф панни ташта щамти од щамста сязьф панкс; сяс мес од панкссь озай и варясь сядонга келеми.
22 Кивок аф кайси од вина кедень ташта кяскавс, сяс мес од винась сязьсы ташта кяскавть; винаське шуди, кяскавське юмай. Од винась кайсема од кяскавс».

Ломанень Цёрась ваймамань шить лангса азор

(Матф. 12:1-8; Лук. 6:1-5)

23 Ваймамань шиста Иисус ётась сёронь паксять пачк. Молембачк Сонь тонафниенза кармасть сёрапрянь сязендема.
24 Фарисейхне мярьгсть Тейнза: «Ватт, месендихть! Ваймамань шиста, койть коряс, тянь тиендемс аф мярьгондеви».
25 Но Сон каршезост мярьгсь: «Дяряй тинь мзярдовок ашесть лувонда, мезе тись Давид, мзярда сон и мархтонзотне вачедотольхть и ашель ярхцамбяльсна?
26 Авиафар озксвятиень оцюнять пингста Давид сувась Шкаень куду и ярхцась Шкайти кантф кшида, конатнень эзда озксвятида башка, киндинге ашезь мярьгондев ярхцамс. Давид макссь сятнендиге, кит ульсть мархтонза».
27 Иисус мярьгсь тейст: «Ваймамань шись тифоль ломанти, а аф ломанць ваймамань шити.
28 Сяс Ломанень Цёрась ваймамань шить лангсонга азор».






МАРКОНЬ КОРЯС ЕВАНГЕЛИЯ
Глава 3

Иисус пчкафты ваймамань шиня

(Матф. 12:9-14; Лук. 6:6-11)

1 Иисус тага сась синагогав. Тоса ульсь коське кядь ломань.
2 Фарисейхне вешендсть туфтал Иисусть муворгофтомс, сяс ванцть Сонь мельганза, пчкафтсы-аф тя ломанть ваймамань шиня.
3 Иисус мярьгсь коське кядь ломанти: «Стяк и листь инголи».
4 А фарисейхнень кизефтезень: «Койть коряс, мезе тиема ваймамань шиня, цебярь али кальдяв тев? Идемс ломанень эряфть али юмафтомс сонь?» Синь кашт ашесть моле.
5 Иисус кяжиста варжакстсь лангозост, ризназевсь синь калгода седиснон инкса, и мярьгсь коське кядь ломанти: «Венептьк кядцень». Сон венептезе, и кядец арась шумбракс, омбоцеть лаца.
6 Фарисейхне лиссть и Иродонь ширенц кирдиензон мархта эстокиге кармасть арьсема, кода шавомс Иисусонь.

Лама ломань моли Иисусонь мельге


7 Но Иисус тусь Эсь тонафниензон мархта эрьхкть ширес. Мельганза мольсь пяк лама ломань Галилеяста, Иудеяста,
8 Иерусалимста, Идумеяста, Иорданть омбокста, Тирть и Сидонть маласта. Синь мольсть Тейнза, сяс мес кулендсть оцю тевонзон колга.
9 Иисус кошардозень тонафниензон анокламс Тейнза венч, сяс мес тоса кочкавсь пяк лама ломаньда: афольхть люпшта-тапа Эсонза.
10 Вдь Сон пчкафтсь лама ломань, и сяс сярядихне сембе пяльде эцезь эцесть Иисусти, ёрасть токамс Сонь кядьса.
11 И аф ару ваймопожфне Иисусонь няемста прашендсть инголенза и юватькшнесть: «Тон Шкайть Цёрацат!»
12 Но Иисус кемоста кардазень азонкшнемда, кие Сон.

Кемгафтува апостолхне

(Матф. 10:1-4; Лук. 6:12-16)

13 Иисус куцсь панда лангс и тердезень сятнень, кинь мялецоль тердемс, и синь састь Тейнза.
14 И кочкась кемгафтува тонафни, конатненди фалу улема мархтонза, конатнень Сон кучселезень Пара кулять азондома
15 и конатнень улель азорксшисна пчкафнемс урматнень и панцемс кяжи ваймопожфнень.
16 Вов китольхть кемгафтувотне, конатнень кочказень Иисус: Симон, конанди макссь лем Пётр,
17 Зеведеень цёрац Иаков и Иаковонь брадоц Иоанн, конатненди макссь лем Воанергес, лиякс «атямть цёранза»,
18 Андрей, Филипп, Варфоломей, Матфей, Фома, Алфеень цёрац Иаков, Фаддей, Симон Кананит
19 и Иуда Искариот, кона мизе Иисусонь.

Иисусонь муворгофнесазь Сатанань вийть тевс нолдамаса

(Матф. 12:22-32; Лук. 11:14-23, 12:10)

20 Мзярда Иисус и тонафниенза састь куду, тоза тага пуромсь лама ломань, сяс Иисусти и Сонь тонафниензонды ашель пинге ярхцамска.
21 Мзярда Сонь мала ломаненза кулезь тянь, синь тусть сявомонза. Синь корхтасть: «Сон аф Эсь ёньцонза».


22 А Иерусалимста саф койти тонафтыхне корхтасть: «Сонь эсонза Веельзевул!» и «Кяжи ваймопожфнень оцюняснон вийса Сон панцесыне кяжи ваймопожфнень!»


23 Эста Иисус тердезень койти тонафтыхнень и кармась мархтост корхтама валвеляфксса: «Кода Сатанась панцы эсь прянц?
24 Кда масторсь явови эсь эсьсонза, эста ся масторсь аф ванфтови;
25 и кда кудса молихть тюремат-сялондомат, ся кудсь аф кирди, срады.
26 И кда Сатанась кеподсь эсь каршезонза и явовсь эсь эсьсонза, эста сон аф кирди, тейнза сась пе.
27 Кивок аф сувай вии ломанть кудс уликс-паронц салама, кда васенда аф сотнесы сонь. Аньцек эста салави кудстонза уликс-парось.
28 Видеста корхтан тейнть: нолдавихть ломаттнень сембе пежесна и Шкайть лангс сембе сялдоматневок,
29 но кие сялдсы Иняру Ваймопожфть, сянь пежец мзярдовок аф нолдави. Тя ломанць ули судендаф пефтома пингс».


30 Иисус тяфта мярьгсь, сяс мес койти тонафтыхне корхнесть: «Сонь эсонза аф ару ваймопожф».

Кие Иисусонь тядяц и брадонза?

(Матф. 12:46-50; Лук. 8:19-21)

31 Тяда меле састь Иисусонь тядяц и брадонза, синь ащесть ушеса и кучсть Иисусть тердема.
32 Иисусонь перьфке озафоль лама ломань. Тейнза мярьгсть: «Тонь тядяце, браттне и сазорхне ушесот и тернихть эсот».
33 Сон каршезост мярьгсь: «Кие Монь тядязе и кит Монь брадне?»
34 Варжакстсь перьфканза озадотнень лангс и мярьгсь: «Вагот Монь тядязе и Монь брадне!
35 Кие пяшкотькшнесы Шкайть мяленц, ся Монь брадозе, сазорозе и тядязе».






МАРКОНЬ КОРЯС ЕВАНГЕЛИЯ
Глава 4

Валвеляфкс сёронь видить колга

(Матф. 13:1-9; Лук. 8:4-8)

1 Иисус тага ушедсь тонафтома эрьхкть трваса. Перьфканза пуромсь пяк лама ломань, сяс Сон озась венчс, аф ламода аердсь эрьхкть трваста, а сембе ломаттне лядсть модалангса.


2 Иисус тонафтсь валвеляфксонь азонкшнезь и тонафтомасонза корхтась тейст:
3 «Кулхцондода! Лиссь видись видема.
4 Мзярда сон видесь, лиссь тяфта: кона-кона видьмотне прасть кить ваксс. Лийсть нармотть и кочказь синь.
5 Кона-кона видьмотне прасть кеву вастс, коса кржаль модада. Ся видьмотне лиссть курокста, сяс мес тоса аф ламоль модада.
6 Но мзярда кеподсь шись, сон шятезень лисьфкятнень и синь пужсть, сяс мес ашельхть кеме юрсна.
7 Конат-конат прасть сялги тише ёткс. Сялги тишесь кассь и опаптозень лисьфкятнень, сяс синь ашесть канда раштафкс.
8 А кона-кона видьмотне прасть пара мода лангс, нолдасть лисьфкат, лисьфкятне кассть и эрь нетькскять эзда шачсь колмогемонь, кодгемонь и нльне сядонь видьмоня».
9 И мярьгсь Иисус: «Кинь улихть кули пиленза, ся катк кульсы!»

Валвеляфксть смузец

(Матф. 13:10-23; Лук. 8:9-15)

10 Мзярда Сон тусь ломаттнень ёткста, кемгафтувотне и лия тонафнихне кизефтезь Иисусть тя валвеляфксть колга.
11 Сон мярьгсь тейст: «Тейнть максф содамс Шкаень Оцязорксшить салавашинзон, а лиятненди сембось азондови валвеляфксса,
12 тяфта синь

эсь сельмосост ваныхть и аф няихть,

эсь пилесост кулихть и аф шарьхкодихть,

и аф шарфтыхть Шкайти,

пежесновок аф нолдавихть тейст*а».




13 Иисус кизефтезень: «Дяряй аф шарьхкодьсасть тя валвеляфксть? Кода ина тейнть шарьхкодевихть лия валвеляфксне?
14 Видись види вал.
15 Улихть ломатть ся видьмотнень лаца, конат прасть ки ваксс. Синь кульсазь валть, эстокиге сай Сатанась и нельгсы седиезост видеф валть.
16 Лиятне ся видьмотнень лацот, конат видефтольхть кеву вастс. Мзярда кульсазь валть, синь кенярдезь путсазь седиезост.
17 Но сяс мес эсост аш юрхт, синь кирдихть аф куватьс. Сяльде, мзярда валть инкса кармайхть люпштамост али панцемост, синь эстокиге потайхть кемамада.
18 Лиятне ся видьмотнень лацот, конат видефтольхть ся вастти, коса кассь сялги тише. Синь кульсазь валть,
19 но эрь шинь тефне, козякодомати прафтомась и лия тевонь кувалма мяльхне сувайхть потмозост и опаптсазь валть, и валсь аф канды раштафкс.
20 А лиятне ся видьмотнень лацот, конатнень видезь пара модас. Ся ломаттне кульсазь валть и сувафнесазь ваймозост, и синь кандыхть од видьмот – кие колмогемонь, кие кодгемонь, кие сядонь видьме».

Валвеляфкс валдть колга

(Лук. 8:16-18)

21 Нинге Иисус мярьгсь тейст: «Мзярда сувафтыхть штатол, дяряй сонь путнесазь кядьгоня алу али аксялу? Меколанкт, сонь путнесазь штатолонь кирдемас.
22 Вдь сембе салаваннесь арай содафокс, и сембось, мезсь кяшф, лиси лангти.
23 Кинь улихть кули пиленза, ся катк кульсы!»
24 Нинге Сон мярьгсь: «Лацкас арьседа сянь колга, мезе кульхтяда. Мзяра ункстатада лиятненди, сняра тейнтьке ункстави, и нинге сяда лама.
25 Кинь ули, сянди максови, а кинь аш, сянь кядьста сявови сявок, мезец ули».

Валвеляфкс видеф и лисьф сёроть колга


26 Иисус мярьгсь: «Шкайть Оцязорксшиц ся ломанть лаца, кона ёрдасы видьмоть модать лангс.
27 Веть ломанць уды, шобдава сон стяй. Видьмось ся пингоня лиси и касы – а кода, ломанць сонцьке аф содасы.
28 Вдь модась сонць касфтсы видьмоть. Васенда эвондай лисьфкя, тоса шачи пряня, прянясь пяшкодеви видьмода.
29 А мзярда сёротне кенерихть, ломанць эстокиге кучи тарваз мархта покодихть, сяс мес сась нумань пингсь».

Валвеляфкс горчицань видьмонять колга

(Матф. 13:31-35; Лук. 13:18,19)

30 Иисус корхтась сяда тов: «Мезень лангс шары Шкайть Оцязорксшиц? Кодама валвеляфксса няфтьсаськ сонь?
31 Сон кода горчицань видьмонясь, кона модав видемстонза инь ёмла сембе видьмотнень ёткста.
32 Но, мзярда сон видеф, касы и арай перень марнек касыкснень коряс сембода оцюкс и стане тарадыяй, нльне менелень нармоттне тиендихть пизот тарадонзон ёткс».


33 И лама тяфтама валвеляфксса Сон азондозе тейст Шкаень валть. Сон корхтась тейст аньцек сняра, мзяра тейст шарьхкодевсь.
34 Валвеляфксфтома Иисус тейст мезевок ашезь азонкшне. Но мзярда Сон лядондсь Эсь тонафниензон мархта, эста панчсезе тейст валвеляфкснень смузьснон.

Иисус сетьмолгофтсы даволть

(Матф. 8:23-27; Лук. 8:22-25)

35 Сяка шиня, илять, Иисус мярьгсь тонафниензонды: «Эрьда ётатама эрьхкть тона трвазонза».
36 Синь нолдазь ломаттнень и сяка венчса, конаса тонафтсь Иисус, тусть эрьхкть трваста уезь. Мархтост уйсть лия венчтка.
37 И кеподсь вишке варма. Ведькомболксне эрьхнесть венчти, и сон кармась пяшкодема ведьта.
38 Иисус ся пингоня удось венчса, прялонза путфоль прял. Тонафниенза стяфнезь Сонь, корхтасть: «Тонафты! Минь ваятама! Дяряй Тейть сембе сяка?»
39 Эста Иисус стясь и кардазе вармать, ведтинге мярьгсь: «Сетьмок! Лоткак!» Вармась лоткась, и арась пяк сетьме.
40 И Сон кизефтезень: «Мес тяшкава пельхтяда? Тинь тнярс нинге аш кемаманте?»
41 Синь фатязе оцюдонга оцю пелема и корхнесть фкя-фкянди: «Кие Тя тяфтамсь, конань нльне вармась и ведсь кулхцондсазь?»




*а4:12 Исаия 6:9-10





МАРКОНЬ КОРЯС ЕВАНГЕЛИЯ
Глава 5

Иисус панцы аф ару ваймопожфть ломанть потмоста

(Матф. 8:28-34; Лук. 8:26-39)

1 Синь ётасть эрьхкть омбокс Гадарина мастору.
2 Мзярда Иисус лиссь венчста, каршезонза калмонь кевботмарста лиссь ломань, конань потмос сувафоль аф ару ваймопожф.
3 Тя ломанць эрясь калмонь кевботмарса, нльне цинзерсовок киндинге ни ашезь кирдев.
4 Мзярксть ашезь сотнекшне кядензон-пильгонзон цинзерса, сон эрь мезня тапсезень-сязендезень синь. И киндинге сон ашезь сетьмофтов.
5 Шинек-венек сон калмотнень и панттнень ланга юватькшнесь пиже вайгяльса и шавсь пря кефненди.
6 Мзярда тя ломанць ичкозде няезе Иисусонь, сон ласьксь Тейнза, комась пильгозонза
7 и оцю вайгяльхть пешкодозь, мярьгсь: «Мезе Тейть эздон эряви, Иисус, Инь Вярдень Шкайть Цёрац? Эняльдян Шкайть лемса, тямак маятафта!»
8 Иисус вдь мярьгсь тейнза: «Листь тя ломанть эзда, аф ару ваймопожф!»
9 Иисус кизефтезе сонь: «Кода лемце?» Ся азозе: «Монь лемозе – Легион, сяс мес эздонк, аф ару ваймопожфта, ламодонга лама».
10 И кармасть аф ару ваймопожфне эняльдема Иисусти, афолезень панце синь ся масторста.


11 Ся пингоня панда лангса ванцть пяк лама тува.
12 Аф ару ваймопожфне эняльдсть Тейнза: «Мярьк тейнек сувамда ня тувотнень потмос».
13 Иисус мярьгсь, и аф ару ваймопожфне лиссть ся ломанть эзда и сувасть тувотнень потмос. Сембе тувотне – эздост кафтошка тёжянель – пандста ёрдасть пря инголи, комотсть эрьхкти и ваясть.


14 Тувонь ваныхне ворьгодсть тоста и азондозь ошса и маластонь веленятнень эзга, мезе лиссь. Ломаттне састь ванома, мезе ина тиевсь.
15 Синь мольсть Иисусонь малас и няезь: ся, конань эса ульсть кяжи ваймопожфне, тяни щаф и ащи шумбра ёньца – сяка ломанць, конань потмоса ульсь ламодонга лама кяжи ваймопожфта. Ломаттне эводсть.
16 Эсь сельмосост няихне азондозь тейст сянь, мезе тиевсь тувотнень мархта и кяжи ваймопожфса колаф ломанть мархта.
17 Эста эвотьф ломаттне кармасть эняльдема Иисусти: катк Сон туй ширдест.


18 Мзярда Иисус кармась озама венчти, ся ломанць, конань потмоц аруясь аф ару ваймопожфнень эзда, вешсь пря молемс Сонь мархтонза.
19 Но Иисус ашезе сяве сонь, а кошардозе: «Архт куду эсетненди, азонтк тейст сянь, мезе тись тейть Азорсь и кода Сон кельгозь ужяльдензе тонь».
20 Сон тусь и ся вастова, конань лемоцоль Кемонь Ошт, кармась азонкшнема ломаттненди, мезе мархтонза тись Иисус. Сембе дивандакшнесть.

Иисус вельмафтсы кулофста синагогань оцюнять стиренц и пчкафтсы сяряди авать

(Матф. 9:18-26; Лук. 8:40-56)

21 Мзярда Иисус венчса сась меки эрьхкть омба трвас, перьфканза пуромсь лама ломань. Сон ащесь эрьхкть трваса.
22 Тов сась синагогань оцюнятнень эзда фкясь, лемоц Иаир. Иисусонь няемста сон прась пильгозонза
23 и кармась пяк эняльдема: «Стирнязе кулома лангса. Сак путыть лангозонза кяттнень: пчкафтолить и кадолить сонь эряма».
24 Иисус тусь мархтонза. Перьфканза мольсь пяк лама ломань, и синь сембе пяльде эцесть Сонь малазонза.


25 Тоса ульсь фкя ава, кона кемгафтува киза сярядсь веронь шудемаса.
26 Сон лама маятась ламоц пчкафтыень эзда, ётафтозе лангозост сембе уликсонц, а эздост кодамовок лезкс ашель, меколанкт, прянц марязе нинге сяда стакаста.
27 Авась кулендсь Иисусонь колга, сяс фталга ётась ломаттнень ёткова Иисусти и токафтозе кяденц Сонь щамонцты.
28 Авась арьсесь: «Токафтондяряса кядезень щамонцты, пчкан».
29 Сяка ёткть веронь шудемац лоткась, и сон марнек ронгсонза марязе – пчкясь.


30 Иисус эстокиге марязе: эздонза лиссь вий. Сон ломаттнень ёткса шарфтсь фталу и кизефтезе: «Кие токафнезе щамненди кяденц?»
31 Тонафниенза мярьгсть Тейнза: «Тонць няйсак, мзяра ломань сембе пяльде люпштай эсот, и кизефнят, кие токанзе Тонь!»
32 Но Иисус нинге ванондсь перьфпяльге, вешендезе сянь, кие тянь тиезе.
33 Эста авась, шарьхкодемок, мезе мархтонза тиевсь, пелемать эзда трнатозь шаштсь Иисусть малас, прась инголенза и азондозе Тейнза сембе видеть.
34 Иисус мярьгсь тейнза: «Стирняй, кемамаце пчкафтонзе тонь. Архт сетьмошиса и ульхть шумбра сярядемацень эзда».


35 Мзярда Иисус нинге корхтась, састь синагогань оцюнять кудста кулянь азома: «Стирце кулось. Мезенди нинге томошиндасак Тонафтыть?»
36 Иисус кулезе, мезе синь корхтасть, мярьгсь синагогань оцюняти: «Тят пеле. Аньцек кемак!»
37 Сон киндинге ашезь мярьге мельганза молемда, аньцек сявозень мархтонза Пёторонь, Иаковонь и сонь брадонц Иоаннонь.
38 Мзярда синь сувасть синагогань оцюнять пяли, Иисус няйсь абонтф, кайгиста аварди и явси ломатть.
39 Сон мярьгсь тейст: «Мезенкса тяшкава ризнатада и аварттяда? Стирнясь ашезь кула, сон уды».
40 Иисусонь лангса кармасть пеетькшнема. Но Сон мярьгсь сембонди лисемда, а Сонць стирнять тядянзон-алянзон и колма тонафниензон мархта сувась кудбяльксти, косоль стирнясь.
41 Сон сявозе стирнять кядьта и мярьгсь тейнза: «Талифа́ куми́!» Тя ётафтови: «Стирня, мярьган тейть: стяк!»
42 Стирнясь эстокиге стясь и кармась якама; тейнза ульсь кемгафтува киза. Тянь няиенза пяк дивандазевсть.
43 Иисус кемоста мярьгсь: киндинге аф азонкшнемс тянь колга и кошардозень максомс стирняти кодамовок ярхцамбяль.






МАРКОНЬ КОРЯС ЕВАНГЕЛИЯ
Глава 6

Иисусонди аф кемайхть Назарет ошса

(Матф. 13:53-58; Лук. 4:16-30)

1 Иисус лиссь тоста и тусь Эсь ошезонза. Тонафниенза мольсть мельганза.
2 Мзярда сась ваймамань шись, Сон ушедсь тонафтома синагогаса. Ломаттне кулхцондозь Сонь и ламотне эздост дивандакшнесть: «Коста Тейнза сембось тя сась? И кодама ся смузьшись, кона Тейнза максф? И кода тяшкава оцю тефне тиендевихть Сонь кядьсонза?
3 Дяряй Сон аф узерьса шапись, Мариянь цёрац, Иаковонь, Иосиянь, Иудань и Симононь брадсна? Афоли сазоронзовок тяса ётксонк?» И ашель мяльсна кулхцондомс Сонь и кемамс Тейнза.


4 Иисус мярьгсь тейст: «Пророксь пара лувксса кирдеви эрь кодама вастса, но аньцек аф эсь масторсонза и аф эсь ломанензон ёткса, и аф эсь кудсонза».
5 И Тейнза ашезь тиев тоса кодамовок дивань тев, аньцек мзярошка сярядиень лангс путозень кядензон и пчкафтозень синь.
6 Иисус пяк дивандась синь аф кемамаснонды.

Иисус кучсыне кемгафтува апостолхнень

(Матф. 10:1,5-15; Лук. 9:1-6)

Тяда меле Сон якась перьфке ащи велетнень ланга и тонафнезень ломаттнень.
7 Иисус тердезень кемгафтува тонафниензон, кармась кучсемост синь кафтонь-кафтонь и макссь тейст азорксши панцемс аф ару ваймопожфнень.
8 Сон мярьгсь тейст мезевок аф сявондемс ки лангс мандоняда башка: аф кяскав, аф кши, аф серень ярмак,
9 но пильгозост щакшнемс шнань карьсембяльхть и сявомс аньцек фкя щам.
10 Нинге мярьгсь тейст: «Кодама кудс афоледе сува, ащеда тоса, мзярс аф тутада ся аймакста.
11 Кда кие тинь аф васьфттядязь и аф кармай кулхцондомонт, эста туда тоста и шукадесть пульть пильгонтень лангста. Катк тя ули тейст муворгофтомань тяштьксокс. Видеста корхтан тейнть: судонь шиня Содом и Гоморра ошненди ули сяда тёждя ся ошть коряс».


12 Тонафнихне тусть и азонкшнезь ломаттненди: «Шарфтода Шкайти!»
13 Синь панцезь ламоц кяжи ваймопожфнень ломаттнень потмоста, и ламоц сярядихнень вадендезь вайса и пчкафнезь синь.

Иоанн Кстиндайть куломац

(Матф. 14:1-12; Лук. 9:7-9)

14 Иисусонь колга кулятне якасть перьфпяльге. Синь пачкодсть Ирод оцязорти, и сон корхтась: «Тя Иоанн Кстиндайсь вельмась кулофста, и сяс тиенди тяфтама вии тефт».
15 Лиятне корхнесть: «Сон Илиясь». А лиятне: «Сон кунардонь пророкнень лаца пророк».
16 Ирод кулезень ня корхнематнень и мярьгсь: «Тя Иоанн, конань прянц керфтыне, вельмась кулофста».


17 Самай тя Иродсь мярьгсь кундамс Иоаннонь и цинзерса озафтомс сонь пякстамгуду Иродиадань, Филипп брадонц рьванц инкса. Ирод сонь сявозе рьвакс,
18 но Иоанн корхнесь Иродонди: «Койть коряс аф мярьгондеви тейть эрямс эсь брадцень рьванц мархта».
19 Иродиадась кирдсь кяж Иоаннонь лангс, мялецоль шавфтомс сонь. Но тя тейнза ашезь тиев,
20 сяс мес Ирод пельсь Иоаннонь эзда. Ирод содазе: Иоанн видексшинь и иняру ломань, и сяс ванфнезе сонь. Ирод кулхцонкшнезе Иоаннонь тонафтоманц и лама тиендсь сонь валонзон коряс. Сон оцю мяльса кулхцондозень Иоаннонь валонзон.


21 Меколеньбяли Иродиаданди мувсь кяжень пандома ётка. Ирод шачемшинц сюнеда срхкафтсь оцю ила эсь маластонь ломанензонды, тёжянень оцюнятненди*а и Галилеянь оцюнятненди.
22 Сувась Иродиадань стирец и ушедсь кштима. Сон пяк тусь Иродонь и инжиензон мяльс. Ирод оцязорсь мярьгсь стирти: «Анак кядьстон, мезе мяльце, и мон сянь максса тейть».
23 Сон макссь вал стирти: «Мезе афолеть ана, максса тейть, нльне оцязорксшизень эзда пялетьке».
24 Стирсь лиссь, кизефтезе тядянц: «Мезе кядьстонза анама?» Ся мярьгсь: «Анак Иоанн Кстиндайть прянц».
25 Стирсь эстокиге эряскодозь мрдась оцязорти и мярьгсь: «Тяфтама мялезе: тяникиге кантфтк тейне Иоанн Кстиндайть прянц лапш шава лангса».


26 Оцязорть пяк колавсь мялец, но максф валонц инкса и тоса ащи инжихнень инкса ашезе полафта эсь мяленц.
27 Сон эстокиге кучезе фкя ушманонц и мярьгсь тейнза кандомс Иоаннонь прянц. Ся тусь пякстамгуду, керозе Иоаннонь прянц,
28 кандозе лапш шава лангса и максозе стирти. Стирсь максозе прять эсь тядянцты.


29 Мзярда тянь марязь Иоаннонь тонафниенза, синь састь, сявозь ронгонц и калмазь.

Иисус анды вете тёжятть ломань

(Матф. 14:13-21; Лук. 9:10-17; Иоанн 6:1-14)

30 Апостолхне мрдасть Иисусти и азондозь тейнза семботь, мезе синь тисть и мезьс тонафтозь ломаттнень.
31 Сон мярьгсь тейст: «Аряда мархтон сетьме вастс, тейнть аф ламос эряви ваймамс». Тоса, коса синь ащесть, ульсь пяк лама сашенды-тушенды ломаньда. Синь нльне изь ляда пингсна ярхцамска.
32 Сяс синь ськамост тусть венчса сетьме вастс.
33 Но ломаттне няезь, кода синь тусть уезь, и ламотне содазь синь. Сембе ошнень эзда ломаттне тусть ласькозь ведть трвава и венчта инголи пачкодсть тоза, коза срхксесь Иисус тонафниензон мархта.
34 Мзярда Иисус лиссь венчста, Сон няйсь лама ломань. Тейнза ужялькс арасть синь, сяс мес синь ульсть кода учат, конатнень аш ванысна. Тяфта Сон кармась ламонди тонафтомост.


35 Шись валгома лангсоль, сяс Иисусонь тонафниенза мольсть ваксозонза и мярьгсть: «Вастсь тяса шава, а пингсь лама ни.
36 Нолдайть ломаттнень, катк молихть маластонь ошненди-веленятненди и мезевок рамайхть эстейст ярхцамс».
37 Но Иисус каршезост мярьгсь: «Тинь максода тейст ярхцамс». Синь мярьгсть Тейнза: «Кали тейнек молемс кафта сятт динариень питне лангс кшинь рамама и андомс синь?»
38 Сон кизефтезень: «Мзяра кшидонт? Арда ваность». Синь ванозь мзяра кшидост, и мярьгсть: «Минь вете кшиньке и кафта калоньке».


39 Иисус мярьгсь озафнемс сембе ломаттнень пижелды нарнять лангс.
40 И озасть кочкафкаста марса, сядонь и ведьгемонень ломань.
41 Иисус сявозень вете кшитнень и кафта калхнень, кеподезень сельмонзон менели и бславазень. Сон синнезень кшитнень и максозень тонафниензонды, сят явондозь ломаттненди. Станяк сембонди явондозень кафта калхненьге.
42 Сембе ярхцасть и топодсть.
43 Сяльде тонафнихне кочкасть кемгафтува кептерь лятф сускомда и кал пакшта.
44 А ярхцайда ульсь ветешка тёжянь аля.

Иисус моли ведть ланга

(Матф. 14:22-33; Иоанн 6:16-21)

45 Тяда меле Иисус мярьгсь тонафниензонды озамс венчти и Сондедонза инголи ётамс эрьхкть тона пяли, Вифсаидав, а Сонць мзярс ляды тозк ломаттнень нолдама.
46 Мзярда ломаттне тусть, Сон куцсь панда пряс озондома.


47 Сась илядьсь, венчсь пачкодсь эрьхкть кучкас, а Иисус тя ёткть ськамонза ащесь эрьхкть трваса.
48 Сон няезе, тонафниензонды стака миледемс, сяс мес уфась карша варма. И варьхмодемшовор Сон маладсь тейст ведть ланга молезь. Сонь мялецоль ётамс вакскаст.
49 Мзярда тонафниенза няезь, кода Сон моли ведьга, арьсесть – тя шопача и кармасть пешкодома,
50 сяс мес сембе Сонь няезь и пяк эводсть. Но Иисус эстокиге ушедсь мархтост корхтама: «Сетьмода! Тя Монан. Тяда пеле».
51 Сон озась ёткозост венчти, и вармась лоткась. Синь пяк дивандазевсть,
52 сяс мес сявок, мезе лиссь кшитнень мархта, ашезь шарьхкодев тейст, сяшкава калготт ульсть синь седисна.

Иисус пчкафни сярядихть Геннисаретонь масторса

(Матф. 14:34-36)

53 Синь ётасть эрьхкть туркс, пачкодсть Геннисаретонь масторс и венчсна токась эрьхке трвати.
54 Мзярда синь валгсть венчста, ломаттне эстокиге содазь Иисусонь.
55 Синь ласькондезь сембе ся аймакть и ушедсть ацамнек каннема сярядихть тов, коса маряфнезь Иисусонь улеманц.
56 И ков Сон ашезь сашенда – велес али ошс али аф оцю веленяс – ломаттне лихнезь сярядихнень мишендема-рамсема васттненди. Синь эняльдсть Иисусти максомс сярядихненди токамс хуш щам пенянцты. И сембе, кит токафнезь кядьснон Иисусти, пчксесть.




*а6:21 тёжянень оцюня – тысяченачальник, командир; Римса тёжянь ушманонь лангса оцюнясь





МАРКОНЬ КОРЯС ЕВАНГЕЛИЯ
Глава 7

Шкайть кошардоманза и ломанень кунардонь обуцятне

(Матф. 15:1-9)

1 Фарисейхне и Иерусалимста саф кона-кона койти тонафтыхне пуромсть Иисусонь перьфке.
2 Синь няезь, кода Иисусонь кой-кона тонафниенза ярхцасть кшида аф ару кядьса, лиякс мярьгомс, кядень апак штак, и сялдсть эсост.
3 Вдь фарисейхне, кода сембе лия еврейхневок, атянь-атянь обуцяснон коряс аф озсихть ярхцама, мзярс лацкас аф штасазь кядьснон.
4 Мишендема-рамсема вастс якамда мелевок апак штак аф озсихть ярхцама. Лама лия обуцятка синь кармасть ванфтома, кепотьксонди, кода эрявихть штамс шаванятне, кукшеннятне и серень кядьгонятне.


5 Сяс фарисейхне и койти тонафтыхне кизефтезь Иисусонь: «Мес Тонь тонафнихне аф ванцазь атянь-атяньконь обуцяснон и ярхцайхть кшида кядень апак штак?»
6 Иисус мярьгсь тейст: «Шамафксонь каннихть! Исаия пророкть видецоль, мзярда инголькиге тяфта азозе тинь колгант, кода сёрматф:

"Ня ломаттне аньцек валса ванцазь Монь мялезень,

но синь седисна ичкозет Монь эздон.

7 Но шавоста сюконякшнихть Тейне,

сяс мес синь тонафтомасна – тя ломанень кошардомат"*а.




8 Тинь Шкайть кошардоманзон ёрясасть, а ванцасть ломанень обуцятнень».


9 Иисус тага мярьгсь тейст: «Тинь лац машттада полафнемс Шкайть кошардоманц эсь обуцянтень топафтоманкса!
10 Моисей мярьгсь: "Ванк аляцень и тядяцень мяльснон" и "Кие сялдсы алянц али тядянц, ся улеза максф куломас".
11 Но тинь корхтатада: "Кда ломанць мярьги эсь алянцты али тядянцты: 'Мезсь максомаль тейнть, ся корван', лиякс мяргомс – Шкайти аноклаф казне",
12 тяфта тинь кардасасть ся ломанть мезьсонга лездомс эсь алянцты али тядянцты.
13 Тяфта тинь эсь обуцянтень вельде тиендьсасть шавокс Шкаень валть. И нинге лама мезе тиенттяда тяконь лаца».

Мезсь кольфтсы ломанть арушинц

(Матф. 15:10-20)

14 Иисус тага тердезень сембе ломаттнень и корхтась тейст: «Кулхцондомасть сембе и шарьхкодеда.
15 Мезевок ширде сувафть эзда аф тисы ломанть аф арукс. Но ломанть аф арукс тисы ся, мезе лиси сонь потмостонза.
16 Кинь пиленза кулихть, ся кулеза!»


17 Мзярда Иисус тусь ломаттнень ёткста и сувась куду, тонафниенза кизефтезь, кодама смузец тя валвеляфксонц.
18 Сон каршезост мярьгсь: «Дяряй тиньге аф шарьхкоттяда? Дяряй аф няйсасть: мезевок ширде сувафть эзда аф тисы ломанть аф арукс.
19 Вдь ся сувай аф седизонза, а пекозонза, и лиси тоста». Тяфта Иисус няфтезе сембе ярхцамбяльть арукс.
20 Сяда тов Иисус корхтась: «Мезе лиси ломанть потмоста, ся тисы сонь аф арукс,
21 сяс мес ломанть потмоста, седистонза, лисендихть кальдяв мяльхне-арьсематне, полань полафтоматне, усксевоматне, ломанень шавондоматне,
22 саламатне, козяшити прафтомась, кяжишись, васькафнемась, визьксонь тефне, сельмонь каямась, Шкаень сялдомась, эсь прянь няемась и ёньфтомокс прянь вятемась.
23 Сембе тя кяжсь лисенди потмоста и сон тиендьсы ломанть аф арукс».

Финикиянь авать кемамац

(Матф. 15:21-28)

24 Галилеяста Иисус тусь Тиронь и Сидононь аймакненди и лоткась фкя кудс. Сонь ашель мялец, кивок содаль тянь колга, но ашезь кяшев.
25 Сонь колганза кульсь фкя ава, конань стиренц эса ульсь аф ару ваймопожф. Авась эстокиге сась и прась Иисусонь пильгонзонды.
26 Тя авась аф еврееннель, шачемас коре сон ульсь Сирияста Финикиянь ава. Сон эняльдсь Иисусти, панелезе стиренц потмоста кяжи ваймопожфть.
27 Но Иисус мярьгсь тейнза: «Васенда макст топодемс ярхцамс шабатненди, вдь аф цебярь сявомс кшить шабатнень кядьста и ёрдамс пинетненди».
28 Авась каршезонза мярьгсь: «Виде, Азор, аньцек пинетневок шрать ала ярхцайхть шабатнень кядьста праф паморькста».
29 Эста Иисус мярьгсь тейнза: «Тяфта корхтаманкса мрдак куду. Кяжи ваймопожфсь лиссь стирцень потмоста».
30 Куду мрдамста авась няезе: стирец васта лангса, и кяжи ваймопожфсь кадозе ни сонь.

Иисус пчкафтсы пяряв алять


31 Иисус тусь Тирть аймакста, ётась Сидонть и Кемонь Ошень аймакть пачк меки Галилеянь эрьхкти.
32 Тоса Иисусти вятсть ломань, кона ашезь куле и лац ашезь корхтав, и кармасть эняльдема Иисусти путомс лангозонза кядензон.
33 Иисус сявозе сонь ширеняв ломаттнень эзда и тонгозень Эсь суронзон пилезонза. Тяда меле Иисус сельгсь и токазе сянь кяленц,
34 варжакстсь менели, крхкаста таргазе ваймонц и мярьгсь тейнза: «Еффафа́!», тя ётафтови «Панжефт!»
35 Эстокиге ся ломанть панжевсть пиленза, кялецка тёждялгодсь, и сон кармась лац корхтама.


36 Иисус мярьгсь ломаттненди тянь колга киндинге аф азонкшнемс. Но ков сяда кемоста Сон эсост кардась, тов сяда лама корхнесть тянь колга.
37 Ломаттне пяк дивандафтольхть и корхтасть: «Сон семботь лац тиендьсы: пяряфнень тиендьсыне куликс и аф корхтайхнень – корхтайкс».




*а7:6-7 Исаия 29:13





МАРКОНЬ КОРЯС ЕВАНГЕЛИЯ
Глава 7

Иисус анды ниле тёжятть ломань

(Матф. 15:32-39)

1 Сяка шитнень тага пуромкшнесь лама ломань. Синь мезьсновок ашель ярхцамс. Иисус тердезень тонафниензон и мярьгсь:
2 «Тейне ужяльхть ня ломаттне, колма шит ни мархтон, а тейст аш мезьда ярхцамс.
3 Нолдандярясайне куду вачеда, синь ки лангса лафчемихть, вдь ёткстост конат-конат састь ичкозде».
4 Тонафниенза каршезонза мярьгсть: «Кинди муви тяса шавмодаса сатомшка кши тняра ломанень андомс?»
5 Иисус кизефтезень синь: «Мзяра тинь кшидонт?» «Сисем», – азозь синь.


6 Эста Иисус кошардозень ломаттнень озама модать лангс. Сявозень сисем кшитнень и, Шкайти сюконямань азомда меле, синнезень и максозень тонафниензонды явондомс. Сят явондозь кшить ломаттненди.
7 Синь ульсь мзярошка калнясновок. Иисус бславазень калхнень и мярьгсь явомдост синьге.
8 Ломаттне ярхцасть и топодсть. И лятф сускомда кочкасть сисем пяшксе кептерьхть.
9 Ульсь тоса нилешка тёжянь ломань.


Ломаттнень нолдамда меле
10 Иисус озась Эсь тонафниензон мархта венчти и уйсь Далмануфань аймакти.

Фарисейхне анайхть тяштькс Иисусонь кядьста

(Матф. 16:1-4)

11 Састь фарисейхть и срхкафтсть Иисусонь мархта пялькстома. Синь вешсть Сонь кядьстонза тяштькс менельста, тяфта варчсезь Сонь виенц.
12 Иисус крхкаста таргазе ваймонц и мярьгсь: «Мезенди тяниень пингонь ломаттне вешендихть тяштькс? Видеста корхтан тейнть, аф максови тяштькс тяниень пингонь ломаттненди».
13 И кадомок фарисейхнень, Сон тага озась венчти и тусь эрьхкть тона пяли.

Фарисейхнень и Иродонь шапафтомасна

(Матф. 16:5-12)

14 Тонафниенза юкстасть сявомс мархтост кши, и венчсост фкя кшида башка оду кшисна ашель.
15 Иисус мярьгсь тейст: «Ванода, ванфтода пря фарисейхнень шапафтомадост и Иродонь шапафтомада».
16 Тонафниенза корхтасть эсь ётковаст: «Сон тяфта мярьгсь сяс, мес аш кшиньке».
17 Иисус шарьхкодезе, мезень колга синь корхтайхть, кизефтезень: «Мес корхтатада: аш кшинте? Кали нинге аф няйхтяда и аф шарьхкоттяда? Кали нинге тнярс калгода седиенте?
18 Сельмонте улихть, дяряй аф няйхтяда? Пиленте улихть, дяряй аф кульхтяда? Афи мяляфтсасть:
19 мзярда Мон вете кшитнень синнине вете тёжянь алянди, мзяра кептерь пяшкодеде сускомса?» «Кемгафтува», – мярьгсть синь каршезонза.
20 «А мзярда синнень сисем кшит ниле тёжянь ломаненди, мзяра пяшксе кептерь суском тинь кочкаде?» «Сисем», – мярьгсть синь.
21 Эста Сон кизефтезень: «Мес мле тянемс нинге аф шарьхкодьсасть?»

Иисус пчкафтсы сокор алять Вифсаидаса


22 Иисус и Сонь тонафниенза састь Вифсаидав. Вятсть Иисусти сокор ломань и эняльдсть, токафтолезе сянди кяденц.
23 Иисус сявозе сокорть кядьта и лихтезе велеста. Сон сельгсь сельмозонза и путомок кядензон сокорть лангс, кизефтезе: «Няят мезевок али аф?»
24 Сокорсь варжакстсь перьфпяльге и мярьгсь: «Мон няян ломатть. Синь кода шуфтт, но якайхть».
25 Тяда меле Иисус тага путозень кядензон сокорть сельмонзон лангс и мярьгсь варжакстомс перьфпяльге. И ломанць пчкясь, кармась семботь няемонза лац.
26 Иисус кучезе сонь куду, мярьгсь: «Вели тят сувсе и тянь колга киндиге тят азонда велеса».

Пётр лувсы Иисусонь Христоскс

(Матф. 16:13-20; Лук. 9:18-21)

27 Иисус тусь тонафниензон мархта Филиппонь Кесария ошенц маластонь веленятненди. Ки лангса Сон кизефтезень тонафниензон: «Мезе арьсихть ломаттне, киян Мон?»
28 Синь каршезонза мярьгсть: «Финцне корхтайхть: Тон – Иоанн Кстиндайсь, омбонцне: Тон – Илиясь. Лиятне арьсихть: Тон пророкнень ёткста фкясь».
29 Иисус кизефтезень синь: «А тинь кода арьсетяда, киян Мон тяфтамсь?» Пётр мярьгсь каршезонза: «Тон Христоссят».
30 Иисус кардазень синь: киндинге афольхть азонда Сонь колганза.

Иисус азонды Эсь куломанц колга

(Матф. 16:21-23; Лук. 9:22)

31 Иисус ушедсь тонафтома эсост: «Ломанень Цёрати сави лама маятамс. Сонь эздонза потайхть ломаньтналонь оцюнятне, озксвятиень оцюнятне и койти тонафтыхне. Сонь шавсазь, но колмоце шиня Сон вельмай кулофста».
32 Иисус тянь колга корхтась видеста. Эста Пётр тердезе Сонь ширеняв и ушедсь карнемонза.
33 Но Иисус шарфтсь, варжакстсь тонафниензон лангс и кемоста мярьгсь Пёторонь каршес: «Аертт ваксстон, Сатана! Тон мяльхне-арьсематне ломанень, а аф Шкайть эзда».

Иисус корхтай мельганза молемать колга

(Матф. 16:24-28; Лук. 9:23-27)

34 Тяда меле тердезень ваксозонза ломаттнень и тонафниензон, мярьгсь тейст: «Кинь мялец молемс Монь мельган, ся катк макссы эсь прянц Тейне, сявсы крёзонц и моли мельган.
35 Сяс мес кие ёрай ванфтомс эсь эряфонц, ся юмафтсы сонь, а кие юмафтсы эряфонц Монь инксон и Пара кулять инкса, ся ванфтсы сонь.
36 Кодама лезкс ули ломанти, кда сон сявондярясы эстейнза сембе масторлангть, а эсь ваймонц юмафтсы?
37 Али мезе максы ломанць эсь ваймонц мрдафтоманкса?
38 Кие виздьсамань Монь и Монь валнень тяниень пежу и Шкайти полафни ломаттнень инголе, сянь Ломанень Цёраське виздьсы, мзярда сай Эсь Алянц иневалдса иняру ангелхнень мархта».






МАРКОНЬ КОРЯС ЕВАНГЕЛИЯ
Глава 9


1 Иисус мярьгсь тейст: «Видеста корхтан тейнть: тяса ащихнень ёткса улихть стапт, конат нинге аф кенерихть куломс, кода ни няйсазь Шкаень Оцязорксшить, кона сась сембе вийсонза».

Иисусонь лиякстомац

(Матф. 17:1-13; Лук. 9:28-36)

2 Кота шида меле Иисус сявозень Пёторонь, Иаковонь и Иоаннонь и куцсь мархтост сери панда пряс, коса ульсть ськамост. Тоса инголест Сон лиякстомсь.
3 Щамонза пиндолгодсть и вандолгодсть стама акшеса, кода киндинге модать лангса афольхть акшептов.


4 Тейст эвондасть Илия и Моисей; и синь корхнесть Иисусонь мархта.
5 Ся пингоня Пётр мярьгсь Иисусти: «Тонафты! Кодань пара тейнек тяса. Эрь тихтяма колма кошт: фкять Тейть, фкять Моисеенди и фкять Илиянди».
6 Пётр мярьгсь тяфта, сяс мес ашезе сода, мезе корхтамс, вдь тонафнихне ульсть пяк эвотьфт.
7 Эста эвондась ковол, кона вельхтязень синь, и коволть потмоста кулевсь вайгяль: «Тя Монь кельгома Цёразе. Кулхцондость Сонь».
8 Тонафнихне эстокиге варжакстсть перьфпяльге, и киньге ни, Иисуста башка, ашезь няе.


9 Пандть пряста валгомста Иисус мярьгсь тонафниензонды киндинге мезевок аф азонкшнемс сянь колга, мезе няйсть, мзярс Ломанень Цёрась аф вельмай кулофста.
10 Тонафнихне кирдезь Иисусть валонзон седисост и эсь ётковаст корхнесть, мезе стамсь кулофста вельмамась.


11 Синь кизефтезь Иисусонь: «Мес мле койти тонафтыхне корхтайхть: васенда сама Илиянди?»
12 Сон каршезост мярьгсь: «Виде, васенда сама Илиянди и сон семботь путсы эсь вастованза. И Ломанень Цёрать колга сёрматф: Тейнза сави кирдемс лама маятамада и сялдомада.
13 Но азса тейнть: Илия сась ни и ломаттне мархтонза тисть эсь мяльснон коряс, кода сёрматф колганза».

Иисус панцы кяжи ваймопожфть цёранять потмоста

(Матф. 17:14-20; Лук. 9:37-43)

14 Иисус колма тонафниензон мархта сась ляды тонафнихненди. Вакссост няйсь лама ломаньда и койти тонафтыда, конат пялькснесть синь мархтост.
15 Мзярда няезь Иисусонь, сембе дивандазевсть и эряскодсть мархтонза шумбракстома.
16 Иисус кизефтезень синь: «Мезень колга пялькстоманте?»
17 Ломаттнень ёткста фкясь мярьгсь Иисусти: «Тонафты! Мон вятине Тейть цёранязень, сонь эсонза кяжи ваймопожф, кона тиезе сонь аф корхтайкс.
18 Коса аф кундасы сонь, прафтсы модать лангс, и кургстонза туй шов, порьсыне пеензон и шуфтоми. Энялькшнень тонафнихненди, панелезь эздонза, а тейст ашезь панев».


19 Иисус каршезонза мярьгсь: «Вай, тяниень пингонь аф кемай ломатть! Мзярс Мон карман улема тинь мархтонт? И мзярс карман кирдемонт тинь? Вятесть цёранять Тейне».
20 Вятезь цёранять Иисусти. Кодак кяжи ваймопожфсь няезе Иисусть, сон калкфтозе цёранять; ся прась мастору и кеворькшнесь, кургстонза лиссь шов.
21 Иисус кизефтезе алянц: «Кунара сон тяфта арась?» Ся мярьгсь: «Идькс пингстонза.
22 Ламоксть кяжи ваймопожфсь ёрязе сонь толтиге и ведтиге, ёразе шавомс. Но кда Тейть мезе тиеви, ужяльдемасть и лезтт тейнек!»
23 Иисус мярьгсь тейнза: «Кда Тейть мезе тиеви? Сембось тиеви сянди, кие кемай».
24 Эстокиге цёранять аляц ювадсь: «Мон кеман, Азор! Лезтт тейне кемамс!»


25 Иисус няезе, кода ломаттне ласькихть ширезонза. Сон кардазе аф ару ваймопожфть: «Кяльфтомокс и пярявкс арафни ваймопожф! Мярьган тейть: листь потмостонза и оду тят сувсе эзонза».
26 Кяжи ваймопожфсь пешкодсь, вииста калкфтозе цёранять и лиссь эздонза. Цёранясь арась кода кулоф, сяс ламотне корхтасть: «Сон кулось».
27 Но Иисус сявозе цёранять кядьта и арафтозе пильге лангс, и ся стясь.


28 Мзярда Иисус сувась куду, тонафниенза, ломаттнень эзда башка, кизефтезь Сонь: «Мес тейнек ашезь панев кяжи ваймопожфсь?»
29 Сон мярьгсь тейст: «Тяфтама ваймопожфсь лиякс аф лихтеви, аньцек озондомаса и постонь кирдемаса».

Иисус тага азонды Эсь куломанц колга

(Матф. 17:22,23; Лук. 9:43-45)

30 Тоста тумда меле Иисус и тонафниенза ётасть Галилеять пачк. Иисусть ашель мялец, кивок содалезе тянь;
31 вдь Тейнза эрявсь тонафтомс Эсь тонафниензон. Сон корхнесь тейст: «Ломанень Цёрать макссазь ломаттнень кядьс и синь шавсазь Сонь, и куломдонза меле колмоце шиня Сон вельмай кулофста».
32 Но синь ашезь шарьхкоде ня валонзон, а кизефтеманц пельсть.

Кие сембода оцюсь?

(Матф. 18:1-5; Лук. 9:46-48)

33 Синь састь Капернауму. Кудса Иисус кизефтезень синь: «Мезень колга корхнеде ки лангса?»
34 Синь кашт исть моле, сяс мес ки лангса корхнесть, кие ёткстост сембода оцю.
35 Иисус озась, тердезень кемгафтувотнень и мярьгсь тейст: «Кинь мялец улемс васенцекс, сембонь ёткста улеза мекольцекс и сембонди покодикс».
36 Эста Иисус сявсь идь, арафтозе тонафниензон инголи, озафтозе элезонза и мярьгсь тейст:
37 «Кие сяви фкя тяфтама идь Монь лемсон, ся Монь сявсамань. А кие Монь сявсамань, ся аф Монь, но Монь Кучиезень сявсы».

Кие тейнть аф каршек, ся ащи инксонт

(Лук. 9:49,50)

38 Иоанн мярьгсь: «Тонафты! Минь няеме ломань, кона Тонь лемсот панци кяжи ваймопожфт, а мархтонк аф якай. Минь кардаськ сонь тянь тиендемда, сяс мес аф якай мархтонк».
39 Иисус мярьгсь: «Тясть карне сонь; кие Монь лемсон тии дивань тев, ся кальдяв вал лангозон аф азы.
40 Ся, кие аф моли тейнть каршек, ся ащи инксонт.
41 И кие максы тейнть симомс ведь карьхкя Монь лемсон, сяс мес тинь Христосоннетяда, видеста корхтан тейнть: ся казнефтома аф иляды».

Пежес сувафтомась

(Матф. 18:6-9; Лук. 17:1,2)

42 «А кие вятьсы пежес конанцка фкять ня ёмлатнень эзда, конат тейне кемайхть, сянди улель сяда пара, кда сялдазозонза повфтальхть яжама кев и ёрдалезь оцюведти.
43 Кда тонь кядьце вяттянза пежес, керк сонь: тейть сяда пара ули фкя кядьса сувамс пефтома пингонь эряфти, адонь аф мадонды толти кафцьке кядьса ёрдамать коряс,
44 коса эздост ярхцай сукссь аф кулси, коса толське аф мадонды.
45 Кда тонь пильгце вяттянза пежес, керк сонь: тейть сяда пара ули фкя пильгса сувамс пефтома пингонь эряфти, адонь аф мадонды толти кафцьке пильгса ёрдамать коряс,
46 коса эздост ярхцай сукссь аф кулси, коса толське аф мадонды.
47 Кьда тонь сельмоце вяттянза пежес, таргак сонь: тейть сяда пара ули фкя сельмоса сувамс Шкайть Оцязорксшизонза, адонь толти кафцьке сельмоса ёрдамать коряс,
48 коса эздост ярхцай сукссь аф кулси, коса толське аф мадонды.


49 Вдь толонь пачк ётазь эрь ломанць салыяй и эрь озксказнеське салыяфневи салса.
50 Салсь цебярь парши: аньцек юмафтондярясы эсь салушинц, кода арай меки салукс? Кирдесть эсьсонт салть, и эряда ялгаксшиса фкя-фкянь мархта».






МАРКОНЬ КОРЯС ЕВАНГЕЛИЯ
Глава 10

Кизефкс полада явомать колга

(Матф. 19:1-12)

1 Тоста Иисус тусь Иорданть фтала ащи Иудеянь мастору. Сонь перьфканза тага пуромсть ломатть; и, кода фалу, Сон тага тонафтсь эсост.
2 Састь ваксозонза фарисейхть и, ёрамок кундамс Иисусонь валса, кизефтезь: «Койть коряс мярьгондеви мирдти кадомс рьванц али аф?»
3 Иисус каршезост мярьгсь: «Кодама кошардома макссь тейнть Моисей?»
4 Синь азозь: «Моисей ашезь карда сёрматкшнемс явомать колга кагод и кадомс рьваньконь».
5 Иисус каршезост мярьгсь: «Пяк калгода седиентень сюнеда сон сёрмадозе тейнть тя кошардомать;
6 а Шкайсь менельть-масторть тиемста ломанть тиезе алякс и авакс.
7 Сяс кадсы ломанць алянц мархта тядянц и педи эсь рьванцты,
8 и кафттне арайхть фкя ронгокс. Лисенди, синь эздост ни аф кафта, а фкя.
9 Стане, мезе Шкайсь сотсь марс, сянь ломанць тязазе явфне».


10 Кудса тонафниенза тага кизефнезь Иисусонь кядьста сякоть.
11 Иисус мярьгсь тейст: «Кие яви рьванц мархта и сяви рьвакс лия ава, ся полафнесы поланц.
12 И кда рьвясь яви мирденц мархта и лиянди лиси рьвакс, сявок полафнесы поланц».

Иисус бславасыне иттнень

(Матф. 19:13-15; Лук. 18:15-17)

13 Вятнесть-каннесть Иисусонди итть лангозост кяденц путфтома, но тонафниенза изь ноля Тейнза шабань вятихнень.
14 Тянь няемста Иисусонь састь кяженза и мярьгсь тейст: «Нолдасть шабатнень Тейне, тясть перя киснон, сяс мес тяфтамста ащи Шкаень Оцязорксшись.
15 Видеста корхтан тейнть: кие аф васьфтьсы Шкаень Оцязорксшить шаба лаца, ся аф сувави эзонза».
16 Иисус озафтозень иттнень элезонза, путозень лангозост кядензон и бславазень синь.

Козя ломань

(Матф. 19:16-30; Лук. 18:18-30)

17 Мзярда Иисус лиссь ки лангс, ласьксь Тейнза фкя ломань, прась инголенза плманжа лангс, и кизефтезе Сонь: «Цебярь тонафты! Мезе тейне эряви тиемс пефтома эряфонь сатоманкса?»
18 Иисус мярьгсь тейнза: «Мес тон лемнесамак Монь цебярькс? Аньцек Шкайсь ськамонза цебярь.
19 Тон вдь содасайть кошардомвалхнень: тят полафне пола; тят шавонда; тят сала; тят васькафне лиянь лангс; тят сявонде васькафнезь; ванк аляцень и тядяцень мяльснон».
20 Козя алясь мярьгсь Иисусть каршес: «Тонафты! Семботь тянь ванфтыне нинге од пингстонкиге».
21 Иисус кельгозь варжакстсь лангозонза и мярьгсь: «Фкя тейть аф сатни: архт, мик марнек уликс-пароцень, и явк ярмакть ашуфненди, эста кармай улема козяшице менельса; сяльде сак, мольхть мельган».
22 Ся ломанць пяк козяль, сяс ня валхнень эзда сонь кольсь мялец, и тусь пичедезь.


23 Иисус варжакстсь перьфпяльге, мярьгсь тонафниензонды: «Конашкава стака козя ломанти сувамс Шкаень Оцязорксшити!»
24 Тонафниензон пяк дивандафтозь ня валонза. Но Иисус тага азозе тейст: «Идне! Конашкава стака козяшить лангс надияйхненди сувамс Шкаень Оцязорксшити!
25 Пяк стака сувамс козя ломанти Шкаень Оцязорксшити, сяда тёждя ишимти ётамс салмокс пиленява».
26 Тонафниенза нинге сяда пяк дивандазевсть и корхтасть эсь ётковаст: «Кие ина эста идеви?»
27 Иисус варжакстсь лангозост и корхтай: «Ломаттненди тя аф тиеви, а Шкайти тиеви; сяс мес Шкайти сембось тиеви».

Мезе максови Иисусонь мельге молеманкса?


28 Эста Пётр кармась корхтама Тейнза: «Вов минь сембоньконь кадоськ и туме мельгат».
29 Иисус каршезонза мярьгсь: «Видеста корхтан тейнть: эрсь, кие кадсы кудонц, али брадонзон, али сазоронзон, али алянц, али тядянц, али рьванц, али идензон, али паксянзон Монь инксон и Пара кулять инкса,
30 сянди тяниень эряфса панцематнень пингста максови сядонь крда лама кудта, брадта, сазорда, аляда-тядяда, идьта, паксяда, и сай пинкнень тейнза максови пефтома пингонь эряфсь.
31 Эста васенцетнень эзда ламотне арайхть мекольцекс, а мекольцетне васенцекс».

Иисус тага азонды Эсь куломанц колга

(Матф. 20:17-19; Лук. 18:31-34)

32 Мзярда синь ульсть ки лангса Иерусалиму, Иисус мольсь инголест, а тонафнихне таколдсть и мольсть Сонь мельганза пелезь. Иисус тердезень кемгафтувотнень, тага ушедсь тейст корхтама, мезе тиеви мархтонза:
33 «Вов минь мольхтяма Иерусалиму, и Ломанень Цёрать макссазь озксвятиень оцюнятненди и койти тонафтыхненди, и сят судендасазь Сонь куломас и макссазь лия тналонь ломаттнень кядьс.
34 Сят кармайхть рахсема лангсонза, сельгондьсазь, пикссесазь и шавсазь Сонь; и колмоце шиня Сон вельмай кулофста».

Иаковонь и Иоаннонь эняльдемасна

(Матф. 20:20-28)

35 Эста састь Иисусти Зеведеень цёранза Иаков и Иоанн, мярьгсть: «Тонафты! Тик тейнек сянь, мезе кядьстот анатама».
36 Сон кизефтезень синь: «Мезе мяленте анамс кядьстон?»
37 Синь азозь Иисусти: «Мзярда саят Эсь иневалдозт, мярьк тейнек озамда ваксозт, фкяти види ширесот, а омбоцети кержи ширесот».
38 Иисус мярьгсть тейст: «Тинь аф содасасть, мезе анатада; симови-аф тейнть ризфонь ся кядьгось, конань Мон симса, кстиндафттада-аф ризфонь ся кстиндамаса, конаса Мон улян кстиндаф?»
39 Синь мярьгсть каршезонза: «Тейнек тя тиеви». Эста Иисус азозе: «Ся кядьготь, конань Мон симса, симсасть, и ся кстиндамаса, конаса Мон улян кстиндаф, тиньге ульхтяда кстиндафтфт;
40 но кинь озафтомс Монь види и кержи ширезон – ся аф Монь эздон ащи, ня васттне – сятненди, кинди синь аноклафт».


41 Тянь кулемста лия кемонь тонафниенза кармасть кяжияфнема Иаковонь и Иоаннонь лангс.
42 Но Иисус тердезень синь и мярьгсь: «Тинь содасасть: кит лувондовихть ломаньтналонь оцязоркс, сят азорондайхть лангсост и ломаньтналхнень оцюнясна кирдьсазь кядялост ломаньтналхнень.
43 Но тинь ётксонт тяфта тяза уленде: а кинь мялец ётксонт арамс сяда оцюкс, ся араза лиянди покодикс;
44 кинь мялец ётксонт арамс васенцекс, ся улеза сембонди урекс.
45 Вдь Ломанень Цёраське сась аф Эсь лангозонза лиятнень покотьфтема, а лиятнень лангс покодемс и максомс Эсь ваймонц ламотнень идемаснон инкса».

Иисус пчкафтсы сокор Вартимей алять

(Матф. 20:29-34; Лук. 18:35-43)

46 Састь Иерихону. Мзярда Иисус лиссь Иерихонцта Эсь тонафниензон и лия пяк лама ломань мархта, кить лангса ащесь Тимеень цёрац Вартимей, сокор анцись.
47 Мзярда сон марязе: тя Назаретонь Иисуссь, кармась юватькшнема: «Иисус, Давидонь Цёрац! Ужяльдемак монь!»
48 Ламотне карнезь сонь юватькшнемда; но сокорсь нинге сяда пяк пешкоткшнесь: «Давидонь Цёрац! Ужяльдемак монь!»
49 Иисус лоткась и мярьгсь: «Тердесть сонь». Сокорть тердезь, корхтасть тейнза: «Тят пеле, стяк, терди эсот».
50 Сон ёрдазе лангонь щамонц, комотсь вастстонза и сась Иисусти.
51 Иисус кизефтезе: «Мезе мяльце тифтемс кядьстон?» Сокорсь мярьгсь Тейнза: «Тонафты! Панжить сельмонень».
52 Иисус мярьгсь тейнза: «Архт, кемамаце пчкафтонзе*а тонь». Сон эстокиге кармась няема и тусь киге Иисусонь мельге.




*а10:52 Тя валсь греконь кяльста нинге ётафневи кода: идензе.





МАРКОНЬ КОРЯС ЕВАНГЕЛИЯ
Глава 11

Иисусонь самац Иерусалиму

(Матф. 21:1-11; Лук. 19:28-40; Иоанн 12:12-19)

1 Иерусалимти маладомста, мзярда синь ни аф ичкозетольхть Виффагиять и Вифаниять эзда, конат ащесть Вайшуфта пандть лангса, Иисус кучезень кафта тонафниензон инголи
2 и мярьгсь тейст: «Арда инголент ащи веленяв. Сувамдонт меле эстокиге няйхтяда пиксс сотнеф од осёл, конань лангса нинге кивок ашезь арне. Юксость сонь и вятесть сей.
3 Кда кивок кизефттядязь, месенттяда тяфта, мярьгода: осёлсь эряви Азорти, Сон курок мрдафтсы тейнть меки».


4 Тонафниенза тусть и музь од осёлть курняса ортать ваксса сотнефста. Синь юксозь сонь.
5 Тоса ащихне кизефтезь: «Месенттяда? Мес сонь юкссасть?»
6 Тонафнихне каршезост мярьгсть стане, кода кошардозень Иисус, и ломаттне нолдазь синь.
7 Синь вятезь оселть Иисусонди и лаподезь лангозонза эсь щамснон. Иисус озась ластя.
8 Ламотне ацсезь кить лангс эсь щамснон, а лиятне синнесть шуфтста таратт и ацсезь синь кить лангс.
9 И сят, кит мольсть Иисусонь инголенза и фталонза, юватькшнесть:

«Осанна!

Бславаф Азорть лемса Сайсь!

10 Бславаф Давидонь, минь аляньконь, Азорть лемса сай оцязорксшиц!

Осанна Инь Вярдень Шкайти!»*а




11 Иисус сась Иерусалиму и сувась Шкаень куду, тоса семботь ванозе. Шись мадомлангсоль ни, сяс Сон тусь кемгафтувотнень мархта Вифанияв.

Иисус сюдосы смоква шуфтть

(Матф. 21:18,19)

12 Омбоце шиня, велеста лисемдост меле, Иисусонь вачсь пекоц.
13 Сон ичкозде няйсь лопав смоква шуфта и маладсь ваномонза, улихть-аш лангсонза имошт. Смоква шуфтть лангса имошт ашельхть, аньцек лопатольхть, сяс мес имошнень пингсна нинге ашезь са.
14 Эста Иисус мярьгсь шуфтти: «Катк мзярдовок кивок аф сиви эздот фкявок имож!» Тонафниенза марязь Сонь валонзон.

Иисус панцесыне Шкаень кудста мишендихнень-рамсихнень

(Матф. 21:12-17; Лук. 19:45-48; Иоанн 2:13-22)

15 Синь састь Иерусалиму. Иисус сувась Шкаень кудть пирьфонцты и тоста кармась панцемост мишендихнень и рамсихнень. Сон веляфнезень ярмаконь полафнихнень шраснон и гуленянь мишендихнень эземснон,
16 Шкаень кудть пирьфонц пачк ашезь мярьге каннемда кодамовок парши.
17 Сон тонафтозень ломаттнень тяфта: «Дяряй аф сёрматф: "Монь кудозе ули лемтьф озондомань кудкс сембе ломаттненди"? А тинь сонь тиесть салаень-шавиень пизокс».


18 Озксвятиень оцюнятне и койти тонафтыхне марязь тянь и кармасть арьсема, кода шавомс Иисусть. Синь пельсть эздонза, сяс мес ломаттне путнезь седиезост Сонь тонафтоманц.


19 Илять Иисус тонафниензон мархта тага тусь ошста.

Тонафтома смоква шуфтть колга

(Матф. 21:20-22)

20 Омбоце шобдаваня смоква шуфтонять вакска ётамста синь няезь: шуфтсь коськсь юрть самс.
21 Пётр лятфтазе, мезе ульсь тяда инголе, мярьгсь: «Тонафты! Ватт! Смоква шуфтсь, конань Тон сюдыть, коськсь!»
22 Иисус каршезост мярьгсь: «Улеза кемаманте Шкайти!
23 Видеста корхтан тейнть, кда кие мярьги тя пандти: "Кепотть и ёрдак пря оцюведти", и седиец аф кармай абонкшнема, но кармай кемама: лиси валонзон коряс, – тяфта и ули.
24 Сяс корхтан тейнть: семботь, мезть тинь анасасть озондомасонт, – кемада: сянь ни тинь сявость, и сявсасть!
25 Мзярда озонттада и киньге лангс кирттяда кяж, нолдасть тейст синь пежеснон, эста Алянтевок, кона менельса, нолдасыне тинь пежентень.
26 Кда аф нолдасасть лиятнень пежеснон, эста Менелень Алянтевок аф нолдасыне тинь пежентень».

Кизефкс Иисусонь азорксшинц колга

(Матф. 21:23-27; Лук. 20:1-8)

27 Синь тага састь Иерусалиму. И мзярда Иисус ульсь Шкаень кудса, Тейнза маладсть озксвятиень оцюнятне, койти тонафтыхне и ломаньтналонь оцюнятне.
28 Синь кизефнезь Сонь: «Кодама азорксшиса Тон тянь семботь тиендьсак? Кие максозе Тейть азорксшить тиендемс тянь?»
29 Иисус каршезост мярьгсь: «Монга тинь кизефттядязь. Васенда тинь азость кизефксозень каршес мялентень, эста Монга азса, кодама азорксшиса тянь тиендьса.
30 Иоаннонь кстиндамац менельста али ломаттнень эзда? Кода арьсетяда?»
31 Синь эсь ётковаст корхтасть: «Мярьгондярятама: "Менельста", эста Сон кизефтьсамазь: "Мес мле ашеде кема тейнза?"
32 Пади мярьктяма: "Ломаттнень эзда"?» Но синь пельсть ломаньда, сяс мес Иоаннонь сембе лувондозь афкуксонь прорококс.
33 И синь мярьгсть Иисусонди: «Аф содасаськ». Эста Иисус азозе тейст: «Монга аф азса тейнть, кодама азорксшиса сембонь тянь тиендьса».




*а11:9-10 Псалтирь 117:25-26





МАРКОНЬ КОРЯС ЕВАНГЕЛИЯ
Глава 12

Валвеляфкс виноградонь касфтыхнень колга

(Матф. 21:33-46; Лук. 20:9-19)

1 Иисус кармась корхтама тейст валвеляфксса: «Фкя ломанць озафтсь виноградонь пере и перязе сонь. Виноградонь люпшнемс кевти карась лотка и путсь ванфтома башня, и ладясь переть мельге ваныхть-касфтыхть. Сонць азорсь тусь лия мастору.
2 Эрявикс пингста сон кучезе эсь покодиенц ваныхнень-касфтыхнень кядьста виноград перень имошнень анама.
3 Но сят кундазь покодиенц, пиксозь и панезь меки шавонь кятть.
4 Азорсь кучезе тейст омбоце покодиенц; сяньге прянц почкафтозь и рахсесть лангсонза.
5 Азорсь тага лия кучсь: сянь куломс шавозь; и ламоц лиятнень али пикссезь, али шавондозь.


6 Лядсь сонь аньцек фкя-тяка кельгома цёрац. Меколи сяньге кучезе тейст, арьсесь: "Визделгодыхть хуш цёразень эзда".
7 Но переть мельге ваныхне-касфтыхне мярьгсть фкя-фкянди: "Тя сонь юромонь поладыец. Аряда шавсаськ сонь, и тейнза аноклаф уликс-парось ули минне!"
8 Кундазь сонь, шавозь и ёрдазь ловажанц виноград переста.


9 Мезе эста тии виноградонь перень азорсь? Сон сай, шавфтсыне куломс перень ваныхнень-касфтыхнень, и макссы переть лия ваныхнень-касфтыхнень кядьс.
10 Дяряй тинь ашесть лувонда тянь Сёрматфксста:

"Кевсь, конань ёрдазь кудонь путыхне,

арась кудужень кирди кевкс.

11 Тянь тиезе Азорсь,

и минь сельминголенк тя дивакс няеви"*а?»




12 Синь шарьхкодсть: тя валвеляфкссь азфоль синь колгаст. Ёразь кундамс Иисусонь, но пельсть ломаттнень эзда, сяс кадозь Сонь и тусть.

Кизефкс каяфксонь пандомать колга

(Матф. 22:15-22; Лук. 20:20-26)

13 Синь кучсть мзярошка фарисей и Иродонь ломанензон кодамовок вал лангса Иисусонь кундама.
14 Синь састь и кизефнесазь Иисусонь: «Тонафты! Минь содасаськ: Тон виде ломанят и аф арьсят мяльс тумать колга, сяс мес кодамовок шама лангс аф ванат, но видеста тонафтат Шкайть коряс эряма. Азк, мярьгондеви пандомс каяфкс кесарти али аф мярьгондеви? Тейнек эряви пандомс, али аф эряви?»


15 Но Иисус содазе, синь – шамафксонь каннихть, сяс мярьгсь тейст: «Мезенди варчсесамасть Монь кизефксонтень вельде? Кандода Тейне динарий, ванца».
16 Синь кандсть. Эста Иисус кизефтезень: «Кинне тя шамаликсь и алонза лемсь?» Синь азозь: «Кесарть».
17 Иисус каршезост мярьгсь: «Максость кесареннеть кесарти, а Шкаеннеть – Шкайти». И пяк дивандасть лангозонза.

Кизефкс кулофнень эзда вельмамать колга

(Матф. 22:23-33; Лук. 20:27-40)

18 Тоса Иисусонди састь саддукейхть, конат ашесть кема кулофста вельмамати, и кизефтезь Сонь:
19 «Тонафты! Моисей тейнек сёрмадсь: "Кда алять кулы брадоц и кады рьвя, а итть аф кады, эста катк брадоц сявсы рьванц и катк синь шачфтыхть юромонь полады идня".
20 Эрясть сисем братт: васенцесь сявсь рьвя, и куломстонза ашезь када итть.
21 Сявозе рьвять омбоцесь, сявок кулось, итть ашезь када; и тяфта колмоцеське.
22 Стане лиссь сисемкснень мархта. Итть киньге эзда ашесть ляда. Сембода меле кулось рьвяське.
23 И тяфта, вельмамань шиня, мзярда кулофне вельмайхть, кинне ули рьвясь? Вдь сисемксненди сон арсесь рьвакс».


24 Иисус мярьгсь каршезост: «Тинь васькафтфтада-эрьготьфтада, и мес? Сяс мес аф содасасть аф Сёрматфксть, аф Шкайть виенц.
25 Вдь мзярда кулофне вельмайхть, эста синь аф рьвяйсихть, рьвакска аф лисендихть, а кармайхть улема кода ангелхне менельса.
26 А кода ащи тевсь кулофнень вельмамаснон колга – дяряй ашесть лувонда Моисеень книгаста азксть палы кусторксть колга? Тоса Шкайсь мярьгсь Моисеенди: "Мон Авраамонь Шкаецан, Исааконь Шкаецан, Иаковонь Шкаецан".
27 Шкайсь – аф кулофнень Шкайсна, а эряйхнень. Лисенди, тинь пяк васькафтодязь-эрьготьфтодязь».

Сембода оцю кошардомвалсь

(Матф. 22:34-40; Лук. 10:25-28)

28 Койти тонафтыхнень ёткста фкясь марязе синь карань-каршек корхнемаснон, няезе: Иисус саддукейхненди корхтась лац. Сон нежедсь и кизефтезе Иисусонь: «Сембе кошардомвалхнень ёткста конац сембода оцюсь?»
29 Иисус каршезонза мярьгсь: «Сембода оцюсь вага: "Кулхцонтт, Израиль! Азорсь, Шкаеньке, фкя-тяка Азорсь;
30 кельк Азорть, Шкайцень сембе седисот, сембе ваймосот, и сембе шарьхкодемасот, и сембе вийсот".
31 Омбоце кошардомвалсь васенцеть лаца: "Кельк маластоцень, кода эсь пряцень" – ня кафттнень коряс лия сяда оцю кошардомвал аш».


32 Койти тонафтысь мярьгсь Иисусти: «Тянь лац азыть, Тонафты! Видеста мярьготь: ули аньцек фкя Шкай и аш лия шкай Сондедонза башка;
33 и кельгомс Сонь сембе седисот, сембе шарьхкодемасот, сембе ваймосот, сембе вийсот, и кельгомс маласот эряй-ащи ломанть, кода эсь пряцень – тя плхтаф озксказнеда и лия озксказнеда сяда оцю».
34 Иисус няезе: койти тонафтысь маштозь корхтась, и мярьгсь тейнза: «Тон аф ичкозят Шкаень Оцязорксшить эзда». Сяда меле ни кивок ашезь сменда кизефнемс Иисусонь.

Христоссь – кинне цёрась?

(Матф. 22:41-46; Лук. 20:41-46)

35 Шкаень кудса тонафтомста Иисус корхтась: «Кода стане мярьгихть койти тонафтыхне: Христоссь – тя Давидонь Цёрац?
36 Вдь Давид сонць мярьгсь Иняру Ваймопожфса:

"Азорсь мярьгсь монь Азорозти:

озак Монь види ширезон,

мзярс аф путсайне Тонь пильгалот

Тейть каршек ащихнень"*б.




37 Лисенди, Давид сонць лемнесы Христость Азоркс. Эста кода Христос ули тейнза цёракс?» И лама ломаньда кулхцондозь Иисусть кепотьф мяльса.

Пеледа койти тонафтыда

(Матф. 23:1-36; Лук. 20:45-47)

38 Иисус Эсь тонафтомасонза корхтась: «Ванфтода пря койти тонафтыда, конат кельгсазь кувака щамса якамаснон и мишендема-рамсема васттнень эзга шумбракснема-шнама валонь кочксемаснон,
39 синагогаса инголи озсемать и каванямань иласа сяда цебярь вастонь кочксемать.
40 Синь сивондьсазь-ётафнесазь удаватнень мекольценяснон, и лиятненди няфтемга куватьс озонкшнихть. Синь сяда кемоста улихть судендафт».

Ашу удавать казнец

(Лук. 21:1-4)

41 Весть Иисус озась ярмаконь кочкама арзять каршес и ванць, кода ломаттне путнесть эзонза ярмак. Козятнень ёткста ламотне путнесть ламонь.
42 Сась фкя ашу удава, путсь кафта ярмакт, конатнень питнесноль пяле трёшник.
43 Иисус тердезень Эсь тонафниензон, мярьгсь тейст: «Видеста корхтан тейнть: тя ашу удавась путсь сембода лама сембе лия путыхнень коряс;
44 вдь сембе путнесть вельф козяшиснон эзда, а сон ашушинц эзда путозе сембонц, мезец ульсь и мезе лангс эрясь».




*а12:10-11 Псалтирь 117:22-23

*б12:36 Псалтирь 109:1





МАРКОНЬ КОРЯС ЕВАНГЕЛИЯ
Глава 13

Иисус аноконди азонды Шкаень кудть срафтоманц колга

(Матф. 24:1,2; Лук. 21:5,6)

1 Мзярда Иисус лиссь Шкаень кудста, тонафниензон эзда фкясь корхтай Тейнза: «Тонафты! Ватт, кодапт кефне, кодапт куттне!»
2 Иисус мярьгсь каршезонза: «Няйсайть ня пяк оцю куттнень? Сембось тя калафтови, тяса кев лангса кевга аф ляды».

Мекольдень пинкнень тяштьксна

(Матф. 24:3-14; Лук. 21:7-19)

3 Мзярда Иисус ащесь озада Вайшуфта пандть лангса Шкаень кудть каршеса, эста Пётр, Иаков, Иоанн и Андрей лия тонафниензон эзда башка кизефнезь Сонь:
4 «Азк тейнек, мзярда тя ули, и кодама тяштьксонь коряс няеви, мзярда сембось тя тиеви?»


5 Иисус каршезост корхтась: «Ванфтость прянтень, кивок афоледязь васькафта-эрьготьфта;
6 сяс мес ламотне сайхть Монь лемозень ала и кармайхть корхтама эсь колгаст: "Тя Монан", и ламотнень васькафтсазь-эрьготьфтсазь.
7 А мзярда марятада тюремань зярьфт и тюремань колга кулят, тяда эводе, сяс мес тянди улема; но тя нинге аф песь.
8 Ломаньтналсь кеподи ломаньтнал лангс, фкя масторсь омбоцеть лангс; васток-васток улихть модашерьхкомат и сайхть вачашит. Тя ули кода шачфтомъётконь маятаматнень ушеткссна.


9 Но ванфтода пря; тинь кармайхть макссемонт судс и пикссемонт синагогаса, и арафттядязь оцюнятнень и оцязорхнень инголи Монь лемозень инкса: азондоледе тейст Монь колган.
10 Но тяда инголе сембе ломаньтналхненди эряви азондомс Пара кулясь.
11 Мзярда ина вяттядязь тинь судс, инголькиге тяда пичедь, мезе тейнть корхтамс. Мезе ули максф тейнть ся пингоня, сянь и корхтасть: сяс мес аф тинь карматада корхтама, а Иняру Ваймопожфсь.


12 Брадсь макссы брадонц куломас, и алясь – идензон; и кеподихть иттне тядяснон-аляснон каршес и кулофтсазь синь.
13 Монь лемозень инкса кивок аф кармай кельгомонт; но кие кирди петь самс, ся идеви».

Оцюдонга оцю ризфсь

(Матф. 24:15-28; Лук. 21:20-24)

14 «Мзярда ина тинь няйсасть гастямань-каладомань нулготьксть, конань колга корхтась Даниил пророксь, ащикс тоса, коса тейнза афолемаль уле, – лувись катк шарьхкодьсы, – эста Иудеяста сембе ворьгодест панттненди.
15 Кие кудбряса, ся тяза валгонда куду и тяза сувсе кудозонза мезеньге сявондема;
16 а кие паксяса, ся тяза мрда меки эсь щамонзон инкса.
17 Вай, конашкава стака ули ся шитнень пекихненди и идень потяфтыхненди!
18 Озондода, афоль уле ворьгодеманте тялонда.
19 Ся шитне пяшкодихть сяшка ризфса, кодама ашель ушетксста сявомок, мзярда Шкайсь тиезень менельть и масторть, и тячиень шить самс, и афи кармай улема.
20 Кда Азорсь афолезень кирьфта ся шитнень, эста кивок афоль идев; но ломаттнень инкса, конатнень Сон кочказень, кирьфтазе ся пингть.


21 Эста, кда кие тейнть мярьги: "Вага, тяса Христоссь" али "Вона, тоса", – тяда кема.
22 Сяс мес сайхть аф афкуксонь христост и аф афкуксонь пророкт, конат кармайхть тиендема тяштькст и дивань тефт кочкафнень васькафтоманкса, кда васькафтовольхть.
23 Сяс ванфтода пря. Вага, Мон аноконди азондыне тейнть семботь».

Ломанень Цёрать самац

(Матф. 24:29-35; Лук. 21:25-33)

24 «Но ся шитнень, ся ризфта меле, ши валдсь шобдалгоды, ковське аф кармай валдоптома,
25 тяшттневок прайхть менельста, шерьхкозевихть менелень вийхневок.
26 Эста няйсазь Ломанень Цёрать инь оцю вийсонза и иневалдсонза коволхнень лангса саманц.
27 Эста Сон кучсыне Эсь ангелонзон и кочкафтсыне масторть нилецьке ширденза Эсь кочкафонзон, модать песта менельть пес.


28 Кепотьксонди сявость смоква шуфтть: мзярда тарадонза путькияйхть и нолдайхть лопат, эста содасасть: кизось маласа.
29 Стане тясовок: мзярда тинь няйсасть, сембось тя пяшкоди, содасть: тя пингсь маласа, кенкшть лангса.
30 Видеста корхтан тейнть: тяниень пингонь эряйхне аф кенерихть юмамс, кода сембось тя ули.
31 Менельсь и модась юмайхть, но Монь валне аф юмайхть».

Уледа анокт

(Матф. 24:36-44)

32 «А мзярда сай ся шись али пингсь, кивок аф содасы, аф менелень ангелхне, аф Цёрась, но аньцек Алясь содасы.
33 Ванода, уледа фалу анокт и озондода, сяс мес аф содасасть, мзярда сай ся пингсь.
34 Тя сянь лаца: мзярда ломанць оцю кис тумстонза и кудонц кадомстонза, макссь эсь покодиензонды азорксши и эрти эздост тев, и орта ваныти мярьгсь ваномда и улемс анококс.
35 Тяконь лаца тиньге уледа анокт; сяс мес аф содасасть, мзярда сай кудазорсь, илять али пялевеста, атёкшнень морамста али шобдава пяли;
36 апак учсек самстонза афоледязь сата тинь удозь.
37 Ина мезе Мон корхтан тейнть, азса сембонди: уледа анокт!»






МАРКОНЬ КОРЯС ЕВАНГЕЛИЯ
Глава 14

Евреень озксвятихне арьсихть, кода шавомс Иисусонь

(Матф. 26:1-5; Лук. 22:1,2; Иоанн 11:45-53)

1 Кафта шида меле улемаль евреень Очижити и аф шапама кшинь илати. Озксвятиень оцюнятне и койти тонафтыхне вешендсть, кода васькафтозь кундамс Иисусонь и шавомс Сонь.
2 Но синь корхтасть: «Аньцек аф илашиня, афольхть кеподе тянкса ломаттне».

Иисусть танцти шине вайса вадемац

(Матф. 26:6-13; Иоанн 12:1-8)

3 Мзярда Иисус ащесь Вифанияса ся Симонть шранц ваксса, кона инголи сярядсь наксафты урмаса, каваняма ёткть сувась тоза ава. Сон кандсь мархтонза алебастрань кядьгоняса нардста*а тиф пяк питни вай. Авась колазе кядьгонять и каязе вайть Иисусонь пряванза.
4 А конат-конат сафтозь кяжснон и эсь ётковаст корхтасть: «Мезенди стак ётафнемс тяфтама вайть?
5 Сяда пара улель мимс сонь и сявомс инксонза колмосятта лама динарий, и ярмакнень явомс ашуфненди». И синь сюцезь авать.


6 Но Иисус мярьгсь: «Кадость сонь; мезенди кольфнесасть мяленц? Сон пара тев тись Тейне.
7 Вдь ашуфне фалу кармайхть мархтонт, и тейнть тиеви тейст пара, мзярда мяленте, а Мон улян мархтонт аф фалу.
8 Сон тиезе сянь, мезе тейнза тиевсь. Ронгозень инголькиге вадендезе, тяфта анокламань калмамс.
9 Видеста корхтан тейнть: сембе масторть келеса, коса азондсазь тя Пара кулять, тоса лятфтасазь аватьке и сянь, мезе сон тись».

Иуда срхкась мимс Иисусонь

(Матф. 26:14-16; Лук. 22:3-6)

10 Эста Иуда Искариот, кемгафтувотнень эзда фкясь, тусь озксвятиень оцюнятненди Иисусть мимонза.
11 Сят кенярдсть тянь марямста и надияфтсть Иуданди пандомс ярмак. И Иуда учсесь пинге, кона ёткть мимс тейст Иисусонь.

Очижинь илядень ярхцамась

(Матф. 26:17-30; Лук. 22:7-20; Иоанн 13:21-30; 1 Кор. 11:23-25)

12 Аф шапама кшинь илать васенце шистонза, мзярда печксельхть очижинь вероскя, Иисусонь тонафниенза корхтайхть Тейнза: «Коса мяльце ярхцамс очижинь вероскада? Мярьк, минь мольхтяма и аноклатама».
13 Сон кучезень тонафниензон ёткста кафттнень и корхтай тейст: «Арда ошу; и няйхтяда аля, кона канды ведь кукшень. Моледа мельганза,
14 и ков ся ломанць сувай, мярьгода кудазорти: "Тонафтысь кизефнесы, коса кудбялькссь, конаса Сон ярхцаль очижинь вероскада тонафниензон мархта".
15 Ся кудазорсь няфти оцю вярце кудбялькс, кона ули ацаф и урядаф; тоса аноклада тейнек ярхцамс».
16 Тонафниенза тусть и састь ошу. Сембось тиевсь стане, кода мярьгсь тейст Иисус, и синь аноклазь очижинь ярхцамать.


17 Илять Иисус сась тов кемгафтувотнень мархта.
18 Мзярда синь озасть ярхцама, Иисус мярьгсь: «Видеста корхтан тейнть, ёткстонт фкясь, мархтон ярхцайсь, мисамань Монь».
19 Синь ризназевсть и кармасть фкя-фкянь мельге Тейнза корхтама: «Тя аф монан?» и омбоцесь: «Тя аф монан?»
20 Иисус каршезост мярьгсь: «Ёткстонт, кемгафтувотнень эзда фкясь, ся, кона навсесы мархтон фкя шаваняс кшинц.
21 Ломанень Цёрась моли стане, кода сёрматф колганза, но вай, кодань кальдяв ули ся ломанти, кона мисы Ломанень Цёрать! Сяда пара улель, кда ся ломанць афи шачель».


22 Мзярда синь ярхцасть, Иисус сявозе кшить, бславазе, синдезе, максозе тейст и мярьгсь: «Сявость и ярхцада, тя Монь ронгозе».
23 Сяльде сявозе кядьготь, азсь сюконяма Шкайти, венептезе тейст, и сембе симсть эздонза.
24 И Сон мярьгсь тейст: «Тя Монь верозе, од сотксонь вер, кона валови сембе ломаттнень инкса.
25 Видеста корхтан тейнть: Мон ни аф симан виноградонь винада ся шить самс, мзярда Мон симан од винада Шкаень Оцязорксшиса».


26 Шкайти шнама моронь морамда меле синь тусть Вайшуфта пандть лангс.

Иисус инголькиге азонды Пёторонь потаманц колга

(Матф. 26:31-35; Лук. 22:31-34; Иоанн 13:36-38)

27 Тоса Иисус корхтай тейст: «Тя веня тинь сембе потатада Монь эздон, вдь сёрматф: "Шавса учань ваныть и учатне срадыхть".
28 Но вельмамдон меле Мон тиндедонт инголи молян Галилеяв».
29 Пётр мярьгсь каршезонза: «Катк хуш сембе потайхть эздот, мон тянь аф тиса».
30 Иисус корхтай тейнза: «Видеста корхтан тейть: тячи, тя веня, атёкшсь омбоцеда аф кенери моразевомс, кода тон колмоксть потат Монь эздон».
31 Но Пётр нинге сяда псиста корхтась: «Кда тейне саволь мархтот куломс, эстовок афолень пота эздот». Сякоть корхтазь сембе.

Иисус озонды Гефсиманиянь переса

(Матф. 26:36-46; Лук. 22:39-46)

32 Састь ся вастти, кона лемневи Гефсимания. Иисус мярьгсь тонафниензонды: «Ащеда тязк, мзярс Мон озондан».
33 Сявозень мархтонза Пёторонь, Иаковонь и Иоаннонь; и Сонь фатязе пелемась и тошнась.
34 Мярьгсь тейст: «Куломшка ризнай ваймозе. Ащеда тяса и тяда уда».
35 Иисус аердсь аф ламода шири, прась модать лангс и озондсь тянкса: кда ули кода, ётаза ваксканза тя пингсь.
36 Сон корхтась: «Авва*б, Аляй! Тейть сембось тиеви; ётафтк вакскан тя кядьготь; аньцек улеза аф Монь мялезень коряс, а кода Тонь мяльце».


37 Иисус мрдась меки и сатозень синь удозь. Корхтай Пёторонди: «Симон! Тон удат? Тон фкя част ашеть кирдев апак удок?
38 Тяда уда, озондода: варчсемстонт афоледе пра пежес. Ваймось анок паронь тиемс, а ронгсь лафча».


39 Иисус тага аердсь, озондсь, азозень сяка валхнень.
40 Меки мрдамстонза тага сатозень синь удозь, сяс мес сельмосна коневсть, и синь ашезь сода, мезе азомс Иисусонь каршес.


41 Колмоцеда самдонза меле Иисус корхтай тейст: «Тинь нинге удотада и ваймосетяда? Саты утцемс! Сась пингсь: вага, Ломанень Цёрась максови пежуфнень кядьс.
42 Стяда, аряда! Вага, Монь миизе маладсь».

Иисусонь кундамац

(Матф. 26:47-56; Лук. 22:47-53; Иоанн 18:3-12)

43 Эстокиге, мзярда Иисус нинге корхтась, сась тоза Иуда, кемгафтувотнень эзда фкясь. Сонь мархтонза сась тор и пяль мархта лама ломань, конатнень кучезь озксвятиень оцюнятне, койти тонафтыхне и ломаньтналонь оцюнятне.
44 Иуда инголькиге ладязе мархтост, кода тейст содамс Иисусонь: «Кинь паласа, ся Сон, сявость Сонь и вятесть, лацкас кирдесть».
45 Иуда сась, эстокиге маладсь Иисусонди и мярьгсь: «Тонафты!», и палазе Сонь.
46 Эста тюрембяль мархтотне фатязь Иисусонь и сявозь Сонь.
47 Тоса ащихнень эзда фкясь таргазе торонц, эрьхтезе озксвятиень оцюнять покодиенц и керозе сянь пиленц.


48 Эста Иисус мярьгсь тейст: «Тинь саде Монь сявомс торса и пяльса, кода нельги-шави ломанень мельге!
49 Эрь шиня Мон улендень мархтонт Шкаень кудса и тонафтонь, и тинь ашемасть сявонде. Но Сёрматфксонь валхненди эряви пяшкодемс».
50 Эста сембе тонафниенза кадозь Сонь и ворьгодсть.


51 Фкя од ломань, конань лангс ашкотфоль аньцек иляназонь котф, мольсь Иисусонь мельге. Соньге кундазь,
52 но сон ёрдазе лангстонза котфть и крхтапа тусь ласькозь эздост.

Иисус Оцю пуромксть инголе

(Матф. 26:57-68; Лук. 22:54,55; Иоанн 18:13,14,19-24)

53 Иисусонь вятезь озксвятиень оцюняти; и тов кочкавсть сембе озксвятиень оцюнятне, ломаньтналонь оцюнятне и койти тонафтыхне.
54 Пётр ичкозьге мольсь Иисусонь мельге, нльне сувась озксвятиень оцюнять пирьфс; озась тоса Шкаень кудть ванфтыензон ёткс, и эжендсь толмарть ваксса.


55 Озксвятиень оцюнятне и сембе Оцю пуромкссь вешендсть няфтемат Иисусонь каршес. Тяфта улель туфталсна максомс Сонь куломас, но стама туфталхт синь ашесть мушенда.
56 Лама няида-кулида васькафнезь корхтась Иисусонь лангс, но синь няфтемасна мольсть карань-каршек.
57 Конат-конат стясть и васькафнезь корхтасть лангозонза:
58 «Минь кулеськ, кода Сон корхтась: "Мон срафтса тя Шкаень кудть, кона тиф ломанень кядьса, и колма шиста путан лия, аф ломанень кядьса тиф"».
59 Но тяфтамовок няфтемасна карань-каршектольхть.


60 Эста озксвятиень оцюнясь лиссь кучкати и кизефтезе Иисусонь: «Мес мезевок аф корхтат? Тейть аш мезе азомс синь няфтемаснон каршес?»
61 Но Иисус кашт изь моле и каршезост мезевок ашезь аза. Озксвятиень оцюнясь тага кизефтезе Сонь: «Тон Христоссят, Бславафть Цёрацат?»
62 Иисус мярьгсь: «Тя Монан; и тинь карматада няемонза Ломанень Цёрать, кона ащи озада Виить види кядь ширесонза и кона сай менелень коволхнень лангса».
63 Эста озксвятиень оцюнясь сязезе эсь щамонц, мярьгсь: «Мезенди нинге тейнек эрявихть няихне-кулихне?
64 Тинь кулесть кода Сон сялдсы Шкайть; мезе тинь астада?» И сембе синь мярьгсть максомс Иисусонь куломас.


65 Кона-кона ломаттне кармасть лангозонза сельгондема, и сотнемок сельмонзон, эрьхнезь Сонь и корхтасть: «Пророчендак!» Ванфтыхневок эрьхнезь шама ланга.

Пётр потай Иисусонь эзда

(Матф. 26:69-75; Лук. 22:56-62; Иоанн 18:15-18,25-27)

66 Пётр учсесь алува, пирьфса. Тоза сась озксвятиень оцюнять лангс покоди ава.
67 Сон, няемок Пёторонь, кона эжендсь тоса, оржаста ванць лангозонза и мярьгсь: «Тонга улеть Назаретонь ломанть, Иисусть мархта».
68 Но Пётр сёпозь мярьгсь: «Аф содаса и аф шарьхкодьса, мезе тон корхтат», и лиссь тоста ингольце пирьфти; и моразевсь атёкшсь.
69 Покоди авась тага няезе сонь, кармась тоса ащихненди корхтама: «Тя синь ёткстост».
70 Пётр тага сёпсь пря. Аф лама пингта меле тостотне тага кармасть корхтама Пёторонди: «Тон афкукс синь ёткстост. Тон вдь Галилеянь эряят и корхтамацевок тостонне».
71 Но сон кармась варама Шкайть лемонц кунцезь: «Аф содаса Ся Ломанть, конань колга корхтатада».
72 Эста атёкшсь моразевсь омбоцеда. И Пёторонь мяльс лядсть Иисусонь валонза: «Атёкшсь омбоцеда аф кенери моразевомс, кода тон колмоксть потат Монь эздон». И аварьгодсь.




*а14:3 Нард – тише, кона касы Индияса. Сонь эздонза тиендсть питни танцти шине вай.

*б14:36 Авва – тя валть арамеень кяльса смузец «аляй». Тяфта идсь пшкятькшни эсь алянцты. Иисусовок тяфта пшкятькшнесь Шкайти озондомста.





МАРКОНЬ КОРЯС ЕВАНГЕЛИЯ
Глава 15

Иисус Пилатонь инголе

(Матф. 27:1,2,11-14; Лук. 23:1-5; Иоанн 18:28-38)

1 Шобдавакиге озксвятиень оцюнятне ётафтсть пуромкс ломаньтналонь оцюнятнень, койти тонафтыхнень и марнек Оцю пуромксть мархта. Синь сотнезь Иисусонь, лихтезь тоста и максозь Пилатонди.


2 Пилат кизефтезе Иисусонь: «Тон еврейхнень Оцязорснат?» «Тон тянь азыть», – мярьгсь Иисус.
3 Озксвятиень оцюнятне муворгофнезь Сонь лама тевса.
4 Пилат тага кизефтезе Иисусонь: «Тон мезевок аф азат? Няйсак, мзяра Тонь каршезот муворгофнемада».
5 Иисус тянь каршеска мезевок ашезь мярьге, сяс Пилат пяк дивандась.

Иисусонь куломас судендамац

(Матф. 27:15-26; Лук. 23:13-25; Иоанн 18:39-19:16)

6 Эрь Очижиня Пилат ноляль ломаттненди фкя пякстаф, сянь, конань синь анцезь.
7 Ся пингть пякстафтольхть Варавва и сонь ялганза. Синь оцюнятнень каршес марса кеподемста шавсть ломань.
8 Ломаттне састь Пилатонди и кармасть эняльдема тейнза: тиель стане, кода фалу тиендсь тейст.
9 Пилат каршезост мярьгсь: «Ули мяленте, нолдаса тейнть еврейхнень Оцязорснон?»
10 Сон вдь содазе, озксвятиень оцюнятне максозь Иисусонь сонь кядезонза сельмонь каямать инкса.
11 Но озксвятиень оцюнятне корхтазь ломаттнень эняльдемс Пилатонди: катк Иисусонь вастс нолдасы Вараввань.
12 Пилат тага мярьгсь тейст: «Мезе ина тиема Сянь мархта, конань тинь лемнесасть евреень Оцязоркс?»
13 Синь тага ювадсть: «Эськотьк Сонь крёзти!»
14 Пилат мярьгсь тейст: «Мезень кальдяв Сон тись?» Но синь нинге сяда кайгиста юватькшнесть: «Эськотьк Сонь крёзти!»


15 Пилат ёрась ваномс ломаттнень мяльснон и нолдазе тейст Вараввань, а Иисусонь пикссефтезе и максозе эськодемс крёз лангс.

Ушматтне пеетькшнихть Иисусонь лангса

(Матф. 27:27-31; Иоанн 19:2,3)

16 Ушматтне вятезь Иисусонь оцюнять кудонц пирьфпотмозонза, и кочказь сембе лия ушматтнень.
17 Щафтсть лангозонза шобдаза-якстерь щам, кодасть сялги тишеста каштаз, путозь прязонза.
18 И кармасть рахсемга мархтонза шумбракснема: «Ульхть шумбра, еврейхнень Оцязорсна!»
19 Синь эрьхнезь Сонь пря ланга нюдинь байдекса, сельгондсть лангозонза и плманжа лангс прашендозь сюконякшнесть Тейнза.
20 Мзярда топодемс рахсесть лангсонза, синь каяфтозь лангстонза шобдаза-якстерь щамть, щафтозь меки Сонцень щамонзон и сявозь крёз лангс эськодемс.

Иисусонь крёз лангс эськодемац

(Матф. 27:32-44; Лук. 23:26-43; Иоанн 19:17-27)

21 Ки лангса синь васьфтсть Киринеянь ломань, Симононь – тя Александронь и Руфонь алясна, сон ся ёткть саль паксяста. Ушматтне кошардозь Симононь кандома Иисусонь крёзонц.
22 Синь вятезь Иисусонь Голгофав, кона ётафневи кода: «Пряпакарь васта».
23 Тоса макссть Тейнза симомс смирна мархта шоряф винада, но Иисус ашезь симе.
24 Иисусонь эськодезь крёз лангс. Эськодиенза, кинди мезе саты, жерьбань каязь, явозь щамонзон эсь ётковаст.


25 Пингсь ульсь колмоце частть малава, мзярда Иисусонь эськодезь крёз лангс.
26 И прянц вельхксс сёрматфоль, мезьса Сон муворгофтф: «Еврейхнень Оцязорсна».
27 Мархтонза эськодсть кафта салси-шавонды алят, фкять види, омбоцеть кержи ширезонза.
28 Тяфта пяшкодсь Сёрматфксонь валсь: «Сонь сувафтозь кяжень тиендихнень ёткс».


29 Вакска ётнихне сялдозь Сонь и прянь шукиезь корхтасть: «Эх, Шкаень кудонь срафты и колма шиста меки путы!
30 Идек Эсь пряцень и валк крёзть лангста».
31 Тяконь лаца озксвятиень оцюнятневок койти тонафтыхнень мархта рахсесть и корхнесть фкя-фкянди: «Лиятнень идекшнезень, а Эсь пряц аф идеви!
32 Катк тяни валги Израилень Оцязорсь, Христоссь, крёзть лангста. Кда минь тянь няйсаськ, эста карматама кемама Тейнза». Сятка, конат эськотьфтольхть вакссонза, пеедсть лангсонза.

Иисусонь куломац

(Матф. 27:45-56; Лук. 23:44-49; Иоанн 19:28-30)

33 Котоце частса сембе масторлангсь шобдалгодсь, и шобдась кирдсь вейхксоце частть самс.
34 Вейхксоце частса Иисус пешкодсь оцю вайгяльса: «Элои́, Элои́! Ламма́ савахфани́?», кона ётафтови: «Шкаезе, Шкаезе! Мес Тон кадомайть Монь?»
35 Тянь кулемста тоса ащихнень ёткста конат-конат корхтасть: «Марясте, Илиянь тернесы».
36 Ёткстост фкясь ласьксь, навазе ведьбангонять шапама винас, повфтазе байдек пес, макссь Иисусонди симомс и корхтась: «Ожуда, ванцаськ, сай Илия Сонь валхтомонза али аф».
37 Иисус вярьгак вайгяльхть пешкодсь, и ваймоц лиссь.


38 И Шкаень кудса котфонь перяфкссь сязевсь кафтова, вярде алу.
39 Иисусонь каршеса ащи сядонь оцюнясь няезе, кода Иисус ювадемда меле кулось, и мярьгсь: «Афкукс, тя ломанць Шкайть Цёрацоль».


40 Тоса ульсть аватка, конат ванцть ичкозде; синь ётксостольхть Магдаласта Мария и Мария, ёмла Иаковть и Иосиянь тядясна, Саломиявок тосоль.
41 Синь эстонга, мзярда Сон ульсь Галилеяса, мольсть мельганза и лезнесть Тейнза. Тяса ульсть ламоц лия аватневок, конат састь Иисусонь мархта Иерусалиму.

Иисусонь калмамац

(Матф. 27:57-61; Лук. 23:50-56; Иоанн 19:38-42)

42 Шоподем пяли, а тя ульсь пяденцяста, ваймамань шинди аноклама шиня,
43 сась Аримафея ошень Иосифсь, Оцю пуромксонь содаф ломанць, кона сонцьке учсезе Шкаень Оцязорксшить саманц. Сон аф пелезь сувась Пилатонди и аназе кядьстонза Иисусонь ловажанц.
44 Пилат дивандась, мес Сон ни кулофоль; тердезе сядонь оцюнять, кизефтезе: «Кунара кулось?»
45 И мзярда сядонь оцюнясь кемокстазе Иисусонь куломанц, Пилат максфтозе ловажать Иосифонди.
46 Иосиф рамась иляназонь котф, валхтозе Иисусонь ловажанц крёзть лангста, ашкодозе котфса и путозе Сонь калму, кона шувфоль кевбандс; калмос сувама вастти веляфтсь кев.
47 Магдаласта Мария и Иосиянь тядяц Мария няезь, коза путозь Иисусонь ловажанц.






МАРКОНЬ КОРЯС ЕВАНГЕЛИЯ
Глава 16

Иисусонь вельмамац

(Матф. 28:1-8; Лук. 24:1-12; Иоанн 20:1-10)

1 Ваймамань шида меле Магдаласта Мария, Иаковонь тядяц Мария и Саломия рамасть Иисусонь вадендемс питни вай.
2 И нинге шинь стяма ланга, недляшиня састь калмоть ваксс.
3 Эсь ётковаст корхтасть: «Кие шашфтсы тейнек калму сувама вастста кевть?»
4 Тяса няезь: кевсь шаштф; а сон пяк оцюволь.


5 Аватне сувасть калму, види ширеса няйсть од цёра, кона щафоль акша щамса; и пяк эводсть.
6 Од цёрась корхтай тейст: «Тяда пеле. Тинь вешендьсасть Назаретонь Иисусть, конань эськодезь крёз лангс. Сон вельмась, Сон аш тяса. Вага ся вастсь, коза Сон путфоль.
7 Арда азость Сонь тонафниензонды, Пёторондиге: "Иисус тиндедонт инголи моли Галилеяв; тоса тинь няйсасть Сонь, кода Сон Сонць азозе тейнть"».


8 Аватне лиссть и ласькозь тусть калмоста; синь трнатсть и дивандакшнесть, и киндинге мезевок ашесть аза, сяс мес пельсть.

Иисус няфти пря Магдалань Мариянди

(Матф. 28:9,10; Лук. 24:13-35; Иоанн 20:11-18)

9 Иисус вельмась варьхмодемшовор недляшиста. Васенда няфтсь пря Магдалань Мариянди, конань потмоста панць сисем кяжи ваймопожфт.
10 Мария мольсь и азондозе сятненди, конат инголи яксесть Иисусонь мархта, а тяни авардсть и пичедсть инксонза.
11 Но мзярда марязь: Иисус вельмась и Мария няезе Сонь, – синь тянди ашесть кема.


12 Сяда меле Иисус няфтезе прянц лия шамаликса эздост кафттненди, мзярда сят мольсть вели.
13 Сят мрдасть меки, азондозь лиятненди; но сятнендинге ашесть кема.

Иисус максы тонафнихненди оцюдонга оцю тев: шарфтомс ломаттнень Шкайти

(Матф. 28:16-20; Лук. 24:44-53; Иоанн 20:19-23; Апост. т. 1:6-11)

14 Тяда меле Иисус няфтсь пря кефкие тонафнихненди, мзярда синь ярхцасть. Иисус апрякась эсост аф кемамаснон и калгода седиснон инкса, мес ашесть кема сятненди, кит няезь Сонь вельмафста.
15 Сон мярьгсь тейст: «Ётада сембе масторть ланга и азонкшнесть Пара кулять эрь ломанти.
16 Кие кемай и кстиндафты пря, ся идеви; а кие аф кемай, ся ули судендаф.
17 Кемайхненди кармайхть тиендевома тяфтама тяштькст: Монь лемсон кармайхть панцемост кяжи ваймопожфнень, корхтама од кяльса,
18 кядьса сявондемс куйхнень, и кда симихть кодамовок урафтомада, кальдяв тейст аф тиеви. Кармайхть кядьснон путнема сярядихнень лангс, и сят пчкяйхть».


19 Синь мархтост тяфта корхнемда меле Иисус Азорсь кепотьфоль менели и озась Шкайть види кядь ширесонза.
20 А тонафнихне тусть и азонкшнезь Пара кулять сембе вастова. Азорсь лездсь тевсост и кемокснезе синь азондомаснон тяштькснень вельде. Аминь.







ЛУКАНЬ КОРЯС ЕВАНГЕЛИЯ


Глава 1


 
 
1-3 Кельгома Феофил, Шкаень надияфтоматне пяшкодсть минь ётксонк и ламотне ушедсть сёрмадома тянь колга сятнень валснон коряс, конат ушетксстокиге няезь семботь тянь эсь сельмосост и конат арасть покодикс Шкаень валти, и пачфтезь тейнек семботь мезе ульсь. Сяс монга сань мяльс, ушетксста сявомок, анцяйняньбес тонафнемадон меле, азондомс тейть семботь тянь мельцек-мельцек.
4 Тя сядонга кемокстасы эсот ся тонафтомать видешинц, конанди тон тонафтфат.

Инголькиге азф кулясь Иоанн Кстиндайть шачеманц колга


5 Иродонь, Иудеянь оцязорть пингста эрясь Захария озксвятись, кона сувсесь Авиять озксвятиень кярьмазонцты*а. Сонь ульсь рьвац Елисавета, сявок Аарононь юромстоль.
6 Синь кафцьке видексшинь ломаттельхть Шкайть инголе, седишкава пяшкотькшнезь Азорть сембе кошардоманзон и мярьгоманзон.
7 Синь ашельхть идьсна, сяс мес Елисавета ульсь аф шачфтовикс, и кафцьке ни сиретольхть.


8 Весть, мзярда сась пинге Авиянь кярьмазонцты покодемс Шкаень кудса и Захария покодсь озксвятиень тевса Шкайть инголе, лиссь тяфта:
9 жерьбань вельде, кода фалу и явондовсть тефне озксвятихнень ёткова, Захариянди сатсь сувамс Азорть кудс качакофтома*б.
10 Качакофтомань пингть ломанень пуромкссь озондсь Шкаень кудть пирьфсонза.


11 Эста качакофтомань алтарть види ширеса Захариянди эвондась Азорть ангелоц.
12 Захария няемстонза абондсь и пяк эводсь.
13 Ангелсь мярьгсь тейнза: «Тят пеле, Захария, кульф тонь озондомаце: Елисавета рьвяце шачфты тейть цёра, и лемдьсак сонь – Иоанн.
14 Сон канды тейть оцюдонга оцю кенярдема. Ламотне кенярдихть сонь шачеманцты,
15 сяс мес сон ули пяк оцю Азорть инголе. Сон аф кармай симома винада и лия иретьфтида и тядянц потмостокиге пяшкоди Иняру Ваймопожфта.
16 Израилень ломаттнень эзда ламотнень шарфтсыне Азорти, синь Шкайснонды.
17 Сон сай Азорда инголи стамка ваймопожфса и стамка вийса, кодамса сашендсь Илия. Сонь мялец алятнень седиснон шарфтомс эсь идьснонды и аф кулхцодыхнень кошардомс арьсема видексшинь ломаттнень лаца: аральхть Азорти анок ломаньтналкс».


18 Захария мярьгсь ангелти: «Кода содаса – видет тонь валхне али аф? Мон сирян, рьвязевок эряфкшу».
19 Ангелсь каршезонза мярьгсь: «Мон Шкайть инголе ащи Гавриилсь. Мон кучфан мархтот корхтама и тя Пара кулять пачфтема.
20 Ся, мезе тейть азонь, пяшкоди эсь пингстонза, но валненди аф кемаманкса илядат кяльфтома-валфтома и аф корхтават ся шить самс, мзярс сембось тя аф тиеви».


21 Тя ёткть ломаттне учендозь Захариянь и дивандакшнесть, мес сон куватьс кирневи Шкаень кудса.
22 Лисемда меле Захария ашезь корхтав мархтост; ломаттне шарьхкодсть: сон няйсь Шкаень кудса няйфкс*в. Захария няфнесь тейст кядьса-сурса и иляткшнесь кяльфтома-валфтома.


23 Мзярда аделавсть озксвятемань шинза, сон мрдась эсь кудозонза.
24 Курокста Елисавета рьвац пекиясь, и вете кофт ашезь лисенде ломань ёткс. Сон корхнесь:
25 «Тянь Шкайсь тиезе тейне! Варжакстсь лангозон и сявозе лангстон ломанень сялдомать».

Инголькиге азф кулясь Иисусонь шачеманц колга


26 Елисаветань пекиямда меле котоце ковть лангс Шкайсь кучезе Гавриил ангелть Галилеянь Назарет ошу,
27 Мариянди, аляса апак токак стирти, конань ладязь максомс рьвакс Давидонь юромста Иосифонди.
28 Ангелсь сась тейнза и мярьгсь: «Шумбрат! Тейть максовсь Шкайть эзда пароказне*г! Азорсь мархтот! Тон бславафат аватнень ёткса».
29 Мариянь пяк абонтфтозь валонза, арьсезевсь: мезень колга корхтай тя шумбракстомась.
30 Но ангелсь мярьгсь тейнза: «Тят пеле, Мария, Шкайсь макссь тейть пароказне;
31 вов пекият и шачфтат Цёра, лемдьсак Иисус.
32 Сон ули пяк оцю и лемдеви Инь Вярденнети Цёракс. Азор Шкайсь макссы Тейнза Давид атянь-атянц оцязоронь озама вастонц.
33 Сон кармай оцязорондама Иаковонь юромонц, Израилень ломаньтналть лангса пефтома пингс, и Сонь оцязорондаманцты аф ули пе».
34 Мария мярьгсь ангелти: «Кода тя ули, мзярда мон мирдьта аф содан?»
35 Ангелсь каршезонза мярьгсь: «Иняру Ваймопожфсь сай лангозт, Инь Вярденнеть виец вельхтятанза тонь; сяс шачи Идняське ули иняру и лемдеви Шкаень Цёракс.
36 Вов Елисаветавок, эсь юромонь ломаньце, тяни сиредембяльхть пекиясь, канни цёраня. Сон ни котоце ковть лангса, а лемневсь аф шачфтовикс!
37 Шкайти аш аф тиеви тев».
38 Эста Мария мярьгсь: «Мон Азорть урецан; улеза сембось стане, кода мярьготь». И ангелсь тусь маластонза.

Мария моли Елисаветань варжама


39 Мзярошка шинь ётазь, Мария тусь ошу, кона ащесь панда лангонь Иудеяса.
40 Сон сувась Захариянь кудс и шумбракстсь Елисаветань мархта.
41 Мзярда Елисавета кулезе Мариянь шумбракстоманц, потмосонза шерьхкозевсь иднясь; и Елисавета пяшкодсь Иняру Ваймопожфта.
42 Кайги вайгяльхть сон ювадсь: «Бславафат тон сембе аватнень ёткса, бславаф Идняське, конань каннесак потмосот!
43 Киян мон тяфтамсь, тейне сась Азорозень тядяц?
44 Ся ёткть, мзярда пачкодсь пилезон вайгяльце, потмосон кенярдезь шерьхкозевсь иднясь.
45 Павазуват тон, кемайсь, сяс мес пяшкоди ся, мезе азфоль тейть Азорть пяльде».

Мария морай шнамань мор Шкайти


46 Мария мярьгсь:

«Седиезе шнасы Азорть,

47 ваймозе кенярди Шкайть, монь Идиезень инкса,

48 вдь Сон варжакстсь монь лангозон,

Эсь сятяв уренц лангс.

Тячиень шиста сембе пингонь ломаттне

кармайхть лемнемон павазукс,

49 вдь Вии Шкайсь тись тейне оцю тефт,

и Сонь лемоц иняру.

50 Сон сембе пинкнень

максесы Эсь кельгозь ужяльдеманц сятненди,

кит пелихть эздонза.

51 Сон тиезе вии тевть Эсь кядьсонза;

Сон срафтозень прянь няихнень

синь седиень арьсефснон мархта.

52 Сон валхтозень оцюнятнень азоронь вастстост

и кеподезень сятяфнень.

53 Вачедотнень пяшкодезень парода,

а козятнень панезень шавонь кятть.

54 Сон лездсь Израильти, Эсь покодиенцты,

и мяляфтозе Эсь кельгозь ужяльдеманц,

55 конань надияфтозе минь атянь-атяньконди,

Авраамонди и сонь уноконь-уноконзонды пефтома пингс».




56 Мария инжиендась Елисаветань пяле колмошка ков и тяда меле мрдась куду.

Иоанн Кстиндайть шачемац


57 Елисаветанди сась пинге шачфтомс, и сон шачфтсь цёра.
58 Шабранза и эсь ломаненза, мзярда кулезь конашкава Азорсь кельгозь ужяльдезе сонь, кеняртькшнесть мархтонза.
59 Кафксоце шиня синь састь керомс иднять киськопенц*д, и ёразь лемдемс сонь алянц лемса, Захариякс.
60 Иднять тядяц тянь каршес мярьгсь: «Аф, сон лемдеви Иоаннкс».
61 Тейнза корхтайхть: «Аш юромсонт ломань, кона каннель тяфтама лем».
62 Кизефтезь сурса-кядьса идть алянц, кода сонь мялец лемдемс.
63 Сон анась седяфкя и лангозонза сёрмадсь: «Сонь лемоц Иоанн». Сембе дивандасть.
64 Эстокиге панжевсь Захариянь кялец, и сон кармась корхтама, шнамонза Шкайть.


65 Маласост сембе эряйхнень сявозень пелема; и азонкшнесть семботь тянь колга марнек Иудеянь панда лангонь масторга.
66 Сембе кулихне путозь тянь седиезост и корхтасть: «Кикс ули тя иднясь?» Вдь Азорть виец ульсь сонь мархтонза.

Захария морай шнамань мор Шкайти


67 Иднять аляц, Захария, пяшкодсь Иняру Ваймопожфта и пророчендась:
68 
«Шнама Азорти, Израилень Шкайти,

сяс мес Сон сась и идезе Эсь ломаньтналонц.

69 Сон кучезе тейнек виидонга вии Идить

Давид покодиенц юромста,

70 кода Сон азозе кунардонь пингстокиге

Эсь иняру пророконзон вельде.

71 Сон идесамазь минь лангозонк моли душматтнень эзда

и сембе аф кельгиеньконь кядьснон эзда.

72 Тяфта Сон кельгозь ужяльдьсыне минь атянь-атяньконь

и мяляфтсы иняру сотксонц,

73 максф валонц, конаса Авраам варась аляньконди.

74 
75 Тяфта Сон нолдасамазь минь душматтнень кядялда,

и тяфта минь, киньге эзда аф пелезь,

карматама покодема Тейнза,

эрязь Сонь инголенза инярушиса и видексшиса

марнек эряфоньконьберьф.

76 И тон, идняй,

лемдеват Инь Вярденнети прорококс,

вдь тон кармат молема Азорть инголе

и аноклама Тейнза ки:

77 тон азсак Сонь ломаньтналонцты – синь идемасна ащи пежеснон нолдамаса.

78 Кельги и ужяльди седи Шкаеньке

кучи тейнек менельста шинь стямань валда,

79 кона валдоптсыне шобдаса и куломань цильфса ащихнень

и кона ладясыне минь пильгоньконь сетьмошинь ки лангс».




80 Иднясь кассь-кеподсь, кемокснесь ваймопожфса. Сон эрясь шавмодаса, мзярс изь эвонда Израилень ломаньтналть инголе.




*а1:5 Шкаень кудса озксвятихнень явонкшнезь комсь нилие кярьмазга (тяса: смена), конатнень ёткса Авияннесь ульсь кафксоцесь. Авия ульсь Аарононь уноконь-уноконзон эзда.

*б1:9 качакофтома – каждение; нолямс танцти шине качам

*в1:22 няйфкс – видение

*г1:28 пароказне – благодать

*д1:59 киськопень керома – обрезание





ЛУКАНЬ КОРЯС ЕВАНГЕЛИЯ
Глава 2

Иисусонь шачемац

(Матф. 1:18-25)

1 Ся пингть Август, Римонь кесарсь, макссь кошаркс сёрмадомс сембе ломаттнень сонь масторстонза.
2 Тя ульсь васенце сёрмадомась*а и сон ётафтовсь, мзярда Сирияса азорондась Квириней.
3 Сембе тусть прянь сёрматфтома, эрсь эсь атянь-авань ошезонза.


4 Иосифовок тусь Галилеянь Назарет ошста Иудеяв, Давидонь шачема ошезонза, кона лемневсь Вифлеем; сяс мес Иосиф шачемас коре ульсь Давидонь юромста.
5 Сон тусь прянь сёрматфтома Мариянь мархта, конань ладязь максомс тейнза рьвакс и конац учсь идня.
6 Вифлеемса улемстост Мариянь сась шачфтома пингоц.
7 Сон шачфтозе Цёранц, васенценянц, ашкодозе Сонь нуласа и путозе жуватань андома кядьгос, сяс мес инжиень кудса тейст ашезь сата васта.

Учань ваныхне и ангелхне


8 Ошть маластонь паксяса ульсть учань ваныхть, конат веть ванфтозь эсь учаснон.
9 Апак учт инголест эвондась Азорть ангелоц, и синь валдоптозень Азорть иневалдоц. Синь сявозень оцюдонга оцю пелема.
10 Ангелсь мярьгсь тейст: «Тяда пеле; мон азан тейнть Пара куля, кона ули оцю кеняртьксокс сембе ломаньтналти:
11 тячи Давидонь ошса шачсь тейнть Идись, Сон Христос Азорсь.
12 Вов тейнть тяштькс: тинь мусасть Иднять ашкотфста жуватань андома кядьгоста».
13 Апак учт ангелть ваксса эвондась менелень ушмовий, ламодонга лама ангелда, конат шназь Шкайть и корхтасть:
14 
«Шнама Шкайти вярдень менельса,

и модать лангса сетьмоши ломаттненди,

конатнень кельгсыне Шкайсь!»




15 Мзярда ангелхне кеподсть менели, учань ваныхне мярьгсть фкя-фкянди: «Аряда Вифлеему и ванцаськ, мезе тоса тиевсь, мезть колга Азорсь пачфтсь тейнек куля».
16 Эрязста пачкодсть, музь Мариянь мархта Иосифонь и Иднять, кона путфоль жуватань андома кядьгос.
17 Тянь няемста синь азондсть сянь колга, мезе тейст азфоль тя Иднять кувалма.
18 Сембе кулисна дивандасть сянди, мезе азондсть тейст учань ваныхне.
19 А Мария сембе ня валхнень путозень седизонза и арьсекшнесь кульфть колга.


20 Мрдамста учань ваныхне шназь Шкайть и азондсть Тейнза сюконямат сембонкса, мезе кульсть и няйсть. Сембось ульсь стане, кода тейст азфоль.

Иисусонь кандозь Шкаень куду


21 Кафкса шида меле, мзярда сась пинге керомс Иднять киськопенц, Тейнза путсть лем Иисус. Тя лемть максозе ангелсь нинге тядянц пекса эвондамдонза инголе.
22 Мзярда сась синь пингсна пяшкодемс аруяфтомань койть, кона сёрматф Моисеень коенц эса, Мария и Иосиф кандозь Иднять Иерусалиму Азорть инголи ладямонза,
23 вдь Азорть койсонза сёрматф: эрь васень цёранясь эряви лемнемс Азорти.
24 Тяка пингть тейст нинге эрявсь, Азорть коенц коряс, кандомс озксказненди вирень кафта гуленят али гуленянь кафта лефкст.


25 Ся пингть Иерусалимса ульсь ломань, лемоцоль Симеон. Сон ульсь видексшинь и Шкаень коень ванфты аля, кона учендозе Израильти Шкайть лездоманц; и Иняру Ваймопожфсь ульсь сонь лангсонза.
26 Тейнза Иняру Ваймопожфсь инголькиге азозе: сон аф кулы, мзярс аф няйсы Азорть Мессиянц.
27 Иняру Ваймопожфть тердеманц коряс сон сась Шкаень куду. И мзярда тядятне-алятне кандозь тоза Иисус идняснон – тиемс Сонь лангсонза сянь, мезенди кошарды койсь,
28 Симеон сявозе Сонь кядезонза, шназе Шкайть и мярьгсь:
29 
«Тяни, Азор, валцень коряс,

Тон нолдасак Эсь урецень тя эряфста озаф седихть,

30 сяс мес монь сельмоне няезь кучф идемацень,

31 конань Тон аноклайть няемс

сембе ломаньтналхненди;

32 валдть, кона валдоптсыне сембе ломаньтналхнень,

и иневалдть Тонь Израилень ломаньтналцти».




33 Иосиф и Мария дивандасть Иднять колга азфти.
34 Симеон бславазень синь и мярьгсь Мариянди, Иднять тядянцты: «Тя Идсь арай туфталкс Израильса ламотнень прамаснонды и кеподемаснонды. И Сон арай Шкаень тяштьксокс, конань каршес стяйхть ламотне.
35 Тянь вельде панжевихть ламотнень седипотмонь арьсемасна и тонценьге ваймоцень пачк ётай пеель».


36 Тяса ульсь Аннавок, пророк авась, Асиронь юромста Фануилонь стирец. Сон ни пяк сирель. Анна од стирькс лиссь рьвакс и эрясь мирденц мархта сисем кизот,
37 сяльде кадовсь удавакс, а тяни ни тейнза кафксогемонь нилие киза. Сон мзярдонга ашезе кадонда Шкаень кудть, тосоль шинек-венек, постонь кирдезь и озондозь сюконясь-покодсь Шкайти.
38 Анна тя пингоня нежедсь тейст, шназе Шкайть и корхтась Идть колга сембонди, кие учендозе Иерусалимть воляшис мянеманц.


39 Азоронь койть коряс семботь тиемда меле, Иосиф и Мария мрдасть Галилеяв, Назарет ошезост.
40 Иднясь кассь-кеподсь и кемокснесь ваймопожфса; Сон пяшкотькшнесь смузьса и Шкаень пароказнесь ульсь мархтонза.

Иисус цёранясь Шкаень кудса


41 Эрь кизоня тядянза-алянза якасть Иерусалиму евреень Очижинь илас.
42 Мзярда Иисусонди кемгафтува кизоль, синь, кода фалу, тусть Иерусалиму Очижис.
43 Очижинь шитнень ётамдост меле тядянза-алянза тусть меки куду, а Иисус Цёранясь илядсь Иерусалиму. Иосиф и Мария ашезь сода илядоманц,
44 арьсесть, Сон моли лиятнень мархта. Мзярда синь ётасть фкя шинь кувалма, кармасть вешендемонза Сонь мала ломаньцнон и содафснон ёткста.
45 Ашезь му Сонь и мрдасть Иерусалиму вешемонза.


46 Колма шида меле музь Цёранять Шкаень кудста. Сон озадоль тонафтыхнень ёткса, кулхцондсь синь эсост и макссесь тейст кизефкст.
47 Сембе сят, кит кулезь Сонь корхтаманц, дивандасть Сонь шарьхкодеманцты и кизефкснень каршес азфонцты.
48 Мзярда тядянза-алянза няезь Сонь, дивандасть. Тядяц мярьгсь Тейнза: «Цёрай! Мезенкса тяфта тиеть мархтонк? Вов аляцень мархта палы седихть вешендеме эсот».
49 Сон каршезост корхтай: «Мезенди эрявонь вешендемс? Али тинь ашесть сода: Тейне улема Алязень кудса?»
50 Но синь ашезь шарьхкоде азф валонзон.


51 Иисус тусь синь мархтост, сась Назарету и сембоса ульсь кулхцондыкс тядянцты-алянцты. А Мария тядяц семботь тянь путозе эсь седизонза.
52 Иисус кассь-кеподсь, кочкась смузьши и ульсь кельговиксокс Шкайть и ломаттнень инголе.




*а2:2 сёрмадома – тяса: перепись населения





ЛУКАНЬ КОРЯС ЕВАНГЕЛИЯ
Глава 3

Иоанн Кстиндайсь аноклай ки Азорти

(Матф. 3:1-12; Марк 1:1-8; Иоанн 1:19-28)

1 Тиверий кесарть кеветиеце кизонь оцязорондамста – мзярда Понтий Пилат азорондась Иудеяса, Ирод оцюняль Галилеяса, Филипп, сонь брадоц, оцюняль Итуреянь и Трахонитонь масторхнень эса, а Лисаний оцюняль Авилинеяса,
2 и озксвятиень оцюнякс ульсть Анна и Каиафа – Шкайсь пачфтезе Эсь валонц Иоаннонди, Захариянь цёранцты, кона эрясь шавмодаса.
3 Тяда меле Иоанн кармась якама Иорданть перьфке ащи масторхнень ланга: тернезень ломаттнень шарфтомс Шкайти и кстиндафтомс пряснон пежетнень нолдаманкса.
4 Лиссь стане, кода сёрматф Исаия пророкть книгаса:

«Серьгядить вайгялец кайги шавмодаса:

"Аноклада Азорти ки,

видептесть Тейнза китнень-яттнень!

5 Эрь лашмось пяшкодеза,

эрь пандсь и губорсь алнялгодоза,

кичкор китне видемост, лотку-латкуфне вадявгодост.

6 И эрь ломанць няйсы Шкайть эзда идемать!"»*а




7 Пяк лама ломань сашендсь Иоаннонди прянь кстиндафтома. Сон корхтась тейст: «Пупай куень лефкст! Кие тонафтодязь тинь ворьгодемс Шкайть сай пингонь судонц эзда?
8 Эсь тевсонт няфтесть Шкайти шарфтомантень, и тяда арьсе идемс прянтень валса: "Минь аляньке – Авраам". Корхтан тейнть: Шкайсь машты тиемс ня кефнень эзда Авраамонди итть.
9 Узерсь ащи ни шуфттнень юрснон ваксса: эрь шуфтть, кона аф канды цебярь имошт, керсазь и ёрдасазь толти».


10 Ломаттне кизефтезь сонь: «Мезе ина тейнек тиемс?»
11 Сон мярьгсь каршезост: «Кинь кафта панардонза, ся максозазе фкять сянди, кинь прокс аш; кинь ули ярхцамбялец, тиеза тяка лаца».
12 Каяфксонь кочкайхневок састь прянь кстиндафтома. Синь мярьгсть Иоаннонди: «Тонафты, мезе тейнек тиема?»
13 Сон каршезост мярьгсь: «Тяда сяве каяфкс сяда лама мярькфть коряс».
14 Кизефнезь сонь ушматтневок: «Тейнек ина мезе тиема?» Тейст мярьгсь: «Аф вихца, аф люпштазь тяда ватка киньге кядьста ярмак, сатфтость сянь, мезе пандови тейнть покодеманкса».


15 Ломаттне учендозь Христость, и седисост арьсекшнесть Иоаннонь колга: «Афоли сон Христоссь?»
16 Иоанн тянь каршес корхнесь сембонди: «Мон кстиндатядязь тинь ведьса, но мельган сай мондедон Виись, и мон аф кондястян нльне сандалия шнанянцка юксомс. Сон кармай тинь кстиндамонт Иняру Ваймопожфса и толса.
17 Сонь кядьсонза каймоц, Сон понжафтсы сёроть тинголангса. Тозерть кочкасы утому, а ювть плхтасы аф мадонды толса».


18 Тяфтама и лама лия валса корхтась Иоанн ломаттненди Пара кулять азондомста.
19 Иоанн лихнезень лангу Ирод оцюнять сембе зияну тевонзон и Иродиадань мархта эряманцка, вдь Иродиада туфоль рьвакс Иродонь брадонцты.
20 Ирод касфтозень аноконь кальдяв тевонзон лувксснон, мзярда сёлгозе Иоаннонь пякстамгудс.

Иисусонь кстиндамац

(Матф. 3:13-17; Марк 1:9-11)

21 Ламотне кстиндафтсть пря Иоаннонь кядьста. Иисусовок кстиндафтсь пря и, мзярда Сон озондсь, панжевсь менельсь,
22 и Иняру Ваймопожфсь няевиста, гуляня лаца валгсь Сонь лангозонза, и менельста кулевсь вайгяль: «Тон Монь кельгома Цёразят; Тон Монь кенярдемазят!»

Иисусонь атянь-атянза

(Матф. 1:1-17)

23 Иисусти Эсь покодеманц ушедомста колмогемоньшка кизоль, и Сон ульсь, кода ламотне арьсесть, Иосифонь Цёрац, кона ульсь цёракс Илиянди.
24 Иисусонь лядыкс атянь-атянза ульсть: Матфат, Левий, Мелхий, Ианнай, Иосиф,
25 Маттафия, Амос, Наум, Еслим, Наггей,
26 Мааф, Маттафия, Семей, Иосиф, Иуда,
27 Иоаннан, Риса, Зоровавель, Салафиил, Нирий,
28 Мелхий, Аддий, Косам, Елмодам, Ир,
29 Иосий, Елиезер, Иорим, Матфат, Левий,
30 Симеон, Иуда, Иосиф, Ионан, Елиаким,
31 Мелеай, Маинан, Маттафа, Нафан, Давид,
32 Иессей, Овид, Вооз, Салмон, Наассон,
33 Аминадав, Арам, Есром, Фарес, Иуда,
34 Иаков, Исаак, Авраам, Фарра, Нахор,
35 Серух, Рагав, Фалек, Евер, Сала,
36 Каинан, Арфаксад, Сим, Ной, Ламех,
37 Мафусал, Енох, Иаред, Малелеил, Каинан,
38 Енос, Сиф, Адам, тянь аляц ульсь Шкайсь.




*а3:4-6 Исаия 40:3-5





ЛУКАНЬ КОРЯС ЕВАНГЕЛИЯ
Глава 4

Идемэвозсь тяряфнесы сувафтомс Иисусонь пежес

(Матф. 4:1-11; Марк 1:12,13)

1 Иисус Иняру Ваймопожфта пяшкотьфста мрдась Иордан ляйть трваста и Ваймопожфсь вятезе Сонь шавмодав.
2 Тоса идемэвозсь нильгемонь ши тяряфнезе Сонь сувафтомс пежес. Сембе ня шитнень Сон мезьдонга ашезь ярхца, и меколи пяк вачсь пекоц.
3 Идемэвозсь мярьгсь Тейнза: «Кда Тон Шкаень Цёрат, эста кошартк тя кевть арамс кшикс».
4 Иисус каршезонза мярьгсь: «Сёрматф: "Аф аньцек кшить вельде кармай эряма ломанць, но эрь валть вельде, кона лиси Шкайть кургста"».


5 Сяльде идемэвозсь вятезе Сонь сери панда пряс и эстокиге няфтезень Тейнза модалангонь сембе масторхнень.
6 Сон мярьгсь Иисусти: «Кядялот макссайне сембе ня масторхнень сембе козяшиснон мархта, сяс мес синь максфт тейне, и монь ули виезе максомс синь кинди мялезе.
7 Сюконяндярят тейне, эста тя сембось ули Тонь».
8 Иисус каршезонза мярьгсь: «Аертт эздон, Сатана. Сёрматф:

"Азорти, Шкайцти сюконякшнек

и аньцек Тейнза покотть"*а».




9 Эста идемэвозсь вятезе Сонь Иерусалиму, стяфтозе Шкаень кудть пряс и мярьгсь Тейнза: «Кда Тон Шкаень Цёрат, ёрдак тяста пря алу;
10 вдь сёрматф:

"Шкайсь кошардсыне ангелонзон ванфтомс Тонь

11 и кядьсост канттядязь Тонь,

афоль пупорда Тонь пильгце кев лангс"*б».




12 Иисус каршезонза мярьгсь: «Азф: "Тяк варчсе Азорть, Тонь Шкайцень виенц"».


13 Иисусонь тяфта и стане варчсемдонза меле, идемэвозсь мзярошка пингс тусь маластонза.

Иисус ушедозе Эсь покодеманц

(Матф. 4:12-17; Марк 1:14,15)

14 Иняру Ваймопожфонь вийса Иисус мрдась Галилеяв. Сонь колганза кулясь срадсь сембе перьфпяльге.
15 Иисус тонафнезень ломаттнень синагогаваст, и сембе шнакшнезь Сонь.

Иисусонди аф кемайхть Назарет ошса

(Матф. 13:53-58; Марк 6:1-6)

16 Иисус сась Назарету, коса кассь и, кода фалу ваймамань шиня, сувась синагогав. Сон стясь ломаттнень инголи Иняру Сёрматфксть лувома.
17 Тейнза максозь Исаия пророкть книганц; книгать панжемста Сон музе вастть, коса сёрматфоль:
18 
«Азорть Ваймопожфоц Монь лангсон,

сяс мес Сон вадемань-кочкамань Монь

пачфтемс Пара кулять ашуфненди.

Сон кучемань Монь пчкафтомс кольф седихнень,

азомс пякстафненди воляс нолдамаснон колга

и сокорхненди сельмонь панжемаснон колга.

Сон кучемань Монь нолдафтомост люпштафнень,

19 и азомс тянь: сась Азорть кельгозь ужяльдемань пингоц»*в.




20 Иисус пякстазе книгать, максозе меки синагогань покодити и озась; сембонь сельмованфсна сялкфтольхть лангозонза.
21 Сон кармась корхтама тейст: «Тячи кулхцондомстонт пяшкодсь тя Сёрматфкссь».
22 Сембе ломаттне тянь кемокстазь и дивандакшнесть ся пара валхненди, конат лиссть Иисусонь кургста, и корхтасть: «Кали тя аф Иосифонь цёрац?!»


23 Иисус мярьгсь тейст: «Вов, мярьктяда Тейне валмуворксонь валса: "Пчкафты, пчкафтк Эсь пряцень!" и "Тик тясонга, Эсь ошсотка сянь, мезе, кода минь кулеськ, Тон тиендеть Капернаумса"».
24 И мярьгсь: «Видеста корхтан тейнть: кодамовок пророксь эсь ошсонза аф путневи пара лувксс.
25 Видеста корхтан тейнть: Израильса ульсь лама удавада Илиянь пингста, мзярда колма кизот и кота кофт ашель пизем и марнек масторлангса ульсь вачаши,
26 но Илия эздост конандинге апак кучтоль, аньцек Сидононь Сарепта ошста удавати.
27 Тяфта Елисей пророкть пингстонга Израильса ламоль наксафты урмаса сярядида, но фкявок эздост ашель аруяфтф, Сириянь эряй Наманда башка».


28 Тянь кулемста синагогаса сембонь пяшкодезень кяжсь.
29 Синь стясть и панезь Иисусонь ошста; вятезь панда пряс, конань лангса ащесь синь ошсна, мяльсноль ёрдамс Сонь тоста алу пандт.
30 Но Иисус ётась кучкаваст и тусь Эсь киганза.

Капернаумонь синагогаса

(Марк 1:21-28)

31 Иисус сась Галилеянь Капернаум ошу, тоса тонафнезень ломаттнень ваймамань шиня.
32 И дивандасть Сонь тонафтоманцты, сяс мес валсонза марявсь азорксши.


33 Синагогаса ульсь аля, кона колафоль кяжи аф ару ваймопожфса, и сон ювадсь оцю вайгяльхть:
34 «Назаретонь Иисус, мезе Тейть миньцтонк эряви? Тон сать юмафтомонк? Мон содате кият, Тон Шкаень Инярусь!»
35 Иисус кемоста кардазе сонь, мярьгсь: «Лоткак корхтамда и листь эздонза!» Эста кяжи ваймопожфсь прафтозе алять ломаттнень ёткс, лиссь потмостонза мезеньге кальдявонь апак тик.
36 Сембе дивандазевсть и корхтасть эсь ётковаст: «Мезе тя тяфтамсь Сон корхтай? Сон азорксшиса и вийса кардасыне аф ару ваймопожфнень и сят лисендихть».
37 Иисусонь колга кулятне срадсть сембе перьфпяльге.

Иисус пчкафтсы Симононь авозенц и лия сярядихнень

(Матф. 8:14-17; Марк 1:29-34)

38 Синагогаста лисемда меле Сон сувась Симононь пяли. Симононь авозец пяк сярядсь, сон ульсь пси урмаса. Иисусонди эняльдсть лездомс тейнза.
39 Иисус комась вельхксозонза и панезе пси урмать; урмась эстокиге кадозе сонь. Авась стясь и кармась синь перьфкаст шарома.


40 Ши валгома ёткть ломаттне вятнезь и каннезь Иисусонди эрь кодама урмаса сярядиснон. Сон эрь сярядить лангс путнезень кядензон и пчкафнезе.
41 Ламотнень потмоста лисендсть кяжи ваймопожфневок, конат пешкодсть: «Тон Шкайть Цёрацат!» Но Сон карнезень синь корхтамда, сяс мес синь содазь: Сон – Христоссь.

Иисус тонафты Иудеяса

(Марк 1:35-39)

42 Варьхмодемшовор Сон лиссь ошста и тусь шава вастс. Ломаттне вешендезь Сонь, и мзярда музь, кармасть кирнемонза, афоль ту эздост.
43 Но Сон мярьгсь тейст: «Тейне лия ошеванга эряви кандомс Пара кулять Шкаень Оцязорксшить колга, вдь Мон тянкса кучфан».
44 Сон стаки тонафтсь Иудеянь синагогава.




*а4:8 5 Моисея 6:13

*б4:10-11 Псалтирь 90:11-12

*в4:18-19 Исаия 61:1-2





ЛУКАНЬ КОРЯС ЕВАНГЕЛИЯ
Глава 5

Иисус тердьсыне васенце тонафнихнень

(Матф. 4:18-22; Марк 1:16-20)

1 Весть Иисус ащесь Геннисарет эрьхкть трваса. Ломаттне эцезь эцесть Тейнза Шкаень валть кулхцондома.
2 Иисус няйсь эрьхкть трваса кафта венчт, а калонь кундайхне оргалязь кундамаснон венчснон ваксса.
3 Иисус озась фкя венчти, кона Симононнель, и эняльдсь тейнза аф ламода аердомс трвать эзда. Венчса озада Сон тонафтсь ломаттнень эса.


4 Мзярда аделазе, мярьгсь Симононди: «Паньк венчть крхка вастс и ёрдасть калонь кундамантень ведти».
5 Симон каршезонза мярьгсь: «Тонафты, минь покодеме веньберьф и мезевок ашеме кунда. Аньцек Тонь валцень инкса ёрдасайне калонь кундаматнень».
6 Синь тяфта и тисть – и кундасть сняра кал, мянь калонь кундамасновок кармасть сязендевома.
7 Синь яфчазь кядьснон омбоце венчста ялгаснонды, тердезь лездома. Сят састь, и пяшкодезь калса кафцьке венчнень сяшкава – нльне кармасть ваяма.
8 Тянь няемста Симон Пётр прась плманжа лангс Иисусонь инголи и мярьгсь: «Азор, архт маластон! Мон ломанць пежуван».
 
9-10 Симононь и мархтонзотнень – ётксост Зеведеень цёранза Иаков и Иоанн, тя Симононь ялганза – пяк эвфтезень тняра калонь повомась. Иисус мярьгсь Симононди: «Тят пеле; тя пингста сявомок кармат ломанень кунцема».
11 Синь таргазь кафцьке венчнень эрьхке трвати, кадозь семботь и тусть Иисусонь мельге.

Иисус пчкафтсы наксафты урмаса сярядить

(Матф. 8:1-4; Марк 1:40-45)

12 Мзярда Иисус ульсь фкя ошса, Тейнза сась ломань, кона марнек вельхтяфоль наксафты урмаса. Иисусонь няемста сон прась инголенза плманжа лангс и эняльдезь корхтазевсь: «Азор, Тейть аруяфтован, улеза мяльце».
13 Иисус венептезе кяденц, токафтозе сярядити и мярьгсь: «Ули мялезе, аруяк». Эстокиге наксафты урмась кадозе ломанть.
14 Иисус кошардозе сонь киндинге тянь колга аф азондомс, и мярьгсь: «Архт няфтть пря озксвятити и Моисеень коенц коряс кантт озксказне аруяфтомацень инкса. Тянь вельде тейст няфтьсак пчкамацень».


15 И нинге сяда пяк срадсть кулятне Иисусонь колга, и ламодонга лама ломань сашендсь кулхцондомонза и урмаснон пчкафтома.
16 Но Иисус сидеста тушендсь шава вастс и тоса озондсь.

Иисус пчкафтсы параличса колафть

(Матф. 9:1-8; Марк 2:1-12)

17 Весть, мзярда Иисус тонафтсь, пуромфнень ёткса озафтольхть фарисейхть и койти тонафтыхть, конат састь Галилеянь и Иудеянь сембе васттнень эзда, Иерусалимстонга. Азорть виец Иисусть эсоль, сясы Тейнза пчкафтовсть сярядихне.
18 Вов мзярошка алят кандсть ацам лангса параличса колаф ломань, конань ёрасть сувафтомс куду и путомс Иисусонь инголи.
19 Ломаньда пяк ламоль и синь ётковаст ашесть ётав. Эста алятне куцсть кудбряв, сязезь вельхксть и нолдазь сярядить ацамнек кудгучкати Иисусонь инголи.
20 Иисус няезе синь кемамаснон, мярьгсь сярядити: «Тонь пежетне нолдафт».


21 Койти тонафтыхне и фарисейхне кармасть арьсема: «Кие тяфтамсь, кона пеедьсы Шкайть? Шкайда башка, кинди нолдавихть пежетне?»
22 Иисус содазень синь арьсемаснон, мярьгсь: «Мезе тинь арьсетяда седисонт?
23 Мезсь сяда тёждя азомс: "Тонь пежетне нолдафт" али азомс "Стяк и якак"?
24 Но тяни содасть: Ломанень Цёрать ули азорксшиц модать лангса нолямс пежет», – и пшкядсь параличса колафти: «Корхтан тейть: стяк, сявк ацамцень и архт эсь кудозт».


25 Ся эстокиге стясь сембонь сельминголе, сявозе ацамонц, конань лангса кандозь и, Шкайть шназь, тусь кудозонза.
26 Сембе вельф абондсть, шназь Шкайть. Эводембачк корхтасть: «Тячи минь няеме тев, конанди стака кемамс».

Иисус тердьсы Левиень

(Матф. 9:9-13; Марк 2:13-17)

27 Тяда меле Иисус лиссь и няезе Левиень, каяфксонь кочкайть. Сон озадоль каяфксонь кочкама кудть ваксса. Иисус мярьгсь тейнза: «Мольхть Монь мельган».
28 Левий кадозе семботь, стясь и тусь Иисусонь мельге.


29 Сяльде Левий эсь кудсонза тись Тейнза оцю каваняма. Тоса ламоль каяфксонь кочкайда и лия ломаньда. Синь симсть-ярхцасть марса Левиень и Иисусонь мархта.
30 Фарисейхне и ёткстост койти тонафтыхне изгордозь корхтасть Иисусонь тонафниензонды: «Кода тинь сиптяда-ярхцатада каяфксонь кочкайхнень и лия пежуфнень мархта?»
31 Иисус мярьгсь каршезост: «Пчкафтысь эряви аф шумбрати, а сярядити.
32 Мон сань пежуфнень Шкайти шарфтоманкса, а аф видексшиса эряйхнень».

Кизефкс постонь кирдемать колга

(Матф. 9:14-17; Марк 2:18-22)

33 Синь каршезонза мярьгсть: «Иоаннонь тонафниенза сидеста поставайхть и озондыхть; стане фарисейхнень тонафнисновок, ина Тоннетне симихть-ярхцайхть!»
34 Иисус мярьгсь тейст: «Кали кошардовихть поставама рьвяяма илань инжихне, мзярда рьвяяйсь мархтост?
35 Аньцек сайхть шит, мзярда сявсазь кядьстост рьвяяйть, вов эста, ся шитнень, синь кармайхть поставама».


36 Иисус азондсь тейст тяфтама валвеляфкс: «Кивок аф панни ташта щамти од щамста сязьф панкс; афток одтьке сязендьсы, ташттинге од панкссь аф педи.
37 Кивок аф кайси од вина кедень ташта кяскавс; каяндяряй – од винась сязендьсыне кяскафнень, винаське шуди, кяскафневок юмайхть.
38 Од винась кайсема од кяскавга.
39 Симондяряй кие сире винада, сянь аф ули мялец симомс одта; сон мярьги: сиресь сяда цебярь».






ЛУКАНЬ КОРЯС ЕВАНГЕЛИЯ
Глава 6

Ломанень Цёрась ваймамань шить лангса азор

(Матф. 12:1-8; Марк 2:23-28)

1 Весть ваймамань шиня Иисусти савсь ётамс сёронь паксява. Тонафниенза сязендсть сёрапрят, мямордазь коморсост и ярхцасть.
2 Фарисейхнень эзда финцне мярьгсть тейст: «Мезенди тинь тиендьсасть сянь, мезе аф мярьгондеви тиендемс ваймамань шиня?»
3 Иисус каршезост мярьгсь: «Дяряй тинь ашесть лувонда, мезе тись Давид, мзярда вачсь сонцень пекоц и мархтонзотнень?
4 Сон сувась Шкаень куду и сявозень Шкайти кантф кшитнень, конатнень эзда, озксвятида башка, киндинге ашезь мярьгондев ярхцамс. Сон сонцьке ярхцась, ялганзонга андозень».
5 Иисус поладозе: «Ломанень Цёрась ваймамань шить лангсонга азор».

Иисус пчкафты ваймамань шиня

(Матф. 12:9-14; Марк 3:1-6)

6 Омбоце ваймамань шитьке Иисус сувась синагогав и тонафтсь. Тоса ульсь фкя аля, конань види кядец коськоль.
7 Койти тонафтыхне и фарисейхне вешендсть туфтал муворгофтомс Иисусонь, сяс синь ванцть мельганза: кармай али аф пчкафтома ваймамань шиня.
8 Но Иисус содазень синь арьсемаснон, и мярьгсь коське кядь ломанти: «Стяк и арак сей, кучкати». Ся стясь и арась.
9 Эста Иисус мярьгсь тейст: «Мон кизефнетядязь тинь: мезе мярьгондеви тиемс ваймамань шиня, цебярь али кальдяв? Идемс эряфть али юмафтомс?» Синь кашт исть моле.
10 Сон ётафтозе ванфонц сембонь ланга, сяльде мярьгсь ся ломанти: «Венептьк кядцень». Ся тись стане; и сонь кядец пчкясь.
11 Койти тонафтыхне и фарисейхне тянь няемста лиссть эсьстост кяжть эзда. Синь кармасть эсь ётковаст латцемонза, мезе тиемс Иисусонь мархта.

Кемгафтува апостолхне

(Матф. 10:1-4; Марк 3:13-19)

12 Ся шитнень Иисус куцсь панда лангс озондома, и ётафтозе марнек веть озондозь Шкайти.
13 Мзярда варьхмодсь, тердезень тонафниензон и кочкась ёткстост кемгафтува, конатнень лемдезень апостолкс, нят:
14 Симон, конанди путсь Пётр лем, Андрей – Симононь брадоц,
15 Иаков, Иоанн, Филипп, Варфоломей, Матфей, Фома, Алфеень цёрац – Иаков, Симон, конань лемнезь нинге Зилотокс*а,
16 Иаковонь цёрац – Иуда, и Иуда Искариот, кона меколи мисы Иисусонь.

Иисус тонафты и пчкафты ломатть

(Матф. 4:23-25)

17 Иисус валгсь синь мархтост пандста и лоткась арся*б вастс. Тоза пуромфоль лама лия тонафнидонза, и пяк лама ломаньда, конат састь Иудеяста, Иерусалимста, Тир и Сидон ошнень оцюведь трвань аймакснон эзда.
18 Синь састь кулхцондомонза и урмаснон пчкафтома. Сашендсть аф ару ваймопожфонь колафневок, синьге пчксесть.
19 Сембе ломаттне ёрасть токафтомс кядьснон Иисусти, сяс мес Соньцтонза мольсь вий, кона пчкафнезень сембонь.

Кие павазу?

(Матф. 5:1-12)

20 Сон варжакстсь тонафниензон лангс и кармась корхтама:

«Павазуфтада тинь, ашуфне,

сяс мес тинь Шкаень Оцязорксшить алотада.

21 Павазуфтада тинь, тяни вачедотне,

сяс мес топоттяда.

Павазуфтада тинь, тяни авардихне,

сяс мес кенярттяда и рахатада.




22 Павазуфтада тинь, мзярда Ломанень Цёрать инкса ломаттне афоледязь няе, паттядязь эсь ёткстост, сялттядязь и лувсазь лемонтеньге нильготьксокс.
23 Кенярдеда ся шиня и комотнеда кенярдемада, сяс мес сембонь тянь инкса тейнть ули пяк оцю казне менельса. Вдь прокс тяфта тиендсть пророкнень мархта ня ломаттнень алясна.
24 
Но кальдяв тейнть, козят,

вдь тинь ни сявость эсь кенярдемантень.

25 Кальдяв тейнть, тяни вельф топоцьтот,

вдь тинь вачтада.

Кальдяв тейнть, тяни рахайхть,

вдь тинь карматада авардема и явсема.




26 Кальдяв тейнть, мзярда сембе ломаттне кармайхть колгант цебярьста корхтама: стане тиендсть синь алясна аф афкуксонь пророкнень мархта».

Кельгость аф кельгиентень

(Матф. 5:38-48, 7:12)

27 «Но тейнть, кулхцондыхненди, корхтан: кельгость душманонтень, тиендеда цебярь аф кельгиентенди.
28 Бславакшнесть сюдыентень и озондода сялдыентень инкса.
29 Кие эрьхттянза фкя щёкати, ладяк тейнза омбоцетьке; кие нельгсы лангстот вярдень щамцень, тят шорсе тейнза сявомс панарценьге.
30 Кядьстот эрь анайти макст, кие сявсь кядьстот, тяк ана меки.
31 Тиендеда ломаттнень мархта стане, кода мяленте синь тиендельхть мархтонт.


32 Кельгондярясасть тинцень кельгиентень, кодама шнама тейнть тянкса? Вдь пежуфневок эсь кельгиснон кельгсазь.
33 Тиендярятада пара ся ломаттненди, конат тейнтьке тиендихть пара, кодама шнама тейнть тянкса? Вдь пежуфневок тяфта тиендихть.
34 Максондярятада пандомда сятненди, кинь кядьста надиятада сявомс меки, кодама шнама тейнть тянкса? Пежуфневок макссихть фкя-фкянди пандомда, содасазь, сяльде максови тейст меки тняра.
35 Но тинь кельгость душманонтень и тиендеда цебярь; эрти, кие анай кядьстонт пандомда, максода и тяда учсе меки пандома. Эста тейнть ули оцю казне, и тинь ульхтяда Инь Вярденнети идькс, сяс мес Сон цебярь аф пандыхнендинге, кяжихнендинге.
36 Уледа тиньге кельгозь ужяльдикс, кода кельгозь ужяльди тинь Алянте».

Тяда суденда

(Матф. 7:1-5)

37 «Тяда суденда, и тиньге аф ульхтяда судендафт; тяда муворгофне киньге, тиньге аф ульхтяда муворгофтфт; ноляда ломанень шумот, тиньге шумонте нолдави.
38 Максседа, тейнтьке максови: цебярь ункстамаса, конань шерьфтьсазь, матрасазь и марасазь пряда вельф, и каясазь элезонт; сяс мес кодама ункстамаса тинць ункстатада, стамса ункстави тейнтьке».


39 Иисус азондсь тейст нинге валвеляфкс:


«Вятневи али аф сокорти сокорсь? Кали аф кафцьке прайхть лоткс?
40 Тонафнись аф уленди тонафтыдонза оцю; ина эрсь, тонафнеманц аделамда меле, ули тонафтыенц лаца.


41 Кода тон няйсак сардть кемай ялгацень сельмоса, но аф няйсак шочкть эсь сельмосот?
42 Ина кода мярьгат кемай ялгацти: "Ялгай! Эрька, таргаса сельмостот сардть", мзярда эсь сельмосот шочкть аф няйсак? Шамафксонь канни! Васенда таргак эсь сельмостот шочкть, эста няйсак, кода таргамс кемай ялгацень сельмоста сардть».

Шуфтсь содави иможензон коряс

(Матф. 7:17-20, 12:34,35)

43 «Аш цебярь шуфта, кона кандоль кальдяв имож; и, меколанкт, аш кальдяв шуфта, кона кандоль цебярь имож.
44 Эрь шуфтсь содави иможензон коряс; аф кочксихть кумбаравста инжир, и аф кочксихть сялги тишеста виноград.
45 Цебярь ломанць эсь седиенц козяшиста лихти цебярь, а кяжи ломанць эсь седиенц козяшиста лихти кяж; вдь мезьда пяшксе ломанть седиец, ся и лиси кургстонза».

Валвеляфкс кафта кудонь путыхнень колга

(Матф. 7:24-27)

46 «Мес тинь лемнесамасть Монь: "Азор! Азор!" и аф тиендьсасть, мезьс кошярятядязь?
47 Азса тейнть, кинь лангс шары эрсь, кие сашенды Тейне, кулхцондсыне валнень и тии коряваст:
48 сон шары кудонь путы ломаненди, кона шувсь крхка лотка и путсь кев лангс кудъюр. Мзярда кеподсь шадось и ведсь эрьхтсь ся кудть лангс, сон ашезь шерьфтев, сяс мес лац путфоль.
49 А кие кулхцондсыне валнень и коряваст аф тии – шары стама ломаненди, кона путсь модать лангс юрфтома куд. Мзярда лангозонза эрьхтсь ведь, сон эстокиге каладсь; и каладсь педа-пес».




*а6:15 зилот – патриот, националист; шачема масторть и евреень кемамань койть инкса ащи

*б6:17 арся васта (мода) – равнина





ЛУКАНЬ КОРЯС ЕВАНГЕЛИЯ
Глава 7

Римонь сядонь оцюнять кемамац

(Матф. 8:5-13; Иоанн 4:43-54)

1 Иисус азозе ломаттненди семботь, мезе мялецоль азомс, и тяда меле тусь Капернаум ошу.
2 Тоса фкя сядонь оцюнять ульсь покодиец, конань сон кельгозе. Тя покодись сярятькстсь и ульсь кулома лангса.
3 Сядонь оцюнясь, кодак марясь Иисусонь колга, кучсь Тейнза евреень оцюнят эняльдема – саль покодиенц идема.
4 Синь мольсть Иисусти и седиге эняльдезь корхтасть: «Тя сядонь оцюнясь пяк цебярь ломань, сяс эняльттяма, лезтт тейнза!
5 Сон кельгсы ломаньтналоньконь и путсь тейнек синагога».
6 Иисус тусь мархтост.


Мзярда Сон ни аф ичкозель кудонц эзда, сядонь оцюнясь кучезень ялганзон азомс Тейнза: «Азор, тят томошинда пря. Мон аф кондястян сувафтомс Тонь эсь кудботмозон;
7 сяс монцьке ашень моле тейть, лувса прязень инголет аф кондястикс. Тон аньцек аст вал, и монь покодиезе пчкяй.
8 Монь монценьге лангсон улихть оцюнят, и монцьке оцюнян ушматтнень лангса. Мярьган фкяти: "Мольхть", – и сон моли; омбоцети: "Сак", – и сай; тейне покодити мярьган: "Тик сянь", – и тисы».
9 Тянь кулемста Иисус дивандась, шарфтсь мельганза моли ломаттненди и мярьгсь: «Корхтан тейнть, Израильсонга Мон ашень васьфне тяфтама кемама».
10 Куду мрдамста кучфне няезь покодить шумбраста.

Иисус вельмафтсы кулофста удавать цёранц Наин ошса


11 Курок тяда меле Иисус мольсь Наин ошу. Мархтонза мольсть тонафниенза и пяк лама лия ломань.
12 Ся ёткть, мзярда Сон маладсь ошень ортатненди, лихтсть калмамс ловажа, удава-тядять фкя-тяка цёранц; удавать мархта ошста мольсь лама ломань.
13 Няемстонза, Азорти ужялькс арась авась, мярьгсь тейнза: «Тят аварде».
14 Иисус нежедсь и токафтозе кяденц лазксненди; кандыенза лоткасть. Сон мярьгсь: «Цёра, мярьган тейть, стяк!»
15 Кулофсь озась и кармась корхтама; Иисус мрдафтозе сонь тядянцты.


16 Сембонь сявозень пелема, синь кармасть шнамонза Шкайть: «Пяк оцю пророк эвондась минь ётксонк, Шкайсь сась лездома Эсь ломаньтналонцты».
17 Иисусонь колга азкссь срадсь марнек Иудеява и перьфпяльдень сембе аймакова.

Иоанн Кстиндайть кизефксоц Иисусти

(Матф. 11:2-19)

18 Иоаннонь тонафниенза азондсть Иоаннонди Иисусонь тевонзон колга. Иоанн серьгядсь кафта тонафнихть,
19 кучезень Азорть кизефтемонза: «Тон Ся, конанди эряви самс, али учемс тейнек киньге лиянь?»
20 Синь састь Иисусти и мярьгсть: «Иоанн Кстиндайсь кучемазь кизефтемот: "Тон Ся, конанди эряви самс, али учемс тейнек киньге лиянь?"»


21 Тя ульсь ся пингть, мзярда Иисус пчкафтсь пяк лама ломань урмада и стака сярядемада, ламоста панць кяжи ваймопожфт, ламонц сокорхнень тиезень няикс.
22 Иисус мярьгсь каршезост: «Арда, азондость Иоаннонди, мезе няеде и куледе:

сокорхне няихть,

шаморхне якайхть,

наксафты урмаса сярядихне аруякшнихть,

пяряфне кулихть,

кулофнень вельмафнесазь,

и ашуфненди пачфневи Пара кулясь.




23 Павазу ся, кие аф юмафтсы Тейне кемамать!»

Иисус азонды Иоанн Кстиндайть колга


24 Иоаннонь кучфонзон тумдост меле, Иисус кармась корхтама ломаттненди Иоаннонь колга: «Мезень ванома тинь якаде шавмодав? Нюдить, конань вармась шерьфтьсы?
25 Ина мезень ванома якаде тинь? Арьседе няемс козя щамса щаф ломань? Питниста щафне и козяста эряйхне – сят оцязоронь кудгат.
26 Ина мезень ванома якаде тинь? Пророконь? Виде, Мон азса тейнть, сон пророкта оцю.
27 Сон ся, конань колга сёрматф:

"Тонь инголет Мон кучса кулянь кандыезень,

и сон анокласы Тейть кить"*а.




28 Сяс корхтан тейнть: сембе шачфнень ёткса аш фкявок пророк, кона улель Иоаннда оцю; но сембода ёмлась Шкаень Оцязорксшиса сондедонза оцю.


29 Сембе ломаттне, кит кулхцондозь Сонь, нльне каяфксонь кочкайхневок, лувозь видекс Шкаень арьсефть и кстиндафтсть пря Иоаннонь кядьста.
30 А фарисейхне и койти тонафтыхне тусть Шкайть мяленц каршек и ашезь кстиндафта пряснон.


31 Кинь мархта ладясайне тя пингонь ломаттнень? Кинь лангс синь шарыхть?
32 Синь кода шабат, конат озафт мишендема-рамсема вастова и фкя-фкянди пешкоткшнихть: "Минь мораме тейнть нюдиса, и тинь ашеде кшти; минь мораме тейнть явсемань морот, и тинь ашеде аварде".
33 Сась Иоанн Кстиндайсь, кшида аф ярхцай, винада аф сими, и тинь корхтада: "Сонь эсонза кяжи ваймопожф".
34 Сась Ломанень Цёрась, ярхцай и сими; корхтада: "Ванода, вов тетькись и симилась, каяфксонь кочкайхнень и лия пежуфнень ялгасна".
35 Но Шкайть сембе иденза няфнесазь эсь тевсост Шкаень смузьшить видешинц».

Фарисей Симонць и пежу ава


36 Фкя фарисейсь тердезе Иисусонь мархтонза ярхцама. Сон сась фарисейть кудс и озась шрать ваксс ярхцама.
37 Ся ошса эрясь фкя усксеви ава. Мзярда сон кулезе – Иисус ярхцай фарисейть пяле, мольсь тов и мархтонза кандсь алебастрань кядьгоняса танцти шине вай.
38 Сон арась Иисусонь фталонза, пильгонзон ваксс, и авардезь кармась валондомост пильгонзон сельмоведьса и шяярьса нарнемост, палсезень пильгонзон и вадендезень вайса.


39 Тянь няемста фарисейсь, Иисусонь серьгядиец, арьсесь эсь пачканза: «Улендяряль тя Ломанць афкуксонь пророк, содалезе, кие и кодама ава токсесы Сонь, вдь авась пежу».
40 Иисус шарфтсь тейнза и пшкядсь: «Симон, Монь ули корхтамазе тейть». Ся мярьгсь: «Азк мезе, Тонафты».


41 «Пандомда фкя макссить ульсть кафта шумувонза», – ушедсь Иисус, – «Фкясь шумуволь вете сятт динарий, омбоцесь – ведьгемонь.
42 Сяс мес кафцьконди ашель мезьса пандомс, сон кафцьконь шумоснон нолдазень. Азк ина, кона эздост сяда пяк кармай кельгомонза?»
43 Симон каршезонза мярьгсь: «Арьсян, ся, конанди сяда лама нолдась шумода». Иисус мярьгсь тейнза: «Видеста арьсить».
44 Сяльде шарфтсь авать шири и мярьгсь Симононди: «Няйсак тя авать? Мзярда Мон сань пялот, тон Тейне пильгонь штамс ведь ашеть макса; а сон сельмоведьса валозень пильгонень и шяярьсонза нардазень.
45 Тон васьфтемстон ашемайть пала; а сон самстонкиге афи лоткси палсемдост пильгонень.
46 Тон тяфтамка вайса ашить ваде прязень; а сон танцти шине вайса вадезень пильгонень.
47 Сяс корхтан тейть: тя авась Монь пяк кельгсамань, сяс мес нолдафт лама пеженза. Кинди кржа пежеда нолдави, ся кржа кельги».
48 Авати мярьгсь: «Тонь пежетне нолдафт».


49 Мархтонза шрать ваксстотне эсь пачкаст арьсесть: «Кие тя тяфтамсь, кона пежетка ноляй?»
50 Иисус мярьгсь авати: «Кемамаце идензе тонь, мольхть сетьмоши мархта».




*а7:27 Малахия 3:1





ЛУКАНЬ КОРЯС ЕВАНГЕЛИЯ
Глава 8

Иисусонь мельге моли аватне


1 Курокста тяда меле Иисус тусь ошева и велева Шкаень Оцязорксшить колга Пара кулять азондома; мархтонза ульсть кемгафтувотне
2 и мзярошка ава, конатнень Сон пчкафтозень кяжи ваймопожфта и урмада: Магдаласта Мария, конаста Иисус панць сисем кяжи ваймопожфт,
3 Хузань, Иродонь кудвятиенц, рьвац – Иоанна, Сусанна и ламоц лиятне, кит эсь уликсстост лездсть Иисусонди и Сонь тонафниензонды.

Валвеляфкс сёронь видить колга

(Матф. 13:1-9; Марк 4:1-9)

4 Весть, мзярда пуромсь лама ломань – а Тейнза сашендсть сембе ошнень эзда – Иисус азондсь тейст валвеляфкс:
5 «Лиссь видись видема, и мзярда сон видесь, кона-кона видьмотне прасть кить ваксс, тапсевсть и нармоттне кочказь синь;
6 конат-конат прасть кеву вастс. Синь нолдасть лисьфкат и коськсть, сяс мес вастсна аф летьколь.
7 Кона-кона видьмотне прасть сялги тише ёткс, кассь тишесь и опаптозень лисьфкятнень.
8 А конат-конат прасть пара модас, синь кассть и кандсть сядонь-крда раштафкс». Тянь азомда меле Иисус ювадсь: «Кинь улихть кули пиленза, ся катк кульсы!»

Валвеляфксть смузец

(Матф. 13:10-23; Марк 4:10-20)

9 Тонафниенза кизефтезь Сонь: «Мезень колга корхтай тя валвеляфкссь?»
10 Сон мярьгсь: «Тейнть максф содамс Шкаень Оцязорксшить салавашинзон, а лядыхненди корхтан валвеляфксса; тяфта синь ваныхть и аф няихть, кулхцондыхть и аф шарьхкодихть.
11 Вов мезе тя валвеляфксть смузьса; видьмось – тя Шкаень вал.
12 Ки ваксс прафне – нят сят, конат кульсазь валть, но сяльде сашенды идемэвозсь и салсесы валть седистост, сяс синь аф кемайхть кульфти и аф улихть идефт.
13 Кеву вастс прафне – нят сят, кит валть кулемста кенярдезь путсазь сонь седизост, но синь аш юрсна, сяс аф ламос кемайхть и стакашиса варчсемста потайхть кемамада.
14 Сялги тишес прафне, нят сят, кит кульсазь валть, но пингонь ётазь эрь шинь тефне, ярмаконь и топоцьта эряфонь мельге панцемась опаптсазь валть и сон аф максы раштафкс.
15 Цебярь модас прафне, нят сят, кит ляпе и ару седисост марясазь валть, ванфтсазь сонь и кирдемшкаснон вельде каннихть раштафкс».


Азомок тянь, ювадсь: «Кинь улихть кули пиленза, катк кульсы!»

Валвеляфкс валдть колга

(Марк 4:21-25)

16 «Крьвястьф штатолть кивок аф вельхнесы кядьгоса, афи путсы удома вастть алу, а путсы сонь штатолонь кирдемас, няевоза валдоц сувайхненди.
17 Вдь сембе кяшфсь арай няевикс, и сембе салаваннесь арай содафокс и лиси лангти.
18 Сяс ванода эсь мельгант, кода тинь кулхцонттада. Вдь кинь ули, сянди максови, а кинь аш, сянь кядьста сявови сявок, мезть лувондсы сонценнекс».

Иисусонь тядяц и брадонза

(Матф. 12:46-50; Марк 3:31-35)

19 Тяда меле Иисусти састь тядяц и брадонза, но лама ломань ёткова ашесть ётав Тейнза.
20 Тейнза макссть содамс: «Тядяце и браттне ушесот, мяльсна няемс Тонь».
21 Иисус каршезост мярьгсь: «Монь тядязе и брадне нят, кит кулхцондсазь Шкаень валть и пяшкотькшнесазь сонь».

Иисус сетьмофтсы даволть

(Матф. 8:23-27; Марк 4:35-41)

22 Фкя шиня Иисус Эсь тонафниензон мархта озась венчс и мярьгсь тейст: «Ётатама эрьхкть тона трвазонза». Синь кармасть ётама.
23 Уемста Иисус матодовсь. Эрьхкса кеподсь давол, ведькомболксне лоськофнесть венчезост. Синь повсть пелькс палас.
24 Тонафниенза нежедсть Иисусонди, стяфтозь: «Тонафты! Тонафты! Ваятама!» Сон стясь, кардазе вармать и ведень комболфть; сят лоткасть, и арась сетьме.
25 Эста Сон мярьгсь тейст: «Коса кемаманте?» Тонафниенза эводембачк дивандазь корхтасть фкя-фкянди: «Кие Тя, кона кошярясыне варматьке, ведтьке, и сят кулхцондсазь?»

Иисус панцы аф ару ваймопожфть ломанть потмоста

(Матф. 8:28-34; Марк 5:1-20)

26 Сяльде синь уйсть Галилеять каршеста Гадарина мастору.
27 Эрьхке трвав лисемста Иисусть каршес повсь ошень ломань, конань эса ульсть кяжи ваймопожфт, щапт сон кунаркиге ашезь щакшне, эрясь аф кудса, а калмонь кевботмарса.
28 Сон кодак няезе Иисусонь, пешкодозь прась пильгозонза и вярьгак вайгяльхть ювадсь: «Иисус, Инь Вярдень Шкайть Цёрац, мезе Тейть эздон эряви? Эняльдян Тейть, тямак маятафта!»
29 Сон мярьгсь тяфта сяс, мес Иисус кошардозе аф ару ваймопожфть лисемс тя ломанть потмоста. Куватьс ни тя ломанць повф аф ару ваймопожфть кядс, и хуш ломанть сотнекшнезь цинзерса кяднек-пильгонек, ванфтозь, сон сяка сязендезень цинзерхнень. И кяжи ваймопожфсь сонь панцезе шава вастова.
30 Иисус кизефтезе сонь: «Кода лемце?» Сон каршезонза: «Легион», – мярьгсь тяфта, сяс мес лама кяжи ваймопожфта сувась эзонза.
31 Синь эняльдсть Иисусонди аф панцемс синь потмаксфтома томбати.


32 Тяка маласа, панда лангса, вановсь тувонь оцю стада; кяжи ваймопожфне эняльдсть Иисусонди: мярьгоза сувамда тувотнень потмос. Сон мярьгсь тейст.
33 Кяжи ваймопожфне лиссть ломанть эзда и сувасть тувотнень потмос; тувонь стадась сери трваста комотсь эрьхкти и ваясь.


34 Тувонь ваныхне, няемок мезе лиссь, ворьгодсть и азондозь тянь ошса и перьфпяльдень аймакова.
35 Ломаттне састь ваномонза, мезе тиевсь. Иисусонди маладомста няезь ся ломанть, конаста лиссть кяжи ваймопожфне: сон ащесь озада Иисусонь пильгонзон ваксса, щаф-каряф, шумбра ёньца, и синь сявозень пелема.
36 Няихне азондозь сафненди, кода пчкясь кяжи ваймопожфса колафсь.
37 Эста Гадарина масторонь сембе ломаттне эняльдсть Иисусонди тумс тоста, сяс мес синь сявозень оцю пелема. Сон озась венчс, срхкась тумс меки.
38 Алясь, конаста лиссть кяжи ваймопожфне, эняльдсь сявомда сонь мархтонза. Иисус мрдафтозе сонь, мярьгсь:
39 «Мрдак кудозт и азонтк, кодама оцю тев тись тейть Шкайсь». Алясь тусь и азондозе марнек ошти, мезе тись тейнза Иисус.

Иисус вельмафтсы кулофста синагогань оцюнять стиренц и пчкафтсы сяряди авать

(Матф. 9:18-26; Марк 5:21-43)

40 Мзярда Иисус мрдась меки, ломаттне кенярдезь васьфтезь Сонь, сяс мес сембе учсть эсонза.
41 Вов сась Иисусонди синагогань оцюня, лемоцоль Иаир. Сон прась Иисусонь пильгс, эняльдсь сувамс пялонза.
42 Сонь ульсь кемгафтувошка кизоса фкя-тяка стирняц, кона кулома лангсоль.


Тов молемста ломаттне пяк эцесть Иисусонди.
43 Ётксостоль ава, кона кемгафтува киза сярядсь веронь шудемаса. Сон ётафтозе марнек уликсонц пчкафтыхнень лангс, но киндинге ашезь пчкафтов.
44 Сон маладсь Иисусти фталда, токазе щам пенянц; эстокиге вероц лоткась шудемда.
45 Иисус кизефтсь: «Кие токамань?» Кивок ашезь виденця, эста Пётр мярьгсь: «Тонафты! Ломаттне перьфкат эцезь эцихть!»
46 Но Иисус мярьгсь: «Кати-кие токамань: Мон маряйне, кода эздон лиссь вий».
47 Авась няйсы – аф сёпови, трнатозь мольсь и прась Иисусонь пильгс, и сембе ломаттнень инголе азондозе, кодама туфталонкса токазе Сонь и кода эстокиге пчкясь.
48 Иисус мярьгсь тейнза: «Стирняй, тят пеле, кемамаце пчкафтонзе*а тонь; архт сетьмошиса».


49 Иисус ашезе адела корхтаманцка, кода сась кати-кие синагогань оцюнять кудста и мярьгсь оцюняти: «Стирце кулось, тяк томошинда Тонафтыть».
50 Тянь кулезь, Иисус мярьгсь Иаиронди: «Тят пеле, аньцек кемак – и стирце ули пчкафтф».
51 Куду самста Сон киндинге ашезь мярьге сувамс мархтонза потму, Пёторда, Иоаннда, Иаковда и стирнять тядядонза-алядонза башка.
52 Кудса сембе авардсть и явсесть стирнять инкса. Иисус мярьгсь: «Тяда аварде; сон ашезь кула, уды».
53 Синь пеедсть Иисусонь лангса, вдь содазь шабать куломанц.
54 Сон сявозе стирнять кядьта, кайгиста мярьгсь: «Стирня, стяк!»
55 Стирнять ваймопожфоц мрдась. Сон эстокиге стясь; и Иисус мярьгсь андомс сонь.
56 Тядянза-алянза дивандасть. Иисус мярьгсь тейст киндинге аф азондомс, мезе лиссь.




*а8:48 Тя валсь греконь кяльста нинге ётафневи кода: идензе.





ЛУКАНЬ КОРЯС ЕВАНГЕЛИЯ
Глава 9

Иисус кучсыне кемгафтува апостолхнень

(Матф. 10:5-15; Марк 6:7-13)

1 Иисус кочказень кемгафтувотнень и макссь тейст вий и азорксши панцемс кяжи ваймопожфнень и пчкафнемс урматнень.
2 Сон кучезень синь ломаттненди Шкаень Оцязорксшить колга азондома и сярядиень пчкафтома.
3 Иисус мярьгсь тейст: «Мезевок тяда сявонде ки лангс, аф мандоня, аф канкс, аф кши, аф сиянь ярмак, аф омбонц щапт.
4 Кодама кудс суватада, тозк илядода ошста тумозонт.
5 А кда коса аф васьфтядязь, эста туда ся ошста и шукадесть пильгстонт пультьке ся ошть эзда. Катк тя ули тейст муворгофтомань тяштьксокс».


6 Тонафнихне тусть и якасть велетнень ланга, сембе вастова азонкшнезь Пара кулять и пчкафнезь сярядихнень.

Ирод кизефни Иисусонь колга

(Матф. 14:1-12; Марк 6:14-29)

7 Кулезе Ирод оцюнясь мезе тиендсь Иисус, и абонкшнесь: сяс мес финцне корхнесть, кле, тя Иоанн вельмась кулофста;
8 омбонцне, кле, тя Илия эвондась, а конат корхнесть – вельмась кунардонь пророкнень эзда фкясь.
9 Ирод мярьгсь: «Иоаннонь прянц керфтыне; кие ина Ся, конань колга кулян тяфтама тефт?» Сонь мялецоль няемс Иисусонь.

Иисус анды вете тёжятть ломань

(Матф. 14:13-21; Марк 6:30-44; Иоанн 6:1-14)

10 Мзярда апостолхне мрдасть, синь азондозь Иисусонди семботь, мезе тисть. Иисус сявозень синь Эсь мархтонза и тусь Вифсаида ошть ала сетьме вастс.
11 Но ломаттне содамок тянь, тусть мельганза; Иисус васьфтезень синь пара мяльса, корхнесь Шкаень Оцязорксшить колга, и кит анасть пчкафтома – пчкафтозень.


12 Шись мадома лангсоль. Тейнза маладсть кемгафтувотне и мярьгсть: «Нолдайть ломаттнень маластонь велева удома и эстейст ярхцамбялень сатома. Тяса минь шава вастсотама».
13 Но Иисус мярьгсь тейст: «Тинь максода тейст ярхцамс». Сят каршезонза: «Минь, вете кшида и кафта калда башка, мезеньковок аш. Дяряй тейнек молемс сембе ня ломаттненди ярхцамбялень рамама?»
14 Аляда тоса ульсь ветешка тёжянь. Иисус мярьгсь тонафнихненди озафтомс ломаттнень марс, ведьгемонень.
15 Тисть тяфта, озафнезь сембонь.
16 Иисус сявозень вете кшитнень и кафта калхнень, кеподезень сельмонзон менели, бславазень синь. Сон синнезень кшитнень и калхнень, максозень тонафнихненди, сят явондозь ломаттненди.
17 Сембе ярхцасть топодемс; и лятф сускомда кочкавсь кемгафтува кептерь.

Пётр лувсы Иисусонь Христоскс

(Матф. 16:13-21; Марк 8:27-31)

18 Весть, мзярда Иисус озондсь сетьме вастса, и тонафниенза ульсть мархтонза, Сон кизефтезень: «Кикс лувсамазь ломаттне?»
19 Синь каршезонза мярьгсть: «Финцне – Иоанн Кстиндайкс, омбонцне – Илиякс, лиятне корхтайхть вельмась кунардонь пророкнень эзда фкясь».
20 Сон кизефтезень синь: «А тинь кикс лувсамасть Монь?» Пётр каршезонза: «Тон – Шкайть эзда саф Христоссь».


21 Но Иисус кемоста кардазень тянь колга киндинге корхнемс.
22 Мярьгсь: «Ломанень Цёрати сави лама маятамс, аерфтсазь Сонь ломаньтналонь оцюнятне, озксвятиень оцюнятне и койти тонафтыхне, Сон ули шавф и колмоце шиня вельмай».

Иисус корхтай мельганза молемать колга

(Матф. 16:24-28; Марк 8:34-9:1)

23 Иисус мярьгсь сембонди: «Кинь мялец молемс Монь мельган, ся катк макссы эсь прянц Тейне, сявсы крёзонц и моли мельган.
24 Сяс мес кие ёрай ванфтомс эряфонц, ся юмафтсы сонь. А кие юмафтсы эряфонц Монь инксон, ся ванфтсы сонь.
25 Кодама лезкс ули ломанти, кда сявондярясы эстейнза сембе масторлангть, а эсь ваймонц юмафтсы-арафтсы али эсь прянц вятьсы кальдявс.
26 Кие виздьсамань Монь и Монь валнень, сянь Ломанень Цёраське виздьсы, мзярда сай Эсь иневалдсонза, Алянц и Шкаень ангелхнень иневалдсост.
27 Видеста корхтан тейнть: тяса ащихнень ёткса улихть стапт, конат нинге аф кенерихть куломс, кода ни няйсазь Шкаень Оцязорксшить».

Иисусонь лиякстомац

(Матф. 17:1-8; Марк 9:2-9)

28 Ня валхнень азомда меле кафксошка шинь ётазь, Сон сявозень мархтонза Пёторонь, Иоаннонь, Иаковонь и куцсь мархтост панда пряв озондома.
29 Озондомста Сонь шамац лиякстомсь, щамоцка тиевсь пиндолды акшекс.
30 Вов Сонь вакссонза эвондасть кафта алят, конат корхнесть Сонь мархтонза, нят ульсть Моисей и Илия.
31 Синь састь менелень иневалдса, и корхнесть Иисусонь эряфонц шумордаманц колга, конань Тейнза эряволь пяшкодемс Иерусалимса.


32 Пётр и сонь ялганза кемоста матодовсть, а сргоземстост няезь Иисусонь иневалдонц и кафта алятнень, конат ащесть мархтонза.
33 Мзярда ня алятне срхкасть тумс Иисусонь ваксста, Пётр мярьгсь Тейнза: «Тонафты! Кодань пара тейнек тяса. Эрь тихтяма колма кошт: фкять Тейть, фкять Моисеенди и фкять Илиянди». Сон сонцьке ашезе сода, мезе корхтась.


34 Сон валонцка ашезе адела, кода эвондась ковол и вельхтязень синь; тонафнихне эводсть, мзярда повсть коволть потмос.
35 Коволста кулевсь вайгяль, кона корхтась: «Тя Монь кельгома Цёразе. Кулхцондость Сонь!»
36 Тя вайгяльть сетьмомста Иисус меки лядсь ськамонза. Тонафниенза ванфтозь тянь потмосост и ся пингть киндинге ашесть азонда няйфснон колга.

Иисус панцы кяжи ваймопожфть цёранять потмоста

(Матф. 17:14-18; Марк 9:14-27)

37 Омбоце шиня, мзярда синь валгсть панда пряста, Иисусонь васьфтема лиссь лама ломань.
38 Апак учт ломаттнень ёткста кати-кие пешкодсь: «Тонафты! Эняльдян, варжакстт цёразень лангс, сон монь тякось.
39 Сонь кунцесы кяжи ваймопожфсь: шабась апак учт юватькшни, а ваймопожфсь стане калкфтсы, мянь шофт лихти кургстонза; и кадондсы аньцек мзярда шабась вийда машты.
40 Мон энялькшнень Тонь тонафнихненди панемс ваймопожфть, и тейст ашезь панев».
41 Иисус каршезонза мярьгсь: «Вай, тяниень пингонь аф кемай и кольф ломатть! Мзярс Мон карман улема мархтонт и кирдемонт тинь! Вятьк сей цёрацень».
42 Цёранять нинге Тейнза молембачк прафтозе кяжи ваймопожфсь и кармась калкфтомонза; Иисус кардазе аф ару ваймопожфть, пчкафтозе цёранять и максозе алянцты.
43 Сембе дивандасть Шкаень оцюшити.

Иисус азонды Эсь куломанц колга

(Матф. 17:22,23; Марк 9:30-32)

Ся пингть, мзярда сембе дивандакшнесть Иисусонь тифонцты, Сон мярьгсь Эсь тонафниензонды:
44 «Кулхцондость и мяляфтость сянь, мезе азан: Ломанень Цёрась ули максф ломанень кядьс».
45 Аньцек синь ашезь шарьхкоде азф валонзон смузьснон: сон кяшфоль эздост и ашезь шарьхкодев тейст; ина Иисусонь кизефтемс тянь колга пельсть.

Кие сембода оцю?

(Матф. 18:1-5; Марк 9:33-37)

46 Тонафнихне эсь ётковаст срхкафтсть пялькстома: кие эздост сембода оцю?
47 Иисус содамок, мезень колга синь седиге арьсихть, сявсь идня, арафтозе ваксозонза.
48 Мярьгсь тейст: «Кие сявсы тя идть Монь лемсон, ся Монь сявсамань; а кие Монь сявсамань, ся сявсы Монь Кучиезень; вдь кие эздонт инь ёмлась, ся ули сембода оцю».

Кие тейнть аф каршек, ся инксонт ащи

(Марк 9:38-40)

49 Эста Иоанн мярьгсь: «Тонафты! Минь няеме ломань, кона Тонь лемсот панци кяжи ваймопожфт, аньцек минь кардаськ, сяс мес сон аф якай мархтонк».
50 Иисус мярьгсь тейнза: «Тясть карне. Кие аф каршек тейнть, ся тинь инксонт».

Самариянь ломаттнень аш мяльсна нолдамс Иисусонь ширезост


51 Мзярда малаткшнесь Иисусонь менели сявома пингоц, Сон срхкась молемс Иерусалиму.
52 Эстедонза инголи Сон кучсь кулянь пачфтихть; сят тусть и сувасть Самариянь фкя велес Тейнза инь эрявиксть аноклама.
53 Аньцек тостонь ломаттнень ашель мяльсна нолдамс Иисусонь ширезост, сяс мес содазь Сонь молеманц Иерусалиму.*а
54 Тянь няемста Иаков и Иоанн тонафниенза мярьгсть: «Азор, мяльце, минь мярьктяма толти валгомс менельста и машфтомс синь, кода и Илия тиендсь?»
55 Иисус шарфтсь тейст, кардазень и мярьгсь: «Тинь аф содасасть, кодама ваймопожфоннетяда;
56 вдь Ломанень Цёрась сась аф машфтомс ломаттнень ваймоснон, а идемс». И синь тусть лия велес.

Иисусонь мельге молемать питнец

(Матф. 8:19-22)

57 Ки лангса фкя ломанць мярьгсь Иисусонди: «Азор! Мон молян мельгат, коза Тон афолеть моле».
58 Иисус мярьгсь тейнза: «Келаснень улихть варясна, менелень нармоттнень – пизосна, а Ломанень Цёрати аш коза путомс пряц».


59 Омбоцети мярьгсь: «Мольхть мельган». Ся каршезонза: «Азор! Нолдамак монь васенда куду алязень калмама».
60 Иисус мярьгсь тейнза: «Катк кулофне калмосесазь эсь кулофснон, а тон архт и азонтт Шкаень Оцязорксшить колга».


61 Нинге фкясь мярьгсь Тейнза: «Азор, мон молян мархтот. Аньцек ожу, васенда молян куду и тумдон инголе азан маластонненди мекольцень валхт».
62 Иисус мярьгсь тейнза: «Ся, кие кундась сокати и ванонды фталу, Шкаень Оцязорксшити аф ладяй».




*а9:53 Самариянь и Иудеянь эряйхне ашесть ладя эсь ётковаст. Сембода пяк Самариянь эряйхненди ашесть кельгов ся еврейхне, конат якасть масторснон пачк Иерусалиму Шкайти сюконяма.





ЛУКАНЬ КОРЯС ЕВАНГЕЛИЯ
Глава 10

Иисус кучи сизьгемонь тонафни


1 Тяда меле Азорсь кочкась нинге сизьгемонь тонафни и кучезень синь кафтонь-кафтонь эстедонза инголи сембе ся ошева и вастова, коза Сонцьке ёрась молемс.
2 Сон мярьгсь тейст: «Нумада лама, а покайда кржа; ина эняльдеда нумать Азоронцты, кучеза сёронь кочкайхть Эсь паксянц лангс.


3 Арда! Мон кучтядязь тинь, кода вероснень врьгаснень ёткс.
4 Тяда сявонде аф кяскавне ярмаконди, аф канкс, аф омбонц карьсембяльхть, и ки кувалма киньге мархта тяда лотксе шумбракснема.
5 Мзярда суватада киньге кудс, васенда арьседа кудстотненди сетьмоши.
6 Улендяряй тоса сетьмошинь эряфс кондясти ломань, эста тинь сетьмошинь арьсеманте иляды тейнза. Кда аш тяфтама ломань, эста мрдай меки эстейнть.
7 Илядода ся кудса, симода-ярхцада мезьсна ули, сяс мес покайти пандыхть тиф покодеманц инкса. Тяда яка кудста кудс.


8 Сандярятада кодамонга ошс и тинь васьфтядязь тоса, ярхцада, мезе максыхть.
9 Пчкафнесть тостонь сярядихнень, азость сембонди: "Шкаень Оцязорксшись маласонт".
10 Сандярятада кодамонга ошс и аф васьфттядязь, эста ётада курняваст и азость:
11 "Нльне пультьке, кона педсь пильгозонк ошсонт, шукадьсаськ ширесонт, но содасть: Шкаень Оцязорксшись маласонт".
12 Азса тейнть, Содом ошти судонь шиня ули сяда тёждя тя ошть коряс».

Иисус апрякасыне Галилеянь ошнень Шкайти аф шарфтоманкса

(Матф. 11:20-24)

13 «Кальдяв тейть, Хоразин ош! Кальдяв тейть, Вифсаида ош! Кда ня вии тефне, конат няфтьфтольхть тинь ётксонт, улельхть няфтьфт Тирса и Сидонца, ня ошэряйхне ризнамань щамса и кулуса почетфста кунаркиге шарфтольхть эсь пежеснон эзда.
14 Но Тирти и Сидонти судонь шиня ули сяда тёждя тинь корязонт.
15 И тон, Капернаум ош, арьсят, кепоттядязь менели? Аф, тон улят ёрдаф аду.


16 Тинь кулхцондыенте Монь кулхцондсамазь, и тинь эздонт аердысь Монь эздон аерды; а Монь эздон аердысь Монь Кучиезень эзда аерды».

Сизьгемонь тонафнихнень мрдамасна


17 Сизьгемонь тонафнихне мрдасть кеняртьфста и корхтасть: «Азор, кяжи ваймопожфневок кулхцондомазь, мзярда кошярясаськ Тонь лемсот!»
18 Сон мярьгсь тейст: «Мон няине Сатанать ёндолкс менельста праманц.
19 Вов, Мон максонь тейнть азорксши шятямс куень, скорпиононь лангс и азорксши сембе кальдяв вийхнень лангса, и мезеньге кальдяв синьцтост аф ули тейнть.
20 Аньцек тяда кенярде сянди, мес кяжи ваймопожфне кулхцонттядязь; кенярдеда сянди, мес лемонте сёрматф менельса».

Шкайсь панжеви ломаттненди Цёрать вельде

(Матф. 11:25-27, 13:16,17)

21 Тя ёткть Иняру Ваймопожфсь пяшкодезе Иисусонь кенярдемада, и Иисус мярьгсь: «Аляй, менельть и масторть Азороц! Шнате Тонь сянкса, мес Тон кяшить тянь смузюфнень и шарьхкодихнень эзда и панжить тянь ёмла иттненди. Виде, Аляй, вдь тяфтама ульсь Тонь пара мяльце.


22 Иисус шарфтсь тонафниензонды и мярьгсь: Алязе семботь максозе Монь кядялон. Кие Цёрась, аф содасы кивок Аляда башка; и кие Алясь, аф содасы кивок Цёрада башка, и сяда башка, кинди Цёрась ёрасы панжемс Сонь».


23 Сяльде Иисус шарфтсь тонафнихненди и мярьгсь аньцек тейст: «Павазуфт сельмотне, конат няйсазь сянь, мезе тинь няйхтяда!
24 Азондса тейнть, ламоц пророкне и оцязорхне ёрасть няемс сянь, мезе тинь няйхтяда, и ашезь няе; ёрасть кулемс сянь, мезе тинь кульхтяда, и ашезь куле».

Валвеляфкс кельги седи Самариянь эряйть колга


25 Вов, стясь койти фкя тонафтысь и ёрамок кундамс Иисусонь валса, мярьгсь: «Тонафты! Мезе тейне тиема пефтома эряфонь сатоманкса?»
26 Иисус мярьгсь тейнза: «Мезе сёрматф койса? Кода лувсак?»
27 Ся каршезонза: «Кельк Азорть, эсь Шкайцень, сембе седисот, сембе ваймосот, сембе вийсот, сембе шарьхкодемасот, и маластот ломанть, кода эсь пряцень».
28 Иисус мярьгсь тейнза: «Видеста азыть; тяфта тиентть, и кармат эряма».


29 Но койти тонафтыть мялецоль няфтемс: сон коень ванфты ломань, и сяс мярьгсь Иисусонди: «А кие монь маластонь ломанезе?»


30 Тянь каршес Иисус мярьгсь: «Фкя алясь мольсь Иерусалимста Иерихону и повсь нельги-шавиень кядьс, конат каяфтозь щамонзон, пикссезь и тусть, кадозь пялес кулоста.
31 Лиссь тяфта, ся киге савсь ётамс фкя озксвятиенди. Сон няезе пикссефть и ётась ваксканза кить омбокова.
32 Стане тись левиеннеське*а: пачкодсь ся вастти, няезе пикссефть и ётась кить омбокс.


33 Самариянь фкя эряйтьке киц прась тияне. Сон няезе пикссефть и тейнза ужялькс арась ломанць.
34 Мольсь малазонза, керсеф-тапаф васттнень штазень винаса, вадезень вайса и сотнезень; сяльде озафтозе осёлонц лангс, ускозе инжиень куду и тоса якась мельганза.
35 Омбоце шиня, тумстонза, сон таргась кафта динарийхть и максозень инжиень кудть азоронцты, мярьгсь тейнза: "Якак мельганза; ётафтондярят сяда лама, меки мрдамстон пандсайне".
36 Кие ня колмотнень эзда, тонь койсот, лувови маластоннекс нельги-шавиень кядьс повф ломанти?»


37 Койти тонафтысь мярьгсь: «Ся, кие ужяльдезе сонь». Эста Иисус мярьгсь тейнза: «Архт, тонга тяфта тиентть».

Марфа и Мария сазорхне


38 Сяда тов киснон поладомста Иисус тонафниензон мархта лоткась фкя велес. Тяса фкя авась, Марфа, тердезе пялонза.
39 Сонь ульсь сазороц Мария, кона озась Азорть пильгонзон ваксс и кулхцондозе Сонь корхтаманц.
40 Марфа пульхксь каванямань шрать перьф. Сон маладсь Иисусонди и мярьгсь: «Азор, кали Тейть сембе сяка, мес сазорозе кадомань ськамон шаромс инжихнень перьфке? Азк тейнза, катк лезды тейне».
41 Иисус каршезонза мярьгсь: «Марфа! Марфа! Тон пичедят и пульхкат ламонкса,
42 а эряви аньцек фкя. Мария кочказе цебярь пяльксть, кона кядьстонза аф нельгови».




*а10:32 левиеннетне – Левиень юромста лисьф ломаттне, конат покодсть Шкаень кудса





ЛУКАНЬ КОРЯС ЕВАНГЕЛИЯ
Глава 11

Иисус тонафты озондома

(Матф. 6:9-15, 7:7-11)

1 Весть Иисус озондсь фкя вастса. Мзярда Сон аделазе озондоманц, тонафниензон ёткста фкясь мярьгсь Тейнза: «Азор, тонафтомасть минь озондома, кода Иоаннга тонафтозень эсь тонафниензон».


2 Иисус мярьгсь тейст: «Озондомста корхтада:

Аляньке, кона менельса!

Катк лувови инярукс Тонь лемце.

Катк сай Тонь Оцязорксшице;

катк ули Тонь мяльцень коряс,

модалангсовок, кода менельса.

3 Шиста шис макссек тейнек

эрь шинь кшиньконь.

4 Нолдайть тейнек минь пеженьконь,

вдь миньге нолясаськ эрти,

кие тейнек шумуясь.

Тямасть вятфне варчсемас*а,

но Кальдявть эзда идемасть».




5 Иисус мярьгсь тейст: «Кепотьксонди ладясаськ, конацка тинь ёткстонт веньгучкать моли ялганцты и мярьги тейнза: "Ялгай, макст тейне пандомда колма кшит.
6 Ялгазе сувась ётамбачк, а тейне аш мезе путомс инголенза".
7 А сон мярьги тейть кудста: "Тямак томошинда, кенкшне ни пякстафт, идневок, монцьке удома вастсотама, сяс аф стяван тейть кшинь максома".
8 Корхтан тейнть, кда сон аф стяй и аф максы тейнза кши ялгаксшить инкса, меле сон сяка стяй и максы мзяра эряви, сяс мес ся апак лотксек анай.


9 Сяс корхтан тейнть: анада, и максови тейнть; вешеда, и мутада; чакада, и панжеви тейнть.
10 Сяс мес эрь анайти максови, вешендись муй и чакайти панчсазь.
11 Кона алясь тинь ёткстонт максы цёранцты кев, мзярда ся анай кши; али максы куй, мзярда анай кал?
12 Али максы скорпион, мзярда цёрац анай ал?
13 Тяфта, кда тинь, кяжи ломатть, машттада идентенди макссемс цебярь казнет, эста сядонга Менелень Алясь максы Иняру Ваймопожф сятненди, кит анайхть Сонь кядьстонза!»

Иисусонь муворгофнесазь Сатанань вийть тевс нолдамаса

(Матф. 12:22-30; Марк 3:20-27)

14 Весть Иисус панць фкя алять потмоста кяжи ваймопожф, кона тиезе тя алять аф корхтайкс. Мзярда кяжи ваймопожфсь лиссь, аф корхтайсь ушедсь корхтама. Ломаттне дивандасть.
15 Ёткстост конат-конат корхтасть: «Сон панцесыне кяжи ваймопожфнень Веельзевулонь, кяжи ваймопожфнень оцюняснон вийса».
16 Лиятне, варчсемок Иисусонь виенц, анасть-вешсть кядьстонза менельста тяштькс.


17 Но Иисус содазень синь арьсемаснон, мярьгсь тейст: «Эрь кодама масторсь, кона явови эсь эсьсонза, шами; кудське, коса тюремат-сялондомат, срады.
18 Сатанаське явондяряй сонць эсьсонза, эста кода кирди оцязорксшиц? А тинь мярьктяда, Мон Веельзевулонь вийса панцесайне кяжи ваймопожфнень!
19 Кда Мон Веельзевулонь вийса панцесайне кяжи ваймопожфнень, эста тинь ломаненте кинь вийса панцесазь синь? Сяс катк синь улихть тейнть судьякс!
20 Но кда Мон Шкаень вийса панцесайне кяжи ваймопожфнень, эста Шкаень Оцязорксшись сась тейнть.


21 Мзярда вии ломанць тюрембяль мархта ванцы кудонц, эста ванфтови уликс-пароц.
22 Но кда сондедонза вии ломань врьгяти лангозонза и сяськсы сонь, эста нельгсы тюрембяленц, конань лангс сон надиякшнесь, и явсы нелькф уликс-паронц.
23 Кие аф мархтон – ся Тейне каршек; кие аф кочкай мархтон, ся срафты».

Аф ару ваймопожфть мрдамац

(Матф. 12:43-45)

24 «Мзярда аф ару ваймопожфсь лиси ломаньцта, эста эстейнза ваймама вастонь вешендезь, ушеды якама ведьфтома вастова, и мзярда аф муй, мярьги: "Эрька мрдан кудозон, коста лисень".
25 Мрдамста, мусы кудонц тяйфста, лац-ряц урядафста.
26 Эста сон моли и сяви мархтонза сисем лия ваймопожфт, конат сондедонза кяжихть. Синь сувайхть ся ломанть потмос и кармайхть эряма тоса. Меколи ся ломанти арай нинге сядонга кальдяв ингольцеть коряс».

Кие павазу?


27 Мзярда Иисус тянь корхтазе, ломаттнень ёткста фкя авась ювадсь: «Павазу ся авась, кона каннензе Тонь эсь потмосонза и мяштьсонза потяфнензе!»
28 Иисус каршезонза мярьгсь: «Сядонга павазуфт сят, конат кульсазь Шкаень валть и пяшкодьсазь сонь».

Иона пророкть тяштьксоц

(Матф. 12:38-42; Марк 8:12)

29 Ломаттне сядонга ламонь пуромкшнесть Иисусонь перьф. Сон пшкядсь тейст: «Конашкава кяжихть тяниень пингонь ломаттне! Синь вешендихть тяштькст, аньцек аф ули тейст тяштькс Иона пророкть тяштькстонза башка.
30 Вдь кода Иона ульсь тяштьксокс Ниневиянь эряйхненди, стане Ломанень Цёраське ули тяштьксокс тяниень пингонь эряйхненди.
31 Лямбе ширдень оцязоравась кеподи судендамань шиня тяниень пингонь эряйхнень каршек и судендасыне синь, сяс мес сон сашендсь масторбеста Соломононь смузьшинц кулхцондома. А вов тяса ащи Соломонда оцюсь.
32 Ниневиянь эряйхне кеподихть судонь шиня тяниень пингонь эряйхнень каршек и судендасазь синь. Вдь Ниневиянь эряйхне шарфтсть Шкайти Ионань кулянц марямда меле; и вов, тяса ащи Ионада оцюсь».

Сельмось – валдоптома ронгти

(Матф. 5:15, 6:22,23)

33 «Кивок крьвястьф штатолть аф путсы аксялу и аф вельхтясы кядьгоняса, а путсы штатолонь кирдемас, няелезь сувайхне валдонц.
34 Сельмось – валдоптома ронгти. Улендяряй сельмоце шумбра, эста марнек ронгце ули пяшксе валдта, а улендяряй сельмоце кольф, эста ронгцевок ули пяшксе шобдада.
35 Ватт ина: эсот валдсь афоль уле шобдакс!
36 Улендяряй ронгце пяшксе валдта и аф ули эсот мезевок шобда, эста тон марнек кармат вандолдома, кода валдоптолензе эсь вандолфсонза штатолсь».

Кальдяв ули тейнть, койти тонафтыхть и фарисейхть!

(Матф. 23:1-36; Марк 12:38-40; Лук. 20:45-47)

37 Мзярда Иисус аделазе корхтаманц, фкя фарисейсь серьгядезе Сонь эсь пялонза ярхцама. Сон мольсь и озась шрать ваксс.
38 Фарисейсь дивандазевсь, мес Иисус озась ярхцама кядень апак штак.


39 Но Азорсь мярьгсь тейнза: «Вов тинь, фарисейхть, штакшнесасть-нарнесасть шаватнень и кядьгонятнень лангснон, а тинцень потмонте пяшксет аф топафневишида и кяжда.
40 Ёньфтомот! Кали аф Ся, кона тиезе ланга пяльть, тиезе потмоннетьке?
41 Максость ашуфненди сянь, мезе шаватнень и кядьгонятнень потмоса, и эста сембонте ули ару.


42 Кальдяв тейнть, фарисейхть, сяс мес тинь макссесасть кемонце пяльксть мятаста, рута тишеста и перень лия сёроста, а видешить и Шкайти кельгомать колга юкснесасть! Тявок эряви тиемс, тонавок аф эряви юкснемс.


43 Кальдяв тейнть, фарисейхть, тинь кельгсасть синагогаса инголе озсемать и мишендемань-рамсемань вастова шумбракснема-шнама валонь кочксемать.


44 Кальдяв тейнть койти тонафтыхть и фарисейхть. Шамафксонь каннихть! Тинь кода тяштьксфтома калмот, конатнень ланга якайхть ломатть, тянь апак содак*б».


45 Койти тонафтыхнень эзда фкясь мярьгсь тянь каршес Тейнза: «Тонафты! Тянь корхтазь Тон миньге седиеньконь керсак».


46 Но Иисус мярьгсь: «Тейнтьке кальдяв, койти тонафтыхть! Тинь путнетяда ломаттнень лангс аф кандовомшка канкст, ина тинць фкявок сурса аф токсесасть ня канкснень.


47 Кальдяв тейнть! Тинь тиенттяда мялямгефт пророкнень калмоснон лангса. А кит шавондозь синь? Тинь атянь-атянте!
48 Тяфта тинь няфнесасть, кода шнасасть тевснон: синь шавондозь пророкнень, а тинь тиенттяда калмоснонды мялямгефт.
49 Сяс Шкаень смузьшиське корхтай: "Кучан тейст пророкт и апостолхт, и финцнень эздост синь шавсазь, а омбонцнень панцазь".
50 И сяс тя пингонь ломаттнень кядьста вешеви сембе пророкнень версна, кона пяяртьф масторлангса эряфть ушедомстокиге:
51 Авелень верста Захарияннети молемс, конань шавозь Шкаень кудть и инголенза ащи алтарть ёткса. Видеста мярьган тейнть: тяниень пингонь эряйхнень кядьста вешеви пророкнень версна.


52 Кальдяв тейнть, койти тонафтыхть, тинь саласть содамошити панжемать. Тинцьке ашеде сува, и сятнендиге, кит тоза сувальхть – пякстасть кить».


53 Мзярда Иисус корхтазе тейст тянь, койти тонафтыхне и фарисейхне лангозонза кяжиязь, кармасть педендема Иисусонди эсь пефтома кизефксснон мархта.
54 Ванцть Иисусонь кургозонза, ёразь кундамс кодамовок валса.




*а11:4 варчсема – тяса: искушение

*б11:44 Еврейхне лувозь: калмонь токсемась тисы ломанть аф арукс.





ЛУКАНЬ КОРЯС ЕВАНГЕЛИЯ
Глава 12

Ванфтода пря шамафксонь каннемада


1 Ся пингоня пуромсь лама тёжянь ломань, мянь люпштасть фкя-фкянь. Иисус пшкядсь васенда тонафниензонды: «Ванфтода пря фарисейхнень шапафтомадост, лиякс мярьгомс, шамафксонь каннемада.
2 Сембе кяшфсь лиси лангти, и сембе салаваннесь арай содафокс.
3 Сяс, мезе тинь азоде шобдаса, сянь кульсазь валдса; мезе корхтасть пилес кудботмоса, сянь ювадьсазь кудбряста.

Шкайда пельхть, а аф ломаньда

(Матф. 10:28-31)

4 Корхтан тейнть, Эсь ялганенди: тяда пеле ронгонь машфтыда, конатненди тяда меле лия мезевок аф тиеви.
5 Мон азса тейнть кида пелемс: пеледа Сянь эзда, кинь ули виец ронгонтень шавомда меле ёрдамс тинь аду. Видеста корхтан тейнть, Сянь эзда пеледа.
6 Кали вете кирьхксне мишендевихть аф кафта трёшникта? И эздост фкяське аф юкстаф Шкайть сельмоса.
7 А тинь прясонт сембе шяярьнятневок лувфт. Сяс тяда пеле: тинь сяда питнихтяда сембе кирьхкснень коряс».

Кемамацень панжеманц-азоманц колга

(Матф. 10:32,33, 12:32, 10:19,20)

8 «Корхтан тейнть: ся, кие ломаттнень инголе лувсы и лемдьсы эсь прянц Моннекс, сянь Ломанень Цёраське Шкаень ангелхнень инголе лувсы и лемдьсы Сонценнекс.
9 А кие потай Монь эздон ломаттнень инголе, сянь эзда Монга потан Шкаень ангелхнень инголе.
10 Эрсь, кие сялдсы Ломанень Цёрать, сянь пежец нолдави; а кие сялдсы Иняру Ваймопожфть, сянь пежец аф нолдави.


11 Мзярда тинь вяттядязь синагогас, оцюнятненди и прятненди, тяда пичедь, кода араламс пря и мезе корхтамс.
12 Ся пингть Иняру Ваймопожфсь тонафттядязь, мезе эряви корхтамс».

Валвеляфкс ёньфтома козя алять колга


13 Ломаттнень ёткста кати-кие мярьгсь Иисусонди: «Тонафты! Азк брадозти, катк явсы мархтон тядянь-алянь эзда лятф уликс-пароньконь».
14 Иисус мярьгсь: «Ожу, а кие путомань Монь тейнть судьякс и уликс-паронтень явикс?»
15 Сяльде пшкядсь сембонди: «Ванода, ванфтода пря козяшити прафтомада, сяс мес ломанть эряфоц ащи аф козяшить эзда, кодама оцю сон афоль уле».


16 Иисус азондсь тейст валвеляфкс: «Фкя козя алять паксясонза шачсь лама сёра.
17 Сон арьсесь эсь пачканза: "Мезе тейне тиемс? Аш коза марамс сёрозе".
18 И эста сон мярьгсь: "Вов мезе тиян, синнесайне утомнень и путан вастозост оцюфт, и мараса эзост марнек сёрозень и марнек паршизень.
19 Эста мярьган эстейне: тяни тонь мезьце аньцек аш, уликсце саты лама кизонди. Ваймосек, ярхцак, сипть, кеняртькшнек эряфти!"
20 Аньцек Шкайсь мярьгсь тейнза: "Ёньфтома! Тяка веня тонь ваймоцень сявсазь. Кинди ина ляды сембось ся, мезе кочкать?"


21 Тяфта уленди эрь ломанть мархта, кие кочкай козяши эстейнза, а аф Шкайса козякоды».

Васендакиге вешендеда Шкаень Оцязорксши

(Матф. 6:25-34, 19-21)

22 Иисус мярьгсь тонафниензонды: «Сяс корхтан тейнть: тяда пичеде эряфонтень инкса: мезьда тейнть ярхцамс и мезьса щамс ронгонтень.
23 Ваймось ярхцамбяльда питни, ронгсь – щамда.
24 Варжакстода кранчнень лангс: синь аф видихть, аф нуйхть, аш потмарсна, аш утомсна, и Шкайсь андсыне синь. А тинь ламода сяда питнихтяда нармоттнень коряс.
25 Ина кие эздонт, пичедезь, машты кувалгафтомс эряфонц хуш фкя частонди?
26 Тяфта, кда тя анцяйняське тейнть аф тиеви, эста месть лажнатада лиянкса?


27 Ванода панчфнень лангс, кода синь касыхть: аф покодихть, аф кштирдихть. Аньцек корхтан тейнть, Соломонга эсь козяшинц вандолфса ашезь щакшне тяфта мазыста, кода эрь панчфсь.
28 Кда Шкайсь тяфта щасы тишеть, кона тячи касы паксяса, а ванды ули ёрдаф пянакудс, эста дяряй Сон аф щатядязь тинь? Вай, конашкава ёмла тинь кемаманте!
29 Сяс тяда вешенде мезьда тейнть ярхцамс, мезьда симомс, и тяда пичеде тянкса.
30 Вдь семботь тянь вешендьсазь тя масторлангонь ломаттне; а тинь Алянте содасы, мезе тейнть эряви.
31 Но вешендесть Шкайть Оцязорксшинц, и сембось тявок максови тейнть.


32 Тят пеле, ёмла стада, вдь Алянтень ули паромялец максомс тейнть Оцязорксши.
33 Мишендесть уликсонтень и лездода ашуфненди. Аноклада эстейнть ярмаконь путомс кяскавнят, конат аф каладыхть; кочкада эстейнть аф юмафтови козяши менельса, коза салайсь аф маладови и коса ки мелавсь аф пори.
34 Вдь коса козяшинте, тоса ули седиентевок».

Покодись, кона учсы азоронц саманц

(Матф. 24:45-51)

35 «Най уледа анокт: щамонте улест карксафт, толонте крьвястьфт.
36 Уледа сятнень лаца, конат учендсазь азорснон мрдаманц рьвяямань иласта, синь анокт эстокиге панжемс азорти, кодак ся сай и чакай кенкшти.
37 Павазуфт ся покодихне, конатнень азорсь мрдамстонза сатсыне аф удозь. Видеста корхтан тейнть, азорсь карксасы перьфонц и озафтсыне синь шра ваксс, кармай каванямост.
38 Павазуфт ся покодихне, конатнень азорсь сатсыне аф удозь, мзярса сон афоль мрда, пялеветь али варьхмодемста.
39 Тейнть содаф тя: содандярялезе кудазорсь, конашкада сай салайсь, эста сон афоль мада и афолезе нолда салайть кудозонза.
40 Тиньге уледа анокт, сяс мес Ломанень Цёрась сай ся пингоня, мзярда тинь аф учсасть Сонь».


41 Эста Пётр кизефтезе: «Азор, тя валвеляфксть азондыть аньцек тейнек али сембонди?»


42 Азорсь мярьгсь: «Уледа ёню и кулхцонды кудвятить лаца, конань азорсь апак пельхть путозе сембе покодиензон лангс оцюнякс и кошардозе эрявикс пингста явондомс тейст ярхцамбяльть.
43 Павазу ся покодись, конань азороц мрдамстонза сатсы тяфта тиендикс.
44 Видеста корхтан тейнть: кудазорсь путсы сонь оцюнякс марнек уликс-паронц лангса.
45 Мярьгондяряй сяка покодись седиге: "Аф курок сай азорозе", и ушеды пикссемост покодихнень, аванек-алянек, кармай ярхцама, симома иредемозонза,
46 эста сай азороц ся шиня, мзярда сон аф учсы, и ся ёткть, мзярда сон аф арьси саманц колга. Азорсь пялева керсы сонь и ёрдасы аф кемайхнень ёткс.


47 Ся покодись, кона содазе азоронц мяленц, и ашезе пяшкоде сонь, ули пяк пиксф.
48 А ся, кона ашезе сода азоронц мяленц и тись мезевок стама, мезенкса пиксомаль, пиксови аф пяк. Кинди лама максф, сянь кядьста лама кизефтеви; кинь лангс лама надияфтови, сянь кядьста сяда лама вешеви».

Иисус арай явоманди туфталкс

(Матф. 10:34-36)

49 «Мон сань толонь кандома модать лангс, и конашкава мялезе – крьвязеза ни сон!
50 Тейне сави кстиндафтомс пря маятамань кстиндамаса; конашкава стака Тейне, мзярс сон аф тиеви!
51 Тинь арьсетяда, Мон сань модать лангс сетьмошинь кандома? Аф! Мон сань явомань кандома.
52 Тя пингста сявомок, фкя кудонь вете ломаттне явихть эсь ётковаст: колмотне арайхть кафттнень каршек, и кафттне колмотнень каршек;
53 алясь кармай молема цёранц каршек, цёрась алянц каршек; тядясь стиренц каршек, стирсь тядянц каршек; авозсь рьвянянц каршек, рьвянясь авозенц каршек».

Пингть тяштьксонза

(Матф. 16:2,3)

54 Иисус мярьгсь ломаттненди: «Мзярда няйхтяда ковол, кона кеподи шинь валгома ширде, эстокиге мярьктяда: "Ули пизем"; стане и уленди.
55 Мзярда уфай лямбе ширдень варма, тинь мярьктяда: "Пси ули"; стане и уленди.
56 Шамафксонь каннихть! Тинь модать и менельть лангс ваномста машттада содамонза, кодама ули ушесь, а кодама сась тяни пингсь – тянь шарьхкодема аф машттада.

Ладяк каршек молицень мархта

(Матф. 5:25,26)

57 Мес ина эстейнть аф арьсеви, мезсь виде, а мезсь аф?
58 Мзярда тон срхкать судс каршек молицень мархта, ки кувалмова путк сембе вийцень мархтонза ладяманкса, афток сон вяттянза судьяти, а судьясь макстанза ванфтыти, а ванфтысь ёрдатанза пякстамгудс.
59 Корхтаса тейть: аф лисеват тоста, мзярс аф пандсак сембе шумоцень трёшниконьбес».






ЛУКАНЬ КОРЯС ЕВАНГЕЛИЯ
Глава 13

Аф шарфтондярятада Шкайти – юматада


1 Тя пингть Иисусонди састь ломатть и азондсть Галилеянь эряйхнень колга, конатнень Пилат шавфтозень Шкаень кудса, и синь верснон шовордазе озксказненди печкф жувататнень верснон мархта.
2 Иисус тянь каршес мярьгсь: «Арьсетяда, Галилеянь ня эряйхне ульсть Галилеянь сембе эряйхнень коряс сяда пежуфт, и сяс мархтост тяфта лиссь?
3 Аф, корхтан тейнть. Но аф шарфтондярятада Шкайти, сембе юматада, кода синь.
4 Афоли тинь арьсетяда, ся кемгафксува ломаттне, конатнень лангс прась Силоамонь башнясь и шавозень синь, Иерусалимонь сембе эряйда муворуфтольхть?
5 Аф, корхтан тейнть. Но аф шарфтондярятада Шкайти, сембе юматада, кода синь».

Валвеляфкс иможфтома шуфтть колга


6 Иисус азондсь тейст валвеляфкс: «Фкя ломанть пересонза кассь смоква шуфта. Сон сась лангстонза иможень кочкама, но имошт ашезь му.
7 Сон мярьгсь виноградонь касфтыти: "Мон колмоце кизось сашендан тя смоква шуфтти иможенкса, а имошт аш. Керк сонь! Мезенди юмафнесы модать?"
8 Ся каршезонза мярьгсь: "Азор, катк нинге фкя кизос, мон шувса перьфонц и ацаса назёмса.
9 Пади сай кизоть канды имошт; аф кандондяряй – керсак"».

Иисус пчкафтсы кичкорготф авать ваймамань шиня


10 Иисус тонафтсь ваймамань шиня фкя синагогаса.
11 Тоса ульсь кичкорготф ава, сон прокс ашезь машта видемомс. Авать эсонзоль аф ару ваймопожф, кона кемгафксува киза кирдезе сонь урмапотмоса.
12 Иисус няезе сонь, тердезе малазонза и мярьгсь: «Ава, тон мянеть урмацень эзда».
13 Сон путозень лангозонза кядензон; авась эстокиге видемсь и кармась шнамонза Шкайть.


14 Синагогань оцюнясь кяжияфтсь, мес Иисус пчкафтозе авать ваймамань шиня. Сон мярьгсь ломаттненди: «Покодеманди максф кота шит, ся шитнень сашендода пчкафтома, а аф ваймамань шиня».
15 Но Азорсь каршезонза мярьгсь: «Шамафксонь канни! Дяряй аф эрсь ёткстонт юкссекшнесы буканц али осёлонц ваймамань шиня и вятнесы симома?
16 Кали Авраамонь тя стиренц, конань ни кемгафксува киза сотнезе Сатанась, афоль эряв нолдамс ня тярттнень*а эзда ваймамань шиня?»
17 Ня валхнень азомда меле, сембе каршек молихне визделгодсть; сембе лия ломаттне кеняртькшнесть Сонь оцю тевонзон инкса.

Валвеляфкст горчицань видьмонять и шапафтомать колга

(Матф. 13:31-33; Марк 4:30-32)

18 Иисус мярьгсь: «Мезень лангс шары Шкаень Оцязорксшись, мезть мархта ладяса?
19 Сон шары горчицань видьмоняти, конань ломанць сявозе и озафтозе перезонза; сон кассь, арась оцю шуфтокс, и нармоттне тиендсть тарадонзон ёткс пизот».


20 Нинге Иисус мярьгсь: «Мезть мархта ладяса Шкаень Оцязорксшить?
21 Сон кода шапафтома, конань авась шовордазе колма парне почф мархта, и сонь эздонза кеподсь сембе шапакссь».

Тяйня кенкш

(Матф. 7:13,14,21-23)

22 Иисус тонафтозь ётнесь ошева и велева. Сон кирдезе кинц Иерусалиму.
23 Фкя ломань кизефтезе Сонь: «Азор! Дяряй аф ламотне идевихть?»


Иисус мярьгсь тейст:
24 «Сембе виень путозь варжасть сувамс тяйня ортава, сяс мес, корхтан тейнть, ламотне тяряфтыхть сувамс и аф сувавихть.
25 Сай пинге, мзярда кудазорсь стяй и пякстасыне кенкшнень, и эста тинь, уша ширеса ащезь, карматада чакама кенкшти и корхтама: "Азор! Азор! Панчк тейнек!" Но Сон мярьги каршезонт: "Аф содатядязь, китяда и костоннетяда тинь".
26 Эста карматада корхтама: "Минь симоме-ярхцаме мархтот, и Тон тонафтоть минь курняванок".
27 Но Сон мярьги: "Корхтан тейнть: аф содатядязь, китяда и костоннетяда тинь; ворьда маластон сембе тинь, зиянонь тиендихне!"


28 Тоса ули авардема и пеень мчкорфтома, мзярда тинь няйсасть Авраамонь, Исааконь, Иаковонь и сембе пророкнень Шкаень Оцязорксшиса, а эсь прянтень ушу паньфста.
29 И сайхть ломатть шинь стяма и шинь валгома ширде, кельме ширеста и лямбе ширеста, и озайхть илань шрать перьф Шкаень Оцязорксшиса.
30 Эста ламотне, конат тяни мекольцет, улихть васенцет, и ламотне, конат тяни васенцет, улихть мекольцет».

Иисусонь ризнай седиец Иерусалимть инкса

(Матф. 23:37-39)

31 Ся ёткть састь мзярошка фарисейхть и мярьгсть Иисусонди: «Тейть эряви тумс тяста, Ирод ёрай шавомдот».
32 Сон мярьгсь тейст: «Арда и азость тя келазти: "Мон карман панцема кяжи ваймопожфт и пчкафнема ломатть тячи, ванды, а колмоце шиня шумордаса Эсь тевозень".
33 Но тячи и ванды и тяда мельдень шить Тейне поладома кизе, вдь аш стама пророк, конань шаволезь аф Иерусалимса.


34 Иерусалим, Иерусалим! Пророкнень шавондысна и тейть кучфнень кевса пикссисна! Мзярксть Мон ёрань кочкамс тонь эряйхнень, кода нармонць кочксесыне эсь пацянзон алу лефксонзон, но тинь ашель мяленте!
35 И вов, тинь кудонте кадови шава! Корхтан тейнть: тинь аф няйсамасть Монь ся пингть самс, мзярс аф мярьктяда: "Бславаф Азорть лемса Сайсь"».




*а13:16 тярде – оковы, узы





ЛУКАНЬ КОРЯС ЕВАНГЕЛИЯ
Глава 14

Иисус пчкафтсы сяряди алять ваймамань шиня


1 Весть, ваймамань шиня Иисус сась фарисейхнень оцюняснон пяли ярхцама. Сембе, кит ульсть тоса, ванцть мельганза.
2 Иисусонь каршеса озафоль сяряди ломань, конань марнек ронгоц ульсь таргозьф.
3 Иисус шарфтсь фарисейхненди и койти тонафтыхненди и кизефтезень: «Мярьгондеви пчкафнемс ваймамань шиня али аф?»
4 Синь ашесть кашторда. Эста Иисус токафтозень кядензон сярядити, пчкафтозе и нолдазе сонь.
5 Сяльде Сон мярьгсь тостотненди: «Ёткстонт киньге цёрац али букац прандяряй эшис, кали аф эстокиге таргасы, улендяряза тя шись ваймамань ши?»
6 Тянь каршес синь ашесть му валхт.

Тяк оцюлгофне пряцень


7 Иисусонь сельмопрязонза повсь, кода инжикс тертьфне кочксесть эстейст шра ваксса сембода цебярь васттнень. И Сон азондсь тейст валвеляфкс:
8 «Мзярда тонь терттядязь рьвяямань илас, тят озсе сембода цебярь вастс. Кда кивок тертьфнень ёткста лувови тондедот оцю инжикс,
9 эста кудазорсь, кона тердедязь тоньге и соньге, малады и мярьги тейть: "Шамтк тейнза тя вастть"; и эста визьксонь марязь, тейть сави озамс сембода кальдяв вастти.
10 Мзярда тонь терттядязь инжикс, сак и озак мекольце вастти, катк серьгядице малады и мярьги: "Ялгай, озак сяда инголи"; эста кеподеват лядыкс инжихнень сельминголе.
11 Эрсь, кие оцюлгофнесы эсь прянц, ёмлалгофтови, а кие ёмлалгофнесы эсь прянц, ся оцюлгофтови».


12 Иисус мярьгсь кудазорти: «Мзярда срхкафнят шиньгучкань али илядень ярхцама, тят терне аф ялгат, аф братт, аф эсь юромоннет, аф козя шабрат, сяс мес тяда меле синьге терттядязь тонь и тяфта пандсазь пароцень.
13 Мзярда тият оцю ила, тертть ашуфт, кядьфтомот-пилькфтомот, шаморхт, сокорхт,
14 эста улят павазу, сяс мес тейст аф пандови пароце. Тя пандови тейть, мзярда видексшинь ломаттне вельмафтовихть кулофста».

Валвеляфкс оцю каванямань колга

(Матф. 22:1-10)

15 Тянь кулемста инжихнень ёткста фкясь мярьгсь Иисусонди: «Павазу ся, кие Шкаень Оцязорксшиса суски кшида!»


16 Иисус мярьгсь тейнза: «Фкя ломанць тись оцю каваняма и тердсь лама инжи.
17 Мзярда сась шра ваксс озама пингсь, сон кучезе покодиенц тертьфненди азомонза: "Сада, сембось ни анок".
18 И тяса синь сембе фкя лаца кармасть вешендема аф молеманди туфталхт. Васенцесь мярьгсь тейнза: "Рамань мода, эряви молемс ваномонза; эняльдян, тят кяжия".
19 Омбоцесь мярьгсь: "Рамань кемонь букат и молян тевса варжамост; эняльдян, тят кяжия".
20 Колмоцесь мярьгсь: "Мон рьвяянь, сяс аф молеван".


21 Мрдамста покодиец тянь азондозе азоронцты. Эста азорсь кяжиясь и мярьгсь покодиенцты: "Архт куроконе ётак ошень ульцятнень и курнятнень ланга, и вятить сей ашуфнень, кядьфтопнень-пилькфтопнень, шаморхнень и сокорхнень".
22 Покодиец мрдась и мярьгсь: "Азор, тиф кода мярьготь, и нинге лядсть вастт".
23 Азорсь мярьгсь покодити: "Архт, ётак кигава и перяфкснень кувалма, кошардыть сембонь самс, пяшкодеза кудозе.
24 Корхтан тейнть: кивок инголи тертьфнень эзда аф озай шразень ваксс! Вдь лама тертьфта, но кржа кочкафта"».

Иисусонь мельге молемать питнец

(Матф. 10:37,38, 5:13; Марк 9:50)

25 Иисусонь мархта мольсь лама ломань. Сон шарфтсь тейст и мярьгсь:
26 «Кие сашенды Тейне, а Мондедон пяк кельгсыне алянц и тядянц, рьванц и идензон, брадонзон и сазоронзон, нльне эсь эряфонцка, ся аф улеви Тейне тонафникс;
27 кие аф кандсы эсь крёзонц и аф моли Монь мельган, ся аф улеви Тейне тонафникс.


28 Кие эздонт, ёрамок путомс башня, васенда аф озай и аф лувсыне карьхцнень, саты али аф ярмакоц сонь аделамс.
29 Афток, путондяряй кудъюр, а башнясь аф стяфтови, эста тянь няиенза ушедыхть рахсемонза
30 и корхтама: "Вов ломань, ушедсь тев и аделамонза ашезь машта".


31 Оцязорське, кона срхкась лия оцязоронь каршес тюрема, улема, васенда озай и арьсесы: кирди сон али аф кемонь тёжянь ушманонзон мархта сянь каршес, кие сай лангозонза комсь тёжяньца.
32 Кда аф кирди, эста кучи тейнза ломатть ётконь ладяма, мзярс ся нинге ичкозе.
33 Тяфта эрсь эздонтка, кда аф аерды сембонц эзда, мезец ули, аф улеви Тейне тонафникс.


34 Салсь – цебярь парши, аньцек юмафтондярясы таньфонц, кода тисак меки сонь салукс?
35 Эста сон мезендинге аф эряви, нльне модань петемска аф ладяй. Сонь ёрдасазь ушу. Кинь улихть кули пиленза, ся катк кульсы!»






ЛУКАНЬ КОРЯС ЕВАНГЕЛИЯ
Глава 15

Валвеляфкс юмаф учать колга

(Матф. 18:12-14)

1 Иисусонь кулхцондома сашендсь лама каяфксонь кочкайда и пежу ломаньда.
2 Фарисейхне и койти тонафтыхне изгордозь корхтасть: «Тя ломанць нолясыне малазонза пежуфнень и нльне ярхцай мархтост».


3 Эста Иисус азондсь тейст тяфтама валвеляфкс:
4 «Мярьктяма, ёткстонт киньге ули сяда учац и эздост фкясь юмась. Кали сон аф кадсыне вейхксогемонь вейхксыеть шавмодас и аф кармай юмафть вешендемонза, мзярс аф мусы?
5 Мзярда мусы, кенярдезь путсы лафтубрязонза;
6 куду самста тердьсыне ялганзон и шабранзон, и мярьги тейст: "Кенярдеда мархтон, мон муйне юмаф учазень".
7 Азондса тейнть, тяфта менельсонга сяда пяк кенярдихть фкя пежу ломанти, кона шарфты Шкайти, а аф вейхксогемонь вейхксые видексшинь ломаттненди, конатненди аф эряви шарфнемс Шкайти».

Валвеляфкс юмаф ярмакть колга


8 «Али сявсаськ авать, конань ули кемонь сиянь ярмакоц и фкять юмафтозе. Кали сон аф крьвясти штатол и аф тяйсы кияксть, и аф кармай вешендемонза ярмакть, мзярс аф мусы?
9 Мзярда мусы, серьгядьсыне ялганзон, шабранзон и мярьги тейст: "Кенярдеда мархтон, мон муйне юмаф ярмакозень".
10 Корхтан тейнть: тяфта Шкаень ангелхневок кеняртькшнихть фкя пежу ломанть Шкайти шарфтоманцты».

Валвеляфкс юмаф-араф цёрать колга


11 Иисус нинге азондсь: «Фкя ломанть ульсть кафта цёранза.
12 Ёмлась корхтай алянцты: "Аляй, макск тейне уликс-пароть эзда пяльксозень". Аляц явозе цёранзонды уликс-паронц.
13 Мзярошка шида меле ёмла цёрась мизе сембонц и тусь ичкоздень масторс. И тоса, усксевозь эрязь, юводозе сембонц, мезец ульсь.
14 Мзярда сонь мезецка ашезь ляда, ся мастору сась оцю вачаши. Сон кармась маятама.
15 Эста сон мольсь и сивотьфтсь пря ся масторонь фкя эряйти. Тона кучезе паксязонза тувонь ванома.
16 Сон кенярдезь топафтолезе пеконц тувонь порембяльдовок, аньцек кивок ашезь макссе тейнза.


17 Эста сонь сргозсь пряёнец, арьсезевсь: "Мзяра сивотьф ломаньда алязень пяле крга видева ярхцайхть кшида, а мон тяса кулсян вачеда!
18 Туян тяста, молян алязти и мярьган: Аляй! Мон тиень пеже менельть каршек и тонь инголет,
19 мон оду аф кондястян лемневомс тейть цёракс; сявомак сивотьф ломаттнень ёткс".
20 И сон эстокиге тусь алянцты.


Сон нинге ичкозель, мзярда аляц няезе сонь. Аляти ужялькс арась цёрац; ласьксь каршезонза, ашкодсь кргазонза и палсезе.
21 Цёрац мярьгсь тейнза: "Аляй! Мон тиень пеже менельть каршек и тонь инголет, мон оду аф кондястян лемневомс тейть цёракс".
22 Но аляц мярьгсь покодиензонды: "Куроконе кандость инь цебярь щамть и срхкафтость сонь, тонгода сурозонза суркс и пильгозонза карьсембяльхть.
23 Вятеда антф вазня и печкость, карматама ярхцама и кеняртькшнема!
24 Вдь тя цёразе кулофоль, тяни вельмась, сон юмсесь и мувсь". И синь тисть каванямань ила.


25 Оцю цёрац паксясоль. Тоста мрдамста маладсь кудснонды, кульсь кштимань-морамань вайгяльхть.
26 Сон серьгядезе покодихнень эзда фкять, кизефтезе: "Мезе тоса тиендеви?"
27 Ся мярьгсь каршезонза: "Брадце мрдась, и аляце печксь антф вазня, сяс мес сон мрдась шумбраста-парста".
28 Оцю цёрац сяшкава кяжиясь, кудунга ашезь ёра сувамс. Аляц лиссь и ушедсь корхнемонза,
29 но сон алянц каршес мярьгсь: "Вов, мон тняра киза покодян тейть кода уре, мзярдонга ашень моле туркс валцень каршек. Аньцек тон вестенге ашеть макссе тейне сява вероскявок ялгань каванямс.
30 А кодак сась тя цёраце, кона юводозе уликс-паронц усксеви аватнень мархта, тон печкоть тейнза антф вазня!"
31 Аляц мярьгсь тейнза: "Цёрай, тон фалу мархтонат, сембе моннесь тонне.
32 А сянкса эряви кеняртькшнемс, мес брадце кулофоль и вельмась, юмсесь и мувсь"».






ЛУКАНЬ КОРЯС ЕВАНГЕЛИЯ
Глава 16

Аф виде кудвятить ёжушиц


1 Иисус Эсь тонафниензонды азондсь: «Фкя козя ломанть ульсь кудвятиец, конань лангс пачфтсть тейнза, кле, карьхцясы уликс-паронц.
2 Азорсь серьгядезе и мярьгсь тейнза: "Мезе колгат марян? Азонтк, кода вятить монь кудонь тевнень? Сяда тов тон аф кармат тевонь вятема".
3 Эста кудвятись мярьгсь эстейнза: "Мезе тиемс? Азорозе панцамань вастстон. Модань шувома аф саты виезе, анцема молемс виздян.
4 Мзярда панцамазь тяста, вов, мон содаса мезе тейне тиемс: сяволемазь монь лия ломаттнень кудозост покодема".
5 Сон тифтень-тифтень тернезень сембонь сятнень, кит шумуфтольхть азорти. Васенцеть кизефтезе: "Мзяра шумоце азорозти?"
6 Ся мярьгсь: "Сяда сяканя вай". Кудвятись мярьгсь тейнза: "Вага, сявк эсь шумонь кагодцень, озак и куроконе тяштть – ведьгемонь".
7 Сяльде омбоцети мярьгсь: "Тонь мзяра шумоце?" Ся каршезонза: "Сяда кяскав тозер". Кудвятись мярьгсь тейнза: "Вага, сявк эсь шумонь кагодцень и тяштть – кафксогемонь".


8 И шназе азорсь аф виде кудвятиенц ёжушинц инкса. Афкукс, тя масторлангонь ломаттне эсь лацостотнень мархта тевонь тиемста сяда ёжуфт валдть идензон коряс.
9 Мон мярьган тейнть: муда эстейнть ялгат тя аф виде масторлангть ярмаконзон вельде, сямольде, мзярда ярмакне аделавихть, сяволедязь тинь пефтома пингонь кудс.


10 Ломанць, кона виде кржаса, ули виде ламосонга. А ся, кона аф виде кржаса, ламосонга ули аф виде.
11 Кда лангозонт аш кода надияфтомс тя масторлангонь козяшить, эста кие макссы тейнть видексонь козяшить?
12 И кда тейнть аш кода надияфтомс лияннеть, кие макссы тейнть тинценнеть?
13 Кодамовок покодись аф покодеви кафта азоронди: эздост фкять кармай аф няемонза, а омбоцеть кельгомонза; али фкять мяленц кармай ванома, а омбоцеть мезькска аф лувсы. Тинь аф покодефтяда Шкайти и ярмакненди».


14 Фарисейхне, конат ульсть ярмаконь кельгихть, кулезь тянь семботь и пеетькшнесть Иисусонь лангса.
15 Иисус мярьгсь тейст: «Ломаттнень инголе тинь ёратада няфтемс прянтень видексшиса эряй ломанькс, но Шкайти содафт седиенте. Ся, мезсь питни ломаттненди – нильготькс Шкайти.


16 Койть и пророкнень пингсна ульсь Иоаннонь самс; а тяни, вов, азондови Шкаень Оцязорксшить колга, и эзонза повоманкса сембе путыхть оцю вий.
17 Но койста аф юмай фкявок китькскяське, сяда курок юмайхть менельсь и модась.
18 Эрсь, кие яви рьванц мархта и лия сяви рьвакс, ся полафнесы поланц, и эрсь, кие рьвяяй мирдень эзда явф авань лангс, сявок полафни пола».

Валвеляфкс козя алять и Лазарень колга


19 «Эрясь фкя козя аля, щакшнесь оцязор лаца, кштизь-моразь ётафнезе эряфонц.
20 И эрясь ашу ломань, лемоцоль Лазарь, кона путфоль козять ортанзон ваксса. Сонь ронгоц сыияфкс потмосоль.
21 Лазарень мялецоль топафтомс пеконц козять шранц лангста пяяри паморькскаса; и пинетне сашендсть ваксозонза и нолсезь сыияфксонзон.


22 Ашусь кулось и ангелхне кандозь сонь менели Авраамонь ваксс. Козя аляське кулось, соньге калмазь.
23 Улемок адса и маятазь, сон кеподезень сельмонзон вяри и няезе ичкозде Авраамонь и видесонза Лазарень.
24 Козя алясь ювадсь: "Авраам аляй! Ужяльдемак монь и кучк Лазарень, катк начфтсы сурбрянц ведьса и эшентьфтсы кялезень, вдь мон тяшкава маятан тя толть потмоса!"
25 Но Авраам мярьгсь: "Лятфтак, цёрай, тон сявить ни эряфсот сембе пароть, а Лазарь – кальдявть; тяни тяса сон ваймафтови-кемокстави*а, а тон маятат.
26 Тяка лангс нинге, минь и тинь ётксонк потмаксфтома оцю лотка, сяс, кие ёрай ётамс тяста тейнть – аф ётави, тяфта тостотневок тейнек аф ётавихть".
27 Эста козя алясь мярьгсь: "Эняльдян тейть, аляй, кучк сонь алязень куду,
28 вдь монь вете брадне; катк кардасыне синь: афольхть тиенде лацон, афольхть пова синьге маятамань тя вастти".
29 Авраам мярьгсь тейнза: "Синь улихть Моисеень и пророкнень эзда книгасна, катк кулхцондсазь синь".
30 Козя алясь мярьгсь: "Аф, Авраам аляй! Молендяряй тейст кивок кулофнень эзда, синь шарфтыхть Шкайти".
31 Авраам каршезонза мярьгсь: "Кда аф кулхцондсазь Моисеень и пророкнень, эста кда кие кулофстонга вельмаль – аф кемайхть"».




*а16:25 ваймафтомс-кемокстамс – утешать





ЛУКАНЬ КОРЯС ЕВАНГЕЛИЯ
Глава 17

Пежес вяти мялень саламатнень колга и пежень нолдамать колга

(Матф. 18:6,7,21,22; Марк 9:42)

1 Иисус мярьгсь тонафниензонды: «Пежес вяти мялень саламатне сякокс сайхть, но кальдяв ули сянди, кинь вельде синь сайхть.
2 Кие вяти пежес хуш фкя лафча ломань – сянди сяда пара улель, кда кргазонза повфтальхть яжама кев и ёрдалезь оцюведьс.
3 Ванода эсь мельгант.


Тиендяряй малавиксце каршезт пеже, азк тянь тейнза, каендандяряй, нолдак пеженц.
4 Шити сисемксть тиендяряй тейть кальдяв и сисемксть эняльдезь мярьги: "Каендан", – нолдак пеженц».

Кемамать колга


5 Апостолхне мярьгсть Азорти: «Касфтк кемаманьконь!»
6 Азорсь мярьгсь: «Кда тинь кемаманте улель хуш горчицань видьмоняшка и тинь мярьголеде тя оцю шуфтти: "Таргак эсь пряцень юрнек и озафтк оцюведьс", эста сон кулхцондоледязь».

Покодити тиема ся, мезе тейнза максф тиемс


7 «Мярьктяма, ёткстонт киньге ули покодиец, кона сокай пакся али ваны учат. Паксяста мрдамстонза кали мярьктяда тейнза: "Куроконе озак шра ваксс"?
8 Меколанкт, афоли мярьгат тейнза: "Аноклак тейне илядень ярхцама и перьфцень карксазь, якак мельган, мзярс симан-ярхцан, а тонць симат-ярхцат меле".
9 Тон вдь аф азат покодицти сюконяма сянкса, мезенди сон кошартфоль?
10 Тяфта тиньге, мзярда пяшкодьсасть семботь, мезьс кошардодязь, мярьгода: "Минь аньцек покодихтяма, и тиеськ сянь, мезе тейнек эрявсь тиемс"».

Иисус пчкафты наксафты урмаса сяряди кемонь алят


11 Иерусалиму молемста Иисус ётась Самариять и Галилеять ёткова.
12 Фкя вели сувамста каршезонза повсть наксафты урмаса кемонь сярядихть, конат лоткасть эздонза ичкозиня.
13 Синь ювадсть: «Иисус, Тонафты, ужяльдемасть!»
14 Няемстост Иисус мярьгсь тейст: «Арда, няфтеда пря озксвятихненди». Молембачк синь аруясть урмадост.


15 Ёткстост фкясь, пчкаманц няемста, мрдась и вярьгак вайгяльхть шназе Шкайть.
16 Сон прась Иисусонь пильгс и кармась сюконямань азондома. Тя ульсь Самариянь эряй.
17 Эста Иисус мярьгсь: «Дяряй аф кемонненть пчкяде? А косот лядыкс вейхксотне?
18 Дяряй конацка эздост ашезь мрда Шкайть шнама, Самариянь эряйда башка?»
19 Иисус мярьгсь тейнза: «Стяк, архт, кемамаце пчкафтонзе тонь*а».

Шкаень Оцязорксшить самац

(Матф. 24:23-28,37-41)

20 Фарисейхне кизефтезь Иисусонь: «Мзярда сай Шкаень Оцязорксшись?» Сон каршезост мярьгсь: «Шкаень Оцязорксшить саманц аш кода няемс.
21 Сяс кивок аф мярьги: "Вов сон, тяса" али "Вов тоса". Вдь Шкаень Оцязорксшись ни тинь ётксонт*б».

Ломанень Цёрать сама шиц


22 Сяльде Иисус мярьгсь тонафниензонды: «Сай стама пинге, мзярда тинь кармай оцю мяленте няемс Ломанень Цёрать хуш фкя шинц, но аф няйсасть.
23 Мярьгихть тейнть: "Сон тяса" али "Сон тоса" – ащеда вастсонт, тяда лаське корхтайть мельге.
24 Кода ёндолсь кфчядемста валдоптсы менельть педа-пес, тяфтамкс ули Ломанень Цёраське сама шистонза.
25 Но Тейнза тяда инголе сави кирдемс лама маятамада, и тяниень пингонь ломаттне аердыхть эздонза.


26 Кода ульсь Ноень пингста, стане ули Ломанень Цёрать пингстонга.
27 Ломаттне ярхцесть, симондсть, рьвяйсесть, лисендсть рьвакс – и тяфта ульсь ся шить самс, мзярс Ной изь сува оцю венчезонза, а сяльде сась оцюдонга оцю шадось и юмафтозе семботь.
28 Стане ульсь Лотонь пингстонга; ярхцасть, симсть, рамсесть, мишендсть, видесть, путнесть кутт.
29 Но ся шиня, мзярда Лот лиссь Содомста, тусь менельста толонь и палыкандоронь*в пизем и машфтозень сембонь.


30 Тяфта ули ся шистонга, мзярда эвондай Ломанень Цёрась.
31 Ся шиня, кие ули кудбряса, а паршиц кудса, ся тяза яка сявомост; кие ули паксяса, тяза мртце меки.
32 Лятфтасть Лотонь рьванц!
33 Кие ёрай ванфтомс эсь эряфонц, ся юмафтсы сонь; а кие юмафтсы эряфонц, ся ванфтсы сонь.
34 Азондса тейнть: ся веня кафта ломаттне улихть фкя удома вастса: фкясь сявови, омбоцесь кадови.
35 Кафта ават кармайхть марса яжама: фкясь сявови, а омбоцесь кадови.
36 Кафта алят улихть паксяса: фкясь сявови, омбоцесь кадови».
37 Эста тонафниенза кизефтезь Сонь: «Азор, коса тя ули?» Сон мярьгсь тейст: «Коса кулофсь, тоза пуромихть ловажада ярхцай нармоттневок».




*а17:19 Тя валсь греконь кяльста нинге ётафневи кода: идензе.

*б17:21 Шарьхкодеви тяфтанга: тинь потмосонт.

*в17:29 палыкандор – сера





ЛУКАНЬ КОРЯС ЕВАНГЕЛИЯ
Глава 18

Валвеляфкс кядень аф нолдай удавать колга


1 Иисус азондсь тонафнихненди валвеляфкс, конань вельде ёрась няфтемс тейст, кода эряви най озондомс и аф прашендомс пичефксс:
2 «Фкя ошса ульсь судья, кона Шкайда ашезь пеле, ломаньда ашезь визде.
3 Сяка ошса эрясь удава, кона сидеста якась судьяти и корхнесь: "Лезтт тейне мумс видешить, араламак лангозон молида".
4 Аньцек судьясь ламос ашезь ёра тянь тиемс. Сяльде мярьгсь эстейнза: "Хуш мон Шкайдонга аф пелян, ломаньдонга аф виздян,
5 но тя удавась ваймамска ётка аф максы, араласа, лотказа сашендомда и машнефтемдон"».


6 Азорсь мярьгсь: «Кульсасть, мезе корхтай аф виде судьясь?
7 Кали Шкайсь аф араласыне Эсь кочкафонзон, Тейнза шинек-венек эняльдихнень? Кали Сон аф эряскоды араламост?
8 Азондса тейнть: Сон лезды Эсь кочкафонзонды и курок! Но Ломанень Цёрась мрдамстонза муй кемама модать лангса?»

Валвеляфкс фарисейть и каяфксонь кочкайть колга


9 Сятненди, кит лувондозь пряснон видексшиса эряй ломанькс, а лиятнень мезькска ашезь путне, Иисус азондсь тяфтама валвеляфкс:


10 «Кафта ломатть сувасть Шкаень куду озондома: фкясь фарисей, омбоцесь каяфксонь кочкай.
11 Фарисейсь арась и озондсь эсь пачканза тяфта: "Шкай! Сюконян Тейть, мес мон аф стаман, кодапт лия ломаттне, салайхне-нельгихне, кяжень тиихне, усксевихне, али вов кода тя каяфксонь кочкайсь.
12 Поставан недяляти кафксть, макссеса кемонце пяльксть сембостон, мезе сатнян".
13 А каяфксонь кочкайсь ащесь ширеняса, нльне сельмонзонга пельсь кеподемс вяри; аньцек эрьхнезе мяштенц и корхтась: "Шкай! Ужяльдемак монь, пежу ломанть!"


14 Азса тейнть, каяфксонь кочкайсь тусь кудозонза видексшинь ломанькс, но аф фарисейсь. Вдь эрсь, кие оцюлгофнесы эсь прянц, ёмлалгофтови, а кие ёмлалгофтсы эсь прянц, ся оцюлгофтови».

Иисус бславасыне иттнень

(Матф. 19:13-15; Марк 10:13-16)

15 Иисусонди вятнесть-каннесть ёмла иднят – токафтолезе Сон тейст кяденц. Тонафниенза, тянь няезь, карнезь сашендомда.
16 Но Иисус серьгядезень малазонза иттнень, мярьгсь: «Катк иттне сашендыхть Тейне, тясть карне, сяс мес тяфтамста ащи Шкаень Оцязорксшись.
17 Видеста корхтан тейнть: кие идь лаца аф васьфтьсы Шкаень Оцязорксшить, ся аф сувави эзонза».

Козя оцюня

(Матф. 19:16-30; Марк 10:17-31)

18 Оцюнятнень эзда фкясь кизефтезе Иисусонь: «Цебярь тонафты, мезе тейне тиемс пефтома эряфонь сатоманкса?»
19 Иисус мярьгсь тейнза: «Мес тон лемнесамак Монь цебярькс? Шкайда башка кивок аф цебярь.
20 Содасайть кошардомвалхнень: тят полафне пола, тят шавонда, тят сала, тят васькафне лиянь лангс, ванк аляцень и тядяцень мяльснон».
21 Сон мярьгсь: «Сембонь тянь пяшкотькшнеса одстокиге».
22 Тянь кулемста Иисус мярьгсь тейнза: «Нинге фкя аф сатни тейть, мик сембе уликс-пароцень и явк ашуфненди, и кармай улема козяшице менельса; сяльде сак и мольхть мельган».
23 Тянь кулемста оцюнясь пичедезевсь, сяс мес пяк козяль.


24 Иисус няезе пичедеманц, мярьгсь: «Конашкава стака козятненди сувамс Шкаень Оцязорксшити!
25 Козя ломанти пяк стака сувамс Шкаень Оцязорксшити, сяда тёждя ишимти ётамс салмокс пиленява».


26 Тянь кулиенза мярьгсть: «Кие эста идеви?»
27 Сон каршезост: «Мезе аф тиеви ломаттненди, ся тиеви Шкайти».

Иисусонь мельге молемать питнец


28 Пётр мярьгсь: «Вов минь кадоськ семботь, мезеньке ульсь, и туме мельгат».
29 Иисус мярьгсь: «Видеста корхтан тейнть: эрсь, кие кадозе кудонц, али рьванц, али брадонзон, али тядянзон-алянзон, али идензон Шкаень Оцязорксшить инкса,
30 сянди тяниень пингть максови ламоксть сяда лама, а сай пингть – пефтома эряфсь».

Иисус тага азонды Эсь куломанц колга

(Матф. 20:17-19; Марк 10:32-34)

31 Иисус сявозень ширеняв кемгафтува тонафниензон, мярьгсь тейст: «Вов, минь мольхтяма Иерусалиму, и тоса тиеви сембось, мезе сёрматф пророкнень вельде Ломанень Цёрать колга.
32 Сонь макссазь лия ломаньтналоннетнень кядьс, кармайхть пеедема лангсонза, сялдомонза, сельгондьсазь,
33 кармайхть пикссемонза и шавсазь; и колмоце шиня Сон вельмай кулофнень эзда».
34 Но тонафнихне азфть эзда мезевок ашесть шарьхкоде. Ня валхнень смузьсна кяшфоль эздост, синь ашезь шарьхкоде, мезень колга Иисус корхтай тейст.

Иисус пчкафтсы сокор анцить

(Матф. 20:29-34; Марк 10:46-52)

35 Мзярда Иисус малаткшнесь Иерихонти, ки трваса озафоль сокор анци.
36 Сон кулезе: ваксканза ётай лама ломань, и кизефтсь: «Мезе тя тяфтамсь?»
37 Тейнза азозь: «Тя моли Назаретонь Иисуссь».
38 Эста сон кармась ювадема: «Иисус, Давидонь Цёрац, ужяльдемак монь!»
39 Инголе молихне карнезь юватькшнемда, аньцек сон сядонга кайгиста пешкодсь: «Давидонь Цёрац, ужяльдемак монь!»
40 Иисус лоткась и мярьгсь вятемс сонь малазонза. Мзярда сокорсь нежедсь Тейнза, Иисус кизефтезе сонь:
41 «Мезе мяльце тифтемс Монь кядьстон?» Ся мярьгсь: «Азор, тиемак меки няикс!»
42 Иисус мярьгсь тейнза: «Няйхть! Кемамаце пчкафтонзе*а тонь».
43 Сокорсь эстокиге кармась няема и, Шкаень шназь, тусь Иисусонь мельге. Сембе ломаттне, кит няезь тянь, азондсть Шкайти шнамань валхт.




*а18:42 Тя валсь греконь кяльста нинге ётафневи кода: идензе.





ЛУКАНЬ КОРЯС ЕВАНГЕЛИЯ
Глава 19

Закхей каяфксонь кочкайсь


1 Сяльде Иисус сувась Иерихону и ётась пачканза.
2 Ошса ульсь фкя козя аля, каяфксонь кочкайхнень оцюнясна, лемоцоль Закхей.
3 Сонь пяк мялецоль варжакстомс Иисусонь лангс, кодама Сон, аньцек лама ломанень фталда ашезь няе ёмла серенц сюнеда.
4 Эста сон инголдазень ломаттнень и Иисусонь няеманкса куцсь смоква шуфтть пряс, конань вакска Сянди сави ётамс.
5 Иисус ся вастти пачкодемста, варжакстсь вяри и мярьгсь тейнза: «Закхей, валк куроконе, тячи Тейне эряви лоткамс пялот».


6 Закхей эрязста валгсь и кенярдезь сявозе Сонь эсь пялонза инжикс.
7 Тянь няемста сембе ушедсть изгордозь корхтама: «Вай, Иисус сувась инжикс пежу ломанень пяли».
8 Закхей арась инголи и мярьгсь Азорти: «Азор, уликс-парозень пяленц максса ашуфненди, а кинь кядьста васькафтозь сявонь сяда лама – пандса нилень-крдаксть».
9 Иисус мярьгсь тейнза: «Тяни сась тя куду идемась, сяс мес Закхейге Авраамонь цёрац.
10 Ломанень Цёрась сась юмафнень вешемост и идемост».

Валвеляфкс покодихненди максф ярмакть колга

(Матф. 25:14-30)

11 Сятненди, кит кулхцондозь тянь, Иисус азондсь нинге фкя валвеляфкс. Вдь Сон ульсь Иерусалимть маласа, и синь арьсесть, курок сай Шкаень Оцязорксшись.


12 Сон мярьгсь: «Фкя цебярь юромонь ломань тусь ичкоздень масторс ва мезенкса: максолезь тейнза оцязорксшить и мрдаль меки.
13 Тумстонза сон тердезень кемонь покодиензон, макссь тейст кемонь зрнянь ярмакт*а и мярьгсь: "Монь мрдамозон нолдасть тя ярмакть тевс".
14 Но тя масторонь эряйхне афолезь няе сонь и кучсть мельганза ломатть эсь мяльснон пачфтема: "Минь аш мяленьке няемс тя ломанть эстейнек оцязоркс".


15 Мзярда тейнза максовсь оцязорксшись и сон мрдась меки, тертьфтезень ся покодихнень, конатненди макссь ярмак, сяс мес мялецоль содамс, кие мзярксть касфтозе ярмакть.
16 Сась васенцесь и мярьгсь: "Азор, тонь зрнянь ярмакцень касфтыне кемоньксть".
17 Азорсь мярьгсь тейнза: "Пара, цебярят покодись. Сяс мес тонь лангозт ульсь кода надиямс ёмла тевса, сяфть эсь вятемацень алу кемонь ошт".
18 Сась омбоцесь и мярьгсь: "Азор, тонь зрнянь ярмакцень касфтыне ветексть".
19 Сянди азорсь мярьгсь: "Ульхть вете ошень вятикс".


20 Сась колмоцесь и мярьгсь: "Азор, вов тонь ярмакце, мон ванфтыне сонь руцяня потмоса.
21 Мон пелень эздот, сяс мес тон ломанць казямат: сяват, мезе ашеть путне; нуят, мезе ашеть виде".
22 Азороц мярьгсь тейнза: "Кальдяв покоди! Эсь валсот карман судендамот. Тон содайть, мон ломанць казяман, сяван, мезе ашень путне; нуян, мезе ашень виде.
23 Мес ина тон ашить макса монь ярмакозень полафнема вастс? Эста мрдамдон меле мон сяволине эсь ярмакозень касфтфста".


24 Азорсь мярьгсь вакссонза ащихненди: "Сявость кядьстонза зрнянь ярмакть и максость сянди, кинь кемонь ярмактонза".
25 Тейнза мярьгсть: "Азор, сянь ни ули кемонь зрнянь ярмакоц".
26 "Мон корхтан тейнть, – мярьгсь оцязорсь, – эрти, кинь ули, нинге максови, а кинь аш, сянь кядьста сявови сявок, мезец ули.
27 А монь аф кельгинень, кит ашезь ёра монь оцязоркс арамазень, вятесть сей и сельминголен шавость"».

Иисусонь самац Иерусалиму

(Матф. 21:1-11; Марк 11:1-11; Иоанн 12:12-19)

28 Валвеляфксть азондомда меле Иисус поладозе кинц Иерусалиму.
29 Мзярда Сон пачкодсь Виффагия и Вифания велетнень малас, тона пандти, кона лемневсь Вайшуфта панда, Сон кучезень кафта тонафниензон,
30 мярьгсь тейст: «Арда каршек ащи велети, эзонза сувамста няйхтяда сотнеф од осёл, конань лангса нинге кивок ашезь арне; юксость сонь и вятесть сей.
31 Кизефтендярятядязь кивок: "Мезенди юкссесасть?", – каршезонза мярьгода тяфта: "Сон эряви Азорти"».


32 Кучфне тусть и музь семботь стане, кода Иисус мярьгсь тейст.
33 Мзярда синь кармасть осёлть юксомонза, азоронза мярьгсть тейст: «Мезенди юкссесасть од осёлть?»
34 Синь каршезост: «Сон эряви Азорти».


35 Вятезь сонь Иисусонди; лаподезь осёлть лангс щамснон и озафтозь лангозонза Иисусонь.
36 Мзярда Сон ардсь, ломаттне ацсезь кить лангс эсь щамснон.


37 Пачкодемок ся вастти, коса кись туй алу Вайшуфта пандста, сембе ламодонга лама тонафниенза ушедсть кенярдезь вярьгак вайгяльхть шнамонза Шкайть сембе дивань тефнень инкса, конатнень синь няезь.
38 Синь корхнесть:

«Бславаф Оцязорсь, кона сай Азорть лемса!

Сетьмоши менельса и шнама Инь Вярдень Шкайти!»*б




39 Ломаттнень ёткста кона-кона фарисейхне мярьгсть Иисусонди: «Тонафты, кардайть тонафнихнень».
40 Но Сон каршезост мярьгсь: «Корхтан тейнть, лоткандяряйхть синь, эста ювадезевихть кефне».


41 Мзярда маладсь Иерусалимти, ошть лангс ваномста Иисус аварьгодсь инксонза.
42 Сон мярьгсь: «Вай, хуш тячиень шиня тонга содалить, мезсь канды тейть сетьмоши и идема! Аньцек тяни тя кяшф сельмодот;
43 вдь сайхть тейть шит, мзярда душматтне маратядязь модань перяфксса, перятядязь и люпштатядязь сембе ширде.
44 Синь машфттядязь тинь и тинь шабантень, кев лангса кевга аф кадыхть – и сембе тя сянкса, мес тон ашить сода ся пингть, мзярда Шкайсь сашендсь максомс тейть идема».

Иисус Шкаень кудса

(Матф. 21:12-17; Марк 11:15-19; Иоанн 2:13-22)

45 Шкайкудонь пирьфи сувамста Иисус ушедсь панцемост тоста мишендихнень и рамсихнень.
46 Корхтась тейст: «Сёрматфксса азф:

"Монь кудозе – озондомань куд*в,

а тинь тиесть сонь салаень-шавиень пизокс"*г».




47 Эрь шиня Сон тонафтсь Шкаень кудса. Озксвятиень оцюнятне, койти тонафтыхне и ломаньтналонь оцюнятне вешсть туфтал машфтомс Сонь.
48 Но синь ашезь сода, кода тиемс тянь, сяс мес перьфканза фалу ульсть ломатть, конат кулхцондозь Сонь.




*а19:13 Тяфтама зрнянь ярмакть, минать, питнецоль сяда динарий.

*б19:38 Псалтирь 117:26

*в19:46 Исаия 56:7

*г19:46 Иеремия 7:11





ЛУКАНЬ КОРЯС ЕВАНГЕЛИЯ
Глава 20

Кизефкс Иисусонь азорксшинц колга

(Матф. 21:23-27; Марк 11:27-33)

1 Вов фкя стама шиня, мзярда Иисус тонафтсь ломаттнень эса Шкаень кудса и азондсь Пара куля, Тейнза састь озксвятиень оцюнят и койти тонафтыхть ломаньтналонь оцюнятнень мархта,
2 и кизефтезь Сонь: «Азк тейнек, кодама азорксшиса Тон тиендьсайть ня тефнень? Кие максозе Тейть тя азорксшить?»
3 Иисус каршезост мярьгсь: «Монга кизефттядязь тинь фкянь колга, азость Тейне:
4 Иоаннонь кстиндамац ульсь менельста али ломаттнень эзда?»
5 Синь эсь ётковаст кармасть корхтама: «Мярьгондярятама: "Менельста", эста Сон мярьги: "Мес ина тинь ашеде кема тейнза?"
6 Мярьгондярятама: "Ломаттнень эзда", эста сембе ломаттне пикссамазь кевса, сяс мес синь марнек ёньца-ваймоса лувсазь Иоаннонь прорококс».
7 Синь каршезонза мярьгсть: «Аф содасаськ коста».
8 Иисус мярьгсь тейст: «Эста Монга аф азса, кодама азорксшиса тянь тиендьса».

Валвеляфкс виноградонь касфтыхнень колга

(Матф. 21:33-46; Марк 12:1-12)

9 Иисус ушедсь азондома ломаттненди тяфтама валвеляфкс: «Фкя ломанць озафтсь виноградонь пере, сиводсь мельганза якама виноградонь касфтыхть, сонць тусь лама пингс омба мастору.


10 Мзярда сась виноградонь кочкама пингсь, сон кучсь виноградонь касфтыхненди покоди сявомс кядьстост эсь пяльксонц кочкаф виноградть эзда. Но сят пикссезь покодить и нолдазь шавонь кятть.
11 Виноградонь переть азороц тага кучсь лия покоди; аньцек сят тя покодитьке пикссемда и визькс шамас вятемда меле нолдазь шавонь кятть.
12 Кучезе колмоцеть; но тонаньге верс пикссезь и ёрдазь тоста.


13 Эста виноградонь переть азороц мярьгсь: "Мезе тейне тиемс? Кучса тов эсь кельгома цёразень, пади сонь эздонза визделгодыхть".
14 Но виноградонь касфтыхне сонь няемстонза эсь ётковаст кармасть корхтама: "Тя цёрац; аряда шавсаськ сонь и виноградонь пересь ляды тейнек!"
15 Синь ёрдазь сонь виноградонь переста и шавозь.


Ина мезе тии синь мархтост виноградонь переть азороц?
16 Сон сай, машфтсыне ся виноградонь касфтыхнень и макссы виноградонь переть лия покодихнень кядьс».


Тянь кулиенза мярьгсть: «Тяфта мзярдонга тяза лисе!»
17 Иисус варжакстсь лангозост и кизефтезень: «Мезень колга корхтайхть Сёрматфксса ня валхне:

"Кевсь, конань ёрдазь кудонь путыхне,

арась кудужень кирди кевкс"*а?




18 Эрсь, кие пупордай ся кевть ланга, токави, а кинь лангс сон прай, сянь тапасы».


19 Озксвятиень оцюнятне и койти тонафтыхне шарьхкодезь, тя валвеляфкссь синь колгаст, сяс ёрасть эстокиге кундамс Иисусонь, но пельсть ломаттнень эзда.

Кизефкс каяфксонь пандомать колга

(Матф. 22:15-22; Марк 12:13-17)

20 Синь ванондсть Иисусонь мельге и кучсть Тейнза ломатть, конат пряснон няфнезь коень ваны ломанькс. Но афкукс синь кучфтольхть кундамс Иисусонь кодамонга валса и сяльде максомс Римонь азорть кядялу судендамс.
21 Ня кучф ломаттне кизефтезь Иисусонь: «Тонафты, минь содасаськ, Тонь валхне и тонафтомаце видет, Тон киньге мяленц аф ванондсак, видеста тонафтсамасть Шкаень кити.
22 Азк, койть коряс мярьгондеви тейнек пандомс каяфкс кесарти али аф?»
23 Иисус шарьхкодемок синь ваймонь кичкорямаснон, мярьгсь тейст: «Мезенди варчсесамасть Монь кизефксонтень вельде?
24 Няфтеда Тейне динарий ярмак: кинне лангсонза шамаликсь и лемсь?» Сят каршезонза: «Кесарть».
25 Иисус мярьгсь тейст: «Эста макссесть кесарти кесареннеть, а Шкайти – Шкаеннеть».
26 Ашесть машта кундамонза Сонь валса ломаттнень инголе, дивандазевсть валонзонды и кашт исть моле.

Кизефкс кулофнень эзда вельмамать колга

(Матф. 22:23-33; Марк 12:18-27)

27 Иисусонди сась мзярошка саддукей, конат ашесть кема кулофста вельмамати, и кизефтезь Сонь:
28 «Тонафты, Моисей сёрмадсь тейнек койса: "Кулондяряй рьвяяф идьфтома аля, эста брадонцты сявома полакс рьвац, и шачфтома кулофти юромонь полады идня".
29 Эрь вов, ульсть сисем братт, васенцесь рьвяясь и кулось идьфтомокс.
30 Сявозе рьвять омбоцесь, сявок кулось идьфтомокс.
31 Сявозе сонь колмоцесь, тяфта сявондезь рьвакс сембе сисем браттне, и кулость, ашесть када итть.
32 Мекпяли кулось рьвяське.
33 Вельмамда меле авась конанди арай полакс? Вдь сисемицьке сявондезь рьвакс».


34 Иисус мярьгсь каршезост: «Тя пингонь ломаттне рьвяйсихть, тушендыхть рьвакс;
35 ина сят, конатненди Шкайсь кази сай пингонь эряф и кулофста вельмама, аф рьвяйсихть, рьвакска аф лисендихть.
36 Синь мзярдонга аф кулыхть, сяс мес улихть ангелхнень лаца. Синь Шкаень итть, вдь Шкайсь вельмафтозень кулофста.
37 А кулофнень эзда вельмама афкукс ули, тянь колга корхтась Моисейга палы кусторксть колга азксса, мзярда лемдезе Азорть Шкайкс Авраамонди, Шкайкс Исааконди, Шкайкс Иаковонди.
38 Шкайсь – аф кулофнень Шкайсна, а эряйхнень, сяс мес Тейнза сембе эряйхть».
39 Тянь каршес конат-конат койти тонафтыхнень эзда мярьгсть: «Тонафты, Тон лац азыть».
40 Тяда меле синь кяльсна ашезь шарфтов кизефнемс Иисусонь мезеньге колга.

Христоссь – кинне цёрась?

(Матф. 22:41-46; Марк 12:35-37)

41 Иисус мярьгсь тейст: «Мес ломаттне тяфта корхтайхть: Христоссь – тя Давидонь Цёрац?
42 Вдь сонць Давид корхтай Псалтирьса:

"Азорсь мярьгсь монь Азорозти:

Озак Монь види ширезон,

43 мзярс аф путсайне Тонь пильгалот

Тейть каршек ащихнень"*б.




44 Лисенди, Давид лемнесы Христость Азоркс; кода ина Христоссь ули Давидонди цёракс?»

Пеледа койти тонафтыда

(Матф. 23:1-36; Марк 12:38-40; Иоанн 11:37-54)

45 Мзярда сембе ломаттне кулхцондсть, Иисус мярьгсь тонафниензонды:
46 «Ванфтода пря койти тонафтыда, конат кельгсазь кувака щамса якамать, мишендема-рамсема вастса шумбракснема-шнама валонь кочксемать, синагогаса и каванямань иласа инголи озсемать.
47 Синь сивондьсазь-ётафнесазь удаватнень мекольценяснон и прянь няфтемга ламос озонкшнихть. Синь сяда кемоста улихть судендафт».




*а20:17 Псалтирь 117:22

*б20:42-43 Псалтирь 109:1





ЛУКАНЬ КОРЯС ЕВАНГЕЛИЯ
Глава 21

Ашу удавать казнец

(Марк 12:41-44)

1 Иисус ванць ярмаконь кочкама арзять шири и няезе, кода козятне путнесть эзонза казнет.
2 Сон няезе фкя ашу удаватьке, кона путсь тоза кафта серень ярмакт.
3 Иисус мярьгсь: «Видеста корхтан тейнть: тя ашу удавась путсь сембода лама.
4 Нят сембе путсть Шкайти козяшиснон эзда, а сон ашушинц эзда путозе сембонц, мезе лангс трясь пря».

Иисус аноконди азонды Шкаень кудть срафтоманц колга

(Матф. 24:1,2; Марк 13:1,2)

5 Мзярда пуромфне ушедсть корхтама Шкаень кудть колга: конашкава мазы кевста сон тиф, и конашкава козя казнет сонь мазопнесазь, Иисус мярьгсь:
6 «Сайхть шит, мзярда сембось, мезе тяса няйхтяда, срафтови-калафтови, кев лангса кевга аф ляды».

Мекольдень пинкнень тяштьксна

(Матф. 24:3-14; Марк 13:3-13)

7 Иисусонь кизефтезь: «Тонафты, мзярда тя ули? Кодама тяштьксонь коряс содасаськ тянь пяшкодевоманц?»
8 Сон мярьгсь: «Ванфтода пря, афоледязь васькафта: сяс мес ламотне сайхть Монь лемозень ала и мярьгихть: "Тя Монан" и "Пингсь сась". Тяда яка мельгаст!
9 Мзярда марятада кулят тюремань колга и ломанень комболдоматнень колга, тяда эводе, сяс мес инголи тянди улема, но тя нинге аф песь».


10 Эста мярьгсь тейст: «Ломаньтналсь кеподи ломаньтнал лангс, масторсь – мастор лангс;
11 васток-васток улихть вии модашерьхкомат, сайхть вача пинкт и куломань урмат, и менельста эвондайхть эвфти и оцюдонга оцю тяштькст.


12 Семботь тянь улемда инголе кармайхть кунцемонт тинь, Монь инксон панцемонт, макссемонт синагогас и пякстамгудга, и вяттядязь оцязорхнень и оцюнятнень инголи;
13 вов тейнть ётка корхтамс Монь колган.
14 Сяс путость седиезонт тянь – аноконди тясть арьсекшне, мезе тейнть корхтама прянь араламанкса.
15 Мон максан тейнть валхт и смузьши, конатнень каршес кивок, тейнть каршек ащихнень эзда, мезевок аф азови и каршек аф молеви.


16 Митядязь тинь тинцень алянте-тядянте, брадонте, эсь юромонь ломаненте, ялганте, и конатнень-конатнень ёткстонт шавсазь.
17 И Монь лемозень инкса кивок аф кармай кельгомонт тинь.
18 Аньцек шяярьнявок аф прай тинь прястонт.
19 Кирдеда и тейнть идеви ваймонте».

Иисус азонды Иерусалимть калафтоманц колга

(Матф. 24:15-21; Марк 13:14-19)

20 «Мзярда няйхтяда Иерусалимть перьфке ушмовийхть, эста содасть, маладсь сонь срафтомань-калафтомань пингоц.
21 Эста сят, конат Иудеясот, ласькост панттненди; конат Иерусалимсот, лисест тоста; конат перьфпяльдень велеват, тязаст сувсе ошу.
22 Вдь тя – кяжень пандома шитне, и пяшкодеви сембось, мезе инголькиге азфоль Сёрматфксса.
23 Вай, конашкава стака ули ся шитнень пекихненди и идень потяфтыхненди. Оцюдонга оцю маятама ули тя масторса и Шкаень кяжсь прай ня ломаттнень лангс.
24 Финцне прайхть тор эзда, омбонцнень сявсазь полонц*а лия масторга; Иерусалимсь ули лия ломаньтналхнень пильгала снярс, мзярс аф аделави синь пингсна».

Ломанень Цёрать самац

(Матф. 24:29-35; Марк 13:24-31)

25 «Кармайхть улема пелькс тяштькст шить, ковть, тяшттнень лангса. А модать лангса ломаньтналхне кармайхть трнаткшнема седи акшенязост самс оцюведень зярьфта и комболдомада.
26 Ломаттне пелемать эзда кармайхть прашендома ёжефтома, марямок ся зияттнень колга, конат сайхть тя масторть лангс. Вдь менелень вийхне шерьхкозевихть.
27 Эста няйсазь Ломанень Цёрать инь оцю вийсонза и иневалдсонза коволхнень лангса саманц.
28 Мзярда сембось тя ушеды пяшкодевома, эста тинь видептесть копорентень и кеподесть прянтень, малады тинь воляс нолдаманте».


29 Иисус азондсь валвеляфкс: «Варжакстода смоква шуфтть и лия шуфттнень лангс;
30 кодак кармайхть синь лопаяма, тянь няемста тинць содасасть – кизось ни маласа.
31 Стане тясонга: мзярда няйсасть азфозень пяшкодевоманц, содасть, маласа Шкаень Оцязорксшись.
32 Видеста корхтан тейнть: тяниень пингонь эряйхне аф кенерихть юмамс, кода сембось тя ули.
33 Менельсь и модась юмайхть, но Монь валне аф юмайхть».

Уледа анокт!


34 «Ванода эсь мельгант, тясть стакалгофта седиентень топафксонь аф содамаса, симондемаса и эрь шинь тевонкса лажнамаса, афоледязь сата ся шись аф анокста.
35 Сон кода тувор*б, кундасыне сембонь, кие эряй масторлангса.
36 Сяс уледа фалу анокт и озондода: максоволь тейнть вий мяндемс сембе ся сай зияттнень эзда и арамс Ломанень Цёрать инголи».


37 Иисус шить тонафтсь Шкаень кудса, а илять тушендсь тоста и ётафнезе веть Вайшуфта панда пряса.
38 Сембе ломаттне варьхмодема ланга сашендсть Шкаень куду кулхцондомонза.




*а21:24 полон – плен

*б21:35 тувор – капкан





ЛУКАНЬ КОРЯС ЕВАНГЕЛИЯ
Глава 22

Иуда срхкай мимс Иисусонь


1 Малаткшнесь аф шапама кшинь илась, конань лемоц – Очижи.
2 Озксвятиень оцюнятне и койти тонафтыхне пельсть ломаттнень эзда, сяс синь ламос синнезь пряснон, кода машфтомс Иисусонь.


3 И вов Сатанась сувась Иудань потмос, конань лемнезь Искариотокс. Сон ульсь кемгафтува тонафнихнень эзда фкясь.
4 Сон мольсь и корхнесь озксвятиень оцюнятнень и Шкаень кудть ванфты оцюнятнень мархта, кода максомс тейст Иисусонь.
5 Сят кенярдсть и надияфтсть Иуданди тянкса ярмак.
6 Иуда макссь тейст вал мимс Иисусонь и учсесь ётка, кода тянь тиемс ломаньда салава.

Очижинди анокламась

(Матф. 26:17-25; Марк 14:12-21; Иоанн 13:21-30)

7 Сась аф шапама кшинь шись, мзярда эрявсь печкомс очижинь вероз.
8 Иисус кучезень Пёторонь и Иоаннонь, мярьгсь: «Арда, аноклада тейнек очижинь ярхцама».
9 Синь кизефтезь: «Коса мярьгат анокламда?»
10 Иисус мярьгсь тейст: «Ошу сувамстонт васьфттяда ведь кукшенень канды аля; моледа мельганза ся куду, конанди сувай.
11 Мярьгода кудазорти: "Тонафтысь кизефнетянза тонь: коса кудбялькссь, конаса Тейне тонафнинень мархта ярхцама очижинь ярхцамбяльда?"
12 Сон няфти тейнть оцю урядаф вярдень кудбялькс; тоса аноклатада».
13 Синь тусть, и семботь музь стане, кода тейст мярькфоль, и анокласть очижинь ярхцама.

Очижинь илядень ярхцамась

(Матф. 26:26-30; Марк 14:22-26; 1 Кор. 11:23-25)

14 Мзярда сась пингсь, Иисус и кемгафтува апостолхне озасть шрать ваксс.
15 Сон мярьгсь тейст: «Конашкава оцюволь мялезе ярхцамс мархтонт Очижинь тя ярхцамбяльда маятамдон инголе.
16 Азса тейнть, тяда меле Мон аф ярхцан Очижинь ярхцамбяльда ся пингть самс, мзярс аф пяшкодеви сон Шкаень Оцязорксшиса».
17 Сон сявозе кядьготь и сюконямань азозь мярьгсь: «Сявость и явость сонь эсь ётковант.
18 Азса тейнть, тяда меле Мон аф симан виноградонь винада, мзярс аф сай Шкаень Оцязорксшись».


19 Меле Иисус сявозе кшить, азсь сюконяма Шкайти, синдезе и максозе тейст, корхтась: «Тя Монь ронгозе, кона максови тинь инксонт. Тянь тиендесть Монь лятфнемган».
20 Илядень ярхцамада меле Сон тяконь лаца сявозе кядьготьке и мярьгсь: «Тя кядьгось – од соткс, кона кемокстаф Монь версон; сон валови тинь инксонт.
21 Вов ванода, Монь миизень кядец фкя шра лангса Моннеть мархта.
22 Ломанень Цёрась моли стане, кода Тейнза инголькиге ладяфоль, но вай, кодань кальдяв ули ся ломанти, кона мисы Сонь».
23 Тонафнихне ушедсть кизефнема фкя-фкянь, кие ёткстост ся, кона тисы тянь.

Кие сембода оцю?


24 Тонафнихне эсь ётковаст кармасть пялькстома: кие ёкстост лувома сембода оцюкс.
25 Иисус мярьгсь тейст: «Оцязорхне азорондайхть ломаньтналхнень лангса, и ломаттне эсь лангсост азорондайхнень лемнесазь паронь тиикс.
26 Тинь ётксонт улеза аф тяфта. Кие тинь эздонт инь оцю, ся вятеза прянц стане, бта сон ёмла, и оцюнясь – бта сон покоди.
27 Кие сяда оцю: шра ваксса озадось али мельганза якай покодись? Афоли шра ваксстось? Но Мон тинь ётксонт покоди лацан.


28 Тинь уледе Монь мархтон сембе Монь сталмонень пингста.
29 Сяс Мон максан тейнть Оцязорксши, кода Монь Алязе максозе сонь Тейне.
30 Тинь карматада ярхцама и симома шразень ваксса Монь Оцязорксшисон, и озатада оцязоронь озама вастс Израилень кемгафтува юропнень судендамост».

Иисус инголькиге азонды Пёторонь потаманц колга

(Матф. 26:31-35; Марк 14:27-31; Иоанн 13:36-38)

31 Азорсь мярьгсь: «Симон, Симон, ватт! Сатанати максовсь варжамс тинь и понжафтомс, кода тозерть.
32 Но Мон озондонь тонь инксот, афоль юма тонь кемамаце. И меле, мзярда тон мрдат Тейне, кемокстайть эсь кемай ялгатнень».
33 Пётр каршезонза мярьгсь: «Азор, мон анокан молемс мархтот нльне пякстамгудс и куломас».
34 Но Иисус мярьгсь: «Корхтан тейть, Пётр, тячи атякшсь аф кенери моразевомс, кода тон колмоксть мярьгат – аф содасамак Монь».


35 Иисус кизефтезень синь: «Мзярда кучседязь тинь ярмакфтома и канксфтома, и карьсембяльфтома, ульсь али аш тинь кодамовок афсатыксонте?» Сят каршезонза: «Ашель».
36 Эста Сон мярьгсь тейст: «Но тяни, кинь ули ярмакоц, ся сявоза, стане канксонцка; кинь аш тороц, ся миза лангонь щамонц и рамаза тор.
37 Мон азса тейнть, Монь лангсон пяшкодеви ся, мезе тяштьф Сёрматфксса: "Зиянонь тиикс лувозь". Вдь ся, мезе Монь колган сёрматф, курок пяшкоди».
38 Тонафнихне мярьгсть: «Азор, вов тяса кафта торхт». Сон мярьгсь тейст: «Саты».

Иисус озонды Вайшуфта панда пряса

(Матф. 26:36-46; Марк 14:32-42)

39 Иисус лиссь ошста и, кода фалу, тусь Вайшуфта пандть лангс, мельганза тусть тонафниензовок.
40 Тов пачкодемста мярьгсь тейст: «Озондода, варчсемстонт афоледе пра пежес».
41 Сонць аердсь эздост кев ёрдамшка вастс и, плманжа лангс аразь, озондсь.
42 «Аляй! Кда ули мяльце, ётафтк тя кядьготь Монь вакскан! Но улеза Тонь мяльце, аф Моннесь».
43 Эвондась Тейнза менельста ангел и кемокснезе Сонь.
44 Оцю сярятьфонь марязь, Сон нинге сяда вииста озондсь; и Сонь ливозец ульсь вер путерькснень лаца, конат путнясть модати.


45 Озондомда меле Иисус стясь и мольсь тонафниензонды. Сон сатозень синь удозь, сяс мес синь матодовсть пичедемать эзда.
46 Сон мярьгсь тейст: «Мес удотада? Стяда и озондода, варчсемстонт афоледе пра пежес».

Иисусонь кундамац

(Матф. 26:47-56; Марк 14:43-50; Иоанн 18:3-11)

47 Мзярда Сон нинге корхтась, сась лама ломаньда, и инголест мольсь Иуда, кемгафтувотнень ёткста фкясь. Сон нежедсь Иисусонди паламонза, сяс мес сон мярьгсь тейст: «Кинь паласа, ся Сон».
48 Иисус мярьгсь тейнза: «Иуда! Афоли паламаса мисак Ломанень Цёрать?»
49 Иисусонь мархтотне шарьхкодезь, коза моли тевсь, мярьгсть Тейнза: «Азор, пади тейнек эрьхтемс торса?»
50 Ёткстост фкясь эрьхтезе торса озксвятиень оцюнять покодиенц и керозе види пиленц.
51 Эста Иисус мярьгсь: «Лоткада, саты». Токафтозе кяденц сянь пиленцты, пчкафтозе сонь.


52 Эста Иисус мярьгсь озксвятиень оцюнятненди, Шкаень кудть ванфты оцюнятненди и ломаньтналонь оцюнятненди, конат састь Сонь кундамс: «Тинь саде Монь сявомс торса и пяльса, кода нельги-шави ломанень мельге!
53 Мон эрь шиня улендень мархтонт Шкаень кудса, и тинь ашеде кепсе лангозон кятть. Но тяни тинне пингсь и азорондай шобдась».

Пётр потай Иисусонь эзда

(Матф. 26:57,58,69-75; Марк 14:53,54,66-72; Иоанн 18:12-18,25-27)

54 Синь сявозь Иисусонь и вятезь озксвятиень оцюнять кудс. Пётр ичкозьге мольсь мельгаст.
55 Пирьф кучкаса крьвястсть толмар и озсесть перьфканза. Пёторга озась ёткозост.
56 Фкя покоди авась, няемок сонь толмарть ваксса озафста, пезфтазень лангозонза сельмонзон, и мярьгсь: «Тявок ульсь Сонь мархтонза».
57 Пётр сёпсь, мярьгсь авати: «Мон аф содаса Сонь».
58 Аф лама пингонь ётазь лия ломань няезе Пёторонь и мярьгсь: «Тонга синь эздост». Но Пётр мярьгсь тя ломанти: «Аф, ялгай».
59 Частшкада меле нинге фкясь кемоста азозе: «Виде, тявок мархтонзоль, няк, Галилеянь эряй».
60 Но Пётр мярьгсь ся ломанти: «Мон аф содаса, мезе тон корхтат». Ся ёткть, мзярда сон нинге корхтась, моразевсь атякшсь.
61 Эста Азорсь шарфтсь и варжакстсь Пёторонь лангс; Пётр лятфтазень Азорть валонзон, кода Сон мярьгсь тейнза: «Аф кенери атякшсь моразевомс, кода тон колмоксть азсак – аф содасамак Монь».
62 Пётр лиссь тоста и ризфта пяшксе седиса аварьгодсь.

Иисусонь сялдсазь и пеетьсазь

(Матф. 26:67,68; Марк 14:65)

63 Ломаттне, конат кирдезь Иисусонь, пеетькшнесть лангсонза и пикссезь Сонь.
64 Синь сотнезь Иисусонь сельмонзон, эрьхнезь шамати и кизефнезь: «Пророчендак, кие эрьхтензе?»
65 Лама лия сялдомань валхт азондсть Тейнза.

Иисус Оцю пуромксть инголе

(Матф. 26:59-66; Марк 14:55-64; Иоанн 18:19-24)

66 Мзярда сась шобдавась, пуромсть ломаньтналонь оцюнятне, озксвятиень оцюнятне и койти тонафтыхне. Синь вятезь Иисусонь Оцю пуромксть инголи.
67 Мярьгсть: «Кда Тон Христоссят, азк тянь тейнек». Иисус мярьгсь тейст: «Азондяряса, тинь аф кематада,
68 кизефтендярятядязь, тинь каршезон мезевок аф астада и аф нолдасамасть Монь.
69 Но тя пингста сявомок Ломанень Цёрась озай сембода Вии Шкайть види кядь ширесонза».
70 Сембе мярьгсть: «Лисенди, Тон Шкайть Цёрацат?» Сон каршезост мярьгсь: «Тя тинь корхтатада: тя Монан».
71 Синь мярьгсть: «Кодама нинге няфтема тейнек эряви? Минь минць кулеськ тянь Сонь кургстонза!»






ЛУКАНЬ КОРЯС ЕВАНГЕЛИЯ
Глава 23

Иисус Пилатонь инголе

(Матф. 27:1,2,11-14; Марк 15:1-5; Иоанн 18:28-38)

1 Эста синь сембе стясть и сявозь Сонь Пилатонди.
2 Тоса ушедсть муворгофнемонза Сонь, и мярьгсть: «Минь няеськ, Сон тапарякшнесы минь ломаньтналоньконь, карнесыне пандомс кесарти каяфкс, лемнесы Эсь прянц Христоскс, Оцязоркс».
3 Пилат кизефтезе Иисусонь: «Тон еврейхнень Оцязорснат?» Сон каршезонза мярьгсь: «Тя тон тяфта корхтат».
4 Пилат мярьгсь озксвятиень оцюнятненди и пуромфненди: «Мон аф мушендан кодамовок муворши тя ломаньца».
5 Но синь кемоста ащесть эсь валснон лангса, и корхтасть: «Сон Эсь тонафтомасонза кашангофнесыне ломаттнень марнек Иудеяса, Галилеяста сявомок тяза самс».

Иисус Иродонь инголе


6 Пилат, Галилеять колга кулемста, кизефтсь: «Тя Ломанць Галилеянь эряй?»
7 Мзярда содазе, Сон Иродонь аймакста, кучезе Иисусонь Иродонди, кона ся шитнень ульсь Иерусалимса.


8 Ирод, Иисусонь няемста, пяк кенярдсь. Сонь кунаркиге мялецоль няемс Иисусонь, сяс мес лама кулендсь колганза и надиясь няемс Сонь эздонза мееньге дивань тев.
9 Сон макссесь Тейнза лама кизефкс, но Иисус каршезонза мезевок ашезь корхта.
10 Озксвятиень оцюнятне и койти тонафтыхне ащесть тоса и сембе вийса муворгофнезь Сонь.
11 Эста Ирод эсь ушманонзон мархта наругась и пеедсь Иисусонь лангса, а сяльде щафтозе козя щамса и кучезе меки Пилатонди.
12 Ся шиня Пилатонь мархта Ирод тиевсть ялгакс, а тяда инголе синь ашесть ладя фкя-фкянь мархта.

Иисусонь куломас судендамац

(Матф. 27:15-26; Марк 15:6-15; Иоанн 18:39-19:16)

13 Пилат серьгядезень озксвятиень оцюнятнень, Израилень лия оцюнятнень и ломаньтналть,
14 мярьгсь тейст: «Тинь вятесть тейне тя ломанть, кода ломанень кашангофтыень; и вов мон пингстонт кизефнине Сонь и ашине му мезьсонга шумукс, мезьса тинь муворгофнесасть.
15 Иродга ашезь му эсонза муворши, сясы меки кучезе Сонь тяза. Тя ломанць ашезь тие мезевок стама, мезенкса максоволь куломати.
16 Сяс пиксфтомда меле нолдаса».


17 А Пилатонди самай эрявсь эрь Очижиня нолнемс фкя ломань пякстафнень ёткста.
18 Но сембе ломаттне ушедсть юватькшнема: «Кулома Тейнза! Нолдак тейнек Вараввань!»
19 Варавва пякстафоль ошса оцюнятнень каршес кеподеманкса и ломанень шавоманкса.
20 Пилат тага корхтазевсь мархтост, сяс мес ёразе нолдамс Иисусонь.
21 Но сят каршезонза ювадсть: «Эськодемс! Эськодемс крёзти!»
22 Пилат колмоцеда пшкядсь тейст: «Мезень кальдяв Сон тись? Мон мезевок ашень му эсонза, мезенкса эряволь шавомс; пиксфтомда меле нолдаса».
23 Синь стаки вярьгак вайгяльхть пешкоткшнезь, анасть эськодемс Иисусонь крёзти.


Синь и озксвятиень оцюнятнень юватькшнемасна сявозь вярть.
24 И Пилат тиезе сянь, мезе синь вешсть.
25 Сон нолдазе алять, кона пякстафоль оцюнятнень каршес кеподеманкса и ломанень шавоманкса – сянь, конань аназь; а Иисусонь максозе тейст шавомс, кода синь ёрасть.

Иисусонь крёз лангс эськодемац

(Матф. 27:32-44; Марк 15:21-32; Иоанн 19:16-27)

26 Мзярда Иисусонь вятезь эськодемс, мельганза крёзть кандома кошардозь Киринеяста Симононь, кона ся пингть мрдаль паксяста.


27 Иисусонь мельге мольсь ламодонга лама ломань, ётксост ульсть аватка, конат авардсть и явсесть инксонза.
28 Иисус шарфтсь тейст, мярьгсь: «Иерусалимонь стирьхть, тяда аварде инксон, авардеда эсь инксонт и идентень инкса;
29 сяс мес сайхть шит, мзярда мярьгихть: "Павазуфт аф шачфтовихне и сят, конат нинге ашесть шачфне, и мяштьса аф потяфтыхне!"
30 Эста ушедыхть корхтама панттненди: "Прада лангозонк!", губорхненди: "Вельхтямасть минь!"
31 Кда пижелгоды шуфтть мархта тяфта тиендихть, эста мезе ули коськть мархта!»


32 Иисусонь мархта вятсть куломас нинге кафта алят, зиянонь тиихть.
33 Мзярда састь вастти, кона лемневи Пряпакарь, тоса ушматтне эськодезь крёз лангс Иисусонь и зиянонь тиихнень, фкять види, омбоцеть кержи ширезонза.
34 Иисус корхтась: «Аляй! Нолдайть пежеснон, сяс мес синь аф содасазь, мезе тиихть». Ушматтне, жерьбань ёрдазь, явозь Иисусонь щамонзон.


35 Ломаттне ащесть и ванцть. Оцюнятневок ванцть мархтост и марса рахсесть лангсонза, корхтасть: «Лиятнень идекшнезень, идезазе Эсь прянцка, кда Сон Христоссь, Шкаень кочкафсь!»
36 Ушматтневок наругасть лангсонза, нежетькшнесть Тейнза и макссесть Тейнза шапама вина,
37 корхтасть: «Кда Тон еврейхнень Оцязорснат, идек пряцень!»
38 Иисусонь вельхксса сёрматфоль греконь, римонь и евреень кяльса: «Тя Еврейхнень Оцязорсна».


39 Фкя эськотьф зиянонь тиись кяжиста пеедезь пялендезе валса: «Кда Тон Христоссят, идек Эсь пряцень и миньге идемасть!»
40 Но омбоцесь карнезе сонь, корхтась: «Кали тон Шкайдонга аф пелят, вдь тонцьке судендафат тяконди?
41 Минь судендафтама видешис коре, эсь тевоньконь инкса сатоськ тянь, а Сон мезеньге кальдяв ашезь тие».
42 Сон мярьгсь Иисусонди: «Иисус, лятфтамак, мзярда саят Оцязорксшизт!»
43 Иисус мярьгсь тейнза: «Видеста корхтан тейть, тячиёк улят мархтон райса».

Иисусонь куломац

(Матф. 27:45-56; Марк 15:33-41; Иоанн 19:28-30)

44 Пингсь ульсь котоце частть маласа, мзярда апак учт марнек модать комачазе шобдась и тяфта ульсь вейхксоце частти молемс.
45 Шись кяшевсь, и Шкаень кудса котфонь перяфкссь сязевсь кучкава кафтова.
46 Иисус вярьгак вайгяльхть ювадсь: «Аляй! Тонь кядезт максса ваймозень!» Ня валхнень азомда меле ваймоц лиссь.


47 Сядонь оцюнясь тянь няемста, Шкаень шназь, мярьгсь: «Афкукс тя ломанць ульсь видексшинь ломань!»
48 Сембе ломаттне, конат пуромсть тянь ванома, мзярда няезь, мезе лиссь, ризфть эзда эрьхнезь эсь мяштьснон и тушендсть тоста.
49 Но сембе сят, кит содазь Иисусонь, ащесть ширеняса и ванцть, ётксостольхть аватневок, конат састь Сонь мархтонза Галилеяста.

Иисусонь калмамац

(Матф. 27:57-61; Марк 15:42-47; Иоанн 19:38-42)

50 Фкя ломанць, лемоцоль Иосиф, сувсесь Оцю пуромксть лувксс. Сон ульсь пара вайме и видексшинь ломань,
51 и каршеколь сянди, мезе арьсесь и тись Оцю пуромкссь. Шачемас коре Иосиф ульсь Аримафеяста, евреень ошста, и Сон учендозе Шкаень Оцязорксшить саманц.
52 Иосиф мольсь Пилатонди и эняльдсь максомс Иисусонь ловажанц.
53 Сон валхтозе крёз лангста ловажать, ашкодозе иляназонь котфс и путозе калмос, кона карафоль кевбандс, коса нинге кивок ашель калмаф.
54 Тя ульсь пяденцяста, ваймамань шинди аноклама шиня.


55 Аватне, конат састь Иисусонь мархта Галилеяста, мольсть Иосифонь мельге, няезь калмоть и кода путфоль эзонза ловажась.
56 Куду мрдамста синь анокласть танцти шине вадендемат и шуфта вай. Ваймамань шить синь ётафтозь ваймосезь, кода кошардсь койсь.






ЛУКАНЬ КОРЯС ЕВАНГЕЛИЯ
Глава 24

Иисусонь вельмамац

(Матф. 28:1-10; Марк 16:1-8; Иоанн 20:1-18)

1 Недляшиня, варьхмодемшовор, аватне сявозь аноклаф вадендемаснон и састь калмоти, синь мархтост састь лиятневок.
2 Синь няезь, кевсь калмоть эзда веляфтфоль.
3 Потму сувамста синь ашезь му Иисус Азорть ловажанц.
4 Мзярс синь абонкшнесть, апак учт инголест эвондасть пиндолды щамса кафта алят.
5 Эводемать эзда аватне нолдазь сельмоснон алу, но алятне тейст азозь: «Мес вешендьсасть шистоть кулофнень ёткста?
6 Сон аш тяса. Сон вельмась кулофста. Лятфтасть, мезе Сон корхтась тейнть Галилеяса улемстонза:
7 "Улема тянди: Ломанень Цёрась максови пежу ломаттнень кядьс, ули эськотьф крёзти, и колмоце шиня вельмай"».
8 Эста аватне лятфтазь Иисусонь валонзон.


9 Калмолангста мрдамстост синь азондозь семботь тянь кефкие апостолхненди и сембе лиятненди.
10 Ня аватне, конат азондсть апостолхненди тянь колга, ульсть Магдалань Мария, Иоанна, Мария – Иаковонь тядяц и лиятне, конат синь мархтостольхть.
11 Синь валсна марявсть апостолхненди шавокс, сяс ашесть кема тейст.
12 Но Пётр ласькозь тусь калмоти. Тоса сон комась, варжакстсь потму и няезень аньцек иляназонь котфнень. Сон мрдась меки, и пяк дивандась сянди, мезе лиссь.

Иисус эвондай тонафниензонды Эммаусу вяти ки лангса

(Марк 16:12,13)

13 Сяка шиня Иисусонь кафта тонафниенза мольсть Эммаус вели, кона Иерусалимть эзда кефкиешка вайгяльбе вастсоль.
14 Синь корхнесть эсь ётковаст сембе ся тефнень колга, конат лиссть.
15 Мзярда синь корхнесть и арьсесть тянь колга, Сонць Иисус маладсь тейст и тусь мархтост.
16 Но синь ашезь сода Сонь, сяс мес сельмосна ульсть бта вельхтяфт.


17 Иисус пшкядсь тейст: «Мезень колга тинь молембачк корхтатада и мес тинь шаманте тяшкава пичефксуфт?»
18 Эздост фкясь, конань лемоцоль Клеопа, каршезонза мярьгсь: «Кали Тон ськамот Иерусалиму сафнень эзда аф содасак, мезе лиссь тоса ня шитнень?»
19 Иисус кизефтезень: «Мезе ина?» Синь азозь Тейнза: «Ся, мезе лиссь Назаретонь Иисусть мархта, кона ульсь прорококс, вииель тевса и валса Шкайть и сембе ломаттнень инголе;
20 и кода озксвятиень оцюнятне и Израилень оцюняньке максозь Сонь куломас, и эськодезь крёзти.
21 Ина минь надиякшнеме, Сон вчёк Ся, кона идесы Израильть. Аньцек тя нинге аф сембе. Вов ни колмоце шись тусь, кода тя лиссь,
22 а тяса кона-кона миньцень ёткстонк аватне пяк дивандафтомазь: синь ульсть сенем валдоняста калмоса
23 и ашезь му тоста Сонь ловажанц. Мрдамста азондозь, кода тейст эвондасть ангелхт, конат корхтасть: Иисус шиса.
24 Ёткстонк мзярошкась тусть калмоти и музь семботь стане, кода корхтасть аватне; но Сонцень ашезь няе».
25 Эста Иисус мярьгсь тейст: «Вай, кодань тинь аф шарьхкодихтяда и конашкава стакаста кематада семботи сянди, мезень колга корхнесть пророкне!
26 Кали аф тяфта вчёк эрявсь кирдемс сталмот Христости и сувамс Эсь иневалдозонза?»
27 И Сон ёфнезень тейст сембе васттнень Сёрматфксста, коса корхтави Сонь колганза, сявомок Моисейста и сембе пророкнень эзда.


28 Синь маладсть ся велети, ков мольсть. Иисус тись пря сяда тов моликс.
29 Но синь ушедсть кирнемонза: «Илятт мархтонк, шись илядьбяли, шопотькшни». Сон сувась куду и илядсь мархтост.
30 И мзярда мархтост ащесь шрать ваксса, Сон сявозе кшить, бславазе, синдезе и максозе тейст.
31 Эста тонафнихнень сельмосна панжевсть и синь содазь Иисусонь. Но Сон арась тейст аф няевикс.
32 Синь фкя-фкянди мярьгсть: «Кали ашесть пала минь седиеньке, мзярда Сон корхтась тейнек ки лангса и мзярда панжезе тейнек Сёрматфксть смузенц?»


33 Тонафнихне эстокиге стясть и тусть меки Иерусалиму. Тоса синь музь кефкие апостолхнень и лия тонафнихнень, конат пуромфтольхть марса.
34 Пуромфне азондозь тейст: «Азорсь афкукс вельмась кулофста и Сон эвондась Симононди».
35 Синьге азондозь, мезе лиссь ки лангса, и кода синь содазь Иисусонь кшинь синдемста.

Иисус няфти пря тонафнихненди

(Матф. 28:16-18; Марк 16:9-14; Иоанн 20:19,20; Апост. т. 1:3)

36 Мзярда синь корхтасть тянь колга, Сонць Иисус арась кучказост и мярьгсь тейст: «Сетьмоши тейнть!»
37 Синь абондсть и эводембачк арьсесть – няихть шопача.
38 Но Иисус мярьгсь тейст: «Мес тинь эводеде и мес тинь седиентень фатязе абонкссь?
39 Варжакстода кяднень и пильгонень лангс; тя – Мон Монць. Токамасть Монь и ваномасть; шопачать аш пукшенза и пакаренза, а Монь улихть».
40 Тянь азомста Сон няфтезень тейст Эсь кядензон и пильгонзон.
41 Мзярда синь кенярдемать эзда нинге ашесть кема и дивандакшнесть, Сон мярьгсь тейст: «Тинь ули тяса мезентевок ярхцамс?»
42 Синь макссть Тейнза рястаф кал пакш и медь кяряз.
43 Сон сявозе и ярхцась инголест.

Иисус максы тонафнихненди оцюдонга оцю тев и надияфты кучемс тейст Иняру Ваймопожфть

(Матф. 28:19,20; Марк 16:15-18; Иоанн 20:21-23; Апост. т. 1:4-8)

44 Иисус мярьгсь тейст: «Вага кодама смузьсна ся валхнень, конатнень Мон азондыне тейнть нинге мархтонт улемста. Пяшкодевома семботи, мезе тяштьф колган Моисеень койса, пророкнень книгасост и Псалтирьса».
45 Тяда меле Иисус панжезе синь ёньцнон Сёрматфксть шарьхкодеманцты.
46 Сон мярьгсь тейст: «Тяфта сёрматф: Христости эрявсь маятамс и колмоце шиня вельмамс кулофнень эзда.
47 И Сонь лемсонза эряви тердемс сембе ломаньтналхнень шарфтомс Шкайти пежеснон нолдафтоманкса. Ушедода Иерусалимста.
48 Тинь тянь няфтиенза-азондыенза.
49 Мон кучса тейнть сянь, мезе надияфнесь Алязе; но илядода Иерусалимса вярдень вийса пяшкодевомазонт».

Иисусонь кеподемац менели

(Марк 16:19,20; Апост. т. 1:9-11)

50 Иисус лихтезень синь ошста Вифанияти самс. Сон кеподезень кядензон и бславазень синь.
51 Бславамбачк Иисус кармась аердома эздост и ульсь кепотьф менели.
52 Синь сюконясть Тейнза и оцю кенярдема мархта мрдасть Иерусалиму.
53 Шкаень шназь, синь сембе пингть ульсть Шкаень кудса. Аминь.







ИОАННОНЬ КОРЯС ЕВАНГЕЛИЯ


Глава 1

Валсь арась ломанькс


1 Ушетксса ульсь Валсь,

Валсь Шкайть мархтоль,

и Валсь ульсь Шкай.

2 Сон ушетксстокиге Шкайть мархтоль.

3 Сембось вельденза тиевсь,

Соньфтомонза мезевок ашезь тиев.

4 Сонь эсонза ульсь эряма,

и эрямась ульсь ломаттненди валдокс.

5 Валдсь шобдашиса валдопты,

сон изь сяськов шобдати.

6 Сась Шкаень ширде кучф ломань, лемоцоль Иоанн.
7 Сон сась кулянь пачфтема, Валдть колга азондома, тянь вельде сембе кемальхть.
8 Аф сон ульсь Валдсь, сон кучфоль Валдть колга азондома.
9 
Ульсь афкуксонь Валда,

кона сась масторлангти

и валдоптозе эрь ломанть.

10 Валдсь масторлангсоль,

и масторлангсь Сонь вельденза тиевсь,

аньцек масторлангстотне ашезь сода Сонь.

11 Валдсь сась Эсь масторозонза,

но Эсь ломаненза ашезь васьфте Сонь.

12 А конат васьфтезь и кемасть Тейнза,

сятненди макссь вий арамс Шкаень идькс,

13 конат шачсть аф вер эзда, афи ронга,

афи мирдень мяльста-арьсемаста,

а Шкайть эзда.

14 Валсь арась ломанькс

и эрясь ётксонк

пароказнеда и видешида пяшкотьфста.

И минь няеськ Сонь оцюшинц, ся оцюшить,

кона максф фкя-тяка Цёрати Алянц эзда.




15 Иоанн азондсь колганза и вярьгак вайгяльхть корхтась: «Тя – Ся, конань колга азондонь: мельган Молись мондедон оцю, сяс мес ульсь мондедон инголи».
16 
И Сонь пяшксешинц эзда

тейнек сембонди максовсь

пароказнеть лангс пароказне.

17 Вдь койсь максф Моисеень вельде,

а пароказнесь и видешись састь

Иисус Христость вельде.

18 Шкайть кивок мзярдовок ашезе няе.

Фкя-тяка Шкай Цёрац,

кона Эсь Алянц маласа,

панжезе Сонь тейнек.


Иоанн Кстиндайть куляц

(Матф. 3:1-12; Марк 1:2-8; Лук. 3:15-17)

19 Вов мезе азондсь Иоанн, мзярда еврейхнень оцюнясна кучезь Иерусалимста озксвятихнень и левиеннетнень сонь кизефтемонза: «Кият тон?»
20 Иоанн азозе, ашезе сёпа, видеста мярьгсь: «Аф мон Христоссь».
21 Сонь кизефтезь: «Кият ина? Тон Илиясь?» Сон мярьгсь: «Аф». «Тон ся учсеф пророксь?» Сон каршезост мярьгсь: «Аф».
22 Тейнза мярьгсть: «Кият ина тон? Мезе астама колгат кучиеньконди, мезе тонць азондат эсь колгат?»
23 Сон мярьгсь:

«Мон шавмодаса серьгядить вайгялецан:

"Видептесть кить Азорти"*а,



кода мярьгсь Исаия пророксь».



24 Кучфне ульсть фарисейхнень ёткста.
25 Синь кизефтезь Иоаннонь: «Мес ина кстиндакшнят, кда тон аф Христоссь, аф Илиясь, аф ся пророксь?»
26 Каршезост Иоанн мярьгсь: «Мон кстиндан ведьса; но ётксонт ащи Ся, конань тинь аф содасасть.
27 Сон Ся, кона моли монь мельган, но Сон мондедон оцю. Мон Сонь сандалиянзон юкссемска аф кондястян».


28 Тя тевсь ульсь Вифавараса, Иордан ляйть шинь стяма ширдень трвасонза, коса кстиндакшнесь Иоанн.

Иисус – Шкаень Верозсь


29 Омбоце шиня Иоанн няезе ширезонза сай Иисусть и корхтай: «Вов Шкаень Верозсь*б, кона сявсы Эсь лангозонза сембе масторлангонь пежеть!
30 Сон Ся, конань колга мярьгонь: "Мельган моли Ломань, кона мондедон оцю, сяс мес Сон ульсь мондедон инголи".
31 Мон ашине сода Сонь; но сань ведьса кстиндама, Сонь содафтомонза Израилень ломаттненди».


32 И Иоанн азозе: «Мон няине, кода Шкаень Ваймопожфсь менельста гуляня лаца валгсь Сонь лангозонза и ащесь лангсонза.
33 Мон ашине сода Сонь; но ведьса кстиндама Кучиезе мярьгсь тейне: "Ся, кинь лангс няйсак Ваймопожфть валгоманц и лангсонза ащеманц, Ся и ули Иняру Ваймопожфса кстиндайсь".
34 Мон тянь няине и азондса: Сон – Шкайть Цёрац».

Иисусонь васень тонафниенза


35 Омбоце шиня Иоанн и кафта тонафниенза тага ащесть тоса.
36 Иоанн няемок аф ичкозе моли Иисусонь, мярьгсь: «Вага Шкаень Верозсь».
37 Ня валхнень марямста кафцьке тонафниенза тусть Иисусонь мельге.
38 Иисус шарфтсь и няезе – сят молихть мельганза, и кизефтезень: «Мезе тейнть эряви?» Синь каршезонза мярьгсть: «Равви, – лиякс мярьгомс: тонафты, – коса эрят?»
39 Иисус корхтай тейст: «Аряда, и няйсасть». Пингсь ульсь кемонце частть маласа. Синь тусть мархтонза и няезь, коса Сон эряй; и ащесть пялонза шоподемс.


40 Фкясь кафттнень эзда, кит марязь Иоаннонь валонзон и тусть Иисусть мельге, ульсь Андрей, Симон Пёторонь брадоц.
41 Андрей васендакиге вешезе Симон брадонц и азозе тейнза: «Минь муськ Мессиять» – тя валть смузец: Христос.


42 И Андрей вятезе Симононь Иисусти. Иисус варжакстсь лангозонза и мярьгсь: «Тон – Симонат, Ионань цёрацат; тон лемдеват Кифакс» – тя валть смузец: кев, Пётр.

Иисус тердьсыне Филиппонь и Нафанаилонь


43 Омбоце шиня Иисус срхкась Галилеяв. Сон музе Филиппонь и корхтай тейнза: «Мольхть мельган».
44 А Филипп ульсь Вифсаидаста, сяка ошста, костоннетольхть Андрей и Пётр.
45 Филипп музе Нафанаилонь и корхтай тейнза: «Минь муськ Сянь, конань колга Моисей сёрмадсь койса и конань колга сёрмадсть пророкневок, – Назарет ошста Иисусть, Иосифонь цёранц».
46 Нафанаил кизефтезе: «Дяряй Назаретста мзярдовок лисендсь кодамовок пара?» Филипп корхтай тейнза: «Сак и ванк».


47 Иисус няезе Нафанаилонь маладоманц и мярьгсь колганза: «Вага афкуксонь Израилень аля, кона мзярдонга аф васькафни».
48 Нафанаил корхтай Тейнза: «Коста Тон содасамак?» Иисус мярьгсь каршезонза: «Филиппонь тердемда инголе Мон няихтень ни тонь смоква шуфтть ала».
49 Нафанаил пшкядсь Тейнза: «Равви! Тон – Шкайть Цёрацат, Тон – Израильть Оцязороцат».
50 Иисус мярьгсь каршезонза: «Тон кемат сяс, мес азыне тейть: "Мон няихтень смоква шуфтть ала"; тон кармат няема сяда оцю тефт».
51 И поладозе: «Видеста корхтан тейнть: тинь няйсасть панжада менельть и Ломанень Цёрати куценди-валгонды Шкаень ангелхнень».




*а1:23 Исаия 40:3

*б1:29 вероз – агнец, ягнёнок





ИОАННОНЬ КОРЯС ЕВАНГЕЛИЯ
Глава 2

Канаса рьвяямань илась


1 Сяда меле колмоце шиня Галилеянь Кана ошса ётафтовсь рьвяямань ила, и Иисусонь тядяц ульсь тоса.
2 Иисусовок тонафниензон мархта тертьфоль тя илати.
3 Мзярда тоса ашезь сата винасна, тядяц пшкядсь Иисусти: «Синь винасна аделавсь».
4 Иисус мярьги тейнза: «Вай, ава, кали тя Монне али тонне тевсь? Монь пингозе нинге ашезь са».
5 Тядяц пшкядсь покодихненди: «Мезе Сон мярьги, сянь тиесть».


6 Тоса ульсть кевста тиф кота оцю кукшетть. Синь путфтольхть тоза евреень аруяфтомань койхнень ванфтоманкса. Эрь кукшенти тяльгондсь кафтошка али колмошка мера*а ведь.
7 Иисус корхтай покодихненди: «Пяшкодесть кукшеттнень ведьта». Пяшкодезь синь вельф.
8 И мярьги тейст: «Тяни амолдада и кандость рьвяямань илань вятити». Сят амолдасть и кандозь.
9 Мзярда илань вятись копордась ведьта, кона тиевсь винакс, – а сон ашезе сода, коста тя винась; содазь аньцек покодихне, конат амолясть ведь, – эста илань вятись тердезе рьвяяйть
10 и корхтай тейнза: «Эрь ломанць васенда канды цебярь вина, а мзярда инжихне иредихть – сяда кальдявня; а тон тнярс ванфтыть цебярь винать».


11 Тяфта Иисус Галилеянь Кана ошса тиезе васень тяштьксонц и тянь вельде няфтезе Эсь оцюшинц, и тонафниенза кармасть кемама Тейнза.


12 Тяда меле Сон сась Капернаум ошу: Сонць, тядяц, брадонза, тонафниензовок; тоса ащесть аф куватьс.

Иисус панцесыне Шкаень кудста мишендихнень-рамсихнень

(Матф. 21:12,13; Марк 11:15-17; Лук. 19:45,46)

13 Малаткшнесь еврейхнень Очижисна, и Иисус тусь Иерусалиму.
14 Сон няезе: Шкаень кудса мишендевсть букат, учат, гуленят, тязк озсефтольхть ярмаконь полафнихне.
15 Иисус тись лама пикскаста локша, сембонь панезень Шкаень кудть пирьфстонза учаснон и букаснон мархта; ярмаконь полафнихнень ярмакснон ёрязень келес, а шраснон веляфнезень.
16 Гуленянь мишендихненди мярьгсь: «Сявость тяста семботь тянь; и тясть тиенде Алязень кудонц мишендемань-рамсемань вастокс!»
17 Ся ёткть Сонь тонафниенза лятфтазь, мезе азфоль Сёрматфксса: «Кельгомась Тонь кудцти пидесы седизень».


18 Тянь каршес еврейхне мярьгсть: «Кодама тяштьксса Тон няфтьсак тейнек, ули али аш азорксшице тяфта тиендемс?»
19 Иисус мярьгсь тейст: «Калафтость тя Шкаень кудть, и Мон колма шиста путса сонь меки».
20 Еврейхне каршезонза: «Тя Шкаень кудть эса путсть нильгемонь котува киза, и Тон колма шиста путсак сонь?»
21 Но Иисус, Шкаень кудть колга корхтамста, корхтась Эсь ронгонц колга.
22 Мзярда Сон вельмась кулофнень эзда, эста тонафниензон мяльс лядсь азфоц, и кармасть кемама Сёрматфксти и валти, конань азозе Иисус.

Иисус содасыне ломаттнень потмонь мяльснон-арьсемаснон


23 Мзярда Иисус Очижинь ёткова ульсь Иерусалимса, ламотне кемасть Тейнза тиф тяштьксонзон няемста.
24 Сонць Иисус марнек седиенц тейст ашезе панчсе, сяс мес содазень, кодапт синь.
25 Тейнза ашезь эряв: кивок мезевок азондоль ломаттнень колга, Сон Сонць содазе, мезе эрь ломанть седиса.




*а2:6 мера – тя сядошка литра.





ИОАННОНЬ КОРЯС ЕВАНГЕЛИЯ
Глава 3

Иисус и Никодим


1 Фарисейхнень ёткса ульсь ломань, лемоцоль Никодим. Сон еврейхнень оцюняснон эзда фкясель.
2 И вов сон сась Иисусти веть и мярьгсь: «Равви! Минь содасаськ, Тон Шкайть эзда кучф тонафтыят. Вдь тяфтама тяштькст, кодапт Тон тиендят, киндинге аф тиевихть, аф улендяряй мархтонза Шкайсь».
3 Иисус каршезонза пшкядсь: «Видеста корхтан тейть: кие аф шачи одукс, вярде, сянди аф няеви Шкаень Оцязорксшись».
4 Никодим корхтай Тейнза: «Кода сиредембяльхть ломанць одукс шачи? Дяряй меки сувави тядянц потмос и оду шачеви?»


5 Иисус азозе: «Видеста корхтан тейть: кие аф шачи ведьста и Ваймопожфть эзда, ся аф сувави Шкаень Оцязорксшити.
6 Ломаньцта шачфсь – ломань; Ваймопожфста шачфсь – ваймопожф.
7 Тят диванда сянди, мезе Мон мярьгонь тейть: тейнть шачема одукс, вярде.
8 Вармась*а уфай коза мялец, сувоманцка марясак, а аф содасак, коста сай и ков туй: тяфта уленди эрть мархта, кие шачсь Ваймопожфста».


9 Никодим кизефтезе: «Кода тянди улема?»
10 Иисус тянь каршес мярьгсь: «Тон Израильть тонафтыецат, и тянь аф содасак?
11 Видеста корхтан тейть: минь корхтасаськ сянь, мезть содасаськ, и азондсаськ сянь, мезть няеськ; а тинь минь валоньконь аф путсасть седизонт.
12 Мон корхтань масторлангонь тефнень колга, и тинь аф кематада, – а кода ина кематада, кармандярян корхтама менельстонь тефнень колга?
13 Кивок ашезь куценде менели, аньцек менельста саф Ломанень Цёрась, менельса улись.


14 И кода Моисей кеподезе куйть шавмодаса, тяфта ули кепотьф вяри Ломанень Цёраське, вага мезенди:
15 эрсь, кие кемай Тейнза, афоль юма-ара, а сатолезе пефтома пингонь эряфть.
16 Вдь Шкайсь сяшкава кельгозе масторлангть, нльне максозе фкя-тяка Цёранц, вага мезенди: афоль юма-ара Эзонза фкявок кемайсь, а сатолезе пефтома пингонь эряфть.


17 Шкайсь кучезе Эсь Цёранц масторлангти аф судендамс масторлангть, а Эсь Цёранц вельде идемс сонь.
18 Тейнза кемайсь аф судендави, а аф кемайсь судендаф ни, сяс мес ашезь кема Шкаень фкя-тяка Цёрати.
19 Вов мезьса судендамась: валдсь сась масторть лангс; но ломаттненди сяда пяк кельговсь шобдась валдть коряс; сяс мес тевсна ульсть кяжихть.
20 Вдь эрь кяжи тевонь тиись пяк аф кельгсы валдть и аф моли валдти, сяс мес пели, няевихть кяжи тевонза.
21 А видешить коряс эряйсь моли валдти, няевоза: сонь тевонза тифт Шкайть мяленц коряс».

Иоанн Кстиндайсь азонды Иисусонь колга


22 Тяда меле Иисус тусь тонафниензон мархта Иудея мастору. Сон тоза лоткась мархтост аф ламос и кстиндась ломатть.
23 Иоаннга кстиндась Енонса, Салимть маласа, сяс мес тоса ламоль ведьта; и ломаттне сашендсть тоза и кстиндафтсть пря.
24 Тя ульсь Иоаннонь пякстамгуду сёлгомда инголе.


25 Иоаннонь тонафниенза эста пялькстасть еврейхнень мархта аруяфтомань койхнень колга.
26 Синь састь Иоаннонь ширес и мярьгсть тейнза: «Равви! Ся, кона ульсь мархтот Иорданть тона ширеса и конань колга тон азондоть, вага Сон кстиндай, и сембе молихть Тейнза».


27 Иоанн мярьгсь каршезост: «Ломанти мезевок аф сявови эсь лангозонза, кда тейнза аф ули максф менельста.
28 Тинь тинць эсь пилесонт кулесть, мезе азонь: "Мон аф Христоссь, но мон кучфан Сонь инголенза".
29 Ся рьвяяйсь, кинь ули рьвяняц, а рьвяяйть ялгац, кона ащи вакссонза и кулхцондсы сонь, кенярдезь кенярди, марямок рьвяяйть вайгяленц. Монга тяфта кеняртькшнян, и тяни тя кенярдемась пяшкодезе марнек седиезень.
30 Тейнза касома, а тейне ёмлалгодома.


31 Ся, кона сай вярде, ащи вяре сембонь лангса; а ся, кона масторлангста – масторлангонне, и корхтай масторлангонь тефнень колга. Ся, кона сай менельста, ащи вяре сембонь лангса.
32 Мезе Сон няйсь и марясь, сянь колга и азонды; и кивок ашезе пута седизонза Сонь азондоманц.
33 Кие путсы седизонза Сонь азондоманц, ся кемокстасы: Шкайсь корхтасы видеть.
34 Ся, конань кучезе Шкайсь, азонды Шкаень валхт; вдь Шкайсь макссесы Ваймопожфть апак ункснек.
35 Алясь кельгсы Цёранц и семботь путозе Сонь кядялонза.
36 Кие кемай Цёрати, сянь ули пефтома эряфоц; а Цёрати аф кулхцондысь аф няйсы эряфть, но Шкайть кяжец кадови сонь лангсонза».




*а3:8 Греконь «пнеума» валть кафта смузенза: «варма» и «ваймопожф».





ИОАННОНЬ КОРЯС ЕВАНГЕЛИЯ
Глава 4

Иисус корхтай Самариянь авать мархта


1 Фарисейхне марязь: Иисусонь тонафнидонза и кстиндафтонза сяда лама Иоаннонь коряс,
2 хуш Иисус Сонць ашезь кстиндакшне, тянь тиендезь Сонь тонафниенза.
3 Мзярда Иисус содазе, мезе кульсть колганза фарисейхне, Сон кадозе Иудеять и тусь меки Галилеяв.
4 А Тейнза эрявсь ётамс Самария масторть пачк.


5 Тяфта Сон сась Самариянь Сихарь ошу. Тя ошсь ащесь ся паксять ваксса, конань Иаков кунардонь пингоня максозе Иосиф цёранцты.
6 Тоса ульсь Иаковонь эшиц. Иисус сизесь стака кить эзда, и сяс озась эшить ваксс. Тя ульсь котоце частть маласа.


7 Самариянь фкя ава сась веденкса. Иисус корхтай тейнза: «Макст Тейне симомс».
8 Ся пингть тонафниенза туфтольхть ошу ярхцамбялень рамама.
9 Авась корхтай Тейнза: «Кода Тон, евреень ломань, анат симомс Самариянь ломанть кядьста?» Вдь еврейхне самарияннетнень мархта ашесть ладя.


10 Иисус каршезонза мярьгсь: «Содандярялить Шкайть казненц и Кие корхтай тейть: "Макст Тейне симомс", эста тон тонць аналеть кядьстонза, и Сон максоль тейть эряфонь максы ведь».
11 Авась корхтай Тейнза: «Пара ломань! Тейть аш мезьса амолдамска, а эшись крхка: коста Тейть таргави эряфонь максы ведсь?
12 Дяряй Тон Иаков атянь-атядонк оцюват, Иаковда, кона максозе тейнек тя эшить, и эздонза сонцьке симондсь, цёранзовок, жуватанзовок?»


13 Иисус корхтай тейнза: «Кие сими тя ведьта, сянь тага сай симомац;
14 а кие сими ведьта, конань Мон максса, сянь симомац мзярдовок аф сай. И ведсь, конань Мон максса тейнза, потмосонза тиеви лихтибрякс, конань ведец максы пефтома эряф».
15 Авась корхтай Тейнза: «Пара ломань! Макст тейне тяфтама ведь, эста симомазе аф сай и аф эряви тейне сашендомс тяза веденкса».


16 Иисус корхтай авати: «Архт тертьк мирдценьге тяза».
17 Авась мярьгсь: «Монь аш мирдезе». Иисус корхтай тейнза: «Видеть азыть: мирдце аш,
18 вдь тонь ульсть вете мирттне, и ся, кона тяни эряй мархтот, аф мирдце; видеста корхтать».
19 Авась корхтай Тейнза: «Пара ломань! Няйса, Тон пророкат.
20 Вов минь атянь-атяньке сюконякшнесть Шкайти тя пандть пряса; а тинь, еврейхне, корхтатада: вастсь, коса эряви сюконякшнемс, аньцек Иерусалимса».
21 Иисус мярьгсь: «Кемак Тейне, сашенды пингсь, мзярда афи тя пандть пряса, афи Иерусалимса карматада сюконякшнема Шкай Аляти.
22 Тинь аф содасасть, кинди сюконякшнетяда; а минь содасаськ, кинди сюконякшнетяма, сяс мес еврейхнень ширде сай идемась.
23 Но сай пинге, сась ни, мзярда афкуксонь сюконякшнихне кармайхть озондома Аляти Ваймопожфса и видешиса; вдь тяфтама сюконякшнихнень Алясь вешендьсыне Эстейнза.
24 Шкайсь – Ваймопожф, и Тейнза озондыхненди эряви сюконякшнемс Ваймопожфса и видешиса».


25 Авась корхтай Тейнза: «Содаса, сай Мессиясь, лиякс мярьгомс, Христоссь. Мзярда Сон сай, Сон азсы тейнек семботь».
26 Иисус корхтай тейнза: «Тя Монан, Тя, кие корхтай мархтот».


27 Тя ёткть састь Иисусть тонафниенза и таяскодсть, мес Сон корхтай ава мархта; но кивок эздост ашезе кизефте: «Мезе вешендят?» али «Мезень колга корхнят мархтонза?»
28 Эста авась кадозе кукшененц, мрдась ошу и корхтай ломаттненди:
29 «Арда ваность Ломанть, кона азондозе тейне семботь, мезе мон тиень. Пади Сон Христоссь?»
30 Ломаттне лиссть ошста и тусть Иисусти.

Нуманди кенерьф паксят


31 Сяка пингть тонафнихне эняльдсть Иисусти: «Равви! Ярхцак».
32 Но Сон мярьгсь тейст: «Монь ули ярхцамбялезе, конань тинь аф содасасть».
33 Тонафниенза корхтасть эсь ётковаст: «Дяряй кивок макссесь Тейнза ярхцамс?»
34 Иисус мярьгсь тейст: «Монь ярхцамбялезе – ваномс Кучиезень мяленц и педа-пес тиемс Тейне максф тевонц.
35 Дяряй тинь аф корхнетяда: "Тага ниле кофт, и сай нумась"? А Мон корхтан тейнть: панжесть сельмонтень и ванода видеф паксятнень лангс, кода синь акшелгодсть и кенерсть нумати.
36 Нуйти пандыхть тяникиге, и сон урядасы сёроть пефтома пингонь эряфти; эста видиське и нуйське марса кенярдихть.
37 Тяса ладяй азомс тяфтама валмуворкс: "Фкясь види, омбоцесь нуй".
38 Мон кучедязь тинь сёронь урядама ся паксять лангста, конань тинь ашесть сока: лиятне покодсть, а тинь кочкасасть сёроснон».

Ламоц Самариянь эряйхне ушедсть кемама Иисусти


39 И ся ошста лама Самариянь ломань кармась кемама Иисусти авать валонзон инкса, кона мярьгсь: «Сон азозе семботь, мезе мон тиендень».
40 Сяс Самариянь эряйхне, мзярда састь Иисусти, эняльдсть Тейнза ащемс ширесост; и Сон ащесь тоса кафта шит.
41 И нинге сяда лама ломань кармась кемама Иисусти, сяс мес марязь Сонь валонзон.
42 А ся авати корхтасть: «Кематама ни аф тонь валхнень инкса; минць кулхцондоськ Иисусть и содасаськ: Сон афкукс масторлангть Идиец, Христоссь».

Иисус пчкафтсы оцюнять цёранц

(Матф. 8:5-13; Лук. 7:1-10)

43 Ся кафта шида меле Иисус тусь Самарияста Галилеяв.
44 Иисус Сонць азозе, пророкть эсь шачема масторсонза прорококс аф лувондсазь.
45 Мзярда сась Галилеяв, тостонь эряйхне васьфтезь Сонь пара мяльса. Вдь синь якасть Иерусалиму Очижинь илати и няезь семботь, мезе Сон тись тоса.


46 Вов Иисус тага сась Галилеянь Канав, коса тиезе ведть винакс. Капернаум ошса ульсь фкя аля, кона оцязорть ширеса ульсь оцюнякс, и сонь сярядсь цёрац.
47 Мзярда оцюнясь марязе: Иисус Иудеяста сась Галилеяв, сон мольсь Тейнза и эняльдсь молемс пялонза и пчкафтомс цёранц, конац ульсь кулома лангса.
48 Иисус мярьгсь тейнза: «Тинь аф кематада, кда аф няйхтяда тяштькст и дивань тефт».
49 Оцюнясь корхтай Иисусти: «Азор! Сак, мзярс нинге ашезь кула цёразе».
50 Иисус корхтай тейнза: «Архт, цёраце кармай эряма».


Оцюнясь кемась Иисусть валонцты и тусь.
51 Ки лангса васьфтезь сонь покодиенза и мярьгсть: «Цёраце шумбра».
52 Сон кизефтезе кядьстост: «Кона пингста тейнза арась сяда тёждя?» Тейнза мярьгсть: «Исяк сисемце частса псиц прась».
53 Тянь коряс алясь содазе: ся ульсь сяка частоня, мзярда Иисус азозе тейнза: «Цёраце кармай эряма». Алясь кармась кемама Иисусти сонць и кудсонза сембе эряйхневок.


54 Тя омбоце тяштьксть Иисус тиезе Иудеяста Галилеяв мрдамдонза меле.






ИОАННОНЬ КОРЯС ЕВАНГЕЛИЯ
Глава 5

Иисус пчкафтсы алять Вифездань эшеляма вастса


1 Сяда меле ульсь еврейхнень иласна, и Иисус сась Иерусалиму.
2 Иерусалимса Учань ортатнень маласа ули эшеляма васта, кона евреень кяльса лемневи Вифезда. Тоса ульсть вельхкс мархта вете ётама вастт,
3 коса матфоль пяк лама сярядида, сокорда, шаморда, параличса колафта, конат учсезь ведть комболдоманц.
4 Шкаень ангелсь пингонь-пингонь сувсесь эшеляма вастти и шорсезе ведть; и кие васенцекс сувсесь ведти шорямдонза меле, ся пчксесь, кодама урмаса афоль сяряде.


5 Тоса ульсь ломань, кона сярядсь колмогемонь кафксува киза.
6 Иисус няемок сонь веляда и содамок: сон сяряди ни куватьс, корхтай тейнза: «Ули мяльце пчкамс?»
7 Сярядись каршезонза мярьгсь: «Ули, пара ломань; аньцек аш ломанезе, кона сувафтолемань эшеляма васту ведть шорявомста; а мзярс мон пачкотькшнян, лиясь ни сувси тоза».
8 Иисус корхтай тейнза: «Стяк, сявк ацамцень и якак».
9 Ся эстокиге пчкясь, сявозе ацамонц и ушедсь якама.


Тя ульсь ваймамань шиня,
10 сяс еврейхнень оцюнясна мярьгсть пчкафти: «Тячи ваймамань ши, койть коряс аф мярьгови тейть кандомс ацамце».
11 Сон каршезост корхтай: «Кие монь пчкафтомань, Ся мярьгсь тейне: "Сявк ацамцень и якак"».
12 Сонь кизефтезь: «Кие Ся Ломанць, конац мярьгсь тейть: "Сявк ацамцень и якак"?»
13 Но пчкафсь ашезе сода, кие Сон, сяс мес Иисус кяшевсь тостонь ломаттнень ёткс.


14 Сямольде Иисус васьфтезе сонь Шкаень кудса и азозе тейнза: «Вов, тон пчкять; оду тят сувсе пежес, афоль лисе мархтот мезевок сяда кальдяв».
15 Ся ломанць тусь и пачфтезе еврейхнень оцюняснонды: сонь пчкафтыец – Иисус.


16 Оцюнятне кармасть панцемонза Иисусонь, мяльсноль шавомс Сонь, сяс мес Сон тиендсь тяфтама тефт ваймамань шиня.
17 Но Иисус корхтась тейст: «Алязе фалу тевса, стане Монга тевсан».
18 Эста еврейхнень оцюняснон нинге сяда пяк кемокснесь мяльсна шавомс Сонь, сяс мес Сон аф аньцек колсезе ваймамань шить, но и Шкайть лемнезе Эстейнза Алякс, тянь мархта латцезе Эсь прянц ряцок Шкайть мархта.

Шкаень Цёрать азорксшиц


19 Тянь каршес Иисус мярьгсь: «Видеста корхтан тейнть: Цёрати мезевок аф тиеви Эсьстонза, кда аф няйсы, мезе тии Аляц. Вдь мезе тии Алясь, сянь тисы Цёрацка.
20 Алясь кельгсы Цёранц и няфнесы Тейнза семботь, мезть тиендьсы Сонць. Сон няфти Тейнза нинге сяда оцю тефт, и тинь эздост дивас пратада.
21 Вдь кода Алясь вельмафнесыне кулофнень и максы тейст эряф, стане Цёрацка максы эряф сянди, кинди ули мялец максомс.
22 Алясь киньге аф судендасы, но судендамань сембе тефнень максозень Цёранцты,
23 сембе ванондолезь Цёрать мяленц, кода ванондсазь Алятьке мяленц. Кие аф ванцы Цёрать мяленц, ся аф ванцы Алятьке мяленц, кона Сонь кучезе.
24 Видеста корхтан тейнть: кие кулхцондсы Монь валозень и кемай Монь Кучиезти, сянь ули пефтома эряфоц. Сон аф ули судендаф, сон ни ётась куломать эзда эряфти.


25 Видеста корхтан тейнть: сашенды пингсь, и сась ни, мзярда кулофне марясазь Шкаень Цёрать вайгяленц, и кит марясазь вайгяленц, сят кармайхть эряма.
26 Вдь кода Алясь эряфонь максы лихтибря, стане Цёранцка Сон тиезе эряфонь максы лихтибрякс,
27 и макссь Цёранцты азорксши ётафтомс судтьке, сяс мес Сон – Ломанень Цёрась.
28 Тяда диванда тянди; вдь сай пинге, мзярда сембе кулофне марясазь Сонь вайгяленц
29 и лисихть калмостост: паронь тиендихне вельмайхть эряфти, а кяжень тиендихне – судс.


30 Тейне мезевок аф тиеви Эсьстон. Кода кошардсамань Алязе, стане судендан, и Монь судендамазе виде: вдь Мон тиендян аф Эсь мялезень, а Кучиезень, Алязень мяленц коряс».

Иисусонь колга няфтематне-азондоматне


31 «Кда азондан Эсь колган Монць, эста азондомазе аф ули афкуксонь.
32 Ули колган лия азонды: и Мон содаса – сон азондсы видеть.
33 Тинь кучседе Иоаннонди ломатть; и сон азондозе видеть.
34 Сембе сяка Тейне аф эряви ломанень пяльде азондомась; тянь корхтаса аньцек тинь идемантень инкса.
35 Иоанн ульсь кода палы и вандолды валдоптома; а тинь мялентель аньцек аф ламос кеняртькшнемс сонь валдонцты.


36 Но Монь ули лия няфтемазе-азондомазе, кона сяда оцю Иоанноннеть коряс: ся тефне, конатнень путозень лангозон Алязе и конатнень Мон тиендьсайне. Ня тефне няфнесазь – Монь кучемань Алязе.
37 И Алязе, кона кучемань Монь, Сонць азондсь колган. А тинь Сонь вайгяленц мзярдовок ашесть куле, шаманцка ашесть няе.
38 И аф кирдьсасть седисонт Сонь валонц, сяс мес тинь аф кематада Кучфонцты.
39 Тинь тонафнесасть Сёрматфксть, сяс мес арьсетяда вельденза пачкодемс пефтома эряфти; а сон корхтай Монь колган.
40 Но тинь аш мяленте самс Тейне эряфонкса.


41 Тейне аф эряви шнама ломаттнень эзда.
42 Содатядязь тинь: потмосонт аш Шкайти кельгома.
43 Мон сань Алязень лемса и тинь аф васьфнесамасть; а кда сай лия эсь лемсонза, сянь васьфтьсасть.
44 Кода тинь карматада кемама, кда фкя-фкянь кядьста учсетяда шнама, а фкя-тяка Шкайть эзда шнама аф вешенттяда?


45 Тяда арьсе, бта Мон карман муворгофнемонт Алязень инголе; ули тинь муворгофтыенте – Моисей, конань лангс тинь надиятада.
46 Кда тинь кемаледе Моисеенди, эста тинь кемаледе Тейненге, сяс мес сон сёрмадсь Монь колган.
47 Кда ни сонь сёрматфонзонды аф кематада, кода карматада кемама Монь валненди?»






ИОАННОНЬ КОРЯС ЕВАНГЕЛИЯ
Глава 6

Иисус анды вете тёжятть ломань

(Матф. 14:13-21; Марк 6:30-44; Лук. 9:10-17)

1 Тяда меле Иисус тусь Галилеянь эрьхкть тона пяли, тя эрьхкть нинге лемнезь Тивериадань эрьхкокс.
2 Мельганза мольсь пяк лама ломань, сяс мес синь няезь дивань тефнень, конатнень Сон тиендезень сярядихнень пчкафнемста.
3 Иисус куцсь панда пряс и озась тоса Эсь тонафниензон мархта.
4 Малаткшнесь еврейхнень Очижисна.


5 Иисус кеподезе сельмованфонц и няезе: ширезонза сай пяк лама ломань. Сон корхтай Филиппонди: «Коста раматама кши ня ломаттнень андомс?»
6 А Сон тяфта корхтась сяс, мес ёразе содамс Филиппонь мяленц; Сонць ни содазе, мезе кармай тиема.
7 Филипп мярьгсь каршезонза: «Кда и рамалеме кафта сятт динарийда кши, сянь эздовок пакшкяньге афоль сата эрь ломанти».
8 Лия тонафнись, Андрей, Симон Пёторонь брадоц, корхтай Тейнза:
9 «Тяса фкя цёранять улихть шужень*а вете кшинза и кафта калонза; аньцек тя мезе тняра ломанти?»


10 Иисус мярьгсь: «Мярьгода ломаттненди озсемс». Ся вастса кассь туста тише, и ломаттне озсесть, ётксостоль ветешка тёжянь аля.
11 Иисус сявозень кшитнень, сюконясь Шкайти, и явозень тонафниензонды, а тонафниенза ломаттненди. Тяфта тись калхнень мархтовок. И ломаттне сявондсть кинь мзяра мялец.
12 Мзярда топодемс ярхцасть, Иисус азозе Эсь тонафниензонды: «Кочкасть лятф сускопнень, мезевок тяза юма».
13 Синь кочказь, и пяшкодезь кемгафтува кептерьхнень кши сускомса, конатнень кадозь шужень вете кшида ярхцайхне.


14 Мзярда ломаттне няезь Иисусть тя тиф тяштьксонц, мярьгсть: «Тя видекс ся пророксь, конанди сама масторть лангс».
15 Иисус кодак содазе – синь ули мяльсна сявомс Сонь и вихца арафтомс оцязоркс, Сон тага тусь пандть пряс ськамонза.

Иисус моли ведть ланга

(Матф. 14:22-27; Марк 6:45-52)

16 Сась илядьсь, и Иисусть тонафниенза валгсть эрьхкть трвас.
17 Синь озасть венчти, тусть эрьхкть тона пяли, Капернауму. Шопотькшнесь ни, а Иисус ашезь сашенда ширезост.
18 Яфодсь вии варма, и эрьхксь комболгодсь.
19 Мзярда синь уйсть комсь ветиешка али колмоньгемоньшка стадион*б, няезь Иисусонь, кона мольсь ведть ланга и малаткшнесь венчти. Синь эводсть.
20 Но Сон мярьгсь тейст: «Тя Монан, тяда пеле».
21 Синь ёразь озафтомс Сонь венчти; и венчсь эстокиге токась эрьхкть ся трвазонза, коза синь уйсть.

Эряфонь максы кши


22 Омбоце шиня ломаттне, конат лядсть эрьхкть тона пяли, няезь: тоса ульсь аньцек фкя венч, коза озсесть Иисусть тонафниенза. Иисус ашезь озсе венчти тонафниензон мархта, синь тусть Соньфтомонза.
23 Ся пингоня састь Тивериадаста лия венчт ся вастть малас, коса ломаттне ярхцасть кшида Азорть бславамдонза меле.
24 Тяфта, мзярда ломаттне няезь: Иисус аш, тонафниензовок ашет, синь озасть ня венчненди и уйсть Капернауму Иисусть вешендема.


25 Мзярда музь Сонь эрьхкть тона пяльде, мярьгсть Тейнза: «Равви! Мзярда сать тяза?»
26 Иисус каршезост мярьгсь: «Видеста корхтан тейнть: тинь Монь вешендьсамасть аф сяс, мес няендесть тяштьксонень, а сяс, мес ярхцаде кшида и топодеде.
27 Прафтода аф ся ярхцамбяльти, кона коли, а ся ярхцамбяльти, кона аф коли и максы пефтома эряф. Тянь казьсы тейнть Ломанень Цёрась; вдь Алясь, Шкайсь, путозе Эсь тяштьксонц Ломанень Цёрать лангс».


28 Эста мярьгсть Тейнза: «Мезе тейнек эряви тиемс: улельхть минь тевоньке Шкайть мяленц коряс?»
29 Иисус мярьгсь каршезост: «Вов Шкайть мяленц коряс тевсь: кемада Сянди, кинь Сон кучезе».
30 Сят каршезонза: «А кодама тяштькс няфтят, конань няемста минь кемалеме Тейть? Мезе Тон тиендят?
31 Атянь-атяньке ярхцсесть шавмодаса маннада, кода азф Сёрматфксса: "Сон макссь тейст ярхцамс кши менельста"».
32 Иисус мярьгсь тейст: «Видеста корхтан тейнть: аф Моисей макссь тейнть кши менельста, а Монь Алязе максси тейнть афкуксонь кши менельста.
33 Вдь Шкаень кшись – Ся, кие валгонды менельста и максси масторлангти эряф».


34 Тянь каршес мярьгсть Тейнза: «Пара ломань! Макссек тейнек фалу тяфтама кши».
35 А Иисус тейст мярьгсь: «Мон – эряфонь максы кшисян; Тейне сашендысь аф ули вачеда, и Тейне кемайть мзярдовок аф сай симомац.
36 Но кода Мон азыне тейнть: няемасть Монь и аф кематада.
37 Сембе, кинь Алязе макссесыне Тейне, сайхть Тейне; и Тейне сайть аф панца.
38 Мон валгонь менельста аф Эсь мялезень, а Монь Кучиезень, Алязень мяленц тиема.
39 А Монь Кучиезень мялец тяфтама: сембонь ёткста, кинь Сон максозе Тейне, киньге аф юмафтомс, а сембонь синь вельмафтомс мекольце шиня.
40 Кучиезень мялец тяфтама: эрть, кие няйсы Цёрать и кемай Тейнза, сянь ули пефтома эряфоц; и Мон вельмафтса сонь мекольце шиня».


41 Еврейхне лангозонза изгордсть, сяс мес Сон мярьгсь: «Мон ся кшись, кона валгсь менельста».
42 Синь корхтасть: «Дяряй тя аф Иисуссь, Иосифонь цёрац, конань алянц и тядянц минь содасаськ? Кода стане Сон корхтай: Мон валгонь менельста?»
43 Иисус каршезост мярьгсь: «Лоткада изгордомда эсь ётковант.
44 Кивок аф сай Тейне, кда аф вятьсы Алязе, Монь Кучиезе; и Мон вельмафтса ся ломанть мекольце шиня.
45 Пророкнень ули сёрматфсна: "И сембонь тонафтсыне Шкайсь". Эрь ломанць, кона кулхцондозе Алязень и тонадсь эздонза, сай Тейне.
46 Но тяса Mон аф корхтан, бта кивок няезе Алять, Шкайть пяльде Сайть башка. Аньцек Сон няезе Алять.
47 Видеста корхтан тейнть: Тейне кемайть ули пефтома эряфоц.
48 Мон – эряфонь максы кшисян.
49 Атянь-атянте ярхцасть шавмодаса маннада и сяка кулость.
50 Но кшись, кона валги менельста, тяфтама: эздонза ярхцайсь аф кулы.
51 Мон менельста валкф эряфонь максы кшисян: тя кшида ярхцайсь кармай эряма пефтома. Кшись, конань Мон максса, – Монь ронгозе, конань Мон максса масторлангонь эряйхнень инкса».


52 Эста еврейхне кармасть эсь ётковаст пялькстома: «Кода Сон макссы тейнек ярхцамс Эсь ронгонц?»
53 Иисус мярьгсь тейст: «Видеста корхтан тейнть: кда аф ярхцатада Ломанень Цёрать ронгтонза и аф сиптяда Сонь вердонза, эста аф ули тинь эсонт эряф.
54 Монь ронгтон ярхцайть и вердон симить ули пефтома эряфоц; и Мон вельмафтса сонь мекольце шиня.
55 Вдь Монь ронгозе – афкуксонь ярхцамбяль, и Монь верозе – афкуксонь симомбяль.
56 Монь ронгтон ярхцайсь и вердон симись ащи Монь эсон, и Монга эсонзан.
57 Алязе, конац эряй, кучемань Монь, и Мон эрян Сонь вельденза. Тяфта Моньдон ярхцайське кармай эряма Монь вельден.
58 Вов кодама менельста валкф кшись. Сон аф кода маннась, конада ярхцасть атянь-атянте и кулость: тя кшида ярхцайсь кармай эряма пефтома».


59 Тянь Сон корхтазе Капернаумонь синагогаса тонафтомста.

Ламоц тонафнихне кадсазь Иисусонь


60 Тянь марямок, тонафниензон эзда ламотне корхнесть: «Кодама стака тонафтомац! Кие кармай Сонь кулхцондомонза?»
61 Но Иисус Эсь потмосонза марязе тонафниензон пеняцямаснон и мярьгсь тейст: «Кали тянь эзда керовсь седиенте?
62 Мезе ина улель мархтонт, кда няендярялесть Ломанень Цёрать кеподеманц тоза, коса ульсь тяда инголе?
63 Аньцек Ваймопожфсь кази эряф, ломанть тяса аш виец. Валхне, конатнень Мон тейнть азыне, – ваймопожф и эряма.
64 Но ётксонт ули мзярошка аф кемайда». Вдь Иисус ушетксстокиге содазень, кит аф кемайхть и кие Сонь мисы.
65 Иисус мярьгсь: «Сяс Мон корхтань тейнть: кивок аф сай Тейне, кда тейнза тянь аф макссы Монь Алязе».


66 Тяда меле тонафниензон ёткста ламотне тусть ваксстонза и лоткасть мархтонза якамда.
67 Эста Иисус мярьгсь кемгафтувотненди: «Тиньге ули мяленте тумс эздон?»
68 Симон Пётрсь мярьгсь каршезонза: «Азор! Кинди минь мольхтяма? Тонь кядьсот валхне, конат максыхть пефтома эряф.
69 И минь кармаме кемама и лац шарьхкодеськ: Тон Христоссят, эряй Шкайть Цёрацат».
70 Иисус каршезост корхтась: «Дяряй аф Монць кочкадязь тинь, кемгафтувотнень? И сембе сяка, фкясь ёткстонт – идемэвозь».
71 Тяфта Иисус корхтась Иудань, Симон Искариотонь цёранц колга. Иудась кемгафтувотнень ёткста фкясель и сембе сяка пингонь ётазь мисы Иисусть.




*а6:9 шуж – ячмень

*б6:19 Стадион – тя кувалмонь ункстама, конань эса 185м.





ИОАННОНЬ КОРЯС ЕВАНГЕЛИЯ
Глава 7

Иисусонь брадонза аф кемайхть Тейнза


1 Тяда меле Иисус якась Галилеява. Иудеява якамс Сонь ашель мялец, сяс мес еврейхнень оцюнясна вешендезь Сонь шавомс.


2 Малаткшнесь еврейхнень кошень стяфтома иласна*а.
3 Иисусонь брадонза мярьгсть Тейнза: «Тук тяста и архт Иудеяв, эста Тонь тонафнихневок няйсазь тефнень, конатнень Тон тиендьсайть.
4 Вдь кивок мезевок аф тиенди сёпозь, кда сонць вешенди арамс содавиксокс. Кда Тон тиендят тяфтама тефт, няфтьк пряцень сембе масторлангти».
5 Брадонзовок ашесть кема Тейнза.
6 Тянь каршес Иисус корхтась тейст: «Монь пингозе нинге ашезь са; а тейнть кодама повсь пингсь ладяй.
7 Тя масторлангонь ломаттне тинь лангозонт кальдявста аф вановихть, а Монь сельмосостка афолемазь няе; сяс мес Мон няфнеса: синь тевсна кальдяфт.
8 Тинь арда ся илать ётафтома, а Мон мзярс ся илати аф молян; сяс мес Монь пингозе нинге ашезь са».
9 Тяфта мярьгсь тейст и лядсь Галилеяв.

Иисус моли Иерусалиму кошень стяфтома илас


10 Но мзярда брадонза тусть, эста Иисусовок срхкась ся илати, аньцек аф сембонь ингольде, а салава.
11 Илань ётафтомста еврейхнень оцюнясна вешендезь Иисусть и корхтасть: «Коса Сон?»
12 И лама куля колганза якась ломаттнень ёткова; финцне корхтасть: «Сон пара»; а омбонцне: «Аф, аф, васькафни ломаттнень эса».
13 Сембе сяка колганза кивок панжада ашезь корхта, пелендсть еврейхнень оцюняснон эзда.


14 Ётнесь ни илать пялец, мзярда Иисус сувась Шкаень куду и кармась тонафтома.
15 Еврейхне дивандасть и корхтасть: «Коста Сон содасыне Сёрматфкснень апак тонафнек?»
16 Иисус каршезост мярьгсь: «Монь тонафтомазе – аф Монцень, а Монь Кучиезень.
17 Кие ёрай тиендемс Сонь мяленц коряс, ся кармай содамонза: Шкайть эзда тя тонафтомась, али Мон Эсьстон корхтан.
18 Эсьстонза корхтайсь вешенди эстейнза шнама. А кие вешенди шнама эсь кучиенцты, ся виде ломань, и аш эсонза аф видеши.
19 Моисей макссь тейнть кой, стане? И кивок ёткстонт аф тиенди коряванза. Мезенкса ёрасамасть шавомс?»


20 Ломаттне мярьгсть каршезонза: «Афоли кяжи ваймопожфсь эсот? Кинь мялец Тонь шавомс?»
21 Иисус поладомок корхтаманц, азозе тейст: «Мон тиень фкя тев, и тинь сембе дивандакшнетяда.
22 Моисей мярьгсь тейнть цёрашабатнень киськопеснон керомс [виде, тя аф Моисеень эзда, а атянь-атятнень], и тинь ваймамань шистовок тянь тиендьсасть.
23 Моисеень коенц аф коламанкса ваймамань шистовок цёраняти тиихть киськопень керома. Мес ина кяжиякшнетяда Монь лангозон сянкса, мес Мон ломанть марнек пчкафтыне ваймамань шиня?
24 Тяда суденда ланга ванозь, судендада виде судса».

Иисус – Христоссь али аф?


25 Иерусалимонь кой-кона эряйхне корхтасть: «Тя афоли Ся, конань вешендьсазь шавомс?
26 Вона Сон корхтай сембонь ингольде, и мезевок аф мярьгихть Тейнза. Улема, оцюнятне шарьхкодсть – Сон афкукс Христоссь?
27 Но тя ломанть минь содасаськ, костонь Сон. А мзярда сай Христоссь, кивок аф содасы, костонь Сон».


28 Иисус Шкаень кудса тонафтомста корхтась вярьгак вайгяльхть: «Тинь содасамасть Монь, и коста сань содасасть. Мон сань аф Эсь эздон, но Монь кучемань Ся, кона виде. Аньцек тинь аф содасасть Сонь.
29 Мон содаса Сонь, сяс мес Мон сань Сонь ширденза, и Сон кучемань Монь».
30 Синь мяльсноль кундамс Иисусть; но кивок ашезе кеподе лангозонза кяденц, сяс мес нинге ашезь са Сонь пингоц.
31 Ломаттнень ёткста ламотне кемасть Тейнза и корхтасть: «Мзярда сай Христоссь, дяряй тии тянь коряс сяда лама тяштькс?»

Фарисейхне и озксвятиень оцюнятне срхкайхть кундамс Иисусонь


32 Фарисейхне марязь Иисусонь колга корхнематнень, и синь марса озксвятиень оцюнятнень мархта кучсть Шкаень кудонь ваныхть Сонь кундамонза.
33 Но Иисус мярьгсь тейст: «Нинге аф лама пинге лядонды Тейне улемс мархтонт, и туян Эсь Кучиезти.
34 Карматада Монь вешендемон, и аф мусамасть; и коса Мон улян, тоза тинь аф сафтада».


35 Еврейхнень оцюнясна корхнесть эсь ётковаст: «Коза Сон срхкай, коста афи муви тейнек? Кали ули мялец молемс тоза, коса минь ломаненьке срафнефт грекнень ёткова, и тонафнемс грекнень?
36 Мезе Сон ёрась азомс ня валхнень мархта: "Карматада вешендемон Монь и аф мусамасть"; и "Коса Мон улян, тоза тинь аф сафтада"?»

Иисусти кемайхненди максови Иняру Ваймопожфсь


37 Илань ётафтомань мекольдень и сембода оцю шиня Иисус стясь и вярьгак вайгяльхть корхтась: «Кинь сась симомац, катк сай ширезон и сими.
38 Кие Тейне кемай, сянь потмоста, кода азф Сёрматфксса, шудезевихть эряфонь максы ляйхть».
39 Тяфта Иисус мярьгсь Ваймопожфть колга, кона максови Иисусти кемайхненди. Аньцек Иняру Ваймопожфсь нинге апак макстоль, сяс мес Иисус нинге апак кепоттель Шкайть иневалдозонза.


40 Марямок ня валхнень, ломаттнень ёткста ламотне корхтасть: «Видекс, Сон ся пророксь».
41 Лиятне корхтасть: «Тя Христоссь». А конат-конат корхнесть: «Дяряй Христоссь сай Галилеяста?
42 Дяряй апак аст Сёрматфксса: Христоссь лиси Давидонь юромста и Вифлеемста, ся вастста, костоннель Давид?»
43 Тяфта Иисусть инкса лиссь ломаттнень ёткса пялькстома.
44 Кой-конатне ёразь кундамс Сонь; но кивок ашезе кеподе лангозонза кяденц.

Евреень оцюнятнень аф кемамасна


45 Тяфта Шкаень кудонь ваныхне мрдасть меки озксвятиень оцюнятненди и фарисейхненди, и сят мярьгсть тейст: «Мес ашесть вяте Сонь?»
46 Ваныхне мярьгсть: «Мзярдонга кивок ашезь корхта Тя Ломанть лаца».
47 Фарисейхне азозь тейст: «Дяряй тиньге васькафтоводе?
48 Оцюнятнень али фарисейхнень ёткста кивок кемась Тейнза?
49 Но ня аф шарьхкоди ломаттне, кит аф содасазь Моисеень коенц, – синь сюдофт!»
50 Фарисейхнень ёткста фкясь ульсь Никодим, кона тяда инголе весть сашендсь Иисусти веньгучкать. Сон корхтай тейст:
51 «Дяряй койса мярьгондеви судендамс ломанть, кда васенда аф кулхцондсазь и аф содасазь, мезе сон тиенди?»
52 Тянь каршес мярьгсть тейнза: «Пади тонга Галилеяста? Лувк Сёрматфксть, и няйсак: Галилеяста пророк аф сай».


53 И сембе сраткшнесть эсь кудгаст.




*а7:2 Тя илась ётафневсь сянь лятфнеманкса, кода Израилень ломаттне эрясть шавмодаса Египетонь урешить эзда ворьгодемдост меле.





ИОАННОНЬ КОРЯС ЕВАНГЕЛИЯ
Глава 8

Лия алянь ваксста кундаф ава


1 А Иисус тусь Вайшуфта пандть лангс.
2 Шобдава тага сась Шкаень куду, и сембе мольсть Тейнза. Сон озась и кармась тонафтома эсост.


3 Тяса койти тонафтыхне и фарисейхне вятсть Тейнза ава, кона кундафоль лия алянь ваксста, арафтозь сонь кучкати,
4 мярьгсть Иисусти: «Тонафты! Тя авась кундаф лия алянь ваксста,
5 а Моисей койсонза мярьгсь тейнек шавондомс тяфтапнень кевса: Тон мезе азат?»
6 Тяфта синь корхтасть, сяс мес ёрасть кундамс Иисусть валса и мумс кодамовок туфтал Сонь муворгофтомс.


Но Иисус комась и сурсонза сёрмадсь модать лангс.
7 А мзярда тага ушедсть Сонь кизефнемонза, Сон кеподезе прянц и азозе тейст: «Кие ёткстонт пежефтома, ся катк васенцекс ёрдай авать лангс кев».
8 Иисус тага комась и сёрмадсь модать лангс.
9 Мзярда синь марязь тянь, ваймовайгяльсна*а лихтезень лангу муворшиснон, и синь ушедсть тушендома фкя-фкянь мельге, и васенцекс тусть сиретне. Лядсь ськамонза Иисус и авась, кона ащесь инголенза.
10 Иисус кеподезе Эсь прянц и авада башка киньге апак няйхть, мярьгсь авати: «Ава! Косот тонь муворгофнихне? Кивок ашензе суденда?»
11 Авась мярьгсь каршезонза: «Кивок аш, Азор». Иисус корхтай тейнза: «Монга аф судендате, архт и оду тят тиенде пежет».

Иисус – валдсь масторлангти


12 Иисус тага корхтась ломаттненди и мярьгсь: «Мон валдсь масторлангти. Кие моли мельган, ся аф якай шобдашиса, но сянь ули эряфонь максы валдоц».


13 Эста фарисейхне мярьгсть Тейнза: «Тон Тонць азонкшнят Эсь колгат; Тонь азонкшнемаце аф виде».
14 Иисус каршезост мярьгсь: «Катк Эсь колган Монць азонкшнян, Монь азондомазе виде; сяс мес Мон содаса, коста сань и ков молян. А тинь аф содасасть, коста сань и ков молян.
15 Тинь судендатада ланга ванозь; Мон киньге аф судендаса.
16 А кда ни судендалень, Монь судендамазе улель виде, сяс мес Мон аф ськамонан, Монь мархтон Алязе, Монь Кучиезе.
17 Тинь коентень эса сёрматф: "Кафта ломаттнень азондомасна виде".
18 Мон Монць азондан Эсь колган, и азонды колган Алязе, Монь Кучиезе».
19 Эста мярьгсть Тейнза: «Коса Аляце?» Иисус каршезост мярьгсь: «Аф Монь, аф Алязень тинь аф содасасть; содалемасть Монь, эста содалесть Монь Алязеньге».


20 Ня валхнень Иисус азозень ярмаконь кочкама арзять ваксса, мзярда Сон тонафтсь Шкаень кудса. И кивок ашезе кунда Сонь, сяс мес нинге ашезь са Сонь пингоц.


21 Иисус тага мярьгсь тейст: «Мон туян, и карматада Монь вешендемон; но кулотада эсь пежесонт. Ков Мон молян, тов тинь аф сафтада».
22 Тяса еврейхнень оцюнясна корхтасть: «Кали шавсы Эсь прянц, мес корхтай: "Ков Мон молян, тов тинь аф сафтада"?»
23 Иисус мярьгсь тейст: «Тинь тяста, алдоннетнень эзда, а Мон вярденнетнень; тинь тя масторлангста, Мон аф тя масторлангонь.
24 Сяс Мон мярьгонь тейнть: кулотада эсь пежесонт. Кда аф кематада – тя Монан*б, эста кулотада эсь пежесонт».
25 Эста синь кизефтезь Сонь: «Ина кият Тон?» Иисус азозе тейст: «Мон Ся, кие ушетксстокиге ули, кода Мон и корхнень тейнть.
26 Мон мулень лама мезе корхтамс колгант и мезенкса судендамс тинь; но Монь Кучиезе виде, и мезе Мон кулень ширденза, сянь и корхтаса масторлангти».


27 Синь ашесть шарьхкоде: Сон корхтась Алянц колга.
28 Сяс Иисус мярьгсь тейст: «Мзярда кеподьсасть Ломанень Цёрать, эста карматада содамонза: тя Монан и мезевок аф тиендян Эсь эздон. Но кода тонафтомань Алязе, стане и корхтан.
29 Монь Кучиезе мархтон. Сон ашемань када ськамон, сяс мес Мон фалу тиендьса сянь, мезсь туй Сонь мялезонза».
30 Иисусть ня валонзон кулемста ламотне кармасть Тейнза кемама.

Видешись нолдасы ломанть воляс


31 Эста Иисус мярьгсь ся еврейхненди, конат кармасть Тейнза кемама: «Эряндярятада Монь валозень коряс, эста тинь видекс Монь тонафнине.
32 И карматада содамонза видешить, и видешись нолдатядязь тинь воляс».
33 Каршезонза мярьгсть: «Минь Авраамонь уноконь-уноконзотама и мзярдовок киндинге урекс ашеме уленде; мес ина Тон корхтат: "Мянттяда воляс"?»
34 Иисус азозе: «Видеста корхтан тейнть: эрь пежень тиись – пежети уре.
35 Уресь азоронц кудса эряй аф сембе пингс; кудса сембе пингс эряй кудазорть цёрац.
36 Вов, кда Цёрась нолдатядязь тинь воляс, эста афкукс аратада воляс нолдафокс.
37 Содаса: тинь Авраамонь уноконь-уноконзотада; и сякокс ёрасамасть Монь шавомс, сяс мес Монь валозе ашезь сува эзонт.
38 Мон корхтаса сянь, мезе няень Алязень ваксса; а тинь тиендьсасть сянь, мезть кулесть эсь алянтень эзда».

Авраамонь афкуксонь иденза тиендихть Авраамонь лаца


39 Синь каршезонза мярьгсть: «Минь аляньке Авраам». Иисус азозе тейст: «Улендяряледе Авраамонь иденза, эста тиенделесть Авраамонь тевонзон.
40 А тяни ёрасамасть шавомс Монь, Ломанть, кона азозе тейнть ся видешить, конань кулезе Шкайть кургста. Авраам лацонт афоль тие.
41 Тинь тиендьсасть эсь алянтень тевснон».


Тянь каршес мярьгсть Тейнза: «Минь аф лия алянь эзда шачфтама; минь ули фкя аляньке, Шкайсь».
42 Иисус мярьгсь тейст: «Улендяряль Шкайсь тинь алянте, кельголемасть Монь, сяс мес Мон сань Шкайть эзда; вдь Мон аф Эсь эздон сань, а Сон кучемань Монь.
43 Мес тинь аф шарьхкодьсасть корхтамазень? Сяс мес аф ёратада Монь валозень кулхцондомс.
44 Тинь алянте идемэвозсь; и тинь мяленте тиендемс алянтень лаца визькс тефт. Сон ушетксстокиге ульсь ломанень шавонды и ашезь ащев видешиса; сяс мес аш эсонза видеши. Мзярда сон кяльготни, корхтай эсенц; сяс мес сон – кяльготнись и кяльготнемать аляц.
45 А мзярда Мон видеть корхтаса, тинь аф кематада Тейне.
46 Киндивок няфтеви Монь пежес сувамазе? А кда Мон корхтан видеста, мес ина аф кематада Тейне?
47 Кие Шкайть эзда, ся кульсыне Шкаень валхнень. Тинь сяс аш мяленте кулхцондомс, мес аф Шкайть эздотада».

Иисус ульсь Авраамонь шачемдонза инголе


48 Тянь каршес еврейхне корхтасть Иисусонди: «Дяряй аф видеть корхтасаськ: Тон Самариянь эряят и эсот кяжи ваймопожфсь?»
49 Иисус каршезост мярьгсь: «Эсон аш кяжи ваймопожф; Мон шнаса Алязень, а тинь сялдсамасть Монь.
50 Мон аф вешендян эстейне шнама; ули вешенди и ули судендай.
51 Видеста корхтан тейнть: кие тиенди Монь валнень коряс, ся мзярдовок аф кулы».


52 Еврейхне мярьгсть Тейнза: «Тяни минь содасаськ: кяжи ваймопожфсь эсот. Кулось Авраам, пророкневок; а Тон корхтат: "Кие тиенди Монь валнень коряс, ся мзярдовок аф кулы".
53 Дяряй Тон сяда оцюват минь аляньконь Авраамонь коряс, кона кулось? Пророкневок кулсесть: кикс лувондсак Эсь пряцень?»


54 Иисус каршезост: «Кда Мон Монць шнаса-оцюлгофнеса Эсь прязень, эста Монь шнамазе-оцюлгофтомазе мезевок аш. Монь эсон шнай-оцюлгофты Алязе, конань колга тинь корхтатада: "Сон минь Шкаеньке".
55 И тинь ашесть сода Сонь; а Мон Сонь содаса; и кда мярьган: "Аф содаса Сонь", эста аран тинь лацонт кяльготникс. Но Мон содаса Сонь и тиендян Сонь валонц коряс.
56 Тинь алянте Авраам кенярдсь, сяс мес Тейнза сави няемс Монь сама шизень; няезе и кенярдсь».


57 Тянь каршес еврейхне Тейнза мярьгсть: «Тейть аш нинге ведьгемонь кизовок, и Тон няить Авраамонь?»
58 Иисус мярьгсь тейст: «Видеста корхтан тейнть: Авраамонь шачемдонза инголе Мон ни улень и улян*в».
59 Эста синь кочкасть кефт лангозонза ёрямс; но Иисус кяшсь, лиссь Шкаень кудста, ётась синь ётковаст и тусь сяда тов.




*а8:9 ваймовайгяль – совесть

*б8:24 «Тя Монан» – тя Шкайть лемоц.

*в8:58 «Мон Улян» – тя Шкайть лемоц.





ИОАННОНЬ КОРЯС ЕВАНГЕЛИЯ
Глава 9

Иисус пчкафтсы сокорста шачф алять


1 Молембачк Иисус няйсь ломань, кона шачсь сокорста.
2 Тонафниенза кизефтезь Иисусонь: «Равви! Мес сон шачсь сокорста? Кие прашендсь пежес, сон сонць али тядянза-алянза?»
3 Иисус каршезост мярьгсь: «Пежес ашесть сувсе аф сонць, аф тядянза-алянза, но сонь сокоршинц вельде Шкайсь ёразе няфтемс Эсь виенц.
4 Тейне тиемат Кучиезень тевонза, мзярс нинге ашезь валга шись; сай весь, мзярда киндинге мезевок аф тиеви.
5 Мзярс Мон масторлангсан, Мон – масторлангти валдсь».
6 Тянь мярьгомда меле Иисус сельгсь модати, шорязе сельгть мода мархта и мархтонза вадезень сокорть сельмонзон,
7 и мярьгсь тейнза: «Архт штак Силоамса», тя эшеляма вастть лемоц шарьхкодема кода «кучф». Сокорсь мольсь, штась и мрдась меки няи сельмот.


8 Тяса шабранза и сят, конат инголи няендезь сонь сокорста, корхнесть: «Тя афоли ся ломанць, кона озафоль и анцесь?»
9 Конат-конат корхнесть: «Тя сон». А лиятне: «Аф, тя аньцек сонь ширезонза шары». А ся сонць мярьгсь: «Тя монан».
10 Эста кизефнесть кядьстонза: «Кода арать няикс?»
11 Сон каршезост мярьгсь: «Ломанць, конань лемоц Иисус, шорясь сельгстонза рдаскя, вадендезень сельмонень и мярьгсь: "Архт Силоаму и штак". Мон молень, штань и ушедонь няема».
12 Эста мярьгсть тейнза: «Сон коса?» Алясь каршезост мярьгсь: «Аф содаса».

Фарисейхне кизефнесазь сокорть пчкафтоманц кувалма


13 Вятезь фарисейхненди ся сокорть, кона кармась няема.
14 А ульсь ваймамань ши, мзярда Иисус шорясь рдаскя и пчкафтозень сянь сельмонзон.
15 Фарисейхневок кизефтезь алять, кода ушедсь няема. Ся мярьгсь тейст: «Сон путсь сельмонень лангс рдаскя, мон штань, и вов няян».
16 Эста кона-кона фарисейхне корхтасть: «Тянь тииец аф Шкайть эзда, сяс мес аф ванфтсы ваймамань шить». Лиятне корхтасть: «Кода пежес суваф ломанць машты тяфтама тяштьксонь тиема?» И срхкась ётксост пялькстома.
17 Тага корхтайхть аляти: «Тон мезе азат колганза, Сон вдь тонь сельмотнень пчкафтозень?» Сон мярьгсь: «Тя пророк».


18 Еврейхнень оцюняснон ашель мяльсна кемамс – алясь сокороль и ушедсь няема. Сяс тердезь сонь тядянзон-алянзон
19 и кизефтезь сятнень: «Тя тинне цёрась? Тинь корхтатада: "Шачсь сокорста". Кода ина тяни няи?»
20 Каршезост сонь тядянза-алянза мярьгсть: «Минь содасаськ: цёрась минне и шачсь сокорста;
21 а кода тяни няи али кие пчкафтозень сельмонзон, сянь аф содасаськ. Сон ни оцю; кизефтесть сонцень; сонць азсы».
22 Тядянза-алянза мярьгсть тяфта, сяс мес пельсть еврейхнень оцюняснон эзда. Вдь сят ни корхнесть эсь ётковаст: «Кие лувсы Иисусть Христоскс, сянь панемс синагогаста».
23 Вов сяс сонь тядянза-алянза мярьгсть: «Сон ни оцю; сонцень кизефнесть».


24 Эста омбоцеда тердезь ся ломанть, кона сокороль, и мярьгсть тейнза: «Макст Шкайть инголе вал корхтамс видеть. Минь содасаськ: Ся Ломанць пежес суваф».
25 Сон мярьгсь каршезост: «Пежу али аф, сянь аф содаса. Фкя содан: сокоролень, а тяни няян».
26 Оду кизефтезь сонь: «Мезе Сон тись мархтот? Кода пчкафтозень сельмотнень?»
27 Азозе тейст: «Мон ни мярьгонь тейнть, а тинь ашеде кулхцонда; мезе нинге мяленте марямс? Афоли тиньге ули мяленте арамс Тейнза тонафникс?»
28 А синь пяк сялдозь сонь и мярьгсть: «Тя тон Сонь тонафниецат; а минь Моисейть тонафниензотама.
29 Минь содасаськ: Моисеень мархта корхтась Шкайсь; а тя ломанть аф содасаськ, костонь Сон».
30 Алясь мярьгсь каршезост: «Тоса тевське, тинь аф содасасть, костонь Сон, а Сон пчкафтозень сельмонень.
31 Но содаф: Шкайсь пежуфнень аф кулхцондсыне; но кие сюконяй Шкайти и тиенди Сонь мяленц коряс, сянь кулхцондсы.
32 Мзярдовок ашезь кулендев, кие панжелезень ломанть шачемстокиге сокорготф сельмонзон.
33 Кда Сон улель аф Шкайть эзда, Тейнза мезевок афоль тиев».
34 Каршезонза мярьгсть: «Пеже потмоса тон марнек шачеть, а нинге тонафтат эсонк?» И лихтезь сонь тоста.

Седиень сокорши


35 Иисус кулезе: алять панезь тоста. Вешезе сонь и кизефтезе: «Тон кемат Ломанень Цёрати?»
36 Ся азозе: «Азк, кие Сон, пара ломань, и карман кемама Тейнза».
37 Иисус мярьги тейнза: «Тон няить Сонь, тя Сон корхтай мархтот».
38 Ся мярьгсь: «Кеман, Азор!» И комась пильгозонза.


39 Иисус мярьгсь: «Мон сань тя масторлангти ломаттнень пежеснон лангу лихтеманкса – аф няихне няельхть, а няихне сокоргодольхть».
40 Кулемок тянь, фарисейхнень ёткста конат-конат кизефтезь: «Дяряй миньге сокорхтама?»
41 Иисус азозе тейст: «Улендяряледе сокорхт, эста афоль уле лангсонт пеже; но сяс мес корхтатада: "Няйхтяма", пежесь ляткшни лангсонт».






ИОАННОНЬ КОРЯС ЕВАНГЕЛИЯ
Глава 10

Валвеляфкс учань кардть колга


1 «Видеста корхтан тейнть: кие сувси учань карду аф кенкшева, а лия вастова, ся салай-шави ломань.
2 А кенкшева сувсись – учань ваны.
3 Ортань ванысь панчсы тейнза кенкшть. Учатне кулхцондсазь сонь вайгяленц, и сон тердьсыне эсь учанзон лемсост и лихнесыне.
4 И мзярда лихтьсыне эсь учанзон, моли инголест; а учатне молихть мельганза, сяс мес содасазь вайгяленц.
5 Аф содафть мельге аф молихть, а ворьгодихть, сяс мес аф содасазь вайгяленц».
6 Тя валвеляфксть Иисус азондозе тейст; но синь ашезь шарьхкоде, мезень колга Сон корхтась тейст.


7 Сяс Иисус нинге мярьгсь тейст: «Видеста корхтан тейнть: Мон учатненди кенкшан.
8 Сембе, кит сашендсть Мондедон инголи, ульсть салай-шави ломатть; но учатне ашезь кулхцонда синь.
9 Мон – кенкшсян: Монь эзган сувайсь идесы прянц. Сон сувай и лиси, ванома вастовок муй.
10 Салайсь сашенды аньцек салама, шавома и юмафтома-арафтома. Мон сань тейст эряфонь максома, парса пяшкотьф эряфонь максома».

Иисус – цебярь учань ваны


11 «Мон цебярь ваныян: цебярь ванысь ваймонц путсы учатнень инкса.
12 А мзярда сивотьф ванысь, конань учанза аф сонценнет, няйсы малады врьгазть, сон кадсыне учатнень и ворьгоди. Врьгазсь салсесыне учатнень и срафнесыне синь.
13 Сивотьф ванысь ворьгоди, сяс мес сон сивотьф и аф лажнай учатнень инкса.


14 Мон цебярь ваныян. Мон содасайне монценнетнень, и монценнетне содасамазь Монь,
15 сянь лаца кода Алязе содасамань Монь и Монга содаса Алязень; и Эсь прязень путса учатнень инкса.
16 Лия учаневок улихть, конат аф тя кардста; сятка Тейне эрявихть вятемс. Синьге кармайхть кулхцондома Монь вайгялезень, и тиеви фкя стада и фкя учань Ваны.


17 Алязе кельгсамань Монь сяс, мес Мон максса Эсь эряфозень меки эряфозень сявоманкса.
18 Эряфозе киндинге аф нельгови кядьстон; но Мон Монць макссеса сонь. Ули азорксшизе максомс сонь, и ули азорксшизе меки сявомс сонь. Тя кошардомать Тейне максозе Алязе».


19 Ня валда меле тага ушедсь еврейхнень ёткса пялькстома.
20 Эздост ламотне корхтасть: «Сонь эсонза кяжи ваймопожфсь, сяс ёньцтонзовок лисенди; мес кулхцонттада эсонза?»
21 Лиятне корхтасть: «Тяфтама валхне аф лисихть кяжи ваймопожфса колафонь эзда; дяряй кяжи ваймопожфти пчкафтовихть сокорть сельмонза?»

Еврейхне аф кемайхть Иисусти


22 Ульсь тяла. Иерусалимса ся ёткть ётафтовсь Шкаень кудть одкстоптомань илац*а.
23 Иисус якась Шкаень кудть пиряф вастованза, Соломононь вельхтяф пирьфова.
24 Еврейхне тяса пуромсть перьфканза и корхтасть Тейнза: «Куватьс кармат кирнема эсонк мезеньге апак содак? Кда Тон Христоссят, азк тейнек видеста».


25 Иисус каршезост мярьгсь: «Мон азыне тейнть, но тинь аф кематада Тейне. Колган азондыхть ся тефне, конатнень Мон тиендьсайне Алязень лемса.
26 Но тинь Тейне аф кематада; сяс мес тинь аф Монь учанень ёткста.
27 Учане кулхцондсазь Монь вайгялезень, и Мон содасайне синь, и синь молихть мельган.
28 Мон максан тейст пефтома эряф, и синь мзярдонга аф юмайхть; и киндинге аф салавихть Монь кядьстон.
29 Монь Алязе, кона максозень синь Тейне, сембодонга оцю; и киндинге аф салавихть синь Алязень кядьста.
30 Мон и Алязе – тя фкя сякось».


31 Еврейхне тяса тага фатнесть кефт Сонь шавомс.
32 Иисус пшкядсь: «Лама цебярь тевда няфтень тейнть Алязень эзда. Ёткстост конань инкса мяленте шавомс Монь кевса?»
33 Каршезонза еврейхне мярьгсть: «Мяленьке шавомс Тонь кевса аф цебярь тевонкса, а Шкайть сялдоманкса и сянкса, мес Тонць ломанят, а Эсь пряцень тиендьсак Шкайкс».


34 Иисус каршезост мярьгсь: «Тинь коентень эса сёрматф: "Мон азыне: тинь шкайхтяда" – аф стане?
35 Кда Шкайсь лемдезень шкайкс сятнень, конатненди максфоль Шкаень валсь, а Шкаень Сёрматфкссь аф полафни,
36 эста мес Сянди, конань Аляц иняруяфтозе и кучезе масторлангти, тинь корхтатада: «Тон сялдсак Шкайть», мзярда Мон мярьгонь тейнть: «Мон Шкаень Цёрась»?
37 Кда аф тиендьсайне Алязень тевонзон, тяда кема Тейне.
38 А кда тиендьсайне, эста, кда ни Тейне аф кематада, кемада Монь тевненди. Тяфта содасасть и шарьхкодьсасть – Алязе Монь эсон, Монга Сонь эсонзан».


39 Эста тага ёразь кундамс Иисусть; но Сон ворьгодсь эздост.


40 Иисус тага тусь Иорданть омба ширес, ся вастти, коса инголи кстиндакшнесь Иоанн, и лядсь тозк.
41 Лама ломаньда сась Тейнза, и корхтасть: «Иоанн ашезь тие кодамовок тяштькс; но сембось, мезе сон азондсь Тя Ломанть колга, ульсь виде».
42 И тостотнень эзда ламотне кармасть кемама Иисусти.




*а10:22 Седиень кеняртьфти ила Шкаень кудть одукс иняруяфтоманц лятфнемс.





ИОАННОНЬ КОРЯС ЕВАНГЕЛИЯ
Глава 11

Лазарень куломац


1 Урмаськодсь фкя ломань, лемоцоль Лазарь. Сон Вифания велестоннель, коса эрясть Мария и Марфа сазоронза.
2 Мария ся авасель, кона вадендезе Азорть танцти шине вайса и эсь пряшяярьсонза нардазень Сонь пильгонзон. Тя сонь Лазарь брадоц сярятькстсь.


3 Сазорхне пачфсть куля Иисусти: «Азор! Тонь кельгома ялгаце сяряди».
4 Иисус марязень ня валхнень, мярьгсь: «Тя сярядемась аф куломанди, а Шкайть оцюшинц няфтеманди, тянь вельде шнаволь-оцюлгофтоволь Шкаень Цёрась».
5 Иисус кельгозень Марфа и Мария сазорхнень и синь Лазарь брадснон.
6 Лазарень сярядеманц колга кулемда меле Иисус ащесь нинге кафта шит тоса, коса ульсь.
7 Сяда меле мярьгсь тонафниензонды: «Аряда меки Иудеяв».
8 Тонафниенза мярьгсть Тейнза: «Равви! Аф кунара еврейхне ёрадязь шавомс кевса, и Тон тага молят тоза?»
9 Иисус каршезост мярьгсь: «Дяряй аф кемгафтува частт фкя шиса? Кие якай ши валдса, ся аф пупоряй, сяс мес няйсы тя масторлангонь валдть.
10 А кие якай веть, пупоряй, сяс мес эсонза аш валда».


11 Тянь азомда меле корхтай тейст: «Лазарь ялганьке матодовсь; но Мон молян стяфтомонза».
12 Тонафниенза мярьгсть: «Азор! Кда матодовсь, эста пчкяй».
13 Иисус корхтась Лазарень куломанц колга, а синь арьсесть: Сон корхтай эрь шинь матодовомать колга.
14 Эста Иисус видеста азозе тейст: «Лазарь кулось.
15 Но Мон кеняртькшнян инксонт, мес Мон ашелень тоса: тяфта тинь карматада кемама Тейне. Аряда ина тейнза».
16 Эста Фома, конань нинге лиякс лемнесазь Кафтась, азозе тонафни ялганзонды: «Аряда ина кулотама Тонафтыеньконь мархта».

Иисус – вельмамась и эряфсь


17 Мзярда Иисус сась, кулезе, Лазарь ниле шит ни калмоса.
18 А Вифаниясь Иерусалимть эзда аф ичкозель, ётксост колмошка вайгяльбе,
19 сяс ламотне сашендсть Иудеяста Марфань и Мариянь мархта ризнама синь брадснон инкса.


20 Мзярда Марфа марязе: сай Иисус, сон тусь каршезонза, а Мария лядсь куду.
21 Марфа корхтай Иисусонди: «Азор! Улендярялеть Тон тяса, афоль кула брадозе.
22 Но тянивок содаса, мезе Тон анат Шкайть кядьста, Сон макссы Тейть».
23 Иисус корхтай тейнза: «Вельмай брадце».
24 Марфа мярьгсь: «Содаса, вельмай мекольце шиня, мзярда ули вельмамась».
25 Иисус азозе тейнза: «Мон – вельмамась и эряфсь. Тейне кемайсь, кда и кулы, кармай эряма.
26 И эрь эряйсь и Тейне кемайсь мзярдонга аф кулы. Кемат тянди?»
27 Марфа корхтай Тейнза: «Кеман, Азор! Мон кеман, Тон Христоссят, Шкайть Цёрацат, конанди сама масторлангти».

Иисус аварди


28 Тянь азомда меле Марфа тусь и салава тердезе Мариянь, эсь сазоронц и мярьгсь: «Тонафтысь тяса, тернетянза тонь».
29 Кодак Мария кулезе тянь, сон эрязста стясь и тусь Иисусти.
30 Иисус нинге ашезь сува вели, а ульсь тозк, коса Сонь васьфтезе Марфа.
31 Еврейхне, конат ульсть Мариянь мархта кудса и ваймафнезь-кемокснезь сонь, няезь, кода сон эрязста стясь и лиссь, и синьге тусть мельганза. Синь арьсесть: Мария тусь калмоть ваксс явсема.


32 Мария сась тоза, коса ульсь Иисус и няемстонза, прась инголенза плманжа лангс и мярьгсь Тейнза: «Азор! Кда Тон улелеть тяса, афоль кула брадозе».
33 Иисус, мзярда няезе – Мария аварди и мархтонза саф еврейхневок авардихть, тя пяк токазе Сонь ваймонц и Сонцьке ризназевсь.
34 И мярьгсь: «Ков сонь путость?» Тейнза азозь: «Азор! Сак и ванк».
35 Иисусть тусть сельмоведенза.
36 Эста еврейхне корхтасть: «Ватт, конашкава Сон кельгозе Лазарень».
37 А конат-конат эздост мярьгсть: «Сон пчкафтозень сокорть сельмонзон. Дяряй Тейнза афоль ванфтов Лазарь куломада?»

Иисус вельмафтсы Лазарень кулофста


38 А Иисус тага ризназевсь, сась калмоть ваксс. Калмось карафоль кевбанда бокс, и сувама вастозонза путфоль оцю кев.
39 Иисус мярьгсь: «Веляфтость кевть». Кулофть сазороц, Марфа, корхтай Тейнза: «Азор! Тусь ни шине; вдь ниле шит ни сон ащи лазксса».
40 Иисус корхтай тейнза: «Дяряй ашень мярьге Мон тейть: кда кармат кемама, няйсак Шкайть оцюшинц?»


41 Веляфтозь калмоть ваксста кевть. Иисус кеподезе прянц вяри менели и мярьгсь: «Аляй! Сюконян Тейть сяс, мес марямайть Монь.
42 Мон стадонга содаса: Тон фалу марясамак Монь. Тянь азса тяса ащи ломаттнень инкса, кемальхть синь: Тон кучемайть Монь».
43 Тянь азомда меле Сон кайгиста серьгядсь: «Лазарь! Листь тоста!»
44 И кулофсь лиссь, сон кяднек-пильгонек ашкотфоль кулыень котфса, шамацка вельхтяфоль котфкаса. Иисус корхтай ломаттненди: «Юкссесть-калафнесть нуланзон, катк якай».

Евреень озксвятиень оцюнятне арьсихть шавомс Иисусонь

(Матф. 26:1-5; Марк 14:1,2; Лук. 22:1,2)

45 Ламотне ся еврейхнень эзда, конат сашендсть Мариянди и няезь, мезе тись Иисус, кармасть кемама Иисусти.
46 А конат-конат тушендсть фарисейхненди и азондозь тейст, мезе тись Иисус.


47 Эста озксвятиень оцюнятне и фарисейхне кочкасть пуромкс и азозь: «Мезе тейнек тиемс? Тя Ломанць тиенди лама тяштькс.
48 Кда кадсаськ Сонь тяфтак, эста сембе кармайхть кемама Тейнза; и сайхть римляттне и сявсазь Шкаень кудоньконьге и ломаненьконьге».
49 Синь ёткстост фкясь, Каиафа, кона ся кизоня путфоль озксвятиень оцюнякс, мярьгсь тейст: «Тинь мезевок аф содатада.
50 Дяряй аф шарьхкоттяда: тейнек ули сяда пара, кда фкя ломань кулы ломаттнень инкса, марнек Израилень ломаньтналть юмаманц вастс».
51 Тянь сон мярьгозе аф эсьстонза, а улемок ся кизоня озксвятиень оцюнякс, инголькиге азозе: Иисус кулы ломаньтналть инкса,
52 и аф аньцек Израилень ломаньтналть инкса, но Шкайть срафнеф идензон марс пуроптомаснон инксовок.


53 Тя шиста сявомок синь арьсекшнезь, кода Сонь шавомс.
54 Сяс ни Иисус еврейхнень ёткса пря ашезь няфне, а тусь тоста шавмодать маласа ащи масторс – ошти, кона лемневсь Ефраим. И тоса лядсь Эсь тонафниензон мархта.


55 Малаткшнесь еврейхнень Очижисна. Ламотне сембе пяльде састь Иерусалиму – эсь иласнон коряс Очижида инголе прянь аруяфтома.
56 Синь вешендезь Иисусонь, и Шкаень кудса фкя-фкянди корхтасть: «Кода арьсетяда? Сон сай Очижить ётафтома?»
57 Озксвятиень оцюнятне и фарисейхне Иисусть кундаманкса кошардозь ломаттнень: «Кда кие содасы, коса Иисус, катк азсы тейнек».






ИОАННОНЬ КОРЯС ЕВАНГЕЛИЯ
Глава 12

Мария вадьсы Иисусонь танцти шине вайса

(Матф. 26:6-13; Марк 14:3-9)

1 Очижинь карша кота шида инголе Иисус сась Вифанияв, коса эрясь Лазарь, конань Иисус вельмафтозе кулофста.
2 Тоса анокласть Тейнза илядень ярхцама-симома. Марфа каванясь эсост, Лазарь шрать вакссоль Иисусонь и лия инжихнень мархта.


3 А Мария сявсь фунтошка ару нардонь пяк питни вай, вадендезень Иисусонь пильгонзон и нарнезень эсь пряшяярьсонза; и марнек кудсь пяшкодсь тя вайть пяк танцти шинеса.
4 Эста Иисусонь тонафниензон эзда фкясь, Иуда, Симон Искариотонь цёрац, кона сяльде мизе Сонь, мярьгсь:
5 «Мес тя вайть ашезь ми колма сятт динарийда, а ярмакнень эздонза ашезь яв ашуфненди?»
6 Тяфта сон мярьгсь аф сяс, мес арьсесь ашуфнень колга, а сяс, мес ульсь салай ломань. Сонь кядьсонзоль марстонь ярмак мархта арзянясь и тоза кайсефнень эзда сон сявондель эстейнза.
7 Иисус каршезонза мярьгсь: «Кадость авать; сон тянь ванфтозе Монь калмама шизенди.
8 Вдь ашуфне фалу улихть вакссонт, а Мон – аф».

Оцюнятне ёрасазь шавомс Лазарень

(Матф. 21:1-9; Марк 11:1-10; Лук. 19:28-38)

9 Еврейхнень ёткста ламотне содазь: Иисуссь тоса, и састь аф аньцек Сонь инксонза, но Лазареньге ванома, конань Иисус вельмафтозе кулофста.
10 Сяс озксвятиень оцюнятне арьсезь шавомс Лазареньге:
11 вдь сон ульсь туфталсь, мес еврейхнень эзда ламотне аердсть синь эздост и ушедсть кемама Иисусти.

Иисус сай Иерусалиму озада осёл лангса


12 Омбоце шиня Очижи илати сафнень ёткста ламотне марязь: Иисус моли Иерусалиму.
13 Сявсть пальмань тараткат, лиссть Сонь каршезонза и юватькшнесть:

«Осанна!

Бславаф Азорть лемса сайсь,

Израилень Оцязорсь!»*а




14 А Иисус мусь од осёл и озась лангозонза, кода азф Сёрматфксса:
15 
«Тят пеле, Сиононь стирсь!

Вага, тонь Оцязорце сай

озада од осёл лангса»*б.




16 Васенда Сонь тонафниенза тянь ашезь шарьхкоде. Аньцек мзярда Иисус вельмась и кепотьфоль Шкайть иневалдозонза, эста лятфтазь: тяфта колганза сёрматфоль, и тя тифоль Тейнза.


17 Ломаттне, конат инголи ульсть Иисусть мархта, азондозь: Сон стяфтозе Лазарень калмоста и вельмафтозе сонь кулофста.
18 Вага мес ломаттне лиссть Иисусонь васьфтема: синь кулезь, тя тяштьксть тиезе Сон.
19 А фарисейхне корхтасть эсь ётковаст: «Дяряй аф няйсасть: мезьсовок аф лисенди тевоньке? Сембе масторсь моли мельганза».

Пингсь сась!


20 Очижиста озондома сайхнень ёткса ульсть гректка.
21 Синь састь Филиппонь ваксс, кона ульсь Галилеянь Вифсаидаста, и эняльдсть тейнза: «Пара ломань! Минь мяленьке няемс Иисусонь».
22 Филипп мольсь и азозе тянь Андреенди, и сяльде Андрей и Филипп тянь азозь Иисусти.


23 Но Иисус мярьгсь каршезост: «Сась пингсь, мзярда Шкайсь няфтьсы Ломанень Цёрать афкуксонь оцюшинц.
24 Видеста корхтан тейнть: кда тозеронь видьмось модати прамста аф кулы, эста ляды ськамонза; а кда кулы, эста канды лама видьмода.
25 Кие кельгсы эсь эряфонц, юмафтсы сонь; а тя масторлангса эсь эряфонь аф кельгись ванфтсы сонь пефтома эряфти.
26 Кинь мялец Тейне покодемс, молеза мельган. Косан Мон, тоса улеза покодиезевок. И кие Тейне покоди, сянь шнасы Монь Алязе».

Иисус азонды Эсь куломанц колга


27 «Монь колавсь марнек ваймозе; и мезе Мон азан? Аляй! Ванфтомак тя пингть эзда? Но тя пингть инкса Мон и сань.
28 Аляй! Няфтьк Эсь лемцень оцюшинц!»


Эста менельста сась вайгяль: «Мон ни няфтине Эсь лемозень оцюшинц и нинге няфтьса».
29 Ломаттне, марямок тянь, корхтасть: «Тя атямсь». А лиятне корхтасть: «Ангелсь мархтонза корхтась».
30 Иисус тянь каршес мярьгсь: «Тя вайгяльсь ульсь аф Тейне, а тейнть.
31 Тяни сась масторлангть судендама пингоц; тяни тя масторлангть азороц ули паньф тяста.
32 И мзярда Мон масторть лангста кеподеван вяри, сембонь сявсайне Эсь ширезон».
33 Ня валхнень вельде Сон макссь тейст содамс, кодама куломаса Сон кулы.


34 Ломаттне корхтасть Тейнза: «Минь содаськ Сёрматфксста, Христоссь эряй пефтома. Кода ина Тон корхтат, Ломанень Цёрась ули кепотьф вяри? Кие тя Ломанень Цёрась?»
35 Эста Иисус мярьгсь тейст: «Нинге аф лама пингс валдсь ляды мархтонт. Якада, мзярс нинге валдсь мархтонт, афоледязь комача шобдась: кие якай шобдашиса, ся аф содасы, коза моли.
36 Мзярс валдсь мархтонт, кемада валдти. Эста аратада валдти идькс». Тянь азомда меле Иисус аердсь и кяшсь эздост.

Еврейхне аф кемайхть Иисусти


37 Тняра тяштькс Сон тись инголест; и синь сембе сяка ашесть кема Тейнза.
38 Тя лиссь сяс, мес эрявсь пяшкодевомс Исаия пророкть валонцты:

«Азор! Кие кемась минь валоньконди?

И кинди панчфоль Шкайть виец?»*в




39 Тейст ашель кода кемамс, сяс мес, кода нинге азозе Исаия:
40 
«Ня ломаттне сокоргофтозь эсь сельмоснон

и калготкстоптозь эсь седиснон:

афольхть няе эсь сельмосост

и афольхть шарьхкоде седисост,

афольхть шарфта Тейне

и афолине пчкафта синь»*г.




41 Исаия тянь азозе, сяс мес няезе Христость оцюшинц и корхтась Сонь колганза.


42 Оцюнятнень эздовок ламотне кармасть кемама Иисусти; аньцек фарисейхнень инголе ашесть виденця, сяс мес пельсть синагогаста панемада.
43 Ня оцюнятне Шкайть шнаманц коряс сяда пяк кельгозь ломаттнень эзда шнамать.

Иисусонь валоц ули судьякс мекольце шиня


44 Иисус кайгиста азозе: «Тейне кемайсь кемай аф аньцек Тейне, но Монь Кучиезтивок.
45 Монь няиезе Монь Кучиезеньге няйсы.
46 Мон сань масторлангти валдокс, Тейне фкявок кемайсь афоль ляда шобдашиса.
47 И кда кие марясыне Монь валнень и тии аф синь корязост, сянь аф судендаса. Мон сань масторлангть идема, аф судендама.
48 Эздон аердыть, Монь валозень аф кулхцондыенц ули ни судендаец: Монь валозе кармай сонь судендамонза мекольце шиня.
49 Вдь Мон аф Эсь эздон корхтань, а Кучиезе, Монь Алязе, Сон мярьгсь Тейне, мезе азомс и мезе корхтамс.
50 И Мон содаса, Сонь кошардомвалоц – тя пефтома эряфсь. И Мон корхтан аньцек сянь, мезе мярьгсь корхтамда Алязе».




*а12:13 Псалтирь 117:25-26

*б12:15 Захария 9:9

*в12:38 Исаия 53:1

*г12:40 Исаия 6:10





ИОАННОНЬ КОРЯС ЕВАНГЕЛИЯ
Глава 13

Иисус штасыне тонафниензон пильгснон


1 Очижинь карша шиня Иисус ни содазе: сась Сонь пингоц кадомс тя масторлангть и меки мрдамс Алянцты. Сон кельгозень Эсь ломанензон, конат эрясть тя масторлангса, кельгозень синь педа-пес.


2 Иисус и тонафниенза ётафтозь илядень ярхцамаснон-симомаснон. И идемэвозсь сувафтсь ни Иудать, Симон Искариотонь цёранц седис мяль мимс Иисусть.
3 Иисус содазе: Аляц семботь максозе Сонь кядялонза, и содазе: Сон сась Шкайть ширде и туй Шкайти.
4 Сон стясь илядень ярхцамада меле, каязень лангстонза лангань щамонзон, сявсь нардама и карксазе перьфканза.
5 Тяда меле каясь штама кядьгоняс ведь и кармась тонафниензон пильгснон штама и нарнема перьфканза карксаф нардамаса.


6 Мольсь Симон Пёторонь ваксс; и ся корхтай Тейнза: «Азор! Тонь мяльце штамс монь пильгонень?!»
7 Иисус каршезонза мярьгсь: «Мезе Мон тиян, тяни тон аф шарьхкодьсак, а сяльде шарьхкодьсак».
8 Пётр корхтай Тейнза: «Мзярдонга Тон аф штасайть монь пильгонень». Иисус каршезонза мярьгсь: «Кда аф штасайне, эста аф улят Моннекс».
9 Симон Пётр корхтай Тейнза: «Азор! Эста аф аньцек пильгонень, но кядненьге и прязеньге штайть».
10 Иисус мярьгсь тейнза: «Штафти эрявихть аньцек пильгонза штамс, сяс мес сон стадонга марнек ару. Тинь аруфтада, аньцек аф сембе».
11 Иисус содазе Эсь мииенц и сяс азозе: «Аф сембе тинь аруфтада».


12 А мзярда штазень синь пильгснон и щазень Эсь щамонзон, эста тага озась и мярьгсь тейст: «Шарьхкодесть, мезе Мон тейнть тиень?
13 Тинь Монь лемнесамасть Тонафтыкс и Азоркс и видеста корхтатада, сяс мес афкукс Мон стаман.
14 Стане, кда Мон, Азорсь и Тонафтысь, штайне тинь пильгонтень, эста тейнтьке эряви штакшнемс фкя-фкянь пилькт.
15 Мон тянь тиине тейнть няфтеманди, тиньге тиеледе тяфта, кода Мон тиень тейнть.
16 Видеста корхтан тейнть: покодись аф сяда оцю азоронц коряс, кучфське аф сяда оцю кучиенц коряс.
17 Тинь павазуфтада, кда тянь содасасть и тянь корява тиенттяда.


18 Ёткстонт аф сембонь колга корхтан; Мон содасайне, конатнень кочкайне. Аньцек пяшкодевоза Сёрматфкссь: "Мархтон кшида ярхцайсь кеподезе лангозон эсь кочкярянц"*а.
19 Тянь азондса тяни, улемдонза инголе. И тяфта, мзярда азфсь пяшкоди, кемаледе – тя Монан.
20 Видеста, видеста корхтан тейнть: кие васьфтьсы сянь, кинь Мон кучса, ся Монь васьфтьсамань. А кие Монь васьфтьсамань, васьфтьсы Монь Кучиезень».

Иисус няфтьсы мииенц

(Матф. 26:20-25; Марк 14:17-21; Лук. 22:21-23)

21 Тянь азомда меле Иисус прась ризфс и панжезе потмонц: «Видеста корхтан тейнть: ёткстонт фкясь мисамань Монь».
22 Эста тонафниенза варжакснесть фкя-фкянь лангс, абонкшнесть: кинь колга Сон корхтай.


23 Тонафниензон ёткста фкясь, конань кельгозе Иисус, озафоль Иисусть ваксса.
24 Симон Пётр кядьса-сурса няфнесь тейнза: кизефтелезе Иисусть, кинь колга Сон корхтась.
25 Ся лаподсь Иисусть мяштенцты и кизефтезе: «Азор! Ся кие?»
26 Иисус каршезонза мярьгсь: «Ся, кинди максса шаваняти навсеф кши сускомть». И навазе сускомть и венептезе Симон Искариотонь цёранцты, Иуданди.
27 И тя кши сускомть сявомда меле Иудань потмос сувась Сатанась. Эста Иисус мярьгсь Иудати: «Мезе срхксят тиемс, тик ни куроконе».
28 Но озафнень ёткста кивок ашезь шарьхкоде, мезенди Сон тянь азозе.
29 Иудань кядьсотольхть марстонь ярмакне, сяс конат-конат арьсесть: Иисус, улема, корхтай тейнза: «Рамак, мезе тейнек эряви Очижить ётафтомс», али: «Мезевок явонтт ашуфненди».
30 Кши сускомть сявомда меле Иуда эстокиге лиссь; а ульсь ве.

Од кошардомвалсь


31 Иудань лисемда меле Иисус мярьгсь: «Тячи няфтеви Ломанень Цёрать оцюшиц, Шкайтьке оцюшиц няфтеви Сонь эсонза.
32 Кда Шкайть оцюшиц няфтевсь Сонь эсонза, эста Шкайське няфтьсы Эсьсонза Цёранц оцюшинц, и курок няфтьсы Сонь оцюшинц.
33 Идне, аф ламос ни Тейне улемс мархтонт. Карматада Монь вешендемон, аньцек, кода ни мярьгонь еврейхненди, тяфта тейнтьке тяни корхтан: "Ков Мон молян, тинь тоза аф молефтяда".
34 Мон максан тейнть од кошардомвал: кельгода фкя-фкянь. Кода Мон кельгодязь тинь, стане кельгода фкя-фкянь.
35 Улендяряй ётксонт фкя-фкянди кельгома, тянь коряс сембе кармайхть содамонт – тинь Монь тонафниене».

Иисус инголькиге азонды Пёторонь потаманц колга

(Матф. 26:31-35; Марк 14:27-31; Лук. 22:31-34)

36 Симон Пётр пшкядсь Тейнза: «Азор! Ков Тон туят?» Иисус каршезонза мярьгсь: «Ков Мон туян, тон тяни аф молеват мельган, а сяльде туят мельган».
37 Пётр пшкядсь Тейнза: «Азор! Мес Мон аф молеван мельгат тяни? Мон ваймозень путса Тонь инксот!»
38 Иисус каршезонза мярьгсь: «Ваймоцень путсак Монь инксон? Видеста корхтан тейть: атякшсь аф кенери моразевомс, кода тон колмоксть потат Монь эздон».




*а13:18 Псалтирь 40:10





ИОАННОНЬ КОРЯС ЕВАНГЕЛИЯ
Глава 14

Иисус – кись Менелень Аляти


1 «Тяза ризна седиенте; кемада Шкайти, Тейневок кемада.
2 Алязень кудса ули коса эрямс. А кда улель аф тяфта, Мон афолень мярьге тейнть: "Мон молян тейнть эряма вастонь аноклама".
3 Мон молян и аноклан тейнть васта, сяльде саян меки и сяфтядязь тинь Эсь ширезон, тиньге улеледе тоса, косан Мон.
4 А коза Мон молян, тинь содасасть, китьке тоза содасасть».


5 Фома мярьгсь Тейнза: «Азор! Минь аф содасаськ, коза молят; эста коста содасаськ тоза кить?»
6 Иисус мярьгсь тейнза: «Мон – кись, видешись и эряфсь; кивок аф сави Алязень пяли, аньцек кда Монь вельден сай.
7 Кда тинь Монь содасамасть, эста Алязеньге содасасть. Тячиень шиста содасасть Сонь, и няесть Сонь».


8 Филипп пшкядсь Тейнза: «Азор! Няфтьк тейнек Аляцень, и саты тейнек».
9 Иисус мярьгсь тейнза: «Тняра пинге Мон мархтонтан, и тон аф содасамак, Филипп? Монь няиезе няезе Алязеньге. Кода ина тон корхтат: "Няфтьк тейнек Аляцень"?
10 Дяряй тон аф кемат, Мон Алязень эсан и Алязе Монь эсон? Валхнень, конатнень Мон корхтасайне тейнть, корхтасайне аф Эсь эздон – тя Алязе, кона Монь эсон, тиендьсыне тевонзон.
11 Кемада Тейне – Мон Алязень эсан, Алязевок Монь эсон. А кда аф кематада валненди, кемада Тейне тевнень коряс.


12 Видеста корхтан тейнть: Тейне кемайсь кармай тиендема ся тефнень эса, конатнень тиендьсайне Мон, и тии корязост сяда оцю тефт; сяс мес Мон туян Алязти.
13 И кда мезевок анатада Алязень кядьста Монь лемсон, сянь тиса, улель няфтьф Алять оцюшиц Цёрасонза.
14 Кда мезевок анатада Монь лемсон, сянь Мон тиса».

Иисус максы вал Иняру Ваймопожфть кучеманц колга


15 «Кда кельгсамасть Монь, тиендеда Монь кошардомвалнень коряс.
16 Мон эняльдян Алязти, и Сон максы тейнть лия Лезды, кона кармай улема мархтонт пефтома пингс.
17 Тя Лездысь – видешити вяти Ваймопожф, конань масторлангонь ломаттне аф маштыхть нолдамс эсь седиезост, сяс мес аф няйсазь Сонь и аф содасазь Сонь. А тинь Сонь содасасть, вдь Сон мархтонт и эсонт.


18 Мон аф каттядязь тинь урозкс*а; мрдан тейнть.
19 Ётай аф лама пинге, и масторлангсь ни аф няйсамань Монь; а тинь Монь няйсамасть, сяс мес Мон эрян, тиньге карматада эряма.
20 Ся шиня тинь карматада содамонза: Мон Алязень эсан, тиньге Монь эсонотада, Монга эсонтан.
21 Кошардомвалнень мяльс сявисна и синь пяшкотькшнисна – ся Монь кельгиезе. А кие кельгсамань Монь, сянь кельгсы Монь Алязе; Монга сянь карман кельгомонза, и эвондан тейнза».


22 Иуда – аф Искариотсь – корхтай Тейнза: «Азор! Тя мезе, Тонь мяльце няфтемс пря тейнек, а аф масторлангти?»


23 Иисус каршезонза мярьгсь: «Кие Монь кельгсамань, ся тиенди Монь валнень коряс; Алязе кармай кельгомонза сонь, и Минь сатама тейнза и ульхтяма мархтонза.
24 Монь аф кельгиезе аф тиенди Монь валнень коряс. А валсь, конань кульсасть, аф Монне, но Алязень, кона кучемань Монь.


25 Тянь Мон корхтаса нинге мархтонт улемстон.
26 А Лездысь, Иняру Ваймопожфсь, конань Алязе кучсы Монь лемсон, тонафттядязь тинь семботи, и лятфтасы мялезонт семботь, мезе Мон корхнень тейнть.


27 Кадан тейнть сетьмоши. Монцень сетьмошизень максса тейнть; максса аф стане, кода максси масторлангсь. Тяза коле и тяза пеле седиенте.
28 Тинь кулесть, мезе Мон азонь тейнть: "Туян эздонт и мрдан ширезонт". Кельгондярялемасть Монь, эста ни кенярделеде, мес Мон мярьгонь: "Молян Алязти"; сяс мес Алязе Мондедон оцю.
29 И вов, семботь Мон азыне тейнть улемдонза инголе. И тяфта, мзярда тя тиеви, тинь карматада кемама.
30 Аф лама ни Тейне корхнемс мархтонт, сяс мес сай тя масторлангть азороц. Монь лангсон сонь азорксшиц аш,
31 но катк содасы сембе масторлангсь: Мон кельгса Алязень. Сяс тиса семботь, мезе Сон мярьгсь тиемда. Стякшнеда, тутама тяста».




*а14:18 уроз – сирота





ИОАННОНЬ КОРЯС ЕВАНГЕЛИЯ
Глава 15

Иисус афкуксонь виноградонь кусторкссь


1 «Мон афкуксонь виноградонь кусторксан, а Монь Алязе – виноградонь перень касфты.
2 Сон керсы эрь тараткязень, кона аф канды имошт; а эрь иможень канды тарадста керсы аф эрявиксть, тяфта ароптозь лезды тейнза сяда пяк иможиямс.
3 Тинь ни ароптфтада ся валть вельде, конань Мон азонкшнине тейнть.
4 Уледа Монь эсон, Монга улян тинь эсонт. Кода тараткясь почкфтома сонць аф канды имошт, стане тиньге аф канттада имошт, кда аф ульхтяда Монь эсон.


5 Мон – виноградонь почксь, а тинь – тараткятне. Кие Монь эсон и Монга эсонзан, ся максы лама иможда. Моньфтомон тейнть мезевок аф тиеви.
6 Кие аф ули эсон, сянь ёрдасазь тарад лаца, и коськи. Тяфтама тараттнень кочкасазь и ёрдасазь толти, и синь палыхть.


7 Кда тинь ульхтяда эсон и Монь валневок улихть тинь эсонт, эста Алязень кядьста анада, мезе мяленте, и максови тейнть.
8 Алязень иневалдоц няфтеви сянь эса: кда тинь канттада лама иможда и ульхтяда Тейне тонафникс.
9 Кода Алязе кельгсамань Монь, стане Монга кельктядязь тинь; уледа Монь кельгомасон.
10 Ванфтондярясасть кошардомвалнень, карматада эряма Монь кельгомасон, кода Монга ванфтыне Алязень кошардомвалонзон и эрян Сонь кельгомасонза.
11 Тянь Мон азыне тейнть, улеза эсонт Монь кенярдемазе, и пяшкодеза марнек седиенте кенярдемада.


12 Вага Монь кошардомвалозе: кельгода фкя-фкянь, кода Мон кельктядязь тинь.
13 Мзярда кивок путсы эсь эряфонц ялганзон инкса – тяда оцю кельгома аф эряй.
14 Кда тисасть сянь, мезе мярьган тейнть, эста тинь Тейне ялгатада.
15 Мон ни аф лемнетядязь тинь покодикс; покодись аф содасы, мезе тиенди азороц. Мон лемдедязь тинь ялгакс, сяс мес азыне тейнть сембонь, мезе марянь Алязень эзда.
16 Аф тинь Монь кочкамасть, а Мон тинь кочкадязь и путодязь тяфтама тевонь тиема: молемс и кандомс имошт, конат мзярдонга аф юмайхть. И эста Алязе макссы тейнть семботь, мезе анатада Монь лемсон.
17 Вов кодама кошардомвал азан тейнть: кельгода фкя-фкянь».

Масторлангсь аф кельгсыне Иисусонь мельге молихнень


18 «Кда масторлангсь тинь аф кельктядязь, содасть: тиндедонт инголи Монь лангозон валгсь кяжсна.
19 Кда тинь улеледе тя масторлангонь ломаттнень лаца, тя масторлангсь кельголедязь тинь, кода эсензон. Но тинь ни аф синь лацостада – Мон тинь кочкадязь тя масторлангста, сяс масторлангсь прокс аф кельктядязь.
20 Мяляфтость, мезе Мон азонь тейнть: покодись аф сяда оцю азоронц коряс. Кда Монь панцемазь, тиньге кармайхть панцемонт; кда Монь валозень кулхцондозь, кулхцондсазь тиннетьке.


21 Сембонь тянь тисазь тейнть Монь лемозень инкса, сяс мес аф содасазь Монь Кучиезень.
22 Кда Мон афолень са и афолень корхта тейст, эста афоль уле пежесна; а тяни тейст аш кода мярьгомс – аш пежесна.
23 Кие Монь прокс афолемань няе, ся афолезе няе Алязеньге.
24 Кда ингольдест афолень тие тефт, кодапт кивок лия ашезь тиенде, эста афоль уле пежесна; а тяни няезь тевнень, и сяка прокс афолемазь няе Монь и Монь Алязень.
25 Тяфта лиссь, сяс мес эрявсь пяшкодевомс валти, кона сёрматф синь койснон эса: "Туфталфтома Монь прокс афолемазь няе".


26 Тейнть сай Лезды, Мон кучса Сонь Алязень эзда. Тя Лездысь – видешити вяти Ваймопожф, кона лиси Алязень эзда. Сон кармай азондома колган.
27 Тиньге карматада азондома, сяс мес тинь ушетксстокиге уледе Монь мархтон».






ИОАННОНЬ КОРЯС ЕВАНГЕЛИЯ
Глава 16


1 «Тянь Мон азыне тейнть, афолесть када кемамантень.
2 Паттядязь тинь синагогаста, и сай нинге стама пинге, мзярда тинь шавондыенте кармайхть арьсема – тянь вельде сюконяйхть-покодихть Шкайти.
3 Тяфта кармайхть тиендема, сяс мес ашезь сода аф Алязень, аф Монь.
4 Мон тянь азыне тейнть вага мезенкса: мзярда сай ся пингсь, лятфталесть: тянь колга Мон тейнть азондонь. Васенда тянь колга ашень корхне тейнть, сяс мес Монць мархтонтолень».

Иняру Ваймопожфть тевоц


5 «А тяни молян Кучиезти, и кивок эздонт аф кизефнесамань Монь: "Ков молят?"
6 Но сянь эзда, мезе Мон азонь тейнть, седиенте пяшкодсь ризфта.
7 Но Мон видеть корхтаса тейнть: Монь тумазе тейнть ули цебяренди. Вдь кда аф туян, Лездысь аф сай тейнть; а кда туян, эста кучса Сонь тейнть.
8 Мзярда Сон сай, няфтьсы масторлангть аф виде арьсеманц пежеть колга, видексшиса эрямать и судендамать колга:
9 масторлангть пежец тоса, мес аф кемай Тейне;
10 видексшись тоса: Мон молян Эсь Алязти, и тинь аф няйсамасть ни Монь;
11 а судендамась тоса: тя масторлангть азороц судендаф ни.


12 Монь нинге лама мезезе ули азомс тейнть; но тяни тейнть ся аф шарьхкодеви.
13 А мзярда сай видешити вяти Ваймопожфсь, эста Сон вяттядязь видешить педа-пес шарьхкодеманцты: вдь Сон аф Эсь эздонза кармай корхтама, а корхтасы сянь, мезе маряй, сай пингтьке азсы тейнть.
14 Сон няфтьсы Монь иневалдозень, вдь мезе Сон азы, сянь сявсы Моннеть эзда и азондсы тейнть.
15 Сембось, мезсь Алязень, ся Монне; сяс Мон мярьгонь: "Сявсы Моннеть эзда и азондсы тейнть".


16 Курок Монь ни аф няйсамасть, и курок Монь тага няйсамасть, сяс мес Мон молян Алязти».

Тонафнихнень ризфсна шары кенярдемакс


17 Эста Сонь тонафниензон ёткста кой-конатне пшкядсть фкя-фкянди: «Мезе тяфта Сон корхтай тейнек: "Курок Монь ни аф няйсамасть, и курок Монь тага няйсамасть", и "Мон молян Алязти"?»
18 Стане синь корхнесть: «Мезе тяфта Сон корхтай: "Курок ни"? Аф шарьхкодьсаськ, мезе корхтай».


19 Иисус няезе, синь мяльсноль кизефтемс кядьстонза, азозе тейст: «Афоли тянь колга кизефнетяда фкя-фкянь, мес Мон мярьгонь: "Курок Монь ни аф няйсамасть, и курок Монь тага няйсамасть"?
20 Видеста корхтан тейнть: тинь карматада авардема и явсема, а масторлангсь кенярди; тинь пратада ризфс, но тинь ризфонте шары кенярдемакс.
21 Авась шачфтомста маятай, сяс мес сась шачфтома пингоц; но мзярда шачи идец, кенярдемада юкстасы маятаманц, сяс мес масторлангти эвондась ломань.
22 Тяфта тиньге тяни ризнатада; но Мон тинь тага няйхтядязь, и эста кенярди тинь седиенте, и тинь кенярдеманте киндинге аф сявови.
23 И ся шиня тинь аф кизефтьсамасть мезень колгавок.


Видеста корхтан тейнть: мезе аф анатада Алязень кядьста Монь лемсон, макссы тейнть.
24 Тячемс тинь мезевок ашеде анце Монь лемсон; анада, и максови тейнть, улеза пяшксе тинь кенярдеманте».

Иисус сяськозе масторлангть


25 «Тянемс Мон корхнень тейнть валвеляфксса; но сай пинге, мзярда карман корхтама Алязень колга аф валвеляфксса, а видеста.
26 Ся шиня тинь карматада анама Сонь кядьстонза Монь лемсон, и эста Мон ни аф мярьган тейнть: Мон анан Алязень кядьста тинь инксонт;
27 Сонць Алязе кельктядязь тинь, сяс мес тинь кельгомасть Монь и кармаде кемама: Мон сань Шкайть ширеста.
28 Мон сань Алязень ширеста и сань масторлангти; и тяни кадса масторлангть и туян Алязти».


29 Тонафниенза мярьгсть Тейнза: «Вов тяни Тон видеста корхтат, и кодамовок валвеляфкс аф азондат.
30 Тяни шарьхкодьсаськ: Тон семботь содасак, кизефнемдотка инголе ни содасак. Сяс кематама: Тон Шкайть ширде сать».


31 Иисус каршезост мярьгсь: «Тяни кематада.
32 Но вов сай пинге, и сась ни: тинь сраттада эсь вастовант и кадсамасть Монь ськамон, но Мон аф ськамонан, Монь мархтон Алязе.
33 Тянь Мон азыне тейнть, муледе сетьмоши Монь эсон. Масторлангса тинь кармайхть улема пичефксонте; но кирдеда: Мон сяськине масторлангть».






ИОАННОНЬ КОРЯС ЕВАНГЕЛИЯ
Глава 17

Иисус озонды Эсь инксонза


1 Ня валда меле Иисус кеподезе сельмованфонц вяри менели и мярьгсь: «Аляй! Пингсь сась, няфтьк Эсь Цёрацень иневалдонц, Цёрацевок няфтелезе Тонь иневалдцень.
2 Тон максоть Тейнза азорксши сембе ломаттнень лангса, вага мезенди: максоль Сон пефтома эряф сембонди сятненди, кинь Тон максыть Тейнза.
3 Вага пефтома эряфсь: содамс Тонь, фкя-тяка виде Шкайть, содамс Тонь кучфценьге Иисус Христость.
4 Мон пяшкодине ся тевть, конань Тон Тейне максыть тиемс, тянь вельде няфтине Тонь иневалдцень модать лангса.
5 Аляй, тяни Тон няфтьк Монь иневалдозень Эсь ширесот, максомок Тейне ся иневалдть, кона ульсь Монь кядьсон, мзярда Тонь мархтотолень нинге менельть-масторть тиемда инголе».

Иисус озонды Эсь тонафниензон инкса


6 «Мон панжине лемцень ломаттненди, конатнень Тон максыть Тейне масторлангста. Синь Тоннетольхть, и Тон максыть синь Тейне, и синь кирдезь Тонь валцень.
7 Тяни синь шарьхкодсть: сембось, мезть Тон максыть Тейне, Тонь эздот.
8 Валхнень, конатнень Тон максыть Тейне, Мон тейст максыне, и синь сявозь, и афкукс шарьхкодезь: Мон сань Тонь ширдет, и кармасть кемама – Тон кучемайть Монь.
9 Мон инксост эняльдян: аф сембе масторлангть инкса эняльдян, но сятнень инкса, конатнень Тон максыть Тейне, сяс мес синь Тоннет.
10 Монь сембозе – Тонне, и Тоннесь – Монне. Синь вельдест няфтевсь Монь иневалдозе.


11 Мон ни аф масторлангсан, но синь масторлангсот, а Мон саян Тейть. Иняру Аляй! Ванфтыть синь Эсь лемсот, сятнень, конатнень Тон максыть Тейне: улест синь фкя седиса-ваймоса, кода Минь Тонь мархтот фкя седисотама-ваймосотама.
12 Мзярда Мон улень мархтост масторлангса, Мон ванфтыне синь Тонь лемсот, сятнень, конатнень Тон максыть Тейне. Мон ванфтыне синь, и кивок эздост ашезь юма, ся цёрада башка, конац стясь юмамань-арамань ки лангс Сёрматфксть валонзон пяшкодеманкса.


13 Тяни молян Тейть, и сембонь тянь корхтаса масторлангса: синь седисна пяшкодельхть Монь кенярдемасон.
14 Мон тейст пачфтине Тонь валцень; а масторлангсь кяжи лангозост, сяс мес синь аф масторлангоннет, кода Монга аф тя масторлангоннян.
15 Эняльдян Тейть аф сявомс синь масторлангста, а ванфтомс синь кальдявда.
16 Синь аф тя масторлангоннет, кода Монга аф тя масторлангоннян.
17 Иняруяфтыть синь Эстейть видешить вельде; видешись – Тонь валце.
18 Кода Тон кучемайть Монь масторлангти, стане Монга кучине синь масторлангстотненди.
19 Мон инксост максса Эсь прязень иняру озксказнекс, катк синьге иняруяфтовихть видешить вельде».

Иисус озонды сембе кемайхнень инкса


20 «Аф аньцек синь инксост эняльдян, но сятнень инксовок, конат Тейне кемайхть синь валснон коряс.
21 Эняльдян, синь сембе улельхть фкя седиса-ваймоса: кода Тон, Аляй, Монь эсонат, и Мон – Тонь эсотан, катк стане синьге улихть Минь эсонк фкя седиса-ваймоса. И масторлангсь кармай кемама: Тон кучемайть Монь.
22 И иневалдть, конань Тон максыть Тейне, Мон максыне тейст: улест фкя седиса-ваймоса, кода Минь Тонь мархтот фкя седисотама-ваймосотама.
23 Мон синь эсостан, и Тон Монь эсонат. Катк синь марнек улихть фкя седиса-ваймоса. Эста масторлангсь шарьхкодьсы: Тон кучемайть Монь и кельгсайть синь, кода Монь кельгсамак.


24 Аляй! Монь мялезе: кинь Тон максыть Тейне, катк улихть мархтон тоса, косан Мон, катк няйсазь Монь иневалдозень, конань Тон максыть Тейне, сяс мес кельгомайть Монь менельть-масторть тиемда инголе.
25 Видексшинь Аляй! Масторлангсь Тонь аф содатанза; а Мон содате Тонь, нятка кармасть содамонза: Тон кучемайть Монь.
26 И Мон панжине тейст Тонь лемцень, нинге панчса: улель седисост стама кельгома, кодамса Тон кельгсамак Монь, Монга улелень синь седисост».






ИОАННОНЬ КОРЯС ЕВАНГЕЛИЯ
Глава 18

Иисусонь кундамац

(Матф. 26:47-56; Марк 14:43-50; Лук. 22:47-53)

1 Тянь азомда меле Иисус Эсь тонафниензон мархта тусь Кедрон шудерьксть тона пяли. Тоса ульсь иможбере, коза Сон сувась тонафниензон мархта.
2 А тя вастть содазе Иудавок, Иисусть мииец; вдь Иисус тонафниензон мархта сидеста якась тов.
3 И вага Иуда сась тов, мархтонза вятсь Римонь ушматт и Шкаень кудонь ваныхть, конатнень кучезь озксвятиень оцюнятне и фарисейхне. Сембонь кядьса ульсть тюрембяльхть и валдоптомат-месть.


4 А Иисус содазе семботь, мезе тиеви мархтонза, лиссь и мярьгсь тейст: «Кинь вешенттяда?»
5 Азозь Тейнза: «Назаретонь Иисусть». Иисус корхтай тейст: «Тя – Монан». Ётксост ульсь Иудавок, Сонь мииец.
6 И мзярда Иисус мярьгсь тейст: «Тя – Монан», синь потасть и прашендсть модать лангс.
7 Иисус тага кизефтезень синь: «Кинь вешенттяда?» Сят мярьгсть: «Назаретонь Иисусть».
8 Иисус каршезост мярьгсь: «Мон мярьгонь тейнть: тя Монан. Сяс, кда Монь вешендьсамасть, нолдасть мархтоннетнень, катк туйхть».
9 Сон мярьгсь тяфта, сяс мес эрявсь пяшкодевомс Сонь валонзонды: «Сятнень ёткста, конатнень Тон максыть Тейне, Мон киньге ашине юмафта».


10 Симон Пёторть ульсь тороц. Сон таргазе торть, яфодсь мархтонза и керозе озксвятиень оцюнять покодиенц види пиленц. Покодить лемоцоль Малх.
11 Но Иисус мярьгсь Пёторонди: «Путк торцень вастозонза. Дяряй Тейне аф симома кядьгось, конань максозе Тейне Алязе?»

Иисусть вятьсазь Аннанди

(Матф. 26:57,58; Марк 14:53,54; Лук. 22:54)

12 Эста Римонь ушматтне оцюняснон мархта и Шкаень кудонь ваныхнень мархта сявозь Иисусонь и сотнезь Сонь.
13 Васенда Сонь вятезь Аннанди; ся ульсь Каиафань атявозец, а Каиафа ся кизоня озксвятиень оцюняль.
14 Тя ульсь ся Каиафась, кона макссь еврейхнень оцюняснонды стама мяль-арьсема: сяда цебярь ули, кда фкя ломань кулы ломаньтналть инкса.

Пётр потай Иисусонь эзда

(Матф. 26:69,70; Марк 14:66-68; Лук. 22:55-57)

15 Иисусонь мельге мольсть Симон Пётр и тага фкя тонафни. Тя тонафнись ульсь озксвятиень оцюнять содафоц, сясы сувась Иисусонь мархта озксвятиень оцюнять пирьфс,
16 а Пётр лядсь ортать ваксс ушеса. Сяльде ся тонафнись, кона озксвятиень оцюнять содафоцоль, лиссь и корхнесь ортань ваны авать мархта и сувафтозе Пёторонь пирьфи.
17 Тяса ортань ваны авась корхтай Пёторонди: «Улема, тонга Ся Ломанть тонафниензон эзда?» Сон мярьгсь: «Аф».
18 Якшамоль, сяс покодихне и Шкаень кудонь ваныхне плхтасть седень толмар, ащесть вакссонза и эжендсть. Пёторга ащесь мархтост и эжендсь.

Анна озксвятиень оцюнясь кизефнесы Иисусонь

(Матф. 26:59-66; Марк 14:55-64; Лук. 22:66-71)

19 Озксвятиень оцюнясь кизефнесь Иисусонь кядьста Сонь тонафниензон и тонафтоманц колга.
20 Иисус каршезонза мярьгсь: «Мон корхнень масторлангти панжада, сембонь ингольде. Мон най тонафтонь синагогава и Шкаень кудса, коза еврейхне фалу пуромкшнихть марс. Салава мезевок ашень корхне.
21 Мес Монь кизефнесамак? Кизефтить сятнень, кит марямазь, мезе Мон корхнень тейст; вов, синь содасазь, мезе Мон корхнень».


22 Мзярда Иисус тянь азозе, Шкаень кудонь ваныхнень эзда фкясь, кона ащесь сяда маласа, эрьхтезе Сонь шама ланга и мярьгсь: «Тяфта Тон корхтат озксвятиень оцюняти?!»
23 Иисус каршезонза мярьгсь: «Кда мярьгонь аф лац, няфтьк, мезсь кальдяв; а кда видеть азыне, эста мес эрьхтемайть?»


24 Анна кучезе Иисусонь сотнефста Каиафа озксвятиень оцюняти*а.

Пётр тага потай Иисусонь эзда

(Матф. 26:71-75; Марк 14:69-72; Лук. 22:58-62)

25 А Симон Пётр ащесь и эжендсь. Тяса тейнза мярьгсть: «Улема, тонга Ся Ломанть тонафниензон ёткста?» Сон тянь сёпозе и мярьгсь: «Аф».
26 Эста озксвятиень оцюнянь фкя покодись, сянь радняц, конань пиленц керозе Пётр, мярьгсь: «Афоли тонь няихтень иможбереса Ся Ломанть мархта?»
27 Пётр тага сёпсь; и ся пингть моразевсь атякшсь.

Иисус Пилатонь инголе

(Матф. 27:1,2,11-14; Марк 15:1-5; Лук. 23:1-5)

28 Шобдава Иисусонь сявозь Каиафань пяльде и вятезь Пилатонь азоргудонцты. Синць куду ашесть сува – пельсть гастямада, конань инкса синь афольхть ярхцав Очижинь верозда.
29 Сяс лиссь Пилат и мярьгсь тейст: «Мезьса муворгофнесасть Тя Ломанть?»
30 Синь каршезонза мярьгсть: «Аф улендяряль Сон кальдяв тевонь тии, минь афолеськ вяте Сонь тейть».
31 Пилат мярьгсь тейст: «Тинць сявость Сонь и эсь коентень коряс судендасть». Еврейхне каршезонза мярьгсть: «Минь аш азорксшиньке ломанень шавомс».
32 Тя лиссь, сяс мес эрявсь пяшкодевомс Иисусть валонзонды, конатнень вельде Сон шарьхкотьфтезе, кодама куломаса кулы.


33 Эста Пилат тага сувась азоргуду, тердезе Иисусонь и кизефтезе Сонь: «Тон еврейхнень Оцязорснат?»
34 Иисус каршезонза мярьгсь: «Тонць тянь арьсить, али лиятне азондсть колган?»
35 Пилат мярьгсь каршезонза: «Дяряй мон евреян? Тя Тонцень ломаньтналце и озксвятиень оцюнятне максодязь тейне. Мезе Тон тиеть?»
36 Иисус азозе: «Монь Оцязорксшизе аф тя масторлангонь. Кда улель Монь Оцязорксшизе тя масторлангонь, эста Моннетне тюрельхть инксон и Монь афолемазь макса еврейхнень оцюняснонды. Но Монь Оцязорксшизе аф тястонь».
37 Пилат мярьгсь Тейнза: «Лисенди, Тон Оцязорат?» Иисус каршезонза: «Тон корхтат: Мон Оцязоран. Мон шачень и сань масторлангти видешить колга азондома; сембе, кит видешить эзда, кулхцондсазь Монь вайгялезень».
38 Пилат мярьгсь каршезонза: «Мезсь видеши?»

Иисусонь куломас судендамац

(Матф. 27:15-31; Марк 15:6-20; Лук. 23:13-25)

Кизефтемок тянь, тага лиссь еврейхненди, мярьгсь тейст: «Сонь муворгофтомс мон кодамовок туфтал аф мушендан.
39 Тинь вдь ули коенте: Очижинди мон нолдан тейнть фкя ломань. Ули мяленте, нолдаса еврейхнень Оцязорснон?»
40 Эста сембе кармасть юватькшнема: «Аф Сонь, нолдак Вараввань!» А Варавва ульсь салай-шави ломань.




*а18:24 Анна инголи ульсь озксвятиень оцюнякс. Мзярда Римонь ломаттне сявозь еврейхнень масторснон, Аннань вастс путозь Каиафань, но тяда мелевок ломаттне Аннань нинге лемнезь озксвятиень оцюнякс.





ИОАННОНЬ КОРЯС ЕВАНГЕЛИЯ
Глава 19


1 Эста Пилат сявозе Иисусонь и максозе Сонь пикссемс локшеса.
2 Ушматтне кодасть сялги тишеста каштаз и щафтозь Сонь прязонза, а лангозонза щафтсть шобдаза-якстерь щам.
3 Синь корхтасть: «Ульхть шумбра, еврейхнень Оцязорсна!» И эрьхнезь Сонь шама ланга.


4 Пилат тага лиссь и мярьгсь еврейхненди: «Вага, мон лихтьса Сонь тейнть, содалесть: мон кодамовок туфтал аф мушендан Сонь муворгофтомс».
5 Эста лиссь Иисус сялги тишень каштазса и шобда-якстерь щамса. Пилат мярьгсь тейст: «Вага Ломанць!»
6 Но мзярда озксвятиень оцюнятне и Шкаень кудонь ваныхне няезь Иисусонь, синь кармасть юватькшнема: «Эськотьк, эськотьк Сонь крёзти!» Пилат корхтай тейст: «Тинць сявость Сонь и эськодесть крёзти; вдь мон кодамовок туфтал аф мушендан Сонь муворгофтомс».
7 Каршезонза еврейхне мярьгсть: «Минь ули коеньке, и минь коеньконь коряс Тейнза кулома, сяс мес Эсь прянц лемдезе Шкайти Цёракс».


8 Тянь кулемста Пилат нинге сяда пяк пелезевсь,
9 меки сувась азоргуду и мярьгсь Иисусонди: «Тон костоннят?» Иисус каршезонза мезевок ашезь аза.
10 Пилат корхтай Тейнза: «Аф корхтат монь мархтон? Дяряй аф содасак: монь ули виезе эськодемс Тонь крёз лангс и ули виезе нолдамс Тонь?»
11 Иисус каршезонза мярьгсь: «Монь лангсон вийце ули аньцек сяс, мес сон тейть максф вярде. Сяс сяда оцю пежец сянь, кие Монь максомань тейть».


12 Иисусонь ня валонзон меле Пилат ёразе нолдамс Сонь. Но ломаттне юватькшнесть: «Кда нолдасак Сонь, кесарти тон аф ялгат. Кие эсь прянц тиендьсы оцязоркс, моли кесарть каршес».


13 Тянь марямста Пилат лихтезе Иисусть и озась судендама вастти, конань лемоц Кевса-ацаф, еврейкс Гаввафа.
14 Тя ульсь Очижида ингольдень шиня, котоце частть маласа. Пилат мярьгсь еврейхненди: «Вага, тинь Оцязоронте!»
15 Но синь кармасть юватькшнема: «Сявк, сявк, эськотьк Сонь крёзти!» Пилат корхтай тейст: «Тинь монь кядьстон ёратада крёз лангс эськотьфтемс эсь Оцязоронтень?» Озксвятиень оцюнятне каршезонза: «Минь аш оцязороньке, кесарьда башка».
16 Эста сон максозе Иисусонь эськодемс крёз лангс. И ушматтне сявозь Сонь эсь мархтост.

Иисусонь крёз лангс эськодемац

(Матф. 27:32-44; Марк 15:21-32; Лук. 23:26-43)

17 Эсь крёзонц кандомста Иисус лиссь ся вастти, конань лемоц Пряпакарь, еврейкс Голгофа.
18 Тоса Сонь эськодезь крёз лангс и ваксозонза эськодсть лия кафта ломатть кафта пяльге, а кучкати Иисусонь.
19 Пилат мярьгсь крёзть лангс повфтамс сёрматфкс: «Назаретонь Иисуссь, Еврейхнень Оцязорсна».
20 Тя сёрматфть лувондозь еврейхнень ёткста ламотне, сяс мес вастсь, коса эськотьфоль Иисус, аф ичкозель ошть эзда. Сёрматфоль евреень, греконь и римонь кяльса.
21 Озксвятиень оцюнятне мярьгсть Пилатонди: «Тят сёрмада "Еврейхнень Оцязорсна", а сёрматт тяфта: "Сонць лемнезе прянц: Мон Еврейхнень Оцязорснан"».
22 Пилат каршезост мярьгсь: «Мезе сёрмадонь, сянь сёрмадонь».


23 Иисусть эськодемда меле ушматтне сявозь лангань щамонзон и явозь нилева, эрь ушманти пялькс. Синь сявозь панаронцка, конань ашельхть стафксонза, а марнек кодафоль.
24 Ушматтне мярьгсть фкя-фкянди: «Аф карматама сязендемонза, а каятама жерьба, кинди саты». Вдь эрявсь пяшкодевомс Сёрматфксса азфти:

«Явозь Монь щамнень эсь ётковаст,

Монь щамнень инкса кайсесть жерьба»*а.




Вов тяфта тисть ушматтне.


25 Иисусонь крёзонц ваксса ащесть Сонь тядяц, тядянц сазороц, Клеопань рьвац Мария и Магдаласта Мария.
26 Иисус няезе тядянц и тоса ащи тонафниенц, конань кельгозе. Корхтай Эсь тядянцты: «Ава! Тя тонь цёраце».
27 Тяда меле корхтай тонафниенцты: «Тя тонь тядяце!» Тонафниец тяда меле сявозе Иисусонь тядянц эсь пялонза.

Иисусонь куломац

(Матф. 27:45-56; Марк 15:33-41; Лук. 23:44-49)

28 Иисус тяни содазе: сембось тиевсь. Сяс мярьгсь Сёрматфксть пяшкодевоманц инкса: «Симомазе сась».
29 Тяса ульсь кядьгоня, пяшкотьф уцез шапама винада. Ушматтне навасть винати ведьбанга, сотозь иссоп тарадонь пес и токафтозь Сонь трванзонды.
30 Мзярда Иисус варжазе шапама винать, мярьгсь: «Тиевсь!» Комафтозе прянц и ваймоц лиссь.


31 Эста ульсь пяденця. Еврейхнень оцюняснон ашель мяльсна кадомс крёз лангса эськотьф ловажатнень ваймама шинди, сяс мес ся ваймамань шиня ётафтовсь пяк оцю ила. Синь эняльдсть Пилатонди тапафтомс эськотьфнень пильгосяярьснон и валхтомс ловажатнень.
32 И тяфта, мольсть ушматтне, тапазь пильгосяярензон васенцеть, омбоцетьке, конат ульсть эськотьфт Иисусть ваксса.
33 Но кодак састь Иисусть малас и няезь Сонь ни кулофста, пильгосяярензон ашезь тапа;
34 но ушматтнень эзда фкясь кувака сялгоманц пезфтазе Сонь ирдезонзон ёткс, и эстокиге тусь ведь мархта вер.
35 Ся, кие няезе тянь эсь сельмосонза, азондозе тянь – тиньге кемаледе. Сонь азондомац виде и сон содасы: корхтасы видеть.
36 Вдь тяфта лиссь, пяшкодеволь Сёрматфксть валоц: «Сонь фкявок пакарец аф ули тапаф».
37 Лия вастсовок Сёрматфкссь корхтай: «Ваныхть Сянь лангс, конань сялгозь».

Иисусонь калмамац

(Матф. 27:57-61; Марк 15:42-47; Лук. 23:50-56)

38 Тяда меле Аримафеяста Иосифсь эняльдсь Пилатонди валхтфтомс Иисусонь ловажанц. Иосиф ульсь Иисусть тонафниец, аньцек кяшендезе тянь, сяс мес пельсь еврейхнень эзда. Пилат мярьгсь валхтомс Иисусонь ловажанц. Иосиф мольсь и валхтозе.
39 Нинге сась Никодим, сяка ломанць, кона весть сашендсь Иисусти веньгучкать. Сон кандсь колмогемоньшка литра танцти шине вай, тиф алойста и смирнаста.
40 Синь сявозь Иисусонь ловажанц и ашкодозь иляназонь котфса танцти шине шоряфкс мархта, кода тиендихть еврейхне калмамста.
41 Ся вастса, коса эськотьфоль Иисус, ульсь иможбере и тоса кевбандти карафоль од калма, коза нинге киньге ашезь путне.
42 А сяс мес тя ульсь ваймамань шити анокламань ши и калмось маласоль, Иисусонь путозь эзонза.




*а19:24 Псалтирь 21:19





ИОАННОНЬ КОРЯС ЕВАНГЕЛИЯ
Глава 20

Иисусонь вельмамац

(Матф. 28:1-10; Марк 16:1-8; Лук. 24:1-12)

1 Недляшиня, шобдавакиге, мзярда нинге ашезь варьхмоде, Магдалань Мария сась калмоть ваксс, и няезе: кевсь калму сувама вастста веляфтф.
2 Сон ласьксь Симон Пёторонди и омбоце тонафнити, конань кельгозе Иисус, и корхтай тейст: «Калмоста Азорть лихтезь, афи содасаськ, ков Сонь путозь!»


3 Эстокиге лиссть Пётр и омбоце тонафнись и тусть калмоти.
4 Синь кафцьке тусть ласькозь; но омбоце тонафнись ласьксь сяда вишкста, и сась калмоть ваксс васенцекс.
5 Сон комась и няйсы: иляназонь котфсь тосоль. Но калму ашезь сува.
6 Мельганза сась Симон Пётр, сувась калму и няезе тоса иляназонь котфть
7 и ся котфкять, конань мархта ашкотфоль Иисусть пряц. Аньцек ся котфкясь аф марсоль иляназонь котфть мархта, а тапардафста путфоль башка.
8 Эста омбоце тонафниське, кона сась калмоть ваксс сяда инголи, сувась, няезе тянь и кемась.
9 Синь вдь нинге ашезь шарьхкоде Сёрматфксста тяштьфть: Тейнза вельмама кулофнень эзда.


10 Сяльде тонафнихне мрдасть куду.

Иисус няфти пря Магдалань Мариянди

(Марк 16:9-11)

11 А Мария ащесь калмоть ваксса и авардсь. Сон авардезь комась калмоти
12 и няйсы: ся вастса, коза инголи путфоль Иисусть ронгоц, озафт акша щамса кафта ангелхт, фкясь озаф пряпеса, омбоцесь пильгопеса.
13 Синь пшкядсть тейнза: «Ава! Мес авардят?» Мария корхтай тейст: «Лихтезь монь Азорозень, афи содаса, ков путозь».
14 Азозе тянь, шарфтсь меки и няйсы: инголенза ащи Иисус; аньцек тейнза Иисус ашезь содав.
15 Иисус кизефнесы: «Ава! Мес тон авардят? Кинь эса вешендят?» Мария арьсесь: тя – иможберень мельге якайсь, корхтай Тейнза: «Пара ломань! Кда Тон лихтить Сонь, азк тейне, ков Сонь путыть, и мон молян сявса».


16 Иисус корхтай тейнза: «Мария!» Мария шарфтсь ширезонза и мярьги Тейнза еврейкс: «Раввуни!», тя валсь шарьхкодеви кода «Тонафты!»
17 Иисус корхтай тейнза: «Тямак токсе Монь, сяс мес Мон нинге ашень кеподев вяри Алязти. Архт, азонтк мала ялганенди: "Туян меки Алязти, кона тиньге Алянте, Монь Шкаезти, кона тиньге Шкаенте"».


18 Магдалань Мария мольсь и корхтай тонафнихненди: «Няине Азорть!» И сон пачфтезе тейст ся кулять, конань тейнза азозе Иисус.

Иисус няфти пря тонафнихненди

(Матф. 28:16-20; Марк 16:12-20; Лук. 24:36-49)

19 Сяка шиня, недляшиста илять Иисусонь тонафниенза пуромсть марс и еврейхнень эзда пелемада пякстазь кудгенкшнень. Апак учсек сась Иисус, арась кучказост и корхтай тейст: «Сетьмоши тейнть!»
20 Сяльде няфтезень тейст Эсь кядензон, пильгонзон и ирдезонзон. Тонафниенза кенярдсть Иисусть няемста.
21 Иисус мярьгсь тейст омбоцеда: «Сетьмоши тейнть! Кода Алязе кучемань Монь, стане Монга кучтядязь тинь».
22 Мярьгсь тяфта, уфась ширезост и корхтай тейст: «Сявость Иняру Ваймопожфть.
23 Кинь пежеснон нолдасасть, сятнень лангста нолдавихть; кинь лангс кадсасть, сятнень лангс лядыхть».

Иисус няфти пря Фоманди


24 Мзярда сашендсь Иисус, кемгафтувотнень ёткста фкясь, Фома, конанди лиякс мярьгондсть Кафтась, мархтост ашель.
25 Лия тонафнихне азозь Фоманди: «Минь няеськ Азорть». Но сон мярьгсь тейст: «Мзярс аф няйсайне Сонь кядензон эса эськса пяльф варятнень, и эзост аф тонгса сурозень, а бокстонза пяльф вастти кядезень, аф кеман!»


26 Кафкса шида меле Иисусть тонафниенза тага пуромкшнесть марса, Фомавок мархтостоль. Кенкшне пякстафтольхть, но Иисус сувась, арась кучказост и мярьгсь: «Сетьмоши тейнть!»
27 Тяда меле корхтай Фоманди: «Венептьк сурцень тяза, варжайть кяднень; венептьк кядцень и тонк боксон пяльф вастти. Тят уле аф кемай ломанькс, но ульхть кемайкс».
28 Фома мярьгсь Сонь каршезонза: «Монь Азорозе и Шкаезе!»
29 Иисус корхтай тейнза: «Тон кемать, мес няемайть Монь. Павазуфт сят, конат апак няйхть кемайхть».


30 Лама лия тяштькста тись Иисус Эсь тонафниензон инголе, конатнень колга апак сёрматт тя книгаса.
31 А мезсь сёрматф, сёрматф вага мезенди – кемаледе: Иисус – тя Христоссь, Шкайть Цёрац, и Тейнза кемазь, тейнть ули максф эряф Сонь вельденза.






ИОАННОНЬ КОРЯС ЕВАНГЕЛИЯ
Глава 21

Иисус няфти пря Эсь тонафниензонды Тивериада эрьхкть трваса


1 Тяда меле Иисус тага няфтсь пря Эсь тонафниензонды Тивериада эрьхкть маласа. Тя лиссь тяфта:
2 ульсть марса Симон Пётр, Фома, конанди мярьгондсть Кафтась, Галилеянь Кана ошста Нафанаил, Зеведеень цёранза и кафта лия тонафниенза.
3 Симон Пётр мярьги тейст: «Молян калонь кундама». Тейнза корхтайхть: «Миньге мархтот мольхтяма». Тусть, озасть венчти, аньцек мезевок ашесть кунда ся веня.


4 А мзярда ни сась шобдавась, Иисус ащесь эрьхкть трваса; но тонафниензонды Иисус ашезь содав.
5 Иисус корхтай тейст: «Итть! Тинь ули ярхцамбяленте?» Синь мярьгсть Тейнза: «Аш».
6 Эста Сон азозе тейст: «Ёрдасть калонь кундамантень венчть види ширезонза, и кундатада». Синь ёрдазь, и повсь сняра калда, нльне калонь кундамась тейст ашезь таргав.
7 Эста ся тонафнись, конань кельгозе Иисус, корхтай Пёторонди: «Тя Азорсь». А кодак Симон Пётр кулезе – тя Азорсь, меки карксазень щамонзон, сяс мес сон крхтапаль, и ёрдась пря ведти.
8 А лия тонафнихне уйсть венчса, – модать эзда аф ичкозетольхть, кафтошка сяда кенерьбакарь*а, – и ускозь калда пяшксе калонь кундамать.


9 А мзярда лиссть модать лангс, няйсть седень толмар, конань лангса ряставсть калхт, и вакссонза кши.
10 Иисус корхтай тейст: «Кандость калхнень, конатнень тяни кундасть».
11 Симон Пётр мольсь и таргазе модать лангс калонь кундамать, пяшксе оцю калда, эздост ульсь сяда ведьгемонь колмува. И тняра калть эздовок кундамась ашезь сязев.
12 Иисус корхтай тейст: «Сада, ярхцада». А тонафниенза пельсть Сонь кизефтемс: «Кият Тон?», сяс мес содазь: тя Азорсь.
13 Иисус нежедсь, сявозе кшить и явозе тейст, стане калхненьге.
14 Тя колмоцеда ни Иисус няфтезе прянц Эсь тонафниензонды кулофнень эзда вельмамдонза меле.

Иисус и Пётр


15 Ярхцамда меле Иисус корхтай Симон Пёторонди: «Симон, Ионань цёрац, тон кельгсамак Монь сяда пяк синь корязост?» Пётр корхтай Тейнза: «Келькте, Азор! Тон содасак: мон келькте Тонь». Иисус корхтай тейнза: «Ваныть Монь вероскянень».
16 Тага корхтай тейнза: «Симон, Ионань цёрац, тон кельгсамак Монь?» Пётр корхтай Тейнза: «Келькте, Азор! Тон содасак: мон келькте Тонь». Иисус корхтай тейнза: «Ваныть Монь учанень».
17 Корхтай тейнза колмоцеда: «Симон, Ионань цёрац, тон кельгсамак Монь?» Пётр ризназевсь, мес колмоцеда кизефтезе сонь «Кельгсамак Монь?» и мярьгсь Тейнза: «Азор! Тон семботь содасак; Тон содасак: мон келькте Тонь». Иисус корхтай тейнза: «Ваныть Монь учанень.
18 Видеста корхтан тейть: мзярда улеть од, эста карксцень сотнекшнелить тонць и якать, ков мяльце. А мзярда сиредят, эста кеподьсайть вяри кяттнень, и лиясь карксатанза, и вяттянза, ков аш мяльце».


19 Ня валонзон вельде Сон макссь шарьхкодемс, кодама куломаса Пётр шнафтсы Шкайть. И тяфта мярьгомда меле Иисус корхтай тейнза: «Мольхть мельган».

Пётр кизефнесы Иисусонь кодама куломаса кулы Иоанн


20 А Пётр шарфтсь меки, няезе: синь мельгаст моли ся тонафнись, конань кельгозе Иисус, и конац илядень ярхцамада меле лаподсь Иисусть мяштенцты и кизефтезе: «Азор! Кие Тонь митянза?»
21 Тонафнить няемста Пётр корхтай Иисусти: «Азор! А сонь мархтонза мезе ули?»
22 Иисус корхтай тейнза: «Кда Мон ёран, кадоволь сон эряфса меки мрдамозон, тонь кодама тевце? Тон мольхть мельган».


23 Вов мес срадсь тя валсь кемайхнень ёткова: ся тонафнись аф кулы. Но Иисус ашезь аза тейнза: аф кулы, аньцек мярьгсь: «Кда Монь сай мялезе, илядоль сон эряфса меки самозон, тянди тонь кодама тевце?»


24 Ся тонафнись и азонды тянь колга и сёрмадозе тянь; и содасаськ: виде сонь азондомац.


25 Лама лия мезе тись Иисус. Кда педа-пес сёрмадомс тянь колга, эста, арьсян, сембе масторлангти афольхть тяльге сёрматф книгатне. Аминь.




*а21:8 кенерьбакарь – кувалмонь ункстама, конань эса пялеметрашка






АПОСТОЛХНЕНЬ ТЕВСНА


Глава 1

Надияфтомась Иняру Ваймопожфть колга


1 Эсь васенце книгасон, Феофил, мон азондыне тейть семботь, мезе тиендсь и мезти тонафтсь Иисус ушетксста сявомок
2 и ся шить самс, мзярда Сон кеподсь менели. Тяда инголе Сон Иняру Ваймопожфть вельде макссь кошаркст Эсь кочкаф апостолонзонды.
3 Крёз лангса маятамдонза меле, Сон эвондазе тейст Эсь прянц и лама кемокстама вельде няфтезе – Сон шиса. Сон эвондакшнесь тейст нильгемонь шинь кувалма и азонкшнесь тейст Шкаень Оцязорксшить колга.
4 Улемок синь мархтост, Иисус мярьгсь тейст: «Тяда тушенда Иерусалимста, но учесть Алязень эзда надияфтф казнеть, конань колга тинь куледе Монь эздон.
5 Иоанн кстиндась ведьса, а тинь аф лама шида меле ульхтяда кстиндафт Иняру Ваймопожфса».


6 Вов пуромфне кармасть кизефнемонза: «Азор! Лисенди, Тон тяни меки кеподьсак Израилень масторть?»
7 Сон каршезост мярьгсь: «Аф тинне тевсь содамс пинкнень и ёткнень, конатнень Эсь азорксшисонза ладязень Алязе!
8 Но мзярда лангозонт валги Иняру Ваймопожфсь, тейнть максови вий и карматада азондома ломаттненди семботь, мезе содатада колган – Иерусалимса и марнек Иудеяса, Самариясонга и мянь модать пенц самс».

Иисусонь менели кеподемац


9 Ня валда меле синь сельме ингольдест Иисус кармась кеподема менели, и коволсь кяшезе Сонь ингольдест.
10 Мзярда синь ванцть менели Сонь кеподемстонза, апак учт синь инголест эвондасть акша щамса кафта алят
11 и мярьгсть: «Галилеянь эряйхть! Мезе тинь ащетяда и ваттада менели? Тя Иисуссь, кона кепотьф тинь эздонт менели, мрдай тяконь лаца, кода тусь тинь ингольдент менели!»


12 Эста тонафниенза валгсть панда пряста, кона лемневсь Вайшуфта, и мрдасть Иерусалиму; а тя пандсь ошть эзда аф ичкозель, вайгяльбе кувалмошка*а.
13 Ошу самста тонафнихне кеподсть вярдень кудбяльксти, коса синь фалу пуромкшнесть. Нят ульсть Пётр и Иаков, Иоанн и Андрей, Филипп и Фома, Варфоломей и Матфей, Алфеень цёрац Иаков, Симон Зилот и Иаковонь цёрац Иуда.
14 Сембе синь фкя мяльса пуромкшнесть марса озондома и эняльдема, мархтост ульсь мзярошка ава, Иисусонь тядяц Мария и Иисусонь брадонза.

Матфий кочкави апостолкс Иудань вастс


 
15-16 И вов ся шитнень Пётр арась тонафнихнень инголе (а пуромфта ульсь сяда комозьшка ломань) и мярьгсь: «Кемай ялгат! Сёрматфксса Иняру Ваймопожфсь Давидонь вельде инголькиге азозе, мезе сатсы Иудань. Тянди эрявсь пяшкодевомс. Тя Иуда няфтезе кить сятненди, кит мольсть Иисусонь сявомонза,
17 хуш и ульсь сон эздонк фкясь, мархтонк марса покодсь апостолонь тевса.
18 Ярмакнень лангс, конатнень сявозень равжа тевонц инкса, Иуда рамась пакся, и тоса прась и тапавсь стане, нльне пекоц лопадсь и сембе потмонза лиссть.
19 Тянь колга кульсть Иерусалимонь сембе эряйхне, и тя паксять лемдезь «Акелдама», синь кяльстост ётафневи «Веры пакся».
20 Вдь Псалтирьса сёрматф:

"Катк эряма вастоц ляды шавокс,

Катк аф ули эсонза эряй"*б.




И нинге:

"Катк лия ломань сявсы сонь ваныень тевонц"*в.




21 Сяс тейнек эряви вастозонза сувафтомс ёткозонк лия – фкять сятнень эзда, кие фалу ульсь мархтонк, сембе ся пингть, мзярда Иисус Азороньке ётксонколь,
22 ушедомок ся пингста, мзярда Иоанн кстиндазе Сонь, и ся шити самс, мзярда Иисус сявфоль эздонк менели. Эздост фкясь катк ули минь мархтонк марса Сонь кулофнень эзда вельмаманц колга азондыкс».


23 Азсть кафта ломатть: Иосифонь, конань лемнезь Варсава али Иуст, и Матфиень.
24 Пуромфне ушедсть озондома, корхтасть: «Азор, Тейть содафт ломанень седихне! Няфтьк тейнек, кинь кафттнень ёткста Тон кочкайть
25 апостолонь тевти, конань кадозе Иуда, мзярда тусь тов, коса сонь вастоц».
26 Синь ёрдасть жерьба: конань эздост кочкамс, и жерьбась прась Матфиенди. Сон и арась кемгафтувоце апостолкс.




*а1:12 Ваймамань шиня ломанти мярьгондевсь ётнемс аньцек вайгяльбень кувалмошка ки.

*б1:20 Псалтирь 68:26

*в1:20 Псалтирь 108:8





АПОСТОЛХНЕНЬ ТЕВСНА
Глава 2

Иняру Ваймопожфть валгомац


1 Мзярда сась Ведьгемонь шинь илась*а, синь сембе фкя седиса-мяльса ульсть марса.
2 Апак учт менельста кайгозевсь увф, кона ульсь оцю вармань увфть лаца, и сон пяшкодезе марнек кудботмоть, коса синь ащесть.
3 Синь няйсть кяльхть-корхтамат, конат ульсть бта толоннет. Ня кяльхне явожкшнезь валгондсть эрть лангс.
4 Сембе синь пяшкодсть Иняру Ваймопожфта и кармасть корхтама лия кяльхнень лангса сянь, мезе Ваймопожфсь макссесь корхтамс тейст.


5 Ся пингть Иерусалимса ульсть коень ванфты еврейхть масторбень сембе уженяста.
6 Увфть кайгозевомста сей кочкавсь лама ломань, конат прасть оцю абонксс, сяс мес эрсь кулезе – синь корхтайхть сонь кяльсонза.
7 И сембе синь дивандакшнесть и корхнесть эсь ётковаст: «Афоли сембе ня ломаттне, кяльсонк корхтайхне, Галилеянь эряйхть?
8 Мес ина эрсь эздонк марясы эсь шачема кяленц?
9 Ётксонк улихть парфияннет, мидияннет, еламитт, састь ломатть Месопотамияста, Иудеяста и Каппадокияста, Понтста и Асияста,
10 Фригияста и Памфилияста, Египетста и Ливиять Киринеянь аймакста, и Римста, кода еврейхть, стане и евреень кемамати шарфтф лия тналонь ломатть,
11 Критонь и Аравиянь эряйхть. И сембе минь кульсаськ, кода синь корхтайхть Шкаень оцюдонга оцю тефнень колга минь кяльсонк!»
12 Сембе вельф дивандакшнесть и абондозь кизефнесть фкя-фкянь: «Мезе тя тяфтамсь?»
13 Лиятне пеетькшнесть лангсост и корхтасть: «Ня ломаттне топодемс симсть ламбама винада!»

Пёторонь корхтамац ведьгемонь шинь иласта


14 Эста Пётр и лядыкс кефкие апостолхне стясть, и Пётр кайгиста пшкядсь пуромфненди: «Евреень ломатть, Иерусалимонь сембе эряйхне! Кулхцондость монь валнень! Содасть,
15 синь аф ирецтот, кода тинь арьсетяда. Вдь пингсь аньцек колмоце частть малава!
16 А мезе тяса тиендеви, ся азф Иоиль пророкть вельде:
17 
"Вов мезе ули мекольдень шитнень, – корхтай Шкайсь, –

Мон валса Эсь Ваймопожфозень сембе ломаттнень лангс.

И кармайхть пророчендама тинь цёранте и стиренте,

од ломаненте кармайхть няема няйфкст,

атянте кармайхть няема отт, конат панчсазь сай пингть.

18 Тяконь лаца, ся шитнень Мон валса Эсь Ваймопожфозень

покодинень лангс: кода алятнень стане аватненьге,

и синь кармайхть пророчендама.

19 Няфтян дивань тефт вяре менельса

и тяштькст алува, мода лангса: вер, тол и туста качам.

20 Ши валдсь шобдалгоды и ковсь верыей

Азорть инь оцю и иневалдонь шинц самда инголе.

21 И ули тяфта: эрсь, кие тердьсы Азорть лемонц,

ули идеф"*б.




22 Израилень ломатть! Кулхцондость монь валнень. Назаретонь Иисуссь ульсь Ломань, конань кучезе тейнть Шкайсь. Шкайсь тянь няфтезе-кемокстазе вии тевса, дивань тевса и тяштьксса, конатнень Сон тиендезень Иисусонь вельде. Тинь тинць содасасть тянь, сяс мес сембось тя тифоль тинь ётксонт.
23 Сонь, Иисусонь, максозь тинь кядезонт Шкайть арьсефонц коряс и инголькиге содаманц коряс, и тинь коень аф содайхнень кядьснон вельде эськодесть Сонь крёзти, и шавость.
24 Но Шкайсь вельмафтозе Сонь кулофнень эзда и сязезень куломань уськнень, сяс мес куломати аф вийс коре ульсь Сонь кирдемс кядялонза.
25 Вов мезе Давид корхтай Иисусонь колга:

"Мон фалу няине инголен Азорть:

Сон ащи Монь види кядь ширесон,

мезьдонга афолезан пеле.

26 И сяс седиезе пяшкотьф кенярдемада,

трвастон лисихть кенярдемань валхт,

и нльне ронгозе эряй надиямаса,

27 вдь Тон аф кадсак монь ваймозень тонашиса, кулофнень ёткса,

и аф максат иняруцень ловажанцты наксадомс калмоса.

28 Тон няфтить тейне эряфти вяти кить.

Тон пяшкодьсамак кенярдемань таколфта,

мзярда мон няйса Тонь шамаликцень"*в.




29 Ялгат! Ожуда, мон видеста азса тейнть: минь Давид атянь-атяньке кулось, сонь калмазь, и калмоц ванфтовсь тянемс.
30 Но сон ульсь прорококс и содазе, мезе надияфтсь тейнза Шкайсь: Шкайсь варась тейнза кеподемс Христость ломанень ронгса и озафтомс Сонь оцязоронь озама вастти.
31 Давид няезе сай пингть, и корхтась Христость вельмаманц колга, мзярда мярьгсь: "Шкайсь ашезе када Сонь ваймонц тонашиса, кулофнень ёткса, и ловажац ашезь наксада калмоса"*г.
32 Ся Иисусть вельмафтозе Шкайсь, а минь сембе тянь няеськ и тянь колга азонттама.
33 Шкайсь кеподезе Сонь види кядь ширезонза и максозе Тейнза надияфтф Иняру Ваймопожфть, конань Сон сяльде каязе минь лангозонк. И тинь тяни няйсасть тянь и кульсасть.
34 Давид ашезь кепсе менели, но сонць корхтай:

"Азорсь мярьгсь монь Азорозти:

озак Монь види кядь ширезон,

35 мзярс аф путсайне Тонь пильгалот

Тейть каршек ащихнень"*д.




36 Марнек Израилень ломаньтналсь, содак тянь кемоста: Шкайсь тиезе Азоркс и Мессиякс ся Иисусть, конань тинь эськодесть!»


37 Ня валхнень кулемста ломаттнень седисна ляпомсь, и синь кармасть кизефнема Пёторонь и лядыкс апостолхнень: «Мезе ина тейнек тиемс, ялгат?»
38 Пётр каршезост мярьгсь: «Кадость пежентень и эздонт эрсь кстиндафтоза пря Иисус Христость лемса пежень нолдаманкса. Эста тейнть казненди максови Иняру Ваймопожф.
39 Тя надияфтф тейнть и тинь идентенди, и сембонди сятненди, кит ичкозет Шкайть эзда и кинь Шкайсь тердьсы Эстейнза».
40 Лама лия валса Пётр корхнезень синь и тердсь эсост: «Максода Шкайти идемс прянтень тяниень пингонь кяжи ломаттнень эзда».

Кемайхнень эряфсна


41 Сят, кит мяльс сявозь сонь валонц, кстиндафтсть пря, и ся шиня кемайхнень лувкссна кассь нинге колмошка тёжянц.
42 Синь фалу эрясть-ащесть апостолхнень тонафтомаса, фкя-фкянь мархта корхнемаса-лездомаса, кшинь синдемаса-ярхцамаса и озондомаса.


43 Эрь ваймоса ульсь пелема, сяс мес лама дивань тевда и тяштькста тифоль апостолхнень вельде Иерусалимса.
44 Сембе кемайхне эрясть ладязь, сембосна ульсь марстонь.
45 Синь мишендезь уликсснон и пароснон, а ярмакть явондозь сембонь ёткова, кинди мзяра эрявсь.
46 Эрь шиня синь фкя ваймоса кочксевсть Шкаень кудса, и эсь кудгаваст кшинь синнезь, ярхцесть марса кеняртькс потмоса и панжада седиса,
47 и шнакшнезь Шкайть. Сембе ломаттне кельгозь кемайхнень, и Азорсь эрь шиня сувафнесь кемаень пуромксти од идеф ломатть.




*а2:1 Ведьгемонь шинь ила – сёронь урядамань илаши, кона ётафневсь Очижида меле ведьгемонь шинь ётазь.

*б2:17-21 Иоиль 2:28-32

*в2:25-28 Псалтирь 15:8-11

*г2:31 Псалтирь 15:10

*д2:34-35 Псалтирь 109:1





АПОСТОЛХНЕНЬ ТЕВСНА
Глава 3

Коське пильге ломанть пчкафтомац


1 Весть Пётр и Иоанн марса мольсть Шкаень куду. Тя ульсь вейхксоце частста, озондома пингть.
2 Шкаень кудть Якстерькс лемневи ортанзон видеса озадоль ломань, конань пильгонза шачемстокиге афольхть яка. Эрь шиня сонь каннезь ня ортатненди анцема Шкаень куду сашендыхнень кядьста.
3 Сон няезе кода Пётр и Иоанн срхкасть сувама Шкаень кудть пирьфозонза, и анась кядьстост.
4 Пётр Иоаннонь мархта варжакстсть лангозонза и Пётр мярьгсь: «Ватт лангозонк».
5 Ся оржаста варжакстсь, учсь, сят мезевок максыхть.
6 Эста Пётр мярьгсь тейнза: «Аф сиязе, аф зрнязе аш. Но мезезе ули, сянь максса тейть. Назаретонь Иисус Христость лемса – стяк и якак».
7 Сявозе сярядить види кядьта и кеподезе сонь. Алять эстокиге пильге полданза и плманжанза кемокстасть,
8 сон комотсь вастстонза и ушедсь якама. Сон сувась мархтост Шкаень кудть пирьфозонза, тосовок кенярдемать эзда якась и комотнесь, шназе Шкайть.
9 Сембе ломаттне няезь, кода сон якась и шназе Шкайть.
10 Синь содазь, тя ульсь вчёк ся алясь, кона ащекшнесь Шкаень кудть Якстерь ортанзон видеса и анцесь. Синь пяк дивандафтозе и абонтфтозе ся, мезе лиссь алять мархта.

Пёторонь корхтамац Шкаень кудса


11 Сяс мес пчкафтфсь ашезень кадонда Пёторонь и Иоаннонь, дивас праф ломаттне ласьксть тейст, ся вастти, конань лемнезь – Соломононь вельхтяф пирьфоц.
12 Тянь няемста Пётр мярьгсь ломаттненди: «Израилень ломатть! Мес дивандатада тянди? Мес ваттада лангозонк стане, бта минь эсь вийсонк али эсь видексшисонк стяфтоськ сонь пильге лангс и сон арась якайкс?
13 Авраамонь, Исааконь, Иаковонь Шкайсна, минь атянь-атяньконь Шкайсна кеподезе-шназе Эсь Цёранц Иисусонь. Тинь мисть Сонь и потаде эздонза Пилатонь инголе, мзярда ся мярьгондсь нолдамс Сонь.
14 Тинь потаде Иняруть и Видексшинь Тиить эзда и эняльдеде нолдамс ломанень шавить.
15 Тинь шавость Эряфонь Максыть. Но Шкайсь кеподезе Сонь кулофнень эзда, тянь минь няеськ эсь сельмосонк и тянь колга азонттама.
16 Иисусонь лемоц и Тейнза кемамась кемокстазе тя ломанть, конань тинь няйсасть и содасасть. Иисусонди кемамась пчкафтозе алять сельминголент.


17 Мон содаса, ялгат, тинь и тинь оцюнянтевок аф содамошида максость Христость куломас.
18 Но тяфта Шкайсь пяшкодезе сянь, мезе кунаркиге азондсь сембе пророконзон вельде: Христости сави кирдемс оцю маятамат.
19 Сяс каендада и шарфтода Шкайти эсь пежентень нолдаманкса! Кда тяфта тихтяда,
20 эста сай одкстоптомань пингсь, кона максови Азорть эзда; и Сон кучсы тейнть Иисус Христость, конань инголькиге кочказе тейнть.
21 Тейнза лядома менельса ся пингть самс, мзярда Шкайсь одукс тисы семботь, кода надияфтсь кунаркиге иняру пророконзон вельде.
22 Вов мезе мярьгсь атянь-атятненди Моисей: "Азорсь, Шкаенте, кучи тейнть Пророк тинь ломанентень ёткста, кода кучемань монь. Кулхцондость Сонь сембоса, мезе Сон мярьги.
23 Эрь ломанць, кие аф кулхцондсы ся Пророкть, ули паньф Шкаень ломаньтналста и юмай".
24 Ня шитнень колга корхтасть лия пророкневок: Самуил и сембе, кит ульсть прорококс сонь мельганза.
25 А тинь пророкнень уноконь-уноксна, сят, кинди катф соткссь, конань Шкайсь ладязе тинь алянтень мархта, мзярда мярьгсь Авраамонди: "Масторлангонь сембе ломаньтналхненди канды бславама тонь уноконь-унокце".
26 И мзярда Шкайсь вельмафтозе Эсь Цёранц, Сон васенда кучезе Сонь тейнть – бславамонт и кяжи тевда аерфтомонт».






АПОСТОЛХНЕНЬ ТЕВСНА
Глава 4

Пётр и Иоанн Оцю пуромксть инголе


1 Ся пингть, мзярда Пётр и Иоанн корхтасть ломаттненди, малазост нежедсть озксвятихть, Шкаень кудонь ваныень оцюнясь и саддукейхть.
2 Синь кяжихтольхть сяс, мес апостолхне тонафтсть ломаттнень эса и азондсть Иисусонь вельмаманц колга, кона няфнесы: кулофне вельмайхть.
3 Синь фатязь Пёторонь мархта Иоаннонь и пякстафтозь вандыс, сяс мес ульсь ни илядь.
4 Но ламотне, кит кулхцондозь Кулять, кемасть; и кемайхнень лувкссна кассь вете тёжянц, тя авада и шабада башка.


5 Омбоце шиня Иерусалимса кочкавсть Оцю пуромксти сувси ломаттне, евреень оцюнятне и койти тонафтыхне.
6 Тоса ульсть озксвятиень оцюнясь Анна, Каиафа, Иоанн, Александр и лият, кит сувсесть озксвятиень оцюнянь юромти.
7 Апостолхнень ладязь пуромксть инголи и кизефтезь: «Кодама азорксшиса и кинь лемса тинь пчкафтость алять?»


8 Эста Пётр, улемок пяшкотьф Иняру Ваймопожфта, кармась корхтама тейст: «Израилень вятихть и евреень оцюнят!
9 Кда тячи минь сембонь ингольде стяфтомазь и кизефнесамазь коське пильге ломанти пара тевонь тиеманкса, кода сон пчкафтф,
10 эста улеза содаф сембонди тейнть и Израилень марнек ломаньтналти: тя ломанць ащи шумбраста инголент Назаретонь Иисус Христость лемонц вельде, ся Иисусть, конань тинь эськодесть крёзти и конань Шкайсь вельмафтозе кулофнень эзда.
11 Иисус –

"кевсь, конань тинь, кудонь путыхне, ёрдасть,

но кона арась кудужень кирди кевкс"*а.




Сондедонза башка оду киньге эса аш идема.
12 Апак макст ломаттненди лия лем менельть ала, конань вельде минь идеволеме».


13 Мзярда оцюнятне няезь Пёторонь и Иоаннонь аф пелемашиснон, шарьхкодезь – инголест ащихть аф тонафнеф, сембе ломаттнень лаца ломатть, и пяк дивандасть. Сяка ёткть синь содазь: нят ульсть Иисусонь мархта.
14 Но сяс мес Пёторонь и Иоаннонь ваксса ащесь пчкафтф алясь, синь ашесть му мезе азомс каршек.
15 Оцюнятне мярьгсть апостолхненди аф ламос лисемс, а синць ушедсть эсь ётковаст латцемонза:
16 «Мезе тиемс ня ломаттнень мархта? Вдь синь вельдест тиевсь афкуксонь дивань тев, кона содаф сембе Иерусалимонь эряйхненди, и тейнек тя тевсь аф сёпови.
17 Но сядонга афоль келем тя кулясь ломаттнень ёткова, тейнек кемоста кардамат синь: Иисусонь лемса киндиге мезевок аф корхтамс».


18 Синь меки тердезь апостолхнень и кардазь синь: оду аф корхтамс, аф тонафтомс Иисусонь лемса.
19 Но Пётр и Иоанн мярьгсть каршезост: «Арьседовака, кали виде ули Шкайть инголе – сяда пяк кулхцондомс тинь Шкайть коряс?
20 Тейнек аш кода аф корхтамс сянь колга, мезе няеме и кулеме».
21 Озксвятиень оцюнятне нинге сядонга пяк эвфтезь апостолхнень, и сяльде нолдазь. Ломаттнень инкса синь ашесть машта наказамс синь, сяс мес сембе шназь Шкайть коське пильгть пчкафтоманц инкса.
22 Вдь аляти, кона пчкафтфоль тя дивань тевть вельде, ульсь нильгемоньда лама киза.

Кемайхнень озондомасна


23 Мзярда синь нолдазь, Пётр и Иоанн мрдасть эсь ломаньцнонды и азозь тейст, мезе мярьгсть озксвятиень оцюнятне и евреень оцюнятне.
24 Азксснон кулемста, сембе синь кайгиста тердезь Шкайть: «Сембонь Кирди Азороньке, Тон, кона тиезе менельть и масторть, оцюведть и семботь сянь, мезе эсост!
25 Тон Иняру Ваймопожфть вельде, Давид аляньконь, Тонь покодицень кургса азыть тейнек:

"Мес лия тналонь ломаттне лаказевсть кяжса

и мес ломаньтналхне стак арьсихть прясост кяжи тефт?

26 Масторлангонь оцязорхне срхкасть тюрема

и вятихне кочкавсть марса

Азорть и Сонь Христосонц каршес"*б.




27 Афкукс тяфта, тя ошса кочкавсть Ирод и Понтий Пилат Израилень ломаттнень мархта и лия ломаньтналхнень мархта Иняру Цёрацень Иисусонь каршес, Ватьфцень*в каршес.
28 Синь пяшкодезь сянь, мезе Тон инголькиге арьсеть Эсь мяльсот и вийсот.
29 Варжакстт тяни, Азор, синь эвфнемаснон лангс, и макст покодихненди аф пелезь азонкшнемс Тонь валцень.
30 Венептьк Эсь кядцень, пчказаст сярядихне и катк тиевихть дивань тефт и тяштькст Иняру покодицень Иисусть лемса».
31 Синь озондомдост меле, шерьхкозевсь кудсь, коса синь пуромфтольхть, и сембе пяшкодсть Иняру Ваймопожфса, и кармасть апак пельхть азонкшнемонза Шкаень валть.

Сембось марстонь


32 Сембе кемайхнень ульсь фкя седисна и фкя ваймосна. Фкявок ломань эсь уликс-паронц эзда мезнятьке ашезе лемне сонценнекс, синь сембосна марстоннель.
33 И оцюдонга оцю вийса апостолхне азондсть Иисус Христос Азорть вельмаманц колга, и Шкаень оцю пароказнесь ульсь сембонь синь мархтост.
34 Синь ётксост ашель фкявок ломань, кона эряль ашушиса, вдь кинь ульсь модац али кудонза, мишендезь и сявф ярмакнень
35 каннезь апостолхненди. И сембось явондовсь ашстотнень ёткова, макссевсь кинди мзяра эрявсь.


36 Тяфта Иосиявок, Кипраста Левиень юромста алясь, конань Апостолхне лемдезь Варнавакс – лемонц смузец: лиянди лезды,
37 мизе эсь паксяц, и кандозень ярмакнень апостолхненди.




*а4:11 Псалтирь 117:22

*б4:25-26 Псалтирь 2:1-2

*в4:27 Шкайсь вадезе Иисусонь оцю тевонь тиема: идемс Сонь ломаньтналонц пежеснон эзда и тянь вельде пяшкодемс Шкаень надияфтоматнень.





АПОСТОЛХНЕНЬ ТЕВСНА
Глава 5

Анания и Сапфира


1 Фкя ломанць, конань лемоцоль Анания, Сапфира рьванц мархта мизь уликсснон.
2 Анания ярмакнень пяльксснон сёпозень, тянь колга содась рьвацка. А лядыксть кандозе и максозе апостолхненди.
3 Эста Пётр мярьгсь: «Анания, мес тон нолдайть Сатанать путомс седиезт мяльхть васькафтомс Иняру Ваймопожфть и сёпомс ярмакнень пяльксснон миф паксяцень инкса?
4 Мзярс ашить мишенде паксяцень, сон ульсь тонне, мимдонза мелевок ярмакне тоннетольхть. Мес тон арьсить тянь тиемс? Тон васькафнеть аф ломаттненди, а Шкайти».
5 Ня валхнень кулемда меле, Анания прась кулофста. Сембе, кит кульсть тянь колга, аф азомшка эводсть.
6 Од цёратне ашкодозь кулофть котфс, лихтезь ушу и калмазь.


7 Колмошка частта меле сась тов рьвац. Сон мезевок ашезь сода тоса лисьфть колга.
8 Пётр кизефтезе сонь: «Азк, тнярода мисть паксянтень?» И ся азозе: «Стане, тнярода».
9 Эста Пётр мярьгсь тейнза: «Лисенди, тонга, мирдцевок корхтаде эсь ётковант варжамс Азорть Ваймопожфонц? Маряк! Мирдцень калмаензон аськолкссна кулевихть ни кенкш фтала, синь тоньге лихттядязь».
10 Тяка ёткть авась кулофста прась Пёторонь пильгонзонды. Цёратне сувасть и няезь кулоф авать, синь соньге лихтезь и калмазь мирденц ваксс.
11 Оцюдонга оцю пелема сявозе сембе кемаень пуромксть, и сембонь сятнень, кит кулезь тянь.

Дивань тефт и тяштькст


 
 
 
12-15 Кемайхне пуромкшнесть сембе марс Соломононь вельхтяф пирьфсонза. Ширде кивок ашезь сменда шоворемс ёткозост, но сембе ломаттне пяк шназь синь. Азорти кемайхнень лувкссна касондсь: алятненьге, аватненьге. Апостолхнень вельде тиендевсь ломаттнень ёткса лама дивань тевда и тяштькста. Ломаттне нльне лихнезь сярядихнень ульцяв и путнезь кандомка и ацам лангс – малаваст ётамста праза лангозост хуш Пёторонь цильфоц.
16 Тяфта жа Иерусалиму сашендсь пяк лама ломань маластонь ошнень эзда. Синь каннесть сярядихть и аф ару ваймопожфса колафт, и сембе синь ульсть пчкафтфт.

Апостолхне пякстамгудсот


17 Эста озксвятиень оцюнясь и сембе мархтонзотне, а нят ульсть саддукейхнень ёткста, пяшкодсть сельмонь каямада.
18 Синь кундазь апостолхнень и озафтозь ошень пякстамгудс.
19 Но веть Азорть ангелоц панжезень пякстамгудть кенкшензон и, лихтемок синь тоста, мярьгсь:
20 «Моледа, арада Шкаень кудть пирьфса и азондость ломаньтналти семботь тя од эряфть колга».
21 Валдашкодомшовор синь ни ульсть Шкаень кудса, кода тейст мярькфоль, и тонафнезь ломаттнень.


Тя ёткть озксвятиень оцюнясь и кит ульсть сонь мархтонза састь и тердезь Оцю пуромксть и сембе Израилень оцюнятнень, и кучсть покодихть пякстамгуду апостолхнень инкса.
22 Покодихне мольсть тов, но пякстамгудса сятнень ашезь му. Меки мрдамста синь азозь:
23 «Минь няеськ, пякстамгудсь ульсь кемоста пякстаф и кенкш видесонза ащесть ваныхть, но мзярда панжеськ кенкшть, потмоса кивок ашель».
24 Тянь кулемста озксвятиень оцюнясь, Шкаень кудонь ваныень оцюнясь и озксвятиень оцюнятне абонгодсть, ашезь шарьхкоде, мезе лиссь.
25 Тя пингть сась ломань и азозе тейст: «Кулесте, ся алятне, конатнень тинь пякстасть пякстамгудс, тяни Шкаень кудсот и тонафтыхть ломатть».
26 Эста Шкаень кудонь ваныень оцюнясь покодихнень мархта мольсь и вятезень апостолхнень Оцю пуромксть инголи, но аф вихца, сяс мес пельсть ломаттнень эзда – тязазь пикса кевса.


27 Синь вятезь апостолхнень и ладязь Оцю пуромксть инголи. Озксвятиень оцюнясь кизефтезень синь:
28 «Кали минь аф кемоста кардадязь тонафтомда тя Ломанть лемса? А тинь эсь тонафтомасонт пяшкодесть Иерусалимть и нльне ёратада тя Ломанть куломанц веляфтомс минь лангозонк!»
29 Пётр и лядыкс апостолхне каршезост мярьгсть: «Тейнек кулхцондома Шкайсь ломаньда пяк.
30 Тинь шавость Иисусонь, эськодесть крёз лангс, но атянь-атяньконь Шкаец вельмафтозе Сонь кулофста.
31 Шкайсь кеподезе Сонь, озафтозе види кядь ширесонза и путозе Вятикс и Идикс, шарфтоза Израильсь Шкайти и нолдавозаст пеженза.
32 Минь тянь няеськ и тянь колга азонттама, минь и Иняру Ваймопожфсь, конань Шкайсь максозе сятненди, кит кулхцондсазь Сонь».


33 Тянь кулемста Оцю пуромксти сувсихне лиссть эсьстост и ёразь шавомс апостолхнень.
34 Эста ёткстост стясь фкя фарисей, Гамалиил койти тонафтысь; сонь пяк кельгозе марнек ломаньтналсь. Сон мярьгсь аф ламос лихтемдост апостолхнень,
35 тяда меле пшкядсь Оцю пуромксти: «Израилень алят! Лацкас арьседа, мезе ёратада тиемс ня ломаттнень мархта.
36 Мяляфтсасть, кода аф кунара эвондась Февда. Сон лемдезе прянц кати-кодама оцюнякс и нилешка сяда ломань педсь тейнза. Но сонь шавозь, и сембе ширень кирдиенза срадсть и юмасть.
37 Тяда меле сёрматфтомань пингть*а эвондась Галилеянь Иудась и усксь мельганза лама ломань. Соньге шавозь, и сембе сят, кит мольсть мельганза, срадсть.
38 Сяс тяни корхтан тейнть: аердода ня ломаттнень эзда и нолдасть синь. Кда синь арьсефсна и тевсна ломаттнень эзда, сон сонць юмай,
39 а кда Шкайть эзда, тейнть аф машфтови. Афоль лисе стане, тинь тюрьхтяда Сонцень Шкайть мархта».


40 Синь мяльс путозь Гамалиилонь валонзон. Меки тердезь апостолхнень, пикссефтезь, кардазь корхтамда Иисусонь лемса и нолдазь.
41 Апостолхне тусть Оцю пуромксста кеняртькшнезь, сяс мес тейст максовсь тя наругамась Иисус Азорть лемонц инкса.
42 Синь ашесть лотксе тонафтомда. Эрь шиня, Шкаень кудса и кудга синь азонкшнезь Пара кулять Иисус Христоть колга.




*а5:37 сёрматфтомань пингсь – время переписи населения





АПОСТОЛХНЕНЬ ТЕВСНА
Глава 6

Сисем лездыхнень кочкамасна


1 Ся пингть, мзярда тонафнихнень лувкссна коль кассь, греконь кяльса корхтай еврейхне кармасть изгордома еврейхнень лангс. Синь корхтасть, кле, эрь шиня лезксонь явомста синь удаваснон ётнесазь вакска.
2 Эста кемгафтува апостолхне тердезь сембе тонафнихнень и мярьгсть: «Аф пара тейнек кадомс Шкаень валть и пичедемс ломаттнень андомаснон кувалма.
3 Сяс, кемай ялгат, кочкада эсь ёткстонт сисем ломатть, конатнень лемсна пара лувкссот и конат пяшксет Иняру Ваймопожфта и смузьшида. Тейст макссаськ тя тевть,
4 а минць путсаськ пряньконь-седиеньконь озондомати и Шкаень валть кандоманцты».
5 Сембе кирдезь тя мяльть ширенц. Тя тевти синь кочказь: Стефанонь, алять, кона пяшксель кемамада и Иняру Ваймопожфта, Филиппонь, Прохоронь, Никаноронь, Тимононь, Парменонь и Антиохиянь Николайть, кона шарфтфоль евреень кемамати.
6 Синь вятезь апостолхненди и сят, лангозост кядень путозь, озондсть инксост.


7 Шкаень валсь срадсь-келемсь, и тонафнихнень лувкссна Иерусалимса пяк кассь. Озксвятихненьге эзда пяк ламотне кармасть кемама.

Стефанонь кундамац


8 Стефан, кона пяшкотьфоль кемамада и вийда, тиендсь пяк оцю дивань тефт и тяштькст ломаттнень ёткса.
9 Ся пингоня сонь мархтонза кармась пялькстома мзярошка ломань воляс нолдафнень синагогаста – тяфта сон лемневсь. Нят ульсть Киринеянь и Александриянь еврейхть и мзярошка еврей Киликияста и Асияста сафнень эзда.
10 Но синь ашесть пялькстав ся смузьшить и Иняру Ваймопожфть каршес, конатнень вельде корхтась Стефан.


11 Эста синь салава корхтазь кона-кона ломаттнень, азолезь сятне: «Минь кулеськ, кода сон сялдозе Моисеень и Шкайть».
12 Тяфта синь взафтозь ломаттнень, ломаньтналонь оцюнятнень и койти тонафтыхнень, кундазь Стефанонь и вятезь Оцю пуромксть инголи.
13 И вятсть васькафни ломатть, конат корхтасть: «Тя ломанць апак лотксек сялдсы тя иняру Шкаень кудть и койть.
14 Минь кулеськ, кода сон корхтась: ся Назаретонь Иисуссь срафтсы иняру Шкаень кудть и полафтсыне койхнень, конатнень максозень тейнек Моисей».
15 Оцю пуромксса сембе ащихне ванцть Стефанонь лангс и няезь: сонь шамац ульсь кода ангелонь шама.






АПОСТОЛХНЕНЬ ТЕВСНА
Глава 7

Стефанонь корхтамац Оцю пуромксть инголе


1 Эста озксвятиень оцюнясь мярьгсь: «Тя виде?»
2 Стефан корхтай: «Ялгат и ломаньтналонь аляньке, кулхцондода! Иневалдонь Шкайсь эвондась Авраам аляньконди Месопотамияса, сяда инголе, кода сон ётась эряма Харрану.
3 Шкайсь мярьгсь Авраамонди: "Листь эсь масторстот, эсь юромстот, аляцень кудста, и архт ся мастору, конань Мон няфтьса тейть".
4 И Авраам лиссь Халдеянь масторста и озась эряма Харрану. А тоста, Авраамонь алянц куломда меле, Шкайсь ётафтозе сонь тя мастору, коса тинь тяни эрятада.
5 Шкайсь ашезь макса Авраамонди тя масторть эзда вакс пенявок, но сяка надияфтозе максомс сонь Авраамонди и сонь уноконь-уноконзонды, хуш ся пингоня Авраамонь идецка ашель.
6 Шкайсь мярьгсь тейнза: "Тонь уноконь-унокне кармайхть ширде сафокс лиятнень масторса. Синь тисазь урекс и кармайхть люпштамост ниле сятт киза.
7 Но Мон судендаса ся ломаньтналть, конань кядяла синь улихть урекс, – мярьгсь Шкайсь. – Тяда меле синь лисихть ся масторста, и кармайхть сюконякшнема Тейне тя вастса".
8 Шкайсь тись Авраамонь мархта соткс, кона кемокстави киськопень керомаса. Тянь коряс Авраам, Исаак цёранц шачемста, кафксоце шиня керозе иднять киськопенц, а Исаак керозе Иаков цёранц киськопенц, а Иаков тяконь тиезе эсь кемгафтува цёранзон мархта, конат сямольде тейнек арасть атянь-атякс.


9 Иаковонь цёранза каясть сельме Иосифонь лангс и мизь сонь урекс Египету. Но Шкайсь ульсь мархтонза
10 и лихнезе сонь сембе зияттнень эзда. Сон макссь тейнза оцю смузьши и ладязе ширезонза фараонть, Египетонь оцязорть, седиенц, и ся тиезе Иосифонь марнек Египетть и оцязоронь кудть лангса вятикс.
11 Сяльде сась Египету и Ханаану вачаши и кандсь эсь мархтонза тостонь эряйхненди оцюдонга оцю маятамат, атянь-атяньковок ашесть мушенда эстейст ярхцамбяль.
12 Иаков маряфтозе, кле, Египетса ули кши, и кучезень тоза цёранзон, минь атянь-атяньконь. Тя ульсь Египету синь васенце якамасна.
13 А мзярда синь тусть тов омбоцеда, Иосиф панжезе эсь брадонзонды, кие сон; и фараонти содавсь Иосифонь юромоц.
14 Иосиф кучезень брадонзон Иаков алянц мельге и сембе мала ломанензон мельге, эздост ульсь сизьгемонь ветие ломань.
15 Иаков ётась эряма Египету. Тоса сон кулось и тоса кулость минь аляньковок.
16 Синь ускозь Сихему и путозь калму, конань Авраам рамазе сиянь ярмакта Сихемса Емморонь цёранзон кядьста.


17 Малаткшнесь пингсь, мзярда эрявсь пяшкодевомс надияфтомати, конань Шкайсь максозе Авраамонди. Ломаньтналоньке Египетса коль кассь и ламолгодсь,
18 мзярс ашезь са оцязорондама од оцязор, кона ашезе сода Иосифонь.
19 Ся оцязорсь ёжуста и казямста люпштась ломаньтналоньконь эса, кошярязень ломаненьконь ёрямс эсь идняснон, афольхть ляда шиса.
20 Тя пингть шачсь Моисей, и сон пяк Шкайть мялезонзоль. Колма кофт сонь касфтозь тядянь-алянь кудса.
21 А мзярда сон ульсь ёрдаф, цёранять сявозе фараонть стирец и касфтозе, кода эсь иденц.
22 Моисеень тонафтозь Египет масторонь марнек смузьшити, и сон сафтозе и валса, и тевса.


23 Мзярда тейнза топодсь нильгемонь киза, седиец тердсь молемс варжамс эсь ломаньтналонц, Израилень цёратнень.
24 Кодак няезе, фкять эздост пиксозе Египетонь аля, сон арась ширезонза, и шавозе пиксыть.
25 Сон арьсесь, эсь ломаненза шарьхкодьсазь: Шкайсь вельденза иди эсост, аньцек сят ашесть шарьхкоде.
26 Омбоце шиня Моисей няезе, кода тюрихть кафта еврейхть. Сон ёразе ладямс ёткснон, корхтась: "Ломатть, тинь фкя веронь, мес мольхтяда фкя-фкянь каршес?"
27 Но ся, кона пиксозе маластонц, тостяфтозе Моисеень и мярьгсь: "Кие путонзе тонь лангозонк азоркс и судьякс?
28 Пади ёрат моньге шавомс, кода исяк шавить Египетонь ломанть?"
29 Тянь кулемда меле Моисей ворьгодсь Египетста и озась эряма Мадиамонь модати, коса сонь шачсть кафта цёранза.


30 Ётась нильгемонь киза, и Азорть ангелоц эвондась тейнза Синай пандалдонь шавмодаса, палы кусторксть толгяльса.
31 Моисей тянь няемста дивандазевсь. А мзярда маладсь сяда лацкас ваномонза, кулезе Азорть вайгяленц:
32 "Мон тонь атянь-атятнень Шкайснан, Авраамонь Шкаецан, Исааконь Шкаецан и Иаковонь Шкаецан!" Моисей ушедсь трнатома эводемать эзда, пельсь сельмонзонга кеподемс.
33 И Азор Шкайсь мярьгсь тейнза: "Каяйть пильгстот карьсембяльхнень, сяс мес вастсь, конань лангса ащат – иняру мода.
34 Мон няине: ломаньтналозе люпштави Египетса, кулине сонь куфцеманц, и валгонь сонь мяньфтомонза египетоннетнень эзда. Тяни сак, Моисей, Мон кучте тонь меки Египету".


35 Тя ся Моисейсь, конань израиленнетне аердазь, мзярда мярьгсть: "Кие путонзе тонь азоркс и судьякс?" Тя сонь Шкайсь ангелть вельде, кона эвондась сялги кусторксса, кучезе тейст вятикс и воляс нолдайкс.
36 Тя сон лихтезень синь и тиендсь дивань тефт и тяштькст Египетонь масторса, Якстерь оцюведьса и шавмодаса нильгемонь кизонь кувалмос.
37 Тя ся Моисейсь, кона мярьгсь израиленнетненди: "Азорсь, тинь Шкаенте, кучи тейнть Пророк тинцень ломаньтналстонт, кода кучемань монь; Сонь кулхцондость".
38 Тя Моисейсь, мзярда ломаньтналсь кочкафоль шавмодаса, пачфтезе минь аляньконди сянь, мезе азсь тейнза ангелсь Синай пандть пряса. Сон сявозень эряфонь канды валхнень и максозень тейнек.
39 Но минь аляньконь ашель мяльсна кулхцондомс сонь, синь аердазь и шарфтозь седиснон Египету.
40 Синь мярьгсть Аарононди: "Тийхть тейнек шкайхть, конат кармайхть вятемонк, сяс мес аф содасаськ, мезе лиссь Египетста лихтиеньконь, Моисеень мархта".
41 И ся шитнень синь валсть букань калоп и кандсть тейнза озксказне, и тисть ила эсь кятть тиф шкайснон лемс.
42 Но Шкайсь шарфтсь эздост и кадозень сюконякшнемда менелень валдоптыхненди, кода сёрматф пророкнень книгаса:

"Израилень ломатть!

Дяряй Тейне каннеде печкф жуватат и озксказнет

сембе нильгемонь кизотнень, мзярс уледе шавмодаса?

43 Молохонь котфонь кошенц

и Ремфан шкаентень тяштенц тинь каннесть мархтонт,

тинь тиеде эстейнть аф афкуксонь шкайхть сюконякшнеманди.

Сяс Мон паттядязь Вавилонть омбокс"*а.




44 Шавмодава якамста аляньке каннезь мархтост Шкаень улемань-ащемань иняру кошть*б. Шкайсь кошардозе Моисеень тиемс тя котфонь кошть ся кепотьксть коряс, кона няфтьфоль тейнза.
45 Сяльде аляньке, конатненди сатсь иняру кошсь эсь аляснон эзда, Иисус Навинонь вятикс улемстонза, кандозь сонь модати, конаста Шкайсь панезень тостонь ломаньтналхнень аляньконь ингольде. Тяфта тя иняру кошсь ульсь кядьсонк Давид оцязорть пингс.
46 Давид сатозе Шкайть эзда пароказнеть и эняльдсь Шкайти, мярьговоза тейнза путомс куд Иаковонь Шкаенцты.
47 Но стяфтозе кудть Тейнза Соломон.
48 Но Инь Вярдень Шкайсь аф эряй ломанень кядьса путф кудса! Вов кода корхтай тянь колга пророксь:
49 
"Менельсь – Монь оцязоронь озама вастозе,

а модась – пильгонь путома нежезе.

Кодама куд тинь Тейне путтада? – кизефни Азорсь –

Кодама ваймама васта Тейне аноклатада?

50 Дяряй аф Монь кядьсон тя сембось тиф?"*в




51 Аф кулхцонды ломатть, кинь седисна аф содасазь Шкайть, кинь пилесна аф кульсазь видешить! Тинь фалу моледе Иняру Ваймопожфть каршес – алянтевок, тиньге!
52 Кинь пророкнень эзда ашезь панце тинь алянте? Синь шавозь сятнень, кит кунардонь пингть инголькиге азсть Видексшинь Тиить саманц колга, Сянь, конань тинь ня шитнень мисть и шавость!
53 Тейнть ангелхнень вельде максозь койть, но тинь ашесть ванфта сонь!»

Стефанонь кевса шавомац


54 Тянь кулемста Оцю пуромксстотне лиссть эсьстост и порьсть пейхть лангозонза.
55 А Стефан Иняру Ваймопожфта пяшкотьфста варжакстсь менели и няезе Шкайть иневалдонц и Иисусонь, кона ащи Шкайть види кядь ширесонза.
56 Стефан мярьгсь: «Вов, мон няйса панжада менельть и Ломанень Цёрать, кона ащи Шкайть види кядь ширесонза».


57 Но синь кайгиста юватькшнесть и паннезь пилеснон. Сяльде фкя мяльса врьгятсть Стефанонь лангс,
58 лихтезь сонь ошста и кармасть ёряма лангозонза кевса. Пикссиенза кадозь щамснон ваномс Савл лемса цёрати.
59 Стефанонь эса шавсть кевса. Стефан тердезе Шкайть и мярьгсь: «Иисус Азор! Сявк ваймозень».
60 Тяда меле прась плманжа лангс и кайги вайгяльхть ювадсь: «Азор! Тяк лува тейст тянь пежекс!» Азозе тянь и ваймоц лиссь.




*а7:42-43 Амос 5:25-27

*б7:44 иняру кош – скиния

*в7:49-50 Исаия 66:1-2





АПОСТОЛХНЕНЬ ТЕВСНА
Глава 8

Савл панцесы кемаень пуромксть


1 Савл пара мяльса ванць Стефанонь шавоманц лангс. Ся шитнень Иерусалимса ушедсть пяк вииста панцемонза кемаень пуромксть. Сембе, апостолда башка, сраткшнесть-ворьготькшнесть эрь кодама вастова Иудеяса и Самарияса.
2 Стефанонь калмазь коень ванфты ломаттне, и оцю вайгяльхть явсесть инксонза.
3 А Савл тяряфтсь машфтомс кемаень пуромксть; якась кудста кудс, сявондезень алятнень, аватнень и ёрязень пякстамгуду.

Филипп азонды Пара куля Самарияса


4 Сят, кит срадсть, якасть сембе вастова и азондсть Пара куля.
5 Филипп сась Самариянь фкя ошу и азондсь тоса Христость колга.
6 Ломаттне фкя мяльса путозь азфть седиезост, мзярда кулезь Филиппонь корхтаманц и няезь тяштьксонь тиендеманц.
7 Ламонц ломаттне мянцть аф ару ваймопожфнень эзда, конат кайгиста пешкодозь лисендсть потмостост, и ламоц параличса колафне и шаморхне ульсть пчкафтфт.
8 И ся ошса ульсь оцюдонга оцю кенярдема.


9 Сяка ошса эрясь ломань, лемоцоль Симон. Сон кунаркиге колдувакшнесь и эсь маштомашинц мархта прафнезень дивас Самариянь сембе эряйхнень. Сон лемнезе эсь прянц кати-кикс оцюкс,
10 и сембе, ёмланек-оцюнек, келептьф куркт кулхцондозь сонь, корхтасть: «Тя ломанць – Шкайть инь оцю виец».
11 А кулхцондозь сонь сянкса, мес лама киза сон дивандафнезень ломаттнень эсь колдуваманц мархта.
12 Но кодак синь кармасть кемама Филиппонди, кона азондсь Шкаень Оцязорксшить и Иисус Христосонь лемонц колга, сембе кармасть кстиндафтома пря – алятневок, аватневок.
13 Кармась кемама Симон сонцьке, кстиндафтсь пря и ульсь най Филиппонь мархта, дивандакшнесь кодама оцю тяштькст и дивань тефт тиендевихть вельденза.

Пётр и Иоанн Самариясот


14 Мзярда апостолхне Иерусалимса кулезь, кода Самариянь эряйхне нолдазь седиезост Шкаень валть, синь кучезь тов Пёторонь и Иоаннонь.
15 Сят пачкодсть тоза и озондсть кемайхнень инкса: максоволь тейст Иняру Ваймопожфсь,
16 сяс мес Иняру Ваймопожфсь нинге киньге лангс эздост ашезь валгонда; синь аньцек кстиндафтольхть Иисус Азорть лемса.
17 Эста Пётр и Иоанн путозь лангозост кядьснон, и Иняру Ваймопожфсь максовсь тейст.


18 Симон няезе, Иняру Ваймопожфсь макссеви ломаттненди эста, мзярда апостолхне путнесазь эсь кядьснон синь лангозост. Симон кандсь апостолхненди ярмак,
19 эняльгодсь: «Максода тейневок тяфтама вий: монга кинь лангс афолине пута кяднень, сянди максоволь Иняру Ваймопожфсь».
20 Но Пётр мярьгсь тейнза: «Катк юмайхть тонь ярмакне эсь мархтот, сяс мес тон арьсеть – ярмак лангс рамави Шкаень казнесь!
21 Аш тейть минь тевсонк аф пялькс, аф пакш. Вдь Шкайсь няйсы: тонь седице аф виде.
22 Каендак ина тя пежецень инкса и эняльтть Шкайти, пади нолдасыне тейть тонь седиень мяльхнень.
23 Вдь мон няйса, тонь потмоце пяшксе сяпта и марнек сотнефат пежеса».
24 Эста Симон мярьгсь: «Озондода инксон Азорти, тязамань сата ся, мезе азоде».


25 Апостолхне пачфтезь Пара кулять и азондсть Азорть колга. Сяда меле синь мрдасть Иерусалиму. Меки мрдамста синь пачфтезь Пара кулять ламоц Самариянь велева.

Филипп и Эфиопиянь евнухсь


26 Азорть ангелоц мярьгсь Филиппонди: «Стяк и архт лямбе шири, ся кить лангс, кона вяти Иерусалимста Газав и кона катф».
27 Сон срхкась и тусь тов. А вчёк тя пингть ся киге мрдась куду Эфиопиянь ломань, евнух, кона ульсь Эфиопиянь кандакиять, лиякс мярьгомс, оцязоравать тевонь вяти лездыец и марнек козяшинц ванфтыец. Сон сашендсь Иерусалиму сюконяма,
28 и меки ардомста, озада тёждя крандасканц лангса, лувсь Исаия пророкть книганц эса.


29 Ваймопожфсь мярьгсь Филиппонди: «Нежетть крандаскяти и ульхть вакссонза».
30 Филипп маладсь и кулезе, кода ся лувсы Исаия пророкть сёрматфонц. Сон кизефтезе евнухть: «Тейть шарьхкодеви, мезе луват?»
31 Ся каршезонза мярьгсь: «Кода тейне шарьхкодемс, кда аш смузень панжи?» И сон тердезе Филиппонь куцемс и озамс ваксозонза крандаскав.
32 Вов мезе сон лувсь Сёрматфксста:

«Кода уча Сонь вятезь печкомас,

и кода вероскясь нараензон инголе вайгяльфтома,

тяфта Сон ашезе панчсе кургонц.

33 Сон ломаньда лихнезь, Тейнза ашесть макса виде суд.

И мезе корхтамс Сонь юромонц колга,

кда аделавсь модать лангса Сонь эряфоц?»*а




34 Евнухсь кизефтезе Филиппонь: «Эняльдян, азк, кинь колга тяса корхтай пророксь? Эсь колганза али киньге лиянь?»
35 Филипп ушедозе корхтаманц Сёрматфксонь тя вастста и азондозе Иисусонь колга Пара кулять.


36 Тя ёткть синь кисна прась ведь малас. Евнухсь мярьгсь: «Вов ведь, мезе тейне шоряй кстиндафтомс пря?»
37 Филипп мярьгсь тейнза: «Кда кемат сембе седиса, тя тиеви». Евнухсь каршезонза мярьгсь: «Кеман, Иисус Христоссь – Шкайть Цёрац».
38 Сон лоткафтфтозе крандаскять. Синь кафцьке сувасть ведти, и Филипп кстиндазе сонь.


39 Мзярда синь лиссть ведьста, Иняру Ваймопожфсь валгсь евнухть лангс, а Филиппонь сявозе Азорть ангелоц. Евнухсь сонь оду ашезе няе, и кеняртькшнезь поладозе кинц.
40 А Филипп повсь Азоту. Сон ётась ошнень ланга Пара кулянь азондозь, и тяфта пачкодсь Кесарияв.




*а8:32-33 Исаия 53:7-8





АПОСТОЛХНЕНЬ ТЕВСНА
Глава 9

Савл васеди Иисусонь мархта


1 Савл ина станяк крфась кяжса и гразясь машфтомс Азорть тонафниензон. Сон мольсь озксвятиень оцюняти
2 и анась кядьстонза Дамасконь синагогатненди сёрмат, конатнень эса мярьговоль Дамаск ошса кунцемс-кочксемс Иисусонь тонафтоманц мельге молихнень, алянек-аванек, кие аньцек муви, и вятемс синь сотнефста Иерусалиму.


3 Но Дамаск ошти маладомста апак учентт Саволонь валдоптозе менельста сельмонь пиди валда.
4 Сон прась модать лангс и кульсь вайгяль, кона корхтась тейнза: «Савл, Савл, мес тон панят Эсон?»
5 Савл кизефтезе: «Кият Тон, Азор?» Вайгяльсь каршезонза мярьгсь: «Мон Иисуссь, конань тон панцесак. Стака тейть молемс сялгомть каршес!»
6 Сон трнатозь и аф азомшка эводезь мярьгсь: «Азор! Мезе мярьгат тейне тиемс?» Азорсь мярьгсь тейнза: «Стяк и архт ошу, тоса тейть азсазь, мезе тиемс».


7 Саволонь мархта молихне таяскодсть: вайгяль кулихть, а няемс киньге аф няихть.
8 Савл стясь модать лангста, но мзярда панжезень сельмонзон, сон мезевок ашезь няе. Сонь сявозь кядьбеда и вятезь Дамаску.
9 Колма шит сон сокороль, мезьдонга ашезь ярхца и ашезь симе.


10 Дамаск ошса ульсь тонафни, конань лемоцоль Анания. Азорсь мярьгсь тейнза няйфксса: «Анания!» Сон каршезонза мярьгсь: «Мон тясан, Азор!»
11 Азорсь мярьгсь тейнза: «Срхкак и мольхть курняв, конань лемнесазь Виде курнякс. Иудань кудста кизефтьсак Тарсонь эряйть, лемоц Савл; сон тяни озонды.
12 Сон няйфксса няйсь аля, лемоц Анания, кона сась тейнза и путозень лангозонза кядензон – мрдаза тейнза сельмовиец».
13 Анания пшкядсь: «Азор! Ламотнень кургста кулендень тя ломанть колга, содаса, мзяра кальдяв сон тись Тонь ломаттненди Иерусалимса.
14 Тясонга сонь ули озксвятиень оцюнятнень эзда азорксшиц сявондемс-сотнемс сембонь, кие кунцесы Тонь лемцень».
15 Но Азорсь мярьгсь тейнза: «Архт! Сон Монь кочкаф кядьгозе, кона пачфтьсы Монь лемозень ломаньтналхненди, оцязорхненди и Израилень ломаттненди.
16 И Мон няфтьса тейнза, мзяра маятама сонь учсы Монь лемозень инкса».


17 Анания мольсь и сувась ся кудти, путозень кядензон Саволонь лангс и мярьгсь: «Савл, кемай ялга! Иисус Азорсь, кона эвондась тейть ки лангса, кучемань монь тейть – панжевольхть сельмотне и пяшкодеволеть Иняру Ваймопожфса».
18 Эстокиге прокс кал кедь прась Саволонь сельмоста и сон кармась няема. Тяда меле сон кстиндафтозе прянц,
19 а сямольде ярхцась, и сонь мрдась эрьгац.

Савл азонды Иисусонь колга Дамаскса


Дамаск ошса Савл ащесь тонафнихнень мархта мзярошка ши
20 и эстокиге сон кармась синагогава азондомонза: Иисус – Шкайть Цёрац.
21 Сембе, кит кулхцондозь сонь, дивандакшнесть и корхтасть: «Кали тя аф ся ломанць, кона Иерусалимса панцезень сятнень, кит тернезь тя Лемть? Кали сон сась тяза аф сянкса – кунцемост синь и вятемост озксвятиень оцюнятненди?»
22 А Савл нинге сяда вииста пачфнезе Пара кулять и сяшкава кемафтозь корхтась – Иисус Шкаень Ватьфсь, нльне Дамасконь еврейхненди ашель мезе азомс каршезонза.

Савл ворьгоди еврейхнень эзда


23 Ся пингста ётась лама ши, и еврейхне эсь ётковаст ладязь шавомс Саволонь.
24 Но Савл содазе синь арьсефснон. Шинек-венек еврейхне учендозь сонь ошень ортатнень ваксса шавомс,
25 но тонафнихне веть кептерьса нолдазь Саволонь алу ошень стенать варява.

Савл Иерусалимса


26 Иерусалиму самста Савл ёрась сувамс тонафнихнень ёткс. Но сембе пельсть эздонза, и ашесть кема: сон афкуксонь тонафни.
27 Эста Варнава вятезе сонь апостолхненди и азондозе тейст, кода ки лангса Саволонди эвондакшнесь Азорсь и корхтась мархтонза, и кода Дамаск ошса Савл аф пелезь азондсь Шкаень вал Иисус Азорть лемса.
28 Тяфта Савл илядсь мархтост и якась Иерусалимть келес, и аф пелезь корхтась Иисус Азорть колга.
29 Тяда башка сон корхнесь греконь кялень еврейхнень мархта и пялькстась мархтост, но сят срхкасть сонь шавомс.
30 Тянь кулемста кемайхне сявозь сонь Кесарияв, а тоста оцюведьге ильхтезь Тарсу.


31 Тя ёткть Иудеянь, Галилеянь, Самариянь кемаень пуромксненди сась сетьме эряф. Кемаень пуромксне кемокснесть и эрясть Шкайда пелезь, и Иняру Ваймопожфть лездоманц вельде тонафнихнень лувкссна касондсь.

Энеень пчкафтомац


32 Пётр якась ошста ошс. Сон пачкодсь кемайхненди, конат эрясть Лиддаса.
33 Тоса сон васьфтсь аля, лемоцоль Эней. Алять тапазе урма и сон кода ни кафкса кизот ашезь стякшне вастста.
34 Пётр мярьгсь тейнза: «Эней, Иисус Христос пчкафты эсот. Стяк и ашкотк ацамцень». Ся эстокиге стясь.
35 Сонь няезь Лиддань и Сарононь сембе эряйхне и синь шарфтсть Азорти.

Пётр вельмафтсы Тавифань кулофнень эзда


36 Иоппияса эрясь фкя ава, Иисусонь тонафниец, лемоцоль Тавифа. Лемонц смузец «пандонь сяваня, серна». Авась фалу тиендсь цебярь тефт и лездсь ашуфненди.
37 И лиссь тяфта, ся шитнень сон сярятькстсь и кулось. Авать ловажанц штазь и путозь вярцень кудбяльксс.


38 Сяс мес Лиддась аф ичкозель Иоппиять эзда, и тонафнихне кулезь – Пётр Лиддаса, синь кучсть инксонза кафта ломатть, вельдест эняльдсть куроконе самс тейст.
39 Пётр срхкась и эстокиге тусь мархтост. Мзярда пачкодсь, сонь вятезь вярцень кудбяльксу. Тоса сонь перьфканза пуромсть удаватне, синь авардезь няфнезь панархнень, лангань щапнень, конатнень стакшнезень Тавифа шиса улемстонза.
40 Пётр лихтьфтезень сембонь кудбяльксста, арась плманжа лангс, и озондсь. Сяльде пшкядсь кулофти: «Тавифа, стяк!» Ся панжезень сельмонзон и Пёторонь няемста озась.
41 Пётр максозе кяденц, лездсь стямс, меле серьгядезень сембе кемайхнень и удаватнень, и арафтозе авать инголест шиса-парса.


42 Тянь колга содазе марнек Иоппиясь, и ламотне кармасть кемама Азорти.
43 И Пётр нинге ламос лядондсь Иоппияса, эрясь кедень тии Симонть пяле.






АПОСТОЛХНЕНЬ ТЕВСНА
Глава 10

Пётр и Корнилий


1 Кесарияса эрясь ломань, лемоцоль Корнилий. Сон ульсь сядонь оцюнякс полкса, кона лемневсь Италияннекс.
2 Сонцьке, кудэряензовок ульсть коень ванфты ломатть и Шкаень мяль ваныхть. Сон лама лездсь ашуфненди и фалу озондсь Шкайти.
3 Весть шить, вейхксоце частть малава, ульсь тейнза няйфкс, коса сон лац няезе Азорть ангелоц, кона сувась тейнза и мярьгсь: «Корнилий!»
4 Сон эводезь варжакстсь ангелть лангс и мярьгсь: «Мезе, Азор?» Ангелсь мярьгсь: «Озондомаце и пара тефне пачкодсть Шкайти, и Сон мяляфты колгат.
5 А тяни кучт ломатть Иоппияв и тертьк ширезт Симононь, конань лемнесазь нинге Пёторкс;
6 сон инжиендай кедень тиить Симононь пяле, конань кудоц оцюведть трваса. Сон азы тейть валхт, конатнень вельде идеват тонць и марнек кудце».
7 Кодак мархтонза корхтай ангелсь тусь, Корнилий серьгядсь кафта покодихть и тевонь якафты ушманонц, кона ульсь коень ванфты ломанькс,
8 азондозе тейст семботь и кучезень Иоппияв.


9 Омбоце шиня сят ки лангсотольхть и нежетькшнесть Иоппиять малас. Тяка пингть, котоце частть маласа, Пётр кеподсь кудбряв озондома.
10 Сонь пяк вачсь пекоц и ёрась ярхцамс. Мзярс анокласть ярхцамбяль, сон няйсь няйфкс.
11 Сон няезе, кода панжевсь менельсь, и кати-мезе кели котфонь кодяма, кона сотнефоль ниле ужеда, кармась валгома алу.
12 Тя котфть лангса ульсть модалангонь кодама повсь жуватат, вирьбаксянь жуватат, куйхть-ёзмолдыхть и менелень нармотть.
13 И сон кульсь тейнза корхтай вайгяль: «Стяк, Пётр! Печкить и ярхцак!»
14 Но Пётр каршезонза мярьгсь: «Мон аф карман, Азор. Мон мзярдонга ашень ярхцсе мезьдонга туткоткста и аф аруда».
15 Вайгяльсь омбоцеда пшкядсь тейнза: «Аф тейть лемнемс туткотксокс сянь, мезть Шкайсь тиезе арукс!»
16 Тяфта тиевсь колмоксть и котфсь эстокиге меки кепотьфоль менели.


17 Мзярда Пётр нинге абонкшнесь эсь потмованза, мезень колга корхтась ся няйфкссь, ортатнень ваксс лоткасть Корнилиень ломаненза, конатненди няфтезь Симононь кудонц.
18 Синь кайгиста кизефтезь: тяса инжиендай Симон, кона лемневи Пёторкс?
19 Пётр нинге арьсекшнесь няйфксть колга, мзярда Ваймопожфсь мярьгсь тейнза: «Колма ломатть вешендихть эсот.
20 Тяза явожкшне мяльце, тяникиге валк и архт мархтост. Тя Мон кучине синь».
21 Пётр валгсь алу и мярьгсь Корнилиень пяльде кучф ломаттненди: «Мон ся, кинь вешенттяда. Мезенди саде?»
22 Синь корхтайхть: «Корнилий сядонь оцюнясь кучемазь минь. Сон коень ванфты и Шкайда пели ломань, конань пара лувксс путнесазь сембе еврейхне. Иняру ангелсь кошардозе Корнилиень тердемс тонь кудозонза и кулхцондомс тонь, мезе азат».
23 Пётр пара мяльса васьфтезень синь и тердезень кудботму. Омбоце шиня сон срхкась и тусь мархтост. Пёторонь мархта срхкась нинге мзярошка Иоппиянь кемай ялгада.
24 Шида меле синь ульсть ни Кесарияса. Корнилий учезень синь, кочкамок сембе мала ломанензон и ялганзон.
25 Мзярда Пётр сувась, Корнилий мольсь каршезонза, сюконясь и прась инголенза плманжа лангс.
26 Пётр кеподезе сонь и мярьгсь: «Стяк! Мон аньцек ломанян».
27 Мархтонза корхнезь, Пётр сувась куду и няезе: пуромсь лама ломань.
28 Сон мярьгсь тейст: «Тинь содасасть: еврейхненди койснон коре аф мярьгондеви корхнемс лия тналонь ломань мархта али сувсемс пялонза. Но Шкайсь кошардомань монь – киньге ломаттнень ёткста аф лемнемс туткотксокс али аф арукс.
29 Вов мес, мзярда кучеде инксон, мон сань каршек валфтома. А тяни азость, кодама тевонь кувалма тердемасть».


30 Эста Корнилий азозе: «Ниле шида инголе мон поставань тяниень пингти, и вейхксоце частста озондонь кудсон. Апак учт няйса: инголен ащи пиндолды щамса аля
31 и корхтай тейне: «Корнилий, тонь озондомаце кульф, и Шкайсь мяляфты ашуфненди лездомацень колга.
32 Сяс, кучт ломатть Иоппияв и тертьк пялот Симононь, кона лемневи Пёторкс; сон инжиендай кедень тиить Симононь ширеса, конань кудоц оцюведть трваса. Сон сай и корхтай мархтот».
33 Мон эстокиге кучень мельгат, и тон лац тиеть, мес сать. Вов минь сембе пуромоме Шкайть инголе, мяленьке кулемс эздот, мезе кошардсь азомс Шкайсь».

Пёторонь корхтамац Корнилиень кудса


34 Пётр мярьгсь: «Вов тяни мон афкукс шарьхкодень, Шкайсь фкакс лувсыне сембе ломаттнень.
35 Эрь тналонь ломанць, кона ванондсы Азорть мяленц и тиенди видеста, тушенды Сонь мялезонза.
36 Шкайсь кучсь Израилень ломаттненди вал, пачфтезе Пара кулять сетьмошить колга, кона максови Иисус Христость вельде, тя Сон сембе ломаттнень Азорсна.
37 Тинь содасасть, мезе тиевсь марнек Иудеять келес, ушедомок Галилеяста, сяда меле, кода Иоанн тердсь ломаттнень шарфтомс Шкайти и кстиндась эсост.
38 Тинь кулесть, кода Назаретонь Иисусть Шкайсь вадезе Иняру Ваймопожфса и вийса, содасасть, кода Сон якась сембе вастова, тиендсь цебярь и пчкафнезень сембонь, кие ульсь идемэвозть кядяла, сяс мес мархтонзоль Шкайсь.
39 И минь – семботь няеськ, мезе Сон тись Иудеянь масторса и Иерусалимса, и тянь колга азонттама. Сонь шавозь, эськодезь шуфтонь крёзс,
40 но колмоце шиня Шкайсь вельмафтозе Сонь кулофста и макссь Тейнза няфнемс пря,
41 но аф сембе ломаттненди, а аньцек ся няихненди-азондыхненди, конатнень Сонць кочказень, лиякс мярьгомс – тейнек, конат кулофста вельмамдонза меле мархтонза ярхцаме, симоме.
42 Сон кошардомазь минь кандомс ломаттненди Пара кулять и азондомс няйфть: Сон Ся, кинь Шкайсь путозе Судьякс шистотненди и кулофненди.
43 Сембе пророкне азондыхть колганза: эрти, кие кемай Тейнза, максови пежень нолдама Сонь лемонц вельде».

Лия тналонь ломаттненди максовсь Иняру Ваймопожфсь


44 Пётр нинге корхтась и апак учт сембонь лангс, кие кулхцондозе валонц, валгсь Иняру Ваймопожфсь.
45 Еврейхнень ёткста кемайхне, конат састь Пёторонь мархта, прасть дивас, мес Шкайсь валозе Иняру Ваймопожфть лия тналонь ломаттнень лангска.
46 Вдь синь кулезь, кода сят корхтасть эрь кодама кяльса и шназь Шкайть инь оцюшинц. Эста Пётр мярьгсь:
47 «Ня ломаттненди максовсь Иняру Ваймопожфсь, кода миндейневок. Кали тяни киндивок перяви кисна ведьса кстиндафтомати?»
48 И сон кошардозень синь кстиндафтомс пря Иисус Христосонь лемса. Тяда меле синь эняльдсть Пёторонди лядомс ширесост мзярошка шис.






АПОСТОЛХНЕНЬ ТЕВСНА
Глава 11

Иерусалимса Пётр азондсы, мезьса ащи тевсь


1 Иудеяса эряй апостолхне и сембе кемайхне кулезь: лия тналоннетневок сувафтозь седиезост Шкаень валть.
2 Мзярда Пётр сась Иерусалиму, сят кит лувозь эрявиксокс киськопень керомать, кармасть сонь апрякамонза.
3 Корхтасть: «Тон якать киськопень аф керфненди и нльне ярхцать мархтост!»


4 Пётр кармась мельцек-мельцек азондома тейст, кода тя сембось лиссь:
5 «Мон улень Иоппия ошса, и озондомста няень няйфкс. Менельста валгсь кати-мезе котфонь кодяма, конань кирдезь ниле ужеда. Сон валгсь тейне,
6 мон варжакстонь эзонза и няень кодама-повсь жуватат, вирьбаксянь жуватат, куйхть-ёзмолдыхть и менелень нармотть.
7 И кулень вайгяль, кона мярьгсь тейне: "Стяк, Пётр! Печкить и ярхцак!"
8 Мон корхтан: "Мон аф карман, Азор. Мон мзярдонга ашень ярхцсе мезьдонга туткоткста и аф аруда".
9 Вайгяльсь менельста омбоцеда мярьгсь: "Аф тейть лемнемс туткотксокс сянь, мезть Шкайсь тиезе арукс".
10 Тяфта тиевсь колмоксть, а сяльде сембось тя меки кепотьфоль менели.


11 И тяка пингть кудть инголе, коса минь эряме, ащесть колма ломатть, синь кучфтольхть тейне Кесарияста.
12 Ваймопожфсь мярьгсь тейне: тяза явожкшне мяльце, архт мархтост. Мон тунь, и мархтон срхкасть нинге ва ня кота кемай ялгатне. Минь саме тона ломанть кудс.
13 Сон азондозе тейнек, кода няйсь эсь кудсонза ангел, кона мярьгсь тейнза: "Кучт ломатть Иоппияв и тертьк пялот Симононь, конань лемнесазь Пёторкс.
14 Сон азы тейть валхт, конатнень вельде идеват тонць и марнек кудце".
15 Мзярда мон ушедонь корхтама, синь лангозост валгсь Иняру Ваймопожфсь, кода васенда валгсь миньге лангозонк.
16 И мон лятфтайне Азорть азфонц: "Иоанн кстиндась ведьса, а тинь ульхтяда кстиндафт Иняру Ваймопожфса".
17 Эрь вов, кда Шкайсь максозе тейст сяка казнеть, конань максозе тейнековок, мзярда минь кемаме Иисус Христос Азорти, эста киян мон – Шкайть каршес арамс?»


18 Ня валдонза меле синь седисна озасть и кармасть шнамонза Шкайть, корхтамок: «Лисенди, Шкайсь макссь лия тналонь ломаттнендиге шарфтомс Тейнза и сатомс пефтома эряфть».

Антиохиянь кемаень пуромкссь


19 А сят, кит ворьгодсть панцематнень эзда, конат ушедсть Стефанонь куломда меле, пачкодсть Финикияв, Киправ и Антиохияв, но еврейда башка оду киндиге ашезь азонкшне Кулять.
20 Синь ётксост ульсть кемай ломатть Кипраста и Киринеяста, конат Антиохияв самста кармасть пачфнема Пара куля Иисус Азорть колга лия тналонь ломаттненди.
21 Синь мархтост ульсь Азорть виец, и ламодонга лама ломань кармась кемама и шарфтсь Азорти.


22 Кулясь тянь колга пачкодсь Иерусалимонь кемаень пуромксти, и Варнавань кучезь Антиохияв.
23 Тов пачкодемста сон эсь сельмосонза няезе Шкаень пароказнеть и сонь сявозе кенярдема. Сон тернезень сембе ломаттнень кемоста ванфтомс Азорти кемамаснон.
24 Варнава пяк цебярель алясь, пяшксель Иняру Ваймопожфта и кемамада. И Азорти сась нинге пяк лама ломань.


25 Тяда меле Варнава тусь Тарсу Саволонь вешема. Кодак музе сонь, сявозе мархтонза Антиохияв.
26 Мянь киза синь покодсть тостонь кемаень пуромксса и тонафнесть лама ломань. Антиохияса васенцекс кармасть лемнемост тонафнихнень христианкс.


27 Сяка пингть Иерусалимста Антиохияв сась мзярошка пророк.
28 Ёткстост фкясь, лемоцоль Агав, стясь и Ваймопожфть вятеманц коряс ингольпяли азозе: марнек модать лангса кармай улема оцю вачаши, и тяфтама вачашись сась Клавдий кесарть пингста.
29 Эста тонафнихне састь мяльс кучемс ярмак Иудеяса эряй кемай ялгатненди, эрсь эсь уликсшинц коряс.
30 Тяфта синь и тисть, и Варнавань и Саволонь вельде кучезь кемаень пуромксонь оцюнятненди кочкаф лезксть.






АПОСТОЛХНЕНЬ ТЕВСНА
Глава 12

Иаковонь шавомац и Пёторонь пякстамац


1 Тяка пингть малава Ирод оцязорсь кармась панцемост кемаень пуромксть лувксс сувси кой-кона ломаттнень, мялецоль тиемс тейст кальдяв.
2 Сон торса керфтозе Иоаннонь брадонц Иаковонь прянц.
3 Няемок, тя тусь еврейхнень мяльс, сон мярьгсь сявомда Пётороньге. Тя ульсь аф шапама кшинь илать ёткова.
4 Пёторонь кундазь, и Ирод мярьгсь кирдемдонза пякстамгудса. Ванфтомонза путсь нилень ломань, конат шити нилексть полафневсть. Ирод ёразе Очижида меле судендамс сонь ломаттнень инголе.
5 Тяфта Пёторонь кирдезь пякстамгудса, а кемаень пуромкссь апак лотксек озондсь сонь инксонза.

Пёторонь лисемац пякстамгудста


6 Ся шинь карша веть, мзярда Ирод срхкась сонь лихтемонза судендамс, Пётр удось кафта ушматтнень ёткса. Сон пинкстафоль тейст кафта цинзерса, тяда башка кенкш видесонга ащесть ваныхть.
7 Апак учентт эвондась Азорть ангелоц, и пякстамгудть потмонц вандолгофтозе валдсь. Ангелсь бокапяльти тостяфтозь сргозьфтезе Пёторонь, мярьгсь: «Стяк куроконе!» Цинзерхне эстокиге прасть Пёторонь кядьста.
8 Эста ангелсь мярьгсь тейнза: «Щак-каряк». Пётр стане и тись. Ангелсь корхтай: «Щак лангань щамцень и мольхть мельган».


9 Пётр лиссь пякстамгудста и тусь мельганза, сон арьсесь няи няйфкс, нинге ашезь шарьхкоде – сембось афкукс тиендеви.
10 Синь ётасть фкя ваныть вакска, сяльде омбоцеть, маладсть ошу вяти кшнинь ортатненди, конат синць панжевсть инголест. Синь лиссть, ётазь фкя курнять, и ангелсь апак учт юмась.
11 Эста Пётр сась эсезонза, мярьгсь: «Тяни афкукс няйса, Азорсь кучезе ангелонц и араламань Иродонь кядьтонза и сембода сяда, мезе учсь евреень ломаньтналсь».


12 Тянь шарьхкодемста Пётр тусь Мариянь, Иоаннонь тядянц кудонцты, ся Иоаннонь, кона нинге лемневсь Маркокс. Тоза пуромсь лама ломань, и ся ёткть синь озондсть.
13 Пётр чакась ортатненди, и покоди авась, конань лемоц Рода, лиссь ваномонза, кие тоса.
14 Кодак кулезе Пёторонь вайгяленц, кенярдемать эзда сон юкстазе панжемс ортатнень, ласьксь куду и азозе, Пётр ащи орта фтала.
15 Каршезонза мярьгсть: «Тон ёньда лисеть!» Но авась содазе сонценнеть, а сят корхтасть: «Тя сонь ангелоц».
16 Пётр тя ёткть стаки чакась. Мзярда панжезь ортать и няезь сонь, сембе прасть дивас.
17 Пётр няфтсь кядьса, кле, сетьмода, и азондозе тейст, кода Азорсь лихтезе сонь пякстамгудста, мярьгсь: «Азондость тянь Иаковонди и лядыкс кемай ялгатненди». Сяльде сон лиссь и тусь лия вастс.


18 Кодак сась шобдавась, ушматтне пяк эводсть сянкса, мезе лиссь Пёторонь мархта.
19 Ирод мярьгсь вешемда Пёторонь, и мзярда сонь ашезь му, Ирод судендазень ваныхнень и мярьгсь шавомдост. Тяда меле сон тусь Иудеяста Кесарияв и лядсь тозк.

Иродонь куломац


20 Ирод пяк кяжияфоль Тиронь и Сидононь эряйхнень лангс, и сят келесост срхкасть тейнза. Васенда синь таргазь эсь ширезост Властонь, оцязоргудонь вятить. Сяльде синь мольсть Иродонди и эняльдсть аф кирдемс лангозост кяж и ладямс мархтост. Вдь Иродонь масторста тейст эрявсь рамсемс кши.
21 Васедеманди ладяф шиня Ирод щась-карясь оцязоронь щамса, озась азор вастти и азсь тейст вал.
22 Ломаттне кайгиста пешкоткшнесть: «Тя корхтай аф ломань, а Шкайсь!»
23 Но апак учентт Азорть ангелоц эрьхтезе Иродонь сянкса, мес сон шнамать ашезе макса Шкайти. Иродонь сивозь суксне и сон кулось.


24 А Шкаень валсь кассь и сраткшнесь келес.
25 Ина Варнава и Савл, тиемок тейст максф тевть, мрдасть Иерусалимста (Антиохияв), мархтост сявозь Иоанноньге, кона лемневсь Маркокс.






АПОСТОЛХНЕНЬ ТЕВСНА
Глава 13

Варнава и Савл кучевихть покодемас


1 Антиохияса, тостонь кемаень пуромксса ульсть пророкт и тонафтыхть: Варнава, Симеон, кона лемневсь Нигеркс, Киринеяста Луций, Манаил, кона марса кассь Ирод оцюнять мархта, и Савл.
2 Весть, мзярда синь покодсть Шкайти и поставасть, Иняру Ваймопожфсь мярьгсь: «Нолдасть Тейне Варнавань и Саволонь ся тевть тиема, конанди Мон синь тердине».
3 Поставамда и озондомда меле кемайхне путозь синь лангозост кядьснон и нолдазь синь кис.

Апостолхне азондыхть Пара куля Кипраса


4 Варнава и Савл, Иняру Ваймопожфонь кучфне, састь Селевкияв, а тоста тусть ведьге Киправ.
5 Саламину самста синь азондозь Шкаень валть евреень синагогава. Иоанн ульсь тейст лездыкс.


6 Синь ётазь марнек Кипрать мянь Паф ошти молемс. Тоса васьфтсть фкя ломань, колдун и аф афкуксонь пророк; сон ульсь еврей, лемоц Вариисус.
7 Сон эрясь-ащесь Сергий Павел губернаторть видеса, кона ульсь ёню ломань. Губернаторть ульсь мялец кулхцондомс Шкаень валть и сон серьгядезень Варнавань и Саволонь.
8 Но Елима – лиякс колдун (тяфта ётафневи лемоц), ульсь тейст каршек, тяряфтсь аерфтомс губернаторть кемамать эзда.
9 Эста Савл, лиякс – Павел, улемок пяшксе Иняру Ваймопожфта, оржаста ванць лангозонза и мярьгсь:
10 «Идемэвозть цёрац, эрь кодама видешить душманоц! Тонь потмоце пяшксе васькафнемада и кяжи тевда. Тон лоткат али аф шорямост Шкаень виде китнень?
11 Аньцек вов тяни тонь сатонзе Шкаень кядсь! Тон сокоргодат и кати-мзяра пинге аф няйсак шить!» Эстокиге сянь лангс прась туста шобда, и сон кармась сей-тов шарома, вятиень вешема.
12 Тянь няемста, губернаторсь кармась кемама, и сонь дивандафтозе Азорть колга тонафтомась.

Павел и Варнава Писидиянь Антиохиясот


13 Паф ошста Павел ки лангонь ялганзон мархта тусь ведьге Пергияв, кона ащесь Памфилияса. Тоса Иоанн кадозень синь и мрдась Иерусалиму.
14 Синь ина Пергаста киснон поладозь Писидиянь Антиохияв. Тоса ваймамань шиня синь сувасть синагогав и озасть.
15 Койста и пророкнень сёрматфснон эзда лувомда меле, синагогань оцюнятне мярьгсть азомда тейст: «Ялгат, кда ули мезенте азомс ломаттнень кемокстаманкса, корхтада».


16 Павел стясь, яфодезе кяденц и мярьгсь: «Израилень ломатть и Шкайда пели сембе ломаттне, кулхцондода!
17 Израилень ломаньтналть Шкаец кочказень минь аляньконь и касфтозе-кеподезе ломаненьконь Египетонь модаса улемстост. Сяльде Эсь вии кядьсонза Сон лихтезень синь тоста
18 и нильгемоньшка кизонь кувалма трязень синь шавмодаса.
19 Сон машфтсь Ханаанонь модаса сисем ломаньтналхт и максозе тейст синь модаснон.
20 И тяда меле, ниле сятт ведьгемоньшка кизоньберьф, Сон макссесь тейст судьят Самуил пророкть самс.
21 Меле ломаньтналсь анась эстейнза оцязор, и Шкайсь максозе тейнза Саулонь, Вениаминонь юромста Кисонь цёранц, кона оцязорондась нильгемонь киза.
22 Сяльде Шкайсь валхтозе сонь и путозе тейст оцязоркс Давидонь, конань колга Сон мярьгсь тяфта: "Мон кочкайне Эстейне Давидонь, Иессеень цёранц. Сон седиге тусь мялезон, сон пяшкодьсыне сембе мяльнень-арьсеманень".


23 Кода и ульсь надияфтф, Шкайсь кеподезе Израильти Идикс Давидонь уноконь-уноконц, Иисусонь.
24 Иисусонь самдонза инголе Иоанн тердезе Израилень марнек ломаньтналть шарфтомс Шкайти и кстиндафтомс пря.
25 Иоанн эсь кинц шумордамста мярьгсь: "Кикс лувсамасть монь? Мон аф ся, кинь тинь учтада. Но вага, монь мельган моли Ся, конань сандалиянцка аф кондястян юксомс".


26 Ялгат, Авраамонь уноконь-уноконза и Шкайда пели сембе ломаттне! Тейнть кучф вал тя идемать колга.
27 Иерусалимонь эряйхне и синь оцюнясна ашезь шарьхкоде кикс ульсь Иисус. Синь судендазь Сонь, но тянь вельде пяшкодезь пророкнень валснон, конатне лувондовихть эрь ваймамань шиня.
28 Синь ашесть му Эсонза кодамовок муворши, мезенкса максоволь куломас, но сяка эняльдсть Пилатонди шавомс Сонь.
29 Мзярда пяшкодезь семботь, мезе азфоль колганза Сёрматфксса, валхтозь Сонь крёзста и путозь калму.
30 Но Шкайсь вельмафтозе Сонь кулофста.
31 Сон лама шинь кувалма эвондакшнесь сятненди, кит шиса улемстонза лиссть мархтонза Галилеяста Иерусалиму. Синь тяни азондыхть колганза ломаньтналоньконди.


32 Минь пачфнесаськ тейнть тя Пара кулять: мезе Шкайсь надияфнесь минь атянь-атяньконди, сянь Сон пяшкодезе тейнек, идьснонды, вельмафтомок Иисусонь кулофста,
33 кода сёрматф омбоце псаломса:

"Тон Монь Цёразят,

тячи Мон шачфтыхтень Тонь"*а.




34 Шкайсь вельмафтозе Иисусонь кулофста, и Сон мзярдонга ни аф кулы. Тянь колга Шкайсь мярьгсь тяфта:

"Мон макссайне тейнть иняру и аф полафневи бславаматнень,

конат надияфтфт Давидонди"*б.




35 Сяс лия вастсонга корхтай:

"Тон аф максат Иняруцти наксадомс калмоса"*в.




36 Давид эряфоньберьф тиендсь сянь, мезе арьсесь тейнза Шкайсь. Сяльде кулось, калмафоль атянь-атянзон ёткс и наксадсь.
37 А Ся, конань вельмафтозе Шкайсь, ашезь наксада.
38 Содасть ина, ялгат, тя Сонь вельденза тейнть азови пежень нолдамась, сембе пежетнень – сятненьге, конат ашесть ноляв Моисеень коенц вельде.
39 Сонь вельденза нолдавихть пеженза эрть, кие кемай Тейнза.
40 Сяс ванода, тяза лисе мархтонт пророкнень вельде азфсь:
41 
"Ванода, низелкшнихть,

дивандада и юмада!

Сяс мес Мон тиян тяни, пингстонт, тяфтама тев,

конанди тинь афоледе кема,

кда кивок азондолезе тейнть"*г».




42 Мзярда Павел и Варнава лиссть евреень синагогаста, лия ломаньтналоннетне эняльдсть азондомс тяконь колга сай ваймамань шистовок.
43 Кодак пуромфне кармасть сраткшнема, эста ламоц еврейхне и Шкайда пели ломаттне, конат шарфтфольхть евреень кемамати, тусть Павелонь и Варнавань мархта. И сят ломаттнень мархта корхнемста мярьгсть сяда товга эрямс Шкаень пароказнеса.


44 Омбоце ваймамань шиня пцтай марнек ошсь пуромсь кулхцондомонза Шкаень валть.
45 Мзярда еврейхне няезь тняра пуромф ломаттнень, синь сявозень сельмонь каямась и, кяжда сялдозь, туркс арасть сянди, мезе корхтась Павел.
46 Эста Павел и Варнава аф пелезь мярьгсть: «Шкаень валть эряволь пачфтемс васенда тейнть. Но сяс мес тинь аердасасть Шкаень валть и тинць эсь прянтень тиесть аф кондястикс пефтома эряфти, минь пшкяттяма лия тналонь ломаттненди.
47 Сяс мес тяфта кошардомазь Азорсь:

"Мон тиихтень Тонь валдокс лия ломаньтналхненди,

кандозат Тон идема масторлангть пес"*д».




48 Лия тналонь ломаттне тянь кулемста кеняртькшнесть и шназь Азорть валонц, и сембе, кит кочкафтольхть пефтома эряфонди, кармасть кемама.
49 Азорть валоц сраткшнесь сембе аймакова.
50 Но еврейхне взафтозь лангозост Шкайда пели содаф аватнень и ошень васенце ломаттнень. Синь кармасть панцемост Павелонь и Варнавань, и панезь эсь аймакстост.
51 Эста апостолхне шукадезь пильгстост пульть, тянь вельде няфтезь синь муворшиснон, и тусть Иконияв.
52 А сембе тонафнихне пяшкодсть кенярдемаса и Иняру Ваймопожфса.




*а13:33 Псалтирь 2:7

*б13:34 Исаия 55:3

*в13:35 Псалтирь 15:10

*г13:41 Аввакум 1:5

*д13:47 Исаия 49:6





АПОСТОЛХНЕНЬ ТЕВСНА
Глава 14

Павел и Варнава Икониясот


1 Иконияса Павел и Варнава тяфта жа сувасть евреень синагогав и сяшкава кемафтозь корхтасть, нльне кармась кемама ламодонга лама еврейда и лия тналонь ломаньда.
2 Но еврейхне, конат ашесть кема, каршек латцезь лия тналонь ломаттнень и срхкафтсть эсост кяж кемайхнень каршес.
3 Павел и Варнава сяка ламос ляткшнесть тоса. Синь апак пельхть азондсть Азорть колга, и Азорсь кемокснезе Эсь пароказненц колга валть тяштьксса и дивань тевса, конат тиендевсть апостолхнень кядьснон вельде.


4 Ошэряйхнень мяльсна явожсть: финцне ульсть еврейхнень инкса, омбонцне – апостолхнень.
 
 
5-7 Еврейхне и лия тналонь ломаттне корхтазь ошень оцюнятнень. Синь састь фкя мяльс, марса врьгятемс лангозост и шавомс синь кевса. Мзярда апостолхне содазь тянь, синь ворьгодсть Ликаонияв и тоса азондозь Пара кулять Листраса и Дервияса, и ня ошнень аймаковаст.

Павел и Варнава Листрасот


8 Листраса эрясь аля, конань пильгонза лафчтольхть шачемстокиге, и сон мзярдонга ашезь якав.
9 Тя алясь кулхцондозе Павелонь корхтаманц. Павел варжакстсь лангозонза и няезе: тя ломанть стама кемамац, конань вельде сон пчкафтови.
10 Павел кайги вайгяльхть ювадсь: «Корхтан тейть Иисус Христос Азорть лемса: стяк пильге лангс!» И сон эстокиге комотсь и ушедсь якама.


11 Ломаттне няезь, мезе тись Павел, и кармасть пешкоткшнема ликаониянь кяльса: «Тейнек валгсть шкайхне ломанень калопса!»
12 Варнавань синь лемнезь Зевсокс, а Павелонь Ермиекс, сяс мес сон вятезе корхтамать.
13 Ошень ортатнень фтала ащесь Зевс шкайти озондома кудсь. Тя шкаень кудть озксвятиец вятсь ортатненди букат и кандсь панчфонь каштаст, сяс мес сон ёрась ломаттнень мархта марса кандомс озксказне апостолхненди.


14 Но апостолхне Варнава и Павел, кодак кулезь тянь, сязезь мяштьстост щамснон, ёрдасть пря ломаттнень ёткс и кайгиста ювадсть:
15 «Ломатть, тинь месенттяда? Минь тинь лацонт ломаттяма! Минь саме тейнть Пара кулянь азондома, кадозалесть тинь аф афкуксонь шкайхненди сюконякшнемантень и шарфтозаледе эряй Шкайти, кона тиезе менельть, масторть, оцюведть и семботь, мезе эсост.
16 Ётай пинкнень Сон нолязе эрь ломаньтналти молемс эсь киганза.
17 Но эстонга Сон няфнезе Эсь прянц цебярь тевса: кучсесь тейнек менельста пизем и иможень кенерема пинкт, макссесь ярхцамбяль и пяшкотькшнезе седиеньконь кенярдемада».
18 Тянь азондомок, синь кода аф кода кирдезь ломаттнень озксказнень тиемада и мярьгсть эрти тумс куду.


Павел и Варнава ляткшнесть Листраса и тонафнезь ломаттнень. Ся пингста,
19 мзярда апостолхне мезьдонга аф пелезь азондсть Шкаень вал, Антиохияста и Иконияста састь еврейхть и кемафтозь ломаттнень аердомс эздост, корхтасть: «Синь корхтамасост аш мезевок виде, а сембось васькафнема». И ладязь ломаттнень каршезост. Синь пикссезь Павелонь кевса и ускозь сонь пакся ушу, арьсесть куломс шавозь.
20 Но мзярда перьфканза пуромсть тонафнихне, Павел стясь и тусь ошу. Омбоце шиня сон Варнавань мархта тусь Дервияв.

Павел и Варнава мрдайхть Сириянь Антиохияв


21 Тя ошса синь азондозь Пара кулять, ламонцнень шарфтозь Азорти тонафникс, сямольде мрдасть Листрав, а тоста Иконияв и Антиохияв.
22 Сембе вастова синь кемокснезь тонафнихнень ваймопожфснон, тонафтозь ванфтомс кемамаснон, корхтасть: «Лама маятама вельде тейнек сувама Шкаень Оцязорксшити».
23 Апостолхне кочксесть тейст оцюнят эрь кемаень пуромксса, путнезь лангозост кядьснон и, озондомада и постта меле, макссезь Азорти ванфтомс синь, Азорти, конанди сят кармасть кемама.


24 Меле апостолхне ётасть Писидиять пачк и састь Памфилияв.
25 Пергияса Азорть валонц азондомда меле тусть Атталияв,
26 а тоста ведьге мрдасть Антиохияв, коста эсь пингстонза синь ульсть максфт Шкаень пароказнети тиемс ся тевть, конань тяни ни пяшкодезь.
27 Антиохияв самста синь кочказь кемаень пуромксонь сембе ломаттнень и азондозь тейст, мезе Шкайсь тись синь вельдест и кода Сон панжезе лия тналонь ломаттненди кемамань кенкшть.
28 Синь нинге ламос лядондсть тоса тонафнихнень мархта.






АПОСТОЛХНЕНЬ ТЕВСНА
Глава 15

Пялькстома киськопень керфтомать кувалма


1 Иудеяста сась мзярошка ломань и синь кармасть тонафтомост кемайхнень: «Аф керфтондярясасть киськопентень, кода кошардсь Моисей, тинь аф идефтяда».
2 Павел и Варнава тя мяльть ширенц ашезь кирде, и сяс тя кизефксть коряс срхкась оцю пялькстома сафнень мархта. Эста Павелонь, Варнавань и нинге мзярошка кемайхнень кучезь Иерусалиму кизефтемс апостолхнень и оцюнятнень тя тевть колга.
3 Кемаень пуромкссь ильхтезень кучфнень ки лангс. Сят тусть Финикиять и Самариять пачк, ки кувалма азондсть кемайхненди, кода лия тналонь ломаттне шарфтсть Шкайти, и сембе пяк кеняртькшнесть тянди.

Апостолхнень васедемасна


4 Иерусалиму самста синь оцю мяльса васьфтезе кемаень пуромкссь, апостолхне и кемаень пуромксонь оцюнятне. Кучфне азондозь тейст, мезе Шкайсь тись синь вельдест и кода Сон панжезе кемамань кенкшть лия ломаньтналхненди.
5 Эста анасть вал кона-кона ломаттне, конат инголи ульсть фарисеень тонафтомаса, а тяни кармасть кемама Иисус Христости. Синь корхтасть: «Лия ломаньтналоннетнень эряви керсемс киськопесна, и синь эрявихть кошардомс Моисеень коенц пяшкодема».


6 Апостолхне и оцюнятне кочкавсть марса тя тевть ваномонза.
7 Ламос корхтамада меле Пётр стясь и мярьгсь: «Кемай ялгат! Тинь содасасть, Шкайсь васень шистокиге кочкамань монь ёткстонк сянкса – кулезазь лия тналонь ломаттне монь кургстон Пара кулянь валхнень и кармальхть кемама.
8 И Шкайсь, кона содасыне ломаттнень седиснон, няфтезе Эсь пара мяленц лия тналонь ломаттненди – казсь тейст Иняру Ваймопожф, кода тейнеконга.
9 Сон лувозень синь минь мархтонк фкакс, сяс мес кемамаса аруяфтозень синь седиснон.
10 Ина мезенди тяни варчсесасть Шкайть кирдемшканц, ёратада тонафнихнень сялдазс щафтомс стама ашка, кона ульсь аф кандовомшка аф минь аляньконди, аф тейнек?
11 Вдь минь кематама: Иисус Христос Азорть пароказненц вельде минь идефтяма, кода идевихть синьге».


12 Эста сембе пуромфне сетьмость и кармасть кулхцондомост Варнавань и Павелонь, конат азондозь, кодама тяштькст и дивань тефт синь вельдест тись Шкайсь лия тналонь ломаттнень ёткса.
13 Мзярда синь аделазь азондомаснон, ушедсь корхтама Иаков: «Кемай ялгат, кулхцондомасть монь!
14 Симон пачфтезе тейнек, кода Шкайсь васенцеда мяляфтсь лия тналонь ломаттнень колга, сяс мес мялецоль тиемс синь эздост ломаньтнал, кона каннелезе Сонь лемонц.
15 Тяконь колга корхтайхть пророкневок Сёрматфксса:
16 
«Тяда меле Мон мрдан

и одукс кеподьса Давидонь сратф кудонц,

и сянь, мезе потмосонза калафтф,

одукс стяфтса и петьса.

17 Эста сембе лядыкс ломаттне, сембе лия тналонь ломаттне

кармайхть вешемонза Азорть,

вдь Мон тердине синь арамс ломаньтналкс,

кона каннесы Монь лемозень.

Тяфта корхтай Азорсь,

кона тисы тянь семботь.

18 Ушедомок пефтома пингста Шкайти содафт

сембе Эсь тевонза»*а.




19 Сяс мон арьсян: тейнек аф эряви тиендемс сталмот лия тналонь ломаттненди, конат шарфнихть Шкайти.
20 Меколанкт, тейнек эряви кучемс тейст сёрма, конань эса азондоволь мезе аф мярьгондеви тиендемс: аф ярхцамс аф афкуксонь шкайхненди озксказнекс кантф ярхцамбяльда, кона тяфта тиевсь аф арукс; аф усксевомс; аф ярхцамс верда али поваф жуватань сивольда; и тязаст тиенде лиятненди сянь, мезе аф ёрайхть эстейст.
21 Вдь Моисеень коец кунардонь пингстокиге азонкшневи эрь ошса и эрь ваймамань шиня кайгиста лувондови синагогава».

Апостолонь пуромксть эзда сёрма лия ломаньтналонь кемайхненди


22 Эста апостолхне и оцюнятне марса марнек кемаень пуромксть мархта арьсесть кочкамс эсь ёткстост мзярошка ломань и кучемс синь Павелонь и Варнавань мархта Антиохияв. Кочказь Иудань, конань лемнезь Варсава, и Силань. Ня кафттне ульсть вятикс кемай ялгатнень ёткса.
23 Синь кучсть мархтост тяфтама сёрма:


«Апостолхне, оцюнятне и кемай ялгатне кучихть пара вал Шкайти шарфтф лия ломаньтналонь кемай ялгатненди, конат эряйхть Антиохияса, Сирияса и Киликияса.
24 Кода содаськ, конат-конат минь ёткстонкне абонтфнетядязь и колсесазь мялентень эсь кошардомаснон мархта, корхтайхть, кле, эряви керфнемс киськопентень и ванфтомс койть. Но минь ашеме макссе тейст азорксши тяфта корхтамс.
25 Сяс минь сембе саме фкя мяльс, кочкамс мзярошка ломань и кучемс синь тейнть кельгома ялганьконь Варнавань и Павелонь мархта,
26 ломаттнень, конат эряфснон ашезь ужяльде Иисус Христос Азороньконь инкса.
27 Тяфта минь кучеськ ширезонт Иудань и Силань, синь тяконь азсазь тейнть валса.
28 Иняру Ваймопожфть мялец и минь мяленьке тяфтама: аф стакалгофнемс тинь мезеньге канксса, инь эрявикста башка:
29 тяда ярхца аф афкуксонь шкайхненди озксказнекс кантф ярхцамбяльда, верда и пондаф жуватань сивольда, кирдеда усксевомада и тяда тиенде лиятненди сянь, мезе аф ёратада эстейнть. Пяшкодендярясасть тянь, тихтяда пяк лац. Уледа шумбрат».


30 Кучфне састь Антиохияв. Тоса кочказь кемайхнень и максозь сёрмать.
31 Сят лувозь и кенярдсть мялень кеподи валхненди.
32 Иуда и Сила, конат кафцьке ульсть прорококс, ламос корхтасть кемай ялгатнень мархта и эсь валсост петезь синь мяльснон, и кемокстазь ваймоснон.
33 Синь ащесть тоса мзярошка пинге, а сяльде кемайхне, сетьмошинь арьсезь, ильхтезь синь меки апостолхненди.
34 Но Сила арьсесь лядомс тозк. (Иуда мрдась Иерусалиму.)
35 А Павел и Варнава лядсть Антиохияв, и ламоц лия кемайхнень мархта тонафтсть и азондсть Азорть эзда Пара кулять.

Павелонь и Варнавань мяльсна явихть


36 Мзяра пингонь ётазь Павел мярьгсь Варнаванди: «Эрька мольхтяма кемай ялганьконь варжама сембе ся ошева, конава азондоськ Шкайть валонц, ванцаськ, кода синь эряйхть».
37 Варнава ёрась мархтост сявомс Иоаннонь, кона лемневсь Маркокс,
38 но Павел лувозе аф эряви мархтост сявондемс сянь, кие кадозень синь Памфилияса и ашезе полада синь ушетф тевснон, конань тиема кучфтольхть.
39 Тянь коряс синь мяльсна сяшкава явсь, нльне эрсь тусь эсь киганза. Варнава сявозе Марконь и синь тусть ведьге Киправ,
40 а Павел кочказе ки лангонь ялгакс Силань. Кемай ялгатне бславазь сонь и максозь Шкайть кельгоманц кядьс, и тяфта сон тусь кис.
41 Павел ётась Сириять и Киликиять пачк и кемокстакшнезень тостонь кемаень пуромкснень.




*а15:16-18 Амос 9:11-12





АПОСТОЛХНЕНЬ ТЕВСНА
Глава 16

Тимофей моли Павелонь и Силань мархта


1 Павел пачкодсь Дервияв и Листрав. Тоса эрясь Иисусонь фкя тонафниец, конань лемоц Тимофей. Сонь тядяц ульсь евреень ава, кона кармась кемама Иисусонди, а аляц греколь.
2 Тимофеень колга пара валса корхнесть кемайхне Листраса и Иконияса.
3 Павел арьсесь сявомс Тимофеень мархтонза, сяс керозе сонь киськопенц. Сон тянь тиезе тостонь еврейхнень инкса, сяс мес синь сембе содазь – Тимофеень аляц грек.


4 Ошста ошс яказь Павел и Тимофей кошярязь кемайхнень ванфнемс ся ладяфкснень, конатнень апостолхне и кемаень пуромксонь оцюнятне ладязь Иерусалимса.
5 Кемаень пуромксне кемокстакшневсть кемамаса, и шиста шис кассь синь лувкссна.

Павел няи няйфкс Троадаса


6 Синь ётазь Фригиянь и Галатиянь масторхнень, но Иняру Ваймопожфсь ашезень нолда синь Асияв Шкаень валть азондома.
7 Мисия масторти пачкодемста синь арьсесть молемс Вифиния мастору, но Ваймопожфсь ашезень нолда.
8 Сяс синь ётасть Мисиять пачк и састь Троада ошу.


9 Веть Павел няйсь няйфкс: инголенза эвондась Македониянь аля, кона эняльдезь корхтась тейнза: «Сак Македонияв и лезтт тейнек».
10 Тянь няемда меле минь эстокиге срхкаме Македонияв, мяленьке кемокстафоль – Азорсь терди эсонк азондомс тоса Пара кулять.

Лидия арай Христости кемайкс


11 Тяфта Троадаста минь венчса видеста пачкодеме Самофракия усияв*а, омбоце шиня – Неаполь ошу,
12 тоста – Филиппав. Тя ульсь Римонь колония и оцю ош Македониять ся пялькссонза. Тя ошса минь ащеме мзярошка ши.


13 Ваймамань шиня минь лисеме ошень ортатнень омбокс и туме ляй трвава тов, коса еврейхне фалу пуромкшнесть озондома. Минь озаме и кармаме корхнема тоса пуромф аватнень мархта.
14 Кулхцондыхнень ёткса ульсь Фиатир ошста Шкайда пели ава, конац мишендсь шобда-якстерь котфт. Сонь лемоцоль Лидия. Шкайсь панжезе сонь седиенц сянди, мезе корхтась Павел.
15 Авась и кудэряензовок кстиндафтсть пря, а сяльде сон эняльдсь тейнек: «Кда афкукс лувсамасть монь Азорти кемай ломанькс, эста сада и эряда пялон». И сон корхтамазь минь.

Павел и Сила пякстамгудсот


16 Весть, озондома вастти молемста, кибрязонк повсь уре стирь. Сон колафоль аф ару ваймопожфса, конань вельде азондозе сай пингть. Эсь содамошинц мархта стирсь каннесь азоронзонды оцю ярмакт.
17 Сон якась Павелонь и минь мельганк и юватькшнесь: «Ня ломаттне Инь Вярдень Шкайть покодиенза! Синь няфнесазь тейнек кить, кона вяти идемати!»
18 Тяфта сон тиендсь шиста шис. Павелонь састь кяженза, сон шарфтсь и мярьгсь аф ару ваймопожфти: «Иисус Христосонь лемса кошартте, листь эздонза!» Аф ару ваймопожфсь эзк кадозе стирть.


19 Стирть азоронза кодак шарьхкодсть – юмафтозь козяшинь кандыснон, кундазь Павелонь мархта Силань и сявозь мишендема-рамсема вастти, ошень оцюнятнень кядьс.
20 Вятемок апостолхнень ошень оцюнятненди, пеняцясть лангозост: «Ня ломаттне – еврейхть и синь кепсихть таколдомат ошсонк,
21 тонафтыхть эсь койснонды-иласнонды, конатнень тейнек, Римонь ломаттненди, сявомс и пяшкотькшнемс аш кода».
22 Ломаттневок арасть каршек Павелонди и Силанди. Эста ошень оцюнятне мярьгсть сязендемс Павелонь и Силань лангста щапнень и пикссемс байдекса.
23 Синь пяк пикссезь и ёрдазь пякстамгуду, а ваныть кошардозь лацкас ваномдост.
24 Тяфтама кошардомада меле ванысь пякстазень синь потмостонь вастс и пинкстазень пильгснон шуфтонь кандс.


25 Пялеве малава Павел и Сила озондсть и морса шназь Шкайть, а лядыкс пякстафне кулхцондозь синь.
26 Апак учт сяшкава вииста шерьхкозевсь модась, нльне тарозевсь пякстамгудть алксоц. Эстокиге панжевсть сембе кенкшне, и сембе пякстафнень пильгста прасть цинзерхне.
27 Мзярда ванысь сргозсь и няезень пякстамгудонь панжада кенкшнень, сонь прязонза эрьхтсь – сембе пякстафне ворьгодсть. Эста сон фатясь тор и ёразе машфтомс эсь прянц.
28 Но Павел кайгиста ювадсь: «Мезевок тят тие эсь мархтот! Минь сембе тясотама!»


29 Ванысь мярьгсь крьвястемда тол и ёрдась пря пякстамгуду. Сон трнатозь прась Павелонь и Силань пильгс.
30 Сяльде лихтезень синь тоста и кизефтезень: «Азорхт, мезе мондейне тиемс эсь прянь идеманкса?»
31 Синь каршезонза: «Кемак Иисус Христос Азорти, эста идеват тонць и сембе кудэряйхневок».
32 И синь кармасть азондома Шкаень вал тейнза и сембе кудэряензонды.
33 Пякстамгудонь ванысь вень ся пингоня сявозень синь, штазень ронгстост керсеф-тапсеф васттнень, и эстокиге кстиндафтозе эсь прянц и сембе кудэряензон.
34 Сон вятезень синь эсь пялонза, озафтозень шра ваксс ярхцама, и кенярдсь марнек кудстонзотнень мархта, мес кармась кемама Шкайти.


35 Шобдава ошень оцюнятне кучезь эсь лездыснон пякстамгуду кошардомаснон пачфтема: «Нолдасть ня ломаттнень».
36 Пякстамгудонь ванысь мярьгсь Павелонди: «Ошень оцюнятне мярьгсть нолдамс тонь и Силань! Арда сетьмоши мархта!»
37 Но Павел мярьгсь: «Минь, Римонь ломаттнень, судфтома сембонь ингольде пикссемазь, ёрдамазь пякстамгуду, а тяни салава нолдайхть эсонк? Аф, катк сайхть синць и лихтьсамазь тяста».
38 Ошень лездыхне пачфтезь тянь ошень оцюнятненди, и мзярда сят кулезь – Павел и Сила тя Римонь ломатть, эводсть.
39 Синь састь и эняльдсть нолдамс шумоснон, лихтезь пякстамгудста и мярьгсть тумс ошста.


40 Пякстамгудста лисемда меле Павел и Сила састь Лидиянь пяли. Тоса синь васедсть кемай ломаттнень мархта и кеподезь синь мяльснон. Сяльде синь тусть сяда тов.




*а16:11 усия – остров





АПОСТОЛХНЕНЬ ТЕВСНА
Глава 17

Фессалоникаса ломаттнень кеподемасна


1 Апостолхне ётасть Амфиполь и Аполлония ошнень пачк и састь Фессалоникав, коса ульсь евреень синагога.
2 Павел, кода тиендсь фалу, тусь синагогав. Тоса сон мельцек колма недялянь ваймамань шитнень корхнесь мархтост Сёрматфксть колга,
3 эздонза сявф кепотькс вельде панчсезе и няфнезе: Христости эрявсь кирдемс маятамат и вельмамс кулофста. Павел корхтась: «Тя Христоссь – Иисус, конань колга мон азондан».


4 Кона-кона еврейхне кармасть кемама и педсть Павелонди и Силанди. Синдедост башка, кармась кемама Шкайда пели лама гректа и аф кржа содаф авада.
5 Тя срхкафтсь сельмонь каяма аф кемай еврейхнень ёткса, синь мусть мишендема-рамсема вастста нильготькс ломатть, кочкавсть марса и кеподсть ошса комболдома. Синь састь Иасононь кудонцты Павелонь и Силань вешема, ёрасть лихтемс синь ломаттненди.
6 Тоса апостолхнень ашезь му, эста ошень оцюнятненди вятезь Иасононь и лия кой-кона кемай ялгатнень. «Синь шорсесазь ломаттнень марнек масторлангса, а тяни састь тязонга, – пешкоткшнесть пуромфне.
7 – А Иасон нолдазень синь эсь кудозонза. Сембе синь колсесазь кесарть кошардоманц, корхтайхть, кле, ули лия оцязор, конань лемоц Иисус».
8 Ломаттне и ошень оцюнятне тянь кулемста таколдозевсть.
9 Синь сявсть Иасононь и лиятнень кядьста кемокстафты вал ярмак мархта, и тяда меле нолдазь.

Павел и Сила покодихть Верияса


10 Кемай ялгатне пингонь апак тарксек веть ильхтезь Павелонь и Силань Верияв. Верияв пачкодемста синь мольсть евреень синагогав.
11 Тястонь эряйхне фессалониканнетнень коряс ульсть сяда панжада ваймот. Синь оцю мяльса кулхцондозь Павелонь валонц Пара кулять колга и эрь шиня тонафнезь-ванозь Сёрматфксть: видеть али аф корхтасы Павел.
12 Ламоц еврейхне кармасть кемама, тяфта жа кармасть кемама ламоц содавикс греконь алятне и аватне.
13 Но мзярда Фессалоникань еврейхне кулезь: Павел тонафты Шкаень валти Верияса, синь мольсть тозонга и кармасть кепсемост и шорямост ломаттнень.
14 Кемай ялгатне эстокиге ильхтезь Павелонь оцюведь трвав, а Силань мархта Тимофей лядсть Верияв.
15 Павелонь ильхтиенза састь мархтонза Афинав, сяльде меки мрдасть Верияв и пачфтезь Павелонь эняльдеманц Силанди и Тимофеенди – куроконе самс тейнза.

Павел Афинаса


16 Павел учсезень Силань мархта Тимофеень Афинаса, и мзярда сон ванондозе ошть, седиец ацергодсь, сяс мес ошсь пяшксель эсь кятть тиф аф афкуксонь шкайда.
17 Синагогаса сон корхнесь еврейхнень и Шкайда пели грекнень мархта. Эрь шиня сон корхнесь ётайхнень-потайхнень мархта мишендема-рамсема вастса.
18 Весть сонь мархтонза срхкафтсть пялькстома философт – эпикуреецт и стоикт. Финцне кизефнесть: «Мезе мялец азомс тя лама валонь шотнайть?» Омбонцне: «Афоли сон азонды лия масторонь шкайхнень колга». Тя сянкса, мес Павел пачфнесь Пара куля Иисусонь колга и кулофста вельмамать колга.
19 Павелонь серьгядезь ареопагу*а и эняльгодсть: «Азонтка тейнек, мезень од тонафтома кандоть?
20 Кати-мезе аф шарьхкодеви кулихть пиленьке, сяс мяленьке содамс, мезе тя тяфтамсь?»
21 Вдь афинаннетне и ошсост эряй лия мастороннетневок тяфта ашесть прафта мезьска лияс, кода кулхцонкшнемс од кулят-мяльхть и синь корхтафнемс.


22 Павел стясь ареопагонь пуромксть кучкас и мярьгсь: «Афинань эряйхть! Сембонь коряс няйса, тинь пяк лувсасть шкайхнень.
23 Мзярда якамста ванондыне тинь озондома вастонтень, няень алтарьге, конань лангса тяштьф: «Аф содаф Шкайти». Вчёк тя Шкайть колга, конань тинь апак содак лувсасть, монь и мялезе азондомс тейнть.


24 Шкайсь, кона тиезе менельть и масторть, и семботь, мезе эсонза, улемок менелень и модань Азоркс, аф эряй ломанень кядьса тиф Шкаень кудса,
25 и Тейнза аф эряви ломанень кядьса покодема, бта Сонь Сонцень кати-мезец аф сатни. Сон Сонць максси сембе ломаттненди эряф, ваймонь тарксема и семботь лиять.
26 Фкя ломань эзда Сон тиезень сембе ломаньтналхнень, эрязаст марнек масторть лангова. Сон путсь сембе ломаттненди ладяф пинге и васта модать лангса.
27 Шкайсь тиезе тянь сянкса – ломаттне вешендезазь Сонь, катк нльне сокоронькончт молельхть Тейнза и мулезь Сонь. Виде, Сон аф ичкозе эрть эзда.
28 Вдь минь Соньцонза эрятама-ащетяма, якатама. «Минь Сонь юромстонза», – кода сёрмадсть конат-конат тинь валмораентень ёткста.
29 Сяс тейнек, Шкаень юромстотненди, аф ладяй арьсемс, кле, Шкайсь шары зрняста, сияста али кевста тифть лангс, конань арьсезе-тиезе ломанень маштомашись али пря арьсемась.


30 Ся аф содамань пинкнень Шкайсь кирдсь, но тяни кошардсыне сембе ломаттнень сембе вастова каендама.
31 Сон ладясь ши, мзярда кармай судендамонза масторлангть Эсь кочкаф Ломаненц вельде. Шкайсь кемокстазе тянь сембе ломаттнень ингольде, мзярда вельмафтозе Христость кулофста».


32 Мзярда синь кульсть кулофста вельмамать колга, кой-конатне ёткстост кармасть пеетькшнема, омбонцне мярьгсть: «Тянь колга тонь кулхцонттядязь оду».
33 Тяка мархта Павел тусь пуромксстост.
34 Кона-кона ломаттне педсть тейнза, кармасть кемама. Синь ётксост ульсь ареопагу сувси алясь Дионисий и ава – лемоцоль Дамарь, нинге мархтост лият.




*а17:19 ареопаг (греконь кяльса «Аресонь губороц») – тяфта лемнезь Афинаса губорть и вярдень судть, кона ётафнезень тяса эсь пуромксонзон и кона вятезень тонафтомань, религиянь и прянь вятемань кизефкснень.





АПОСТОЛХНЕНЬ ТЕВСНА
Глава 18

Павел Коринфса


1 Тяда меле Павел кадозе Афинать и тусь Коринфу.
2 Тоса сон васьфтезе Акила еврейть, кона шачемас коре ульсь Понтаста. Сон Прискилла рьванц мархта аф кунара састь Италияста, сяс мес Клавдий оцязорсь мярьгсь сембе еврейхненди кадомс Римть. Павел мольсь синь варжамост.
3 Синь Павелонь мархта ульсть маштыкятть фкя-тяка тевса, стакшнесть котфонь кошт, сяс Павел лядсь ширесост и покодсь.
4 Эрь ваймамань шить сон ётафнезе синагогаса, корхнезень еврейхнень и грекнень шарфтомс кемамати.


5 Мзярда Сила и Тимофей састь Македонияста, Павел марнек виенц путозе Пара кулянь азондомати, корхнемок-няфнемок еврейхненди: Иисус – тя Христоссь.
6 Но сяс мес еврейхне ульсть каршект тянди и кармасть сялдомонза, сон шукадезе щамстонза пульть и мярьгсь тейст: «Эсь муворшидонт юматада, а мон аруван. Тяни туян лия ломаньтналхненди».
7 Павел тусь тоста и сась Шкайда пели ломанть пяли – Иустонь, кона эрясь синагогать ваксса.
8 Криспка, синагогань оцюнясь, сембе кудэряензон мархта кармась кемама Азорти. Коринфонь ламоц ломаттне Шкаень валть кулемста кармасть кемама и кстиндафтома пря.


9 Фкя веня Павел няйсь няйфкс – эвондась Азорсь и мярьгсь: «Тят пеле, корхтак, тят лотксе.
10 Вдь Мон мархтотан. Кивок аф тии тейть кальдяв, сяс мес тя ошса лама Монь ломаньдон».
11 Павел эрясь тоса киза пяле, тонафнезень ломаттнень Шкаень валти.


12 Ся ёткть, мзярда Ахаияса губернатороль Галлион, еврейхне фкя мяльса кочкавсть Павелонь каршес, мольсть, сявозь сонь и вятезь судс.
13 Синь корхтасть: «Тя ломанць тонафты лувомонза Шкайть аф минь коеньконь коряс».
14 Павел ашезь кенере панжемс кургонц, кода Галлион мярьгсь: «Еврейхть, молендяряль корхтамась койхнень коламаснон али кяжи тевонь колга, эста монь улель туфталозе кулхцондомс тинь.
15 Но мзярда пялькстомась моли тинь тонафтомантень, лемонтень и коентень колга, эста ня кизефкснень ваность тинць: монь аш мялезе тянди улемс судьякс».
16 И сон панезень синь тоста.
17 Эста грекне врьгятсть Сосфенонь, синагогань оцюнять лангс и кармасть пикссемонза судьятнень инголе. Но Галлиононь тя прокс ашезе таколфта.

Павелонь мрдамац Антиохияв


18 Павел ащесь Коринфса нинге лама ши. Меле сон кадозень кемай ялгатнень, сявозень мархтонза Прискиллань и Акилань, и ведьге тусть Сирияв. Тумда инголе, Кенхреяса, Павел нарафтозе эсь прянц*а, сяс мес Шкайти макссь вал.
19 Мзярда синь пачкодсть Ефесу, Павел кадозень Прискиллань и Акилань, а сонць тусь синагогав и кармась корхнема еврейхнень мархта.
20 Сят тейнза эняльдсть лядомс мархтост сяда ламос, но сон ашезь ляда.
21 Явомстост мярьгсь: «Тейне пяк эряви ётафтомс сай Очижить Иерусалимса. Улендяряй Шкайть мялец, мрдан тейнть». И сон тусь Ефесста ведьге. (А Акилань мархта Прискилла лядсть Ефесса.)
22 Сась Кесарияв, тоста тусь кемаень пуромкснень варжама Иерусалиму, сяда меле кинц поладозе Антиохияв.


23 Тоса ащесь мзярошка пинге, сяльде тусь и ётазень Галатиянь и Фригиянь масторхнень, кемокстакшнезень сембе тонафнихнень ваймопожфснон.

Аполлос покоди Ефесса


24 Ефесу сась фкя еврей, лемоцоль Аполлос, шачемас коре Александрияста. Алясь мазыста корхтась и лац содазень Сёрматфкснень.
25 Сон ульсь тонафтф Азорть кинцты, и пяк псиста и видеста тонафтсь и корхтась Азорть колга, хуш содазе аньцек Иоаннонь кстиндаманц.
26 Сон аф пелезь кармась тонафтома синагогаса. Прискилла и Акила кулхцондозь сонь, меле серьгядезь эсь ширезост и сяда лац-ряц азондозь тейнза Азоронь кить.
27 Мзярда сон арьсесь молемс Ахаияв, кемай ялгатне лездсть тейнза, макссть мархтонза сёрма тостонь тонафнихненди, эняльдсть лац васьфтемс сонь. Тов самста сон пяк лездсь сятненди, кит Шкаень пароказнеть сюнеда кармасть кемама.
28 Вдь сембонь ингольде сон вии валса лангу лихнезень еврейхнень аф видешиснон и Сёрматфксонь валхнень вельде няфтезе: Иисус – Христоссь.




*а18:18 нарафтозе эсь прянц – улема, мяльса кирдеви назореень койсь (Бытие 6:1-21).





АПОСТОЛХНЕНЬ ТЕВСНА
Глава 19

Павел Ефесса


1 Мзярда Аполлос ульсь Коринфса, Павел ётазень пандолангонь масторхнень, сась Ефесу и васьфтсь тоса мзярошка тонафни.
2 Сон кизефтезень: «Тинь лангозонт валгсь Иняру Ваймопожфсь, мзярда кармаде кемама?» Сят мярьгсть каршезонза: «Минь афи кулендеме Иняру Ваймопожфть колга».
3 Эста Павел кизефтезень: «Кодама кстиндафтома тинь сяводе?» Сят мярьгсть каршезонза: «Иоаннонь кстиндаманц».
4 Павел мярьгсь: «Иоанн кстиндазень сятнень, кит аердасть пежеснон эзда, тернемок ломаттнень кемамс Сянди, конанди самаль Иоаннда меле – Христос Иисусти».
5 Тянь кулемда меле синь кстиндафтсть пря Иисус Азорть лемса.
6 Мзярда Павел путозень лангозост кядензон, Иняру Ваймопожфсь валгсь синь лангозост, и синь кармасть корхтама лия кяльса и пророчендама.
7 Эздост ульсь кемгафтувошка аля.


8 Колма ковоньберьф Павел якась синагогав и апак пельхть тоса азондсь Шкаень Оцязорксшить колга и кемафтозень эсь кулхцондыензон.
9 Но ёткстост кона-кона ломаттнень седисна калготкстомсть, и синь ашель мяльсна кемамс, сяс сембонь ингольде сялдозь Азорть кинц. Эста Павел сявозень тонафнихнень и тусь эздост. Сон эрь шиня кармась корхнема мархтост Тираннонь школаса.
10 Тоса тя тевть Павел вятезе кафта кизот. Тяфта Асиянь марнек эряйхне, кода еврейхне, стане грекневок, кулезь Иисус Азорть колга кулять.

Скевань цёранза


11 Шкайсь тись Павелонь кядензон вельде дивань тефт.
12 Нльне мзярда сярядихнень лангс путнезь Павелонь покодемань руцянянзон и ингольксонзон, урмасна кадондозь синь и кяжи ваймопожфне лисендсть эздост.


13 Тяконь лаца кона-кона якай-шяяй еврейхне, кяжи ваймопожфонь панцихне, кармасть тернемонза Иисус Азорть лемонц кяжи ваймопожфса колафнень вельхксса. «Лихттядязь тинь Иисусонь лемса, конань колга азонды Павел!» – корхтасть синь.
14 Тяфта тиендсть евреень озксвятить Скевань сисем цёранзовок.
15 Но кяжи ваймопожфсь каршезост мярьгсь: «Иисусонь содаса, Павелонь колгавок кулендень. Ина тинь китяда?»
16 Эста ся ломанць, конань эса ульсь кяжи ваймопожфсь, пялязкс врьгятсь лангозост, сяськозень сембонь и стане пикссезень, нльне сят крхтапа и керсефста-тапафста ворьгодсть ся кудста.


17 Тянь колга кармасть содама Ефесса эряй сембе еврейхне и грекне. Сембонь сявозень пелема и синь кармасть шнамонза Иисус Азорть лемонц.
18 Ламотне, конат кармасть кемама, сашендсть и сембонь инголе виденцякшнесть эсь пежу тевсост.
19 Тяфта жа ламотне, конат тяда инголе тиендсть колдувамань тефт, кандозь эсь книгаснон тя вастти и сембе ломаттнень ингольде плхтазь синь. Мзярда лувозь книгатнень питнеснон, лиссь ведьгемонь тёжянь драхмань питне.
20 Вов тяфтама оцю вийса кассь-келемсь Шкайть валоц.


21 Сембода тяда меле, Павел Ваймопожфть вятеманц коряс арьсесь тумс Македониять и Ахаиять пачк Иерусалиму. Сон мярьгсь: «Иерусалимда меле тейне эряви улемс Римса».
22 Сон кучезень Македонияв кафта лездыензон, Тимофеень и Ерастонь, а сонць аф ламос кирдевсь Асияса.

Ефесса кеподи комболдома


23 Тя пингть Ефесса кеподсь оцю комболдома Азорть кинц каршес.
24 Тоса эрясь сиянь тевса покоди аля, Димитрий, кона тиендсь сияста Артемида шкайавати лемтьф налхкшень шкайгуднят, мезсь каннесь тейнза и мархтонза покодихненди оцю козяши.
25 Димитрий кочказень нятнень и тяка тевса лия покодихнень и мярьгсь: «Ялгат, тинь содасасть, тя тевть эзда ащи минь козяшиньке.
26 Но тинь тинць няйсасть и кульсасть, мезе тии тя Павелсь. Сон корхтай, кле, ломанень кядьса тиф шкайхне ёфси аф шкайхть. Тянди сон кемафтсь и аф кржа ломань васькафтсь Ефесса и пцтай марнек Асияса.
27 Тя пелькс тейнек аф аньцек сяс, мес покодеманьконь мезькска аф кармайхть лувомонза, но и сяс, мес Артемидань, оцюдонга оцю шкайавать шкайгудоц юмафтсы эрявиксшинц. И тяза лисе стане: кири оцюдонга оцюшиц сянь, кинди сюконякшни марнек Асиясь и масторлангсь».


28 Тянь кулемста синь лиссть эсьстост и ювадсть: «Ефесонь Артемидась оцюдонга оцю!»
29 Марнек ошть сявозе таколдома, сембе уромсть театрав, мархтост ускозь Павелонь ки лангонь ялганзон, Македониянь Гаиень и Аристархонь.
30 Павел ёрась лисемс ломаттнень инголи сонць, но тонафнихне ашезь нолда сонь.
31 Тяда башка, Асиянь оцюнятнень эздовок кой-конат, Павелонь ялганза, эняльдсть тейнза ломань вельде: аф эряви эвондакшнемс тейнза театраса.


32 Пуромксса тя ёткть мольсь кати-мезе: финцне юватькшнесть фкя, омбонцне омбоцеть, сяда ламотне афи содазь, мезенкса тяза кочкавсть.
33 Еврейхне ломаттнень ёткста лихтезь Александронь. Александр яфодсь кядьса, ёрась азондомс ломаттненди, мезьса тевсь.
34 Но кодак содазь – сон еврей, сембе фкя вайгяльса ювадсть: «Ефесонь Артемидась оцюдонга оцю!» И мянь кафта частт ашесть лотксе пешкоткшнемда.


35 Меколи фкясь ошень оцюнятнень эзда сетьмофтезень ломаттнень. Сон мярьгсь: «Ефесонь ломатть, кие тянь аф содасы: Ефес ошсь ванфнесы инь оцю Артемида шкайавать шкайгудонц и менельста праф шамаликонц?
36 Кивок тянь каршес вал аф азы. Сяс сетьмода и тяда срхкафне ёньфтома тефт.
37 Тинь вятесть сей ня ломаттнень, но вдь синь аф муворуфт аф Артемидань шкайгудботмонц саламаса, аф шкайавантень сялдомаса.
38 Тяфта, кда Димитрий фкя тевонь ялганзон мархта кинь-бди муворгофнесазь, тянкса улихть оцюнят и сутт, катк пшкядихть судти.
39 А кда мяленте сатомс мезевок лия, эста тевсь ванови койс коре кочкаф пуромксса.
40 Афток минь муворгофтсамазь таколфонь кеподеманкса, сяс мес тняра ломанень пуропнемс аш кодамонга туфтал; и тейнек аш мезьса араламс пря». Ня валда меле сон мярьгсь ломаттненди срадомда кудгаст.






АПОСТОЛХНЕНЬ ТЕВСНА
Глава 20

Павел моли Троадав


1 Таколдомать аделамда меле Павел кочказень тонафнихнень, азсь тейст кемокстамань валхт, ашкодсь мархтост и тусь Македонияв.
2 Ся модава ётамста сон лама корхнесь кемайхнень мархта, кепсезень синь мяльснон. Меколи пачкодсь Грецияв,
3 коса ащесь колма кофт. Тоста сон ёрась молемс Сирияв, но кодак кулезе – еврейхне арьсесть каршезонза кальдяв тев, сон срхкась мрдамс Македониять пачк.
4 Сонь мархтонза Асияв мольсть Вериянь ошэряйсь Сосипатр – Пиррань цёрац, Фессалоникань эряйхне Аристарх и Секунд, Дервия ошень Гаий, Тимофей, а нинге Тихик и Трофим, кафцьке шачемас коре Асияста.
5 Синь лиссть кис сяда инголи и учемазь минь Троадаса.
6 А минь аф шапама кшинь илада меле туме ведьге Филиппаста и вете шинь потмоста пачкодеме тейст Троадав. Тоса ащеме недяля.

Павел вельмафтсы Евтихонь


7 Недялянь васенце шиня минь кочкавоме кшинь синдемас и марса ярхцамас. Павелонь мялецоль тумс омбоце шиня, сяс сон ламос корхнесь тонафнихнень мархта, и корхнемасна таргавсь пялевес.
8 Вярцень кудбяльксса, коза минь пуромоме, палсь лама лампа.
9 Вальмя лангса озадоль од цёра, лемоцоль Евтих, а сяс мес корхнемасна вельф таргавсь, сон матодовсь и удомбачк прась колмоце этажста. Мзярда кеподезь, цёрась кулофоль ни.
10 Павел валгсь алу, венемсь ронгонц вельхксс, ктмордазе сонь и мярьгсь: «Тяда пичедь, сон шиса».
11 Павел куцсь меки вярдень кудьбяльксти, синдсь кши и сембонь мархта ярхцась. Сяльде поладозе корхтаманц мянь варьхмодемас, и тяда меле тусь.
12 А тя ёткть цёрать вятезь куду шиса-парса и сембе озаф седихть кеняртьфтольхть.

Троадаста Милиту уемась


13 Минь туме оцю венчса Ассу, коса Павел ёрась шоворемс ёткозонк. Сон кошардомазь тяфта тиемс, сяс мес мялецоль Ассу пачкодемс ялга.
14 Мзярда минь васедеме Асс ошса, сон озась мархтонк оцю венчти, и туме Митилинав.
15 Тоста минь туме и омбоце шиня пачкодеме Хиос усиять видес, а тага фкя шида меле минь пачкодеме Самос усияв, меле лотксеме Трогиллияв, а омбоце шиня улеме ни Милитса.
16 Ефесса минь ашеме лотксе, сяс мес Павел ашезь ёра кирдевомс Асияса. Сон пяк эряскодсь повомс, кда лиси, Иерусалиму Ведьгемонце шинь илати.

Павел корхтай Ефесонь кемаень пуромксть оцюнянзон мархта


17 Милитста сон кучсь Ефесу тостонь кемаень пуромксонь оцюнятнень инкса.
18 Мзярда сят састь тейнза, сон мярьгсь: «Тинь тинць содасасть, кода мон эрянь тинь мархтонт сембе ся пингть, васенце шиста сявомстокиге, мзярда пильгозе шятясь Асиянь модать лангс.
19 Мон сятявста и лама сельмоведень пяярдезь покодень Азорти варчсематнень-сталмотнень ёткса, конат сатнемазь еврейхнень и синь кяжи арьсефксснон инкса.
20 Мон мезевок ашень мянде сянь эзда, мезе лувондонь тейнть эрявиксокс, мзярда кандонь Шкаень вал и тонафтонь эсонт ломаттнень инголе и кудга якамста.
21 Мон еврейхненьге и аф еврейхненьге тернине шарфтомс Шкайти и кемамс Иисус Христос Азороньконди.


22 А тяни, Ваймопожфть кошардоманцты прянь максозь, мон молян Иерусалиму и афи содаса, мезе тоса учсамань.
23 Содаса фкять: кодама ошс афолень са, Иняру Ваймопожфсь корхтай тейне: монь учсамазь пякстамгудсь и ризфне-маятаматне.
24 Но мон мезькска аф путса эсь эряфозень, аньцек максоза тейне Шкайсь кеняртьксонь марязь шумордамс кизень и покодемазень, конань сявине Иисус Азорть эзда: азондомс Пара кулять Шкаень пароказнеть колга.


25 Тяни вов мон содаса: тинь эздонт кивок, кинди мон азонкшнень Шкаень Оцязорксшить колга, оду мзярдонга аф няйсы шамаликозень.
26 Сяс мон тячиень шиста кемоста азса: мон аруван, аф муворуван киньге юмамаса.
27 Вдь мон най азонкшнине тейнть Шкайть марнек мялензон.


28 Ванода эсь мельгант и марнек стадать мельге, конань ваномонза ладядязь Иняру Ваймопожфсь. Ваность Азорть и Шкайть кемаень пуромксонц, конань Сон рамазе Эстейнза веронц питнеса.
29 Вдь содаса, монь тумдон меле тейнть сайхть кяжи врьгаст и аф ужяльдьсазь стадать.
30 Тинценьге ёткстонт эвондайхть ломатть, конат кармайхть кяльготнезь корхнема эсь мельгаст тонафнихнень ускоманкса.
31 Сяс тяда уда, мяляфтость, кода мон колма кизоньберьф апак лотксек, шинек-венек, сельмоведь мархта тонафнине эрть эздонт.


32 Вов тяни, кемай ялгат, мон каттядязь тинь Шкайти и Сонь пароказнень валонцты, конанди вийс коре сядонга кемокстамс тинь и максомс тейнть сянь, мезе надияфнесь сембонди, кинь иняруяфтозе.
33 Мон ашень анце кядьстонт аф сия, аф зрня, аф щамбяль.
34 Тинць содасасть, ва ня кядьса мон тряйне эсь прязень и ялганеньге.
35 Тянь вельде мон няфтине: тейнтьке эряви тяфта покодезь лездомс лафчненди и кирдемс мяльса Иисус Азорть валонзон. Вдь Сон Сонць мярьгсь: "Сяда пара максомс, аф сявомс"».


36 Ня валда меле Павел мархтост марса арась плманжа лангс и озондсь.
37 Сембе авардсть, прашендсть Павелонь кргас и палсезь сонь.
38 Синь пяк ризнафтозь сонь валонза, кле, оду аф няйсазь сонь шамаликонц. Сяльде синь ильхтезь Павелонь оцю венчти.






АПОСТОЛХНЕНЬ ТЕВСНА
Глава 21

Павел уи Кесарияв


1 Явомда меле оцюведьге минь туме усиятненди: васенда Косу, омбоце шиня пачкодеме Родосу, тоста Патарав.
2 Тоса муме Финикияв моли оцю венч. Минь озаме эзонза и туме сяда тов.
3 Уеме Кипрать вакска, сон ляткшнесь кержи ширесонк, и пачкодеме Сирияв. Лоткаме Тир ошу, оцю венчста эрявсь шамдомс ускфть.
4 Минь валгоме трвати и вешеськ Иисусонь мельге молихнень. Эряме синь ширесост сисем шит. Тонафнихне Ваймопожфть вятеманц коряс карнезь Павелонь Иерусалиму молемада.
5 Ня шитнень меле минь поладоськ киньконь. Сембе кемайхне рьвянек-иднек ильхтемазь мянь ошть пес. Оцюведь трваса минь плманжа лангса озондоме.
6 Меле ашкодоме фкя-фкянь мархта и явоме, минь озаме оцю венчти, а синь тусть куду.


7 Тирста тумда меле минь аделаськ уеманьконь Птолемаидаса. Тоса суваме кемай ялганьконь варжама, ащеме ширесост фкя ши.
8 Омбоце шиня минь Павелонь мархта туме кис, и Кесарияв пачкодемста суваме Пара кулянь азонкшнить, Филиппонь кудс. Тя алясь ульсь кемаень пуромксса сисем лездыхнень эзда фкясь. И вов минь лоткаме пялонза.
9 Сонь ульсть ниле рьвакс апак тук стиренза, конатнень ульсь пророчествань валса корхтамань казнесна.


10 Минь ащеме тоса аф кржа ши, и вов, тоза сась Иудеяста фкя пророк, лемоцоль Агав.
11 Сон сувась ширезонк, сявозе Павелонь карксонц, сотозень эсь пильгонзон и кядензон, и мярьгсь: «Вов мезе корхтай Иняру Ваймопожфсь: Тяфта Иерусалимса еврейхне сотнесазь ся ломанть, кинне тя каркссь. И макссазь сонь лия ломаньтналоннетнень кядьс».
12 Тянь кулемста минь и тястоконь кемайхне кармаме пяк эняльдема Павелонди – аф молемс Иерусалиму.
13 Тянь каршес Павел мярьгсь: «Месенттяда? Мес аварттяда и сязендьсасть седиезень? Мон анокан аф аньцек кирдемс пякстамгудть, но и куломс Иерусалимса Иисус Азороньконь лемонц инкса».
14 Сяс мес Павелонь мялец тейнек ашезь полафтов, минь сетьмолгодоме и мярьгоме: «Улеза Шкайть мяленц коряс!»

Павелонь пачкодемац Иерусалиму


15 Ся шитнень меле минь срхкаме кис и туме Иерусалиму.
16 Минь мархтонк мольсь мзярошка тонафни Кесарияста, синь вятемазь минь Мнасононь пяли. Тя алясь шачемас коре Кипрастоль, кунардонь тонафнихнень ёткста фкясь. Минь срхкаме лоткамс сонь пялонза.


17 Вов минь пачкодеме Иерусалиму. Кемай ялгатне васьфтемазь пяк лямбоста.
18 Омбоце шиня Павел минь мархтонок мольсь Иаковонди. Тоза пуромсть кемаень пуромксонь сембе оцюнятне.
19 Шумбракстомда меле Павел педа-пес азондозе семботь, мезе Шкайсь тись лия ломаньтналхнень ёткса сонь покодеманц вельде.


20 Тянь кулхцондомда меле, синь шназь Шкайть, а сяльде мярьгсть Павелонди: «Кемай ялга, тон няйсак, мзяра тёжянь еврейда кармась кемама, и сембе синь седи путыхть койть инкса.
21 А тейст мярьгсть, кле, тон тонафнесайть лия масторга эряй еврейхнень аердомс Моисеень коенц эзда; корхнесайть синь аф керсемс цёраснон киськопеснон и аф ванфтомс минь коеньконь-иланьконь.
22 Мезе тиемс? Ломаттне видекс пуромихть, сяс мес кульсазь тонь самацень колга.


23 Тик сянь, мезе минь мярьктяма. Улихть тяса ниле ломаненьке, конат макссть варамань вал Шкайти.
24 Архт и ётафтт мархтост аруяфтомань ила*а и пандыть синь карьхцснон прянь нарафтомаснон инкса. Эста сембе содасазь: ся, мезе корхнихть колгат, аф виде, меколанкт – тон кемоста ванфтсак койть.
25 Кда корхтамс лия ломаньтналста кемайхнень колга, минь сёрмадоськ тейст эсь ладяфксоньконь: катк синь мезевок тяфтама аф ванфтыхть, аньцек тязаст ярхца сяда, мезе канневсь озксказнекс аф афкуксонь шкайхненди, верда, поваф жуватань сивольда, кирдельхть пря усксевомада».


26 Эста Павел сявозень ня алятнень и омбоце шиня ётафтсь мархтост аруяфтомань ила. Сяльде мольсь Шкаень куду азомонза озксвятити, мзярда аделавихть аруяфтомань шитне и мзярда эрть инкса максови озксказне.

Павелонь кундамац


27 Ня сисем шитне ётама лангсотольхть ни, мзярда Асияста саф еврейхне няезь Павелонь Шкаень кудса. Синь кеподезь сембе ломаттнень и кундазь Павелонь.
28 «Израилень ломатть, лездода! – юватькшнесть синь. – Вов тя алясь, кона эрь вастова тофнесыне сембонь молемс минь ломаньтналоньконь, коеньконь и тя вастть каршес. А тяни сон нльне вятсь Шкаень куду грект и тянь вельде гастязе тя иняру вастть!»
29 Тевсь ва мезьсоль: тяда инголе синь няезь Павелонь ошса Ефесста Трофимть мархта и арьсесть Павел вятнезе сонь Шкаень куду.
30 Марнек ошть сявозе таколдома, пуромсть ломатть. Павелонь кундазь и лихтезь Шкаень кудста. Шкаень кудть кенкшенза эстокиге пякставсть.


31 Мзярда синь ёразь шавомс Павелонь, ся ёткть тёжянь ушманонь оцюняти пачфтсть куля, кле, марнек Иерусалимть сявозе таколдома.
32 Тёжянень оцюнясь сявсь мархтонза ушматт и сядонь оцюнят и ёрдась пря ломаттнень ёткс. Ломаттне тёжянень оцюнять и ушматтнень няемстост лоткасть пикссемдонза Павелонь.
33 Эста тёжянень оцюнясь маладсь и сявозе Павелонь, мярьгсь пинкстамда сонь кафта цинзерса. Сяльде кизефтезень: кие тя ломанць и мезе сон тись?
34 Но финц ломаттне юватькшнесть фкя, а омбонцне – лия. Тёжянень оцюнясь жалфть потмоса мезевок ашезь шарьхкоде, сяс сон мярьгсь вятемда Павелонь ушманкудс.
35 Тов вяти куцеманява кеподемста ломаттне сяшкава люпштасть эсост, нльне ушматтненди савсь Павелонь кандомс кядьсост.
36 А ломаттне стаки ашесть ляткшне и пешкоткшнесть: «Кулома тейнза!»

Павел араласы эсь прянц


37 Ушманкуду сувафтомстонза Павел пшкядсь тёжянень оцюняти: «Мярьгат тейне кой-мезе азомс тейть?» Ся дивандазевсь: «Тон корхтат грекокс?
38 Дяряй тон аф Египетонь ся эряйсь, кона аф кунара кеподсь таколф и лихтсь шавмодав ниле тёжятть ломанень шави аля?»
39 «Аф, – мярьгсь Павел, – Мон евреян, пяк лац содаф Тарс ошста, кона Киликияса. Эняльдян тейть, мярьк тейне пшкядемс ломаттненди».
40 Мзярда ся мярьгсь, Павел арась куцема пряти и кядьса няфтсь ломаттненди, кле, мялезе корхтамс мархтонт. Кодак тиевсь сетьме, Павел ушедсь корхтама евреень кяльса:




*а21:24 аруяфтомань ила – улема, лама пинге эрямок лия тналонь масторса, Павелонди эрявсь ётафтомс аруяфтомань ила Шкаень куду сувамда инголе и Шкаень кудонь иласа улеманкса.





АПОСТОЛХНЕНЬ ТЕВСНА
Глава 22


1 «Ялгат и ломаньтналонь аляньке! Кулхцондода, мезе мон азан тейнть эсь прязень аф муворукс няфтеманкса».
2 Мзярда сят кулезь, сон корхтай евреень кяльса, синь нинге сяда сетьмость.
3 «Мон евреян, – поладозе Павел, – шачень Киликиянь Тарс ошса, и тонафнень тяса Иерусалимса Гамалиилонь ширеса. Мон тонафтфолень аляньконь коенц кемоста ванфтоманцты. Тяфта, палы седихть мон покодень Шкайти, кода тяни тинь.
4 Мон панцине и макссине куломас тя од тонафтомать мельге сембе молихнень, мон сотнекшнине и ёряйне пякстамгудс алянек-аванек,
5 монь валнень кемокстасазь озксвятиень оцюнясь и оцюнянь марнек пуромкссь. Синь кядьстост мон сявонь сёрмат Дамаск ошень еврейхненди, и молень тоза тостонь кемайхнень кунцемост и цинзерса сотнефста вятемост синь Иерусалиму наказамас.


6 Но мзярда мон улень ки лангса и малаткшнень Дамаску, шиньгучкать малава апак учент монь менельста валдоптомань сельмонь пиди валда.
7 Мон прань модать лангс и кулень вайгяль, кона корхтась тейне: "Савл, Савл, мес тон панят Эсон?"
8 "Кият Тон, Азор?" – кизефтине мон. "Мон Назаретонь Иисуссь, конань тон панцесак", – мярьгсь Сон тейне.
9 Ки лангонь ялгане няезь валдть и синь сявозень пелькс, но тейне корхтай вайгяльть ашезь куле.
10 "Азор, мезе тейне тиемс?" – кизефтине мон. "Стяк и архт Дамаск ошу! – мярьгсь Азорсь. – Тоса азсазь семботь, мезе тейть эряви тиемс".
11 Пиди валдть эзда мон сокоргодонь, сяс ялгане кядьбеда вятемазь Дамаску.


12 И вов сась тейне фкя аля, лемоц Анания; сон пяк кемоста ванфтозе койть и пяк пара лувксса ульсь Дамасконь сембе еврейхнень инголе.
13 Сон арась ваксозон и корхтай: "Савл ялгай, мрдаза тонь сельмовийце". Эстокиге сельмоне панжевсть и мон няине сонь.
14 Анания мярьгсь тейне: "Аляньконь Шкайсна инголькиге кочканзе тонь вага мес: содалить Сонь мяленц, няелить Видексшинь Тиить и кулелить Сонь вайгяленц,
15 сяс мес тон улят Сонь колганза азондыкс сембе ломаттнень инголе и пачфтьсак тейст сянь, мезе тон няеть и кулеть.
16 Сяс тяк тарксе пингть! Стяк, Иисус Азорть лемонц тердезь кстиндафтт пря и штайть эсь пежетнень".


17 Мзярда мон мрдань Иерусалиму и озондонь Шкаень кудса, тейне кучфоль няйфкс.
18 Мон няине Азорть. Сон мярьгсь тейне: "Эряздоне тук Иерусалимста и тик тянь тяникиге, сяс мес синь аф путсазь седиезост тонь азондомацень Монь колган".
19 "Азор! – мярьгонь мон. – Синь вдь содасазь, кода мон якань синагогаста синагогас, пякснине пякстамгудс и пикссине Тейть кемайхнень.
20 А мзярда пяярсь вероц Тонь колгат няфтить-азондыть Стефанонь, мон улень шавихнень ширеса, ащень тоса и ваныне шавихнень щамснон".
21 Эста Азорсь мярьгсь тейне: "Архт! Мон кучте тонь ичкози, лия тналонь ломаттненди"».


22 Павелонь кулхцондозь тя пингс, но ня валда меле кармасть пешкодома: «Саты, машфтома сон! Аф кадома сон шиса!»
23 Синь юватькшнесть, яфиесть щамса и васоньгурмозьса ёрясть кожфти пуль.
24 Эста тёжянень ушманонь оцюнясь мярьгсь вятемда Павелонь ушманкуду и тоса пикссемда сонь шнаса, тяфта ёрась виденцяфтомс, мезенкса ломаттне тяшкава кяжиста юватькшнесть лангозонза.

Павел мянди наказамада


25 Мзярда сонь сотнезь шнаньгарксса, Павел кизефтезе ваксстонза ащи сядонь оцюнять: «Кали мярьгондеви тейть койть коряс пикссемс Римонь ломанть, тяка лангс судфтома и тевонь апак содак?»
26 Тянь кулемста сядонь оцюнясь мольсь тёжянень оцюняти и мярьгсь: «Месендят? Тя алясь Римонь ломань!»
27 Эста тёжянень оцюнясь нежедсь Павелонди и кизефтезе: «Азк тейне, тон афкукс Римонь ломанят?» «Афкукс», – корхтай Павел.
28 «Тейне Римонь ломанькс араманкса савсь пандомс оцю ярмак», – азозе тёжянень оцюнясь. «А мон шачень Римонь ломанькс», – мярьгсь Павел.
29 Эста сят, кит анокласть сонь кизефнемонза, эстокиге потазевсть эздонза, тёжянень оцюнясь сонцьке эводсь, мзярда содазе – цинзерса пинкстафсь Римонь ломань.

Павел Оцю пуромксть инголе


30 Омбоце шиня тёжянень оцюнясь валхфтозень Павелонь кядьста-пильгста цинзерхнень и тертьфтезень озксвятиень оцюнятнень и марнек Оцю пуромксть, а сяльде лихтезе Павелонь и ладязе инголест. Сон ёрась сяда лац содамс, мезьса муворгофнесазь еврейхне Павелонь.






АПОСТОЛХНЕНЬ ТЕВСНА
Глава 23


1 Павел варжакстсь Оцю пуромксонь ломаттнень лангс, мярьгсь: «Ялгат! Мон сембе эряфозень и тячиень шить самс ару ваймот эрянь Шкайть инголе».
2 Эста Анания, озксвятиень оцюнясь кошардозень Павелонь ваксса ащихнень эрьхтемс сонь кургти.
3 Тянь каршес Павел мярьгсь тейнза: «Тонь эрьхттянза Шкайсь, акшептф стена! Тон озать сей монь судендамон койть коряс, а тонць койть каршес молезь пиксфтат эсон».
4 «Тон сялдсак Шкайть озксвятиень оцюнянц?» – мярьгсть Павелонь ваксса ащихне.
5 «Мон ашине сода, ялгат, сон – озксвятиень оцюня. Сёрматфксса азф: Тяк сялда ломаньтналцень оцюнянц».


6 Павел, лац содамок: Оцю пуромксть фкя пялезонза сувсесть саддукейхне, омбоцети фарисейхне, кайгиста мярьгсь Оцю пуромксса: «Ялгат! Мон фарисеян и фарисеень цёран! Монь судендасамазь сянкса, мес мон надиян кулофста вельмамать лангс!»
7 Кодак сон азозень ня валхнень, фарисейхне и садуккейхне кармасть эсь ётковаст пялькстома, и пуромкссь явсь.
8 Вдь саддукейхне корхтайхть, кле, аш кулофста вельмама, аш ангелхт, аш ваймопожфт, а фарисейхне меколанкт – кемайхть и сянди и тонанди.
9 Кеподсь оцю жалф, фарисейхнень ёткста кона-кона койти тонафтыхне пялькстомста корхтасть: «Минь аф мушенттама мезеньге кальдяв тя ломанть эса. Кда мархтонза корхтась ваймопожф али ангел, аф карматама молема Шкайть каршес».
10 Пялькстомасна оржамсь сяшкава, нльне тёжянень оцюнясь пелезевсь, афолезь сязенде Павелонь, сяс кошардозень ушматтнень сявомс Павелонь пуромксть ёткста и ильхтемс сонь ушманкуду.


11 Омбоце веня Азорсь эвондась Павелонди и мярьгсь: «Тят пеле! Кода тон няфтеть-азондоть Монь колган Иерусалимса, стане тейть эряви няфтемс-азондомс Римсонга».

Павелонь каршес салавань арьсефсь


12 Шобдава кона-кона еврейхне салава корхтасть эсь ётковаст и варасть мезьдонга аф ярхцамс, аф симомс, мзярс аф шавсазь Павелонь.
13 Салава корхтайда ульсь нильгемоньда лама ломань.
14 Синь мольсть озксвятиень оцюнятненди и ломаньтналонь оцюнятненди и азозь: «Минь вараме: мезьдонга аф ярхцатама, аф сиптяма, мзярс аф шавсаськ Павелонь.
15 А тинь, тяни, Оцю пуромксть мархта пшкядеда тёжянень оцюняти и мярьгода тейнза ванды лихтемс тяза Павелонь, бта ёрасасть лацкас ваномс сонь тевонц. Минь ульхтяма анокт, и шавсаськ сонь нинге тяза пачкодемда инголе».


16 Тя салавань арьсефть колга кульсь Павелонь сазоронц цёрац. Сон мольсь ушманкуду и семботь азондозе Павелонди.
17 Эста Павел серьгядезе фкять сядонь оцюнятнень эзда и мярьгсь: «Тя од цёрась мезе-бди ёрай азомда тёжянень оцюняти, вятьк тейнза».
18 Сядонь оцюнясь вятезе сонь тёжянень оцюняти и пачфтезе: «Монь тердемань пякстафсь Павел и эняльдсь вятемс тейть тя од цёрать, сонь мялец кати-мезе азондомс тейть».


19 Тёжянень оцюнясь сявозе цёрать кядьта, вятезе шири и кизефтезе: «Мезе ёрат тейне азомс?»
20 «Кона-кона еврейхне корхтасть эсь ётковаст – мярьгсь цёрась, – ванды синь эняльдихть тейть вятемс Павелонь пуромксу, бта синь ёрайхть лацкас ваномс тевонц.
21 Но тон тят кема тейст! Павелонь учсазь кяшф вастса нильгемоньда лама ломань. Синь варасть мезьдонга аф ярхцамс, аф симомс, мзярс аф шавсазь Павелонь. Синь анокт ни и учихть тонь валцень эса».
22 Тёжянень оцюнясь нолдазе цёрать, сияк кардазе сонь: «Сянь, мезе мондейне азондоть, киндинге тяк азонда».

Павелонь кучезь Кесарияв Феликс оцюняти


23 Тяда меле тёжянень оцюнясь тердсь кафта сядонь оцюнят и мярьгсь: «Аноклада тейне кафта сятт ушман, нинге сизьгемонь ластя и кафта сятт ушман сялгом мархта. Веть колмоце частста тейст лисема Кесарияв.
24 Аноклада алашат Павелонди и пачфтесть сонь Феликс оцюняти шумбраста-парста».


25 И тёжянень оцюнясь сёрмадсь тяфтама сёрма:
26 «Клавдий Лисий кучи пара мяльхть-арьсемат пара лувксонь Феликс оцюняти.
27 Пачфтьса тейть, тя ломанть кундазь еврейхне и аноктольхть шавомс сонь. Но мзярда мон содайне – сон Римонь ломань, сань ушматтнень мархта и идине сонь еврейхнень кядьста.
28 Сянь содаманкса, мезьса сонь муворгофнесазь, мон вятьфтине сонь Оцю пуромксозост.
29 Мон шарьхкодине, муворгофнемась сотф синь койсост тапаряф кизефкснень мархта, но аш мезевок стама, мезенкса сон максоволь шавомас али пякстамас.
30 Мзярда мон содайне – еврейхне анокласть тя ломанть шавомонза, мон эстокиге кучине сонь тейть. А муворгофтыензонды мярьгонь тонь инголет азондомс семботь, мезьсна ули сонь каршезонза. Ульхть шумбра».


31 Тяфта ушматтне, кода мярькфоль, сявозь Павелонь и веть вятезь сонь Антипатрида ошу,
32 а омбоце шиня мярьгсть ластятненди молемс мархтонза сяда тов, а синць мрдасть меки ушманкуду.
33 Кесарияв пачкодемста Павелонь вятиенза венептезь Феликс оцюняти сёрмать и максозь Павелонь.
34 Оцюнясь лувозе сёрмать и кизефтезе Павелонь, кодама сон аймакста. Мзярда содазе, сон Киликияста,
35 мярьгсь: «Мон кулхцонтте, мзярда сайхть тонь муворгофтыхне». Тяда меле сон мярьгсь кирдемда Павелонь Иродонь азоргудса ванфтыень видеса.






АПОСТОЛХНЕНЬ ТЕВСНА
Глава 24

Павелонь муворгофтомац


1 Вете шида меле Кесарияв сась Анания озксвятиень оцюнясь, мархтонза мзярошка ломаньтналонь оцюня и Римонь коень содай фкя аля – Тертулл. Синь азондозь Феликс оцюняти Павелонь каршес муворгофтомаснон.
2 Мзярда вятезь Павелонь, Тертулл ушедсь муворгофнемонза сонь, корхтась:
3 «Пара лувксонь Феликс! Тонь вельдет миндейнек максф кувака пингонь сетьме эряф и тонь смузюста тевонь вятемаце полафтозе минь ломаньтналоньконь эряфонц сяда цебяренди. Тянкса минь фалу и эрь вастова сюконякшнетяма тейть.
4 Мон аф карман сизефнемот и сяс эняльдян – макст тейнек аф лама пинге и кулхцондомасть минь эсь пара мяльцень коряс.
5 Минь лувондсаськ тя ломанть педи урмада пельксокс: сон кепси сембе масторлангонь еврейхнень ёткса таколдома, и сон Назаретонь сектать вятиец.
6 Минь кундаськ сонь, мзярда сон срхксесь гастямс Шкаень кудть арушинц. Минь ёраськ судендамс сонь эсь коеньконь коряс,
7 но Лисий тёжянень оцюнясь сась и вихца нельгозе сонь кядьстонк, кучезе тейть
8 и кошардомазь минь, муворгофтыензон, самс тейть. Тейть ули кода содамс эздонза семботь, мезьса минь сонь муворгофнесаськ».
9 Еврейхне кемокстазь ня муворгофты валхнень, кле, сембось тяфталь.

Павелонь эсь прянь араламань корхтамац


10 Феликс оцюнясь няфтсь кядьса Павелонди и ся ушедсь корхтама: «Мон содаса, тон лама киза ни тият суд видешис коре тя ломаньтналть лангса, сяс аф пелезь карман аралама эсь прязень.
11 Тя эстейть содави, мон сань Иерусалиму кемгафтува шида инголе сюконямс Шкайти.
12 Прокс аф виде ся, бта муворгофтыне сатомазь монь киньге мархта пялькстома али таколфонь кеподема Шкаень кудса, синагогаса али ошень лия вастса.
13 Тейст аш кода кемокстамс сянь, мезьса муворгофнесамазь.
14 Но мон виденцян тейть: ся тонафтомать коряс, конань синь лемнесазь сектакс, мон видекс покодян алянень Шкайснонды, кеман семботи сянди, мезе тяштьф Моисеень койса и пророкнень эса.
15 Мон кемазь учан, кода ня ломаттневок учихть: Шкайсь вельмафтсыне кулофста кода видексшинь ломаттнень, стане аф видексшинь ломаттненьге.
16 Сяс мон семботь тиса ваймозень аруста ванфтоманкса ломаттнень и Шкайть инголе.


17 Мон лама киза ашелень Иерусалимса и тяни сань ломаньтналозти ярмакса лезксонь максома и озксказнень тиема.
18 Тянь тиемста синь монь няемазь Шкаень кудса, мзярда мон ни ётафтыне аруяфтомань койть. Перьфкан ашельхть ломатть, ашель жалф, мзярс ашезь са Асияста мзярошка еврей –
19 вов синдейст самаль тейть и няфтемаль, мезьса муворуван, кда ули мезьсновок каршезон.
20 Али ва нят тяса катк азсазь: кодама зияну тев мусть эсон, мзярда мон ащень Оцю пуромксть инголе,
21 улема, аньцек сянь, мес ётксост кайгиста серьгядень: "Тячи тинь судендасамасть монь кулофнень вельмамаснон инкса!"»


22 Тянь кулхцондомда меле Феликс, кона пяк лац содась Азоронь кить колга, лоткафтозе судса тевонь ваномать, азозе: «Кодак сай Лисий тёжянень оцюнясь, мон ванца тевонтень».
23 Сон мярьгсь сядонь оцюняти кирдемс Павелонь ваныхнень видеса, но аф пяк казямста, нолямс мала ломанензон мельганза якама али сашендомс тейнза.

Павел пякстамгудса


24 Мзярошка шида меле Феликс сась сей Друзилла рьванц мархта, кона ульсь евреень ава. Тертьфтезе Павелонь и кулхцондозе сонь корхтаманц Иисус Христосонди кемамать колга.
25 Мзярда Павел ушедсь азондома видешиса эрямать, прянь кирдемать и сай пингонь судть колга, Феликсонь сявозе пелема. Сон мярьгсь: «Эрь ина, архт! Мзярда муян пинге, тертте тонь».
26 Тяка лангс сон надиясь, Павел максы тейнза ярмак воляс нолдаманц инкса, сяс сон сидеста кучфнесь Павелонь мельге и корхнесь мархтонза.
27 Ётась кафта кизот и Феликсонь вастозонза сась Порций Фест. Еврейхнень мяльснон ваноманкса Феликс кадозе Павелонь пякстафста.






АПОСТОЛХНЕНЬ ТЕВСНА
Глава 25

Павел анай кесарень суд


1 Фест, арамок оцюнякс тя аймакса, колма шида меле тусь Кесарияста Иерусалиму.
2 Озксвятиень оцюнясь и евреень инь содаф ломаттне макссть тейнза пеняцяма Павелонь лангс
3 и эняльдсть – тейст паронь тиеманкса – ётафтомс Павелонь Иерусалиму. Синь арьсесть ки кувалма шавомс сонь.
4 Но Фест мярьгсь каршезост: «Павел кирдеви пякстафста Кесарияса, ков курок монцьке молян.
5 Сяс, – поладозе Фест, – катк тинь вятиенте молихть мархтон и тоса няфтьсазь тя ломанть муворшинц, кда сон тись кодамовок зиян».


6 Фест ащесь ётксост Иерусалимса аньцек кемоньшка ши, а сяльде тусь Кесарияв. Тоса омбоце шиня сон ни озась судендамань вастозонза и мярьгсь вятемда Павелонь.
7 Мзярда эвондась Павел, сонь перьфканза пуромсть Иерусалимста саф еврейхне, синь лихнесть каршезонза стака муворгофтомат пяк лама тевса, конатнень кемокстамс тейст ашель мезьса.
8 «Мон мезеньге зиян ашень тие аф евреень койть каршес, аф Шкаень кудть, аф кесарть», – аралась пря Павел.


9 Фест ёрась таргамс эсь ширезонза еврейхнень, кизефтезе Павелонь: «Ули мяльце молемс Иерусалиму, коса мон судендалихтень сембе ня муворгофнематнень коряс?»
10 Павел каршезонза мярьгсь: «Мон ни ащан кесарть судонц инголе, коса и улезан судендаф. Мон ашень тие кодамонга зиян еврейхнень каршес, тянь тоньцке пяк лац содасак.
11 Кда мон муворуван мезьсовок, мезенкса мон максоман куломас, мон анокан куломс. Но кда синь муворгофтомасна аф виде, эста киндинге аф мярьгондеви максомс монь тейст. Мон анан кесарень суд!»
12 Фест семботь корхтазе-тиезе ёнень максыензон мархта, и меле пшкядсь: «Тон анат кесарень суд – кесарти и туят».

Фест азонды Агриппа оцязорти Павелонь тевонц колга


13 Аф лама шида меле Кесарияв састь Агриппа оцязорсь и Вереника*а шумбрандафтомс Фестонь.
14 Сяс мес синь ащесть тоса лама ши, Фест азондсь оцязорти Павелонь тевонц колга: «Тяса ули фкя пякстаф, конань Феликс кадозе ваныень кядяла.
15 Мзярда мон улень Иерусалимса, евреень озксвятиень оцюнятне и ломаньтналонь оцюнятне макссть тейне пеняцяма лангозонза, вешихть судендамс сонь и максомс куломас.
16 Мон азыне тейст: римоннетне аф макссесазь муворгофтовить куломас, мзярс сон аф васеди шамада шамас муворгофтыхнень мархта и мзярс аф максови тейнза прянь араламань пинге и васта.
17 Мзярда синь састь тяза, мон, пингонь апак тарксек, омбоце шинякиге озань судьянь озамати и мярьгонь вятемс тя ломанть.
18 Муворгофтыенза стякшнесть и кармасть корхтама, но фкявок муворгофтомань туфталсна ашель, кодама мон учендонь.
19 Синь аньцек пялькстасть сонь мархтонза эсь кемамаснон и кати-кодама кулоф Иисусть инкса, конань колга Павел корхтась – Сон эряй.
20 Мон аф ламонь содаян тяфтама кизефксса, сяс мярьгонь тейнза: ули-аш мялец молемс Иерусалиму и тоса судса ванолезь тевонц?
21 Но сон вешсь эстейнза кесарень суд. И мон мярьгонь кирдемдонза сонь пякстафста, мзярс аф ильхтьса кесарти».
22 Агриппа мярьгсь Фестонди: «Моньге мялезе кулхцондомс тя ломанть». «Вандыёк кулхцондсак сонь», – пшкядсь каршезонза Фест.

Павел Агриппа оцязорть инголе


23 Омбоце шиня Агриппа и Вереника састь тораматнень и кайгоматнень гайфса. Синь сувасть судонь пуромксти тёжянень оцюнятнень и ошень васень ломаттнень мархта. Фест мярьгсь вятемда Павелонь.
24 «Агриппа оцязорсь и сембе саф алятне! – азозе Фест. – Тинь няйсасть тя ломанть, конань кувалма сембе еврейхне, кода Иерусалимса, стане тясонга пшкятькшнесть мондейне и сембе синь ювадезь вешсть тейнза кулома.
25 Но мон сань мяльс, сон ашезь тие мезевок, мезенкса максоволь куломас. А сяс, мес сон сонць аназе кесарень судонц, мон срхкань ильхтемс сонь Август кесарти.
26 Но аш мезьс кундамска сонь колганза кесарезти сёрмадомста. Вов сяс вятине сонь тинь инголент, сембода пяк тонь инголет, Агриппа оцязор, ванолить тевонц и тяда меле мон содалине, мезе тяштемс.
27 Мон лувондса аф ёню тевкс ильхтемс пякстафть, а мезьса муворгофневи – аф азомс».




*а25:13 Вереника ульсь Агриппа оцязорть сазороц.





АПОСТОЛХНЕНЬ ТЕВСНА
Глава 26

Павелонь эсь прянь араламань корхтамац Агриппа оцязорть инголе


1 Агриппа пшкядсь Павелонди: «Тяни корхтак тонць, аралак эсь пряцень!» Эста Павел кеподезе кяденц и ушедсь корхтама эсь прянц араламанкса:
2 «Агриппа оцязор, мон лувса эсь прязень павазукс, сяс мес тячи тейне максф тонь инголет араламс прязень сембе муворгофтоматнень эзда, конатнень повфтазь лангозон еврейхне.
3 А сембода пяк сяс, мес тон лац содасайть, кода евреень койхнень, стане пялькстомань кизефкснень. Сяс эняльдян тейть, кирдемшка мархта кулхцондомак монь.


4 Монь эряфозень од пингстонкиге сявомок, кона ётнесь васенда ломаньтналозень ёткса Иерусалимса, содасазь сембе еврейхне.
5 Синь кунаркиге содасамазь монь и кемокстасазь, кда ули мяльсна: мон эрянь фарисейкс, кемамасонк инь стака тонафтомать коряс.
6 И тяни мон ащан судть инголе сянкса, мес надиян варамати, конань Шкайсь максозе минь аляньконди.
7 Минь кемгафтува юромоньке седиень путозь шинек-венек покодихть Шкайти, надияйхть Шкаень варамать пяшкодеманц лангс. Вчёк тя надиямать инкса, Агриппа оцязор, муворгофнесамазь монь еврейхне.
8 Мес тинь арьсетяда, кле тянди аш кода кемамс: Шкайсь вельмафнесыне кулофнень?


9 Виде, инголи монга тяфта арьсень: тейне эряви сембе вийса тюремс Назаретонь Иисусть лемонц каршес.
10 Тяфта мон тиендень Иерусалимса. Тейне максфоль азорксши озксвятиень оцюнятнень эзда. Мон ламоц кемайхнень ёряйне пякстамгудга, а мзярда синь макссезь куломас, моньге вайгялезе ульсь шавихнень ширеса.
11 Сембе синагогава мон сидеста маятафтонь эсост, кошяряйне вихца сялдомс Иисусонь лемонц. Пяк оцю кяжса лаказь мон панцине синь нльне лия масторонь ошева».

Павел азонды Христость мархта васедеманц колга


12 «Тяконь кувалма мон тунь Дамаск ошу, тейне максфоль озксвятиень оцюнятнень эзда азорксши и кошардомат, мезе тоса тиемс.
13 Шиньгучкать ки лангса, Агриппа оцязор, мон няень менельста валда, кона ульсь шида пяк сельмонь пидикс. Сон валдоптомань монь и мархтон молихненьге.
14 Минь сембе праме модать лангс, и мон кулень вайгяль, кона евреень кяльса корхтась тейне: "Савл, Савл, мес тон панят Эсон? Стака тейть молемс сялгомть каршес!"
15 Мон кизефтине: "Кият Тон, Азор?" Азорсь мярьгсь каршезон: "Мон Иисуссь, конань тон панцесак.
16 Но тяни стяк пильге лангс! Мон эвондань тейть ва мезенкса: тиемс тонь Эстейне покодикс и няфтикс-азондыкс сянь колга, мезе няеть, и сянь колга, мезе Мон нинге тейть няфтян.
17 Мон мяньфтте тонь пелькста, конат сайхть лангозт еврейхнень и лия ломаньтналхнень эзда, конатненди Мон тяни тонь кучте.
18 Кучте сельмоснон панжема, шобдать эзда валдти шарфтомост, Сатанать азорксшинц эзда – Шкайти. Мондейне кемамать вельде нолдавихть синь пежесна и максови тейст эсь пялькссна сембе иняруяфнень мархта марса".


19 Сяс, Агриппа оцязор, тейне ашель кода аф кулхцондомс менелень няйфксть.
20 Васенда мон пачфтине Пара кулять Дамасконь и Иерусалимонь эряйхненди, сяльде марнек Иудеянь масторти и лия ломаньтналхненди: мон тердине синь кадомс пежеснон, шарфтомс Шкайти и тевса няфтемс Шкайти шарфтомаснон.
21 Вов тянкса еврейхне кундамазь монь Шкаень кудса и тяряфнесть шавомс.
22 Но Шкайть лездоманц вельде мон тячемс ащан кемоста пильге лангса, и няфтян-азондан сембонди: оцюфнендивок, ёмлатнендивок. Мон аф корхтан мезевок сяда башка, мезти пяшкодевома пророкнень и Моисеень азфснон коряс.
23 Лиякс азомс, Христости савсь маятамс и, кода кулофста васенце вельмафти, азондомс идемань валдть колга, кода Эсь евреень ломаньтналонцты, стане и лия ломаньтналхненди».


24 Павел нинге корхтась эсь прянц араламанкса, мзярда Фест сязезе корхтаманц, ювадсь: «Тон ёньда лисеть, Павел! Вельф оцю содамошись шорязе пряцень».
25 «Мон ашень лисе ёньда, пара лувксонь Фест, – азозе Павел. – Монь валсон видеши и шумбра пря-ёнень мяль.
26 Сембось тя содаф оцязорти, сяс мон аф пелезь азса тянь тейнза. Мон содаса: сонь эздонза мезевок ашезь кяшев, сяс мес тя лиссь аф кодамовок шобда ужеса.
27 Азка Агриппа оцязор, тон кемат пророкненди? Содаса, кемат».
28 «Пяк ни курок ёрат эздон тиемс христианин», – мярьгсь Агриппа Павелонди.
29 «Курок – аф курок, мон озондан Шкайти, аф аньцек тон, но и сембе кулхцондыне тячи, аральхть монь лацон, виде, аньцек ня цинзерфтома», – мярьгсь Павел.


30 Мзярда сон азозе тянь, оцязорсь стясь, мельганза стясть Феликс оцюнясь, Вереника и сембе мархтост сафне,
31 и лисемста синь корхтасть эсь ётковаст: «Аф тиенди тя ломанць мезевок стама, мезенкса максоволь куломати али кирдеволь цинзерса».
32 Агриппа мярьгсь Фестонди: «Улель кода нолдамс тя ломанть, кда сон афоль веше кесарень суд». Сяс оцюнясь арьсесь кучемс сонь кесарти.






АПОСТОЛХНЕНЬ ТЕВСНА
Глава 27

Павелонь ильхтьсазь Риму


1 Мзярда ладяфоль, тейнек уема Италияв, Павелонь и лия пякстафнень максозь кесарть полкста Юлий лемса сядонь оцюняти.
2 Минь озаме Адрамитонь оцю венчти, конанди эрявсь лотксемс Асиянь трваста лотксема васттненди, и лисеме оцюведти. Мархтонк ульсь нинге Фессалоника ошста Македониянь ломанць Аристарх.
3 Омбоце шиня минь лоткаме Сидону. Юлий тись Павелонь мархта ломанькс и нолдазе сонь ялганзонды, конат максольхть тейнза ки лангонди инь эрявиксть.


4 Сидонть кадомда меле минь уеме Кипрать аф уфави трваванза, сяс мес ульсь каршек варма.
5 Сяльде минь оцю венченьке ётазе панжада оцюведть, уеме Киликиять и Памфилиять вакска и лоткаме Ликия аймаконь Миры ошть трвас.
6 Тоса сядонь оцюнясь мусь Александриянь оцю венч, кона уйсь Италияв, и озафтомазь эзонза.
7 Мзярошка ши минь валомне уеме и, меколи, стакаста маладоме Книд ошти. Вармась ашемазь нолда уемс сяка шири, сяс минь уеме Критть аф уфави ширьганза Салмонть вакска.
8 Кирдеме пря трвать маласа, и кода-аф кода пачкодеме Ласея ошть маласа ащи вастти, конанди мярьгихть «Цебярь Лотксема Вастт».


9 Пингта ётась аф кржа, тяка лангс постонь шиське*а ни ётась, и поладомс тяфтама пингоня уемать ульсь пяк пелькс, сяс Павел мярьгсь сембонди, кит ульсть оцю венчса:
10 «Алят! Мон няйса, уеманьконь учендсы пелькс палас повома, зиян ули аф аньцек ускови паршити и оцю венчти, но и минь эряфоньконди».
11 Сядонь оцюнясь сяда пяк кемась аф Павелонди, а сянди, мезе корхтасть оцю венчень вятись и азорсь.
12 А сяс мес лоткама вастсь ашезь кондясте тялонь ащеманди, ламонцне аноктольхть уемс сяда тов, тяряфтомс пачкодемс Финику и ётафтомс тялоть тоса. Финиксь ульсь Критса оцю венчень лотксема вастокс, кона уфсевсь и лямбе-шивалгома ширде и кельме-шивалгома ширде.

Давол


13 И вов, мзярда уфазевсь лямбе ширдень тёждя варманя, синь арьсесть-тисть, кле, тевоньке лиси, кеподезь лоткамань кячказснон и тусть уезь Критть вакска, трвать малава.
14 Но аф лама пингта меле усиять фталда эрьхтсь кельме давол, кона лемневи «Эвроклидон»,
15 и сон салазе оцю венчть, ся нльне ашезь шарфтов вармать каршес. Минь нолдаськ кяденьконь и даволсь кармась ёрямонк ведькомболкснень ланга.
16 Мзярда минь ётаме Клавда усиять аф уфави ширеванза, тейнек, хуш и стакаста, удалась ванфтомс идемань венчкясь.
17 Сонь кеподезь палубав, покодихне пиксса ашкодозь и сотнезь оцю венчть. Сяльде пелемок озамс Сиртать ваксса маця вастс, нолдазь вармань котфснон, и тяфта минь каннемазь вармась.
18 Омбоце шиня даволсь сядонга вишкомсь, и покодихне кармасть ёрямост канкснень ведти,
19 а нинге шида меле минь эсь кятть ёряськ ведти оцю венчень паршихнень-меснень.
20 Сяс мес менельса лама ши ашезь няев аф шись, аф тяшттне, и даволсь ашезь сетьмосе, минь юмафтоськ надияманьконь идемати.


21 Оцю венчса кунара ни кивок мезьдонга ашезь ярхца. Эста Павел арась ломаттнень ёткс и мярьгсь: «Ялгат, тейнть эряволь кулхцондомс монь и аф кадондомс Критть, эста вакска ёталемазь ня зияттне и юмафксне.
22 Но тяни мон эняльдян тейнть, тясть ноля прянтень, сяс мес кивок ёткстонт аф юмай, минь юмафтсаськ аньцек оцю венчть.
23 Сяс мес тя веня тейне эвондакшнесь ангел. Сон сась Шкайть эзда, конаннян мон и конанди покодян,
24 и мярьгсь: "Тят пеле, Павел. Тейть сави стямс кесарть инголе, и вага, Шкайсь тонь инксот кази эряф мархтот сембе уихненди".
25 Сяс тясть ноля прянтень, ялгат! Мон кеман Шкайти! Сембось ули стане, кода Сон мярьгсь тейне.
26 Минь сяка ёрдасамазь кодама-кодама усияс».

Оцю венчть срадомац и ломаттнень идевомасна


27 Мзярда сась кемнилиеце весь, кода ведькомболксне каннемазь минь Адриянь оцюведьге, веньгучка пяли покодихне шарьхкодезь – аф ичкозе мода.
28 Синь ункстазь крхкалмоть и няезь: потмаксти комозьшка сель*б. Мзяра пингонь ётазь, тага ункстазь, арась кеветиешка сель.
29 Аноконди пелезь, тязаст эрьхте кевс, ёрдасть венчть фталда ниле якорьхть, и учсезь шобдавать саманц.
30 Покодихне арьсесть ворьгодемс оцю венчста, нолдазь ведти идемань венчкять, бта срхкасть кемокстамс нярть видеса якорть.
31 Павел мярьгсь сядонь оцюняти и ушматтненди: «Тинь аф идефтяда, кда синь аф улихть оцю венчса».
32 Ушматтне эстокиге керозь венчкянь кирди пикснень и ся прась ведть лангс.


33 Валдашкодомада инголе Павел кармась корхнемост сембонь ярхцамс. «Тячи моли кемнилиеце шись, кода тинь ащетяда учезь и мезьдонга апак ярхцак, – мярьгсь сон.
34 – Эняльдян, сускода мезьдевок, тя эряви эсь прянтень идеманкса. Эздонт киньге пряста шяярьнявок аф прай».
35 Тяда меле сон сявсь кядезонза кши, сембонь ингольде азсь сюконяма Шкайти, синдезе и ушедсь ярхцама.
36 Эста сембе эрекласть и кармасть ярхцама.
37 Сембоц оцю венчса ульсь кафта сятт сизьгемонь котува ломань.
38 Мзярда сембе топодемс ярхцасть, синь кармасть ёрямост оцюведти тозер мархта кяскафнень, тяфта тёждялгофтозь оцю венчть.


39 Мзярда валдашкодсь, венчень покодихне ашезь сода модать, кона ульсь аф ичкозе, но няйсть эсонза шуваронь трва мархта ведьула*в. Синь арьсесть озафтомс тов оцю венчть, кда озафтови.
40 Синь керозь якорьхнень и кадозь тозк ведти. Сяка пингть юкссезь пикснень, конатнень вельде сотфтольхть вятема рулень милетне, вармать коряс келептезь котфть, кона ульсь ингольдень мачтаса, и вятезь оцю венчть трвати.
41 Но оцю венчсь повсь маця вастс и озась потмаксти; нярец пезсь шуварти – сонць ашезь шерьхков, а ведькомболксне эрьхнезь-срафнезь фталонц.
42 Ушматтне срхкасть машфтомс пякстафнень, сяс мес пельсть, сят уихть трвати и ворьгодихть.
43 Но сядонь оцюнясь ёразе идемс Павелонь и лоткафтозень синь. Сон кошардозень васенда сятнень, кит маштыхть уема, комотемс ведти и уемс трвати.
44 А лядыхненди уемс седяф али оцю венчста лия кодамонга пялькс лангса. Тяфта сембе идевсть, лиссть трвати.




*а27:9 постонь шись – ётафневсь Тишри ковть 10 шиста (сентябрть – октябрть кучкаста). Тя пингть уемась арсесь пельксокс сёксень даволхнень сюнеда, и прокс лотксесть уендемда ноябрть кучкаста мартть кучкас.

*б27:28 сель – келептьф кядень кувалма (кафтошка метра)

*в27:39 ведьула – залив





АПОСТОЛХНЕНЬ ТЕВСНА
Глава 28

Павел Мелитса


1 Идевомда меле, сят, кит ульсть Павелонь мархта, содазь: усиять лемоц Мелит.
2 Тостонь эряйхне пара мяльса и седишкава васьфтемазь минь. Синь крьвястсть оцю толмар и тердемазь ваксозонза эжема, сяс мес мольсь пизем и ушеса пяк кельмоль.
3 Павел кочкась кядьнучке тарад и кармась ёрямост толти, тя ёткть тараттнень ёткста лиссь равжа пря куй*а и, араламок псида пря, пезфтась Павелонь кядьс.
4 Мзярда тостонь эряйхне няезь Павелонь кядьса нюрьги равжа пря куйть, кармасть корхтама фкя-фкянди: «Тя алясь, улема, ломанень шави! Няк, идевсь оцюведьса юмамада, но кяжень пантфты шкайавась аф ёрай кадомдонза шиса».
5 Но Павел шукадезе равжа пря куйть толти и куйть пупаманц эзда тейнза ашезь ара кодамовок кяльдяв.
6 Сембе учендсть сонь кядец таргози али сон прай тяниёк кулофста. Куватьс учсемада меле синь няезь, Павелонь мархта кодамовок кальдяв аф лисенди, сяс полафтозь колганза мяльснон и кармасть корхтама: сон шкай.


7 Аф ичкозе ся вастть эзда ульсть Публиень, усиянь васенце ломанть, кудонза-паксянза. Сон пара мяльса сявомазь эсь пялонза и колма шит минь инжиендаме тоса.
8 Публиень аляц васта лангсоль, сяс мес сон сярядсь псиурмаса и пекурмаса. Павел сувась ширезонза, путомок лангозонза кядензон, озондсь и пчкафтозе сонь.
9 Тяда меле усиянь лия ломаттневок, кит сярядсть, сашендсть Павелонди, и сон пчкафнезень синь.
10 Синь кода маштсть, стане няфтезь тейнек эсь пара мяльснон, кандсть лама казне и, мзярда минь срхкаме кис, синь максозь мархтонк сембе эрявиксть.

Павел пачкоди Риму


11 Колма ковонь ётазь минь туме Александриянь «Диоскуры» лемса оцю венчса, кона ётафнезе тялоть тя усияса.
12 Пачкодеме Сиракузы ошу, тоса ащеме колма шит.
13 Тоста минь пачкодеме Ригия ошу, а шида меле уфазевсь лямбе ширдень варма, тяфта минь омбоце шиня ни улеме Путеол ошса.
14 Тоса минь васедеме кемай ялгатнень мархта, конат эняльдсть тейнек лядомс ширесост недялянди. Тоста минь туме ялга Риму.


15 Римста кемай ялгатне, кодак кульсть саманьконь колга, лиссть каршезонк. Финцне васьфтемазь Аппиень мишендема-рамсема вастть ваксса, омбонцне Колма Инжиень Куттнень ваксса. Синь няемстост Павел сюконясь Шкайти и сонь ваймопожфоц эреклась.


16 Мзярда минь пачкодеме Риму, сядонь оцюнясь максозень пякстафнень Римонь ушмовятить*б кядялу. Павел нолдафоль эрямс башка кудса мельганза ваны ушман мархта.

Павел Римса


17 Колма шида меле Павел серьгядезень эсь ширезонза тостоконь еврейхнень оцюняснон, и кодак сят састь, сон мярьгсь тейст: «Ялгане! Хуш мон мезевок ашень тие ломаньтналоньконь али аляньконь койснон каршес, сембе сяка монь кундамазь Иерусалимса и максомазь римоннетнень кядьс.
18 Синь кизефнемазь монь и ёрамазь нолдамс, вдь кодамонга муворши, мезенкса максоволень куломас, монь мельган ашезь мув.
19 Еврейхне ульсть пяк тянь каршес, и тейне савсь анамс кесарень суд, но ёфси аф ломаньтналозень муворгофтоманкса.
20 Вов мес мон серьгядедязь тинь, мялезе няемс тинь и корхтамс мархтонт. Вдь мон каннесайне ня цинзерхнень ся надиямать инкса, конаса эряй Израилень ломаньтналсь».
21 Сят каршезонза мярьгсть: «Тейнек ашезь са Иудеяста тонь кувалмат кодамовок сёрма, и кивок тоста сафнень эзда ашезь канда кодамовок куля и ашезь аза колгат мезеньге кальдяв.
22 Но минь мяленьколь эздот содамс, мезе тонць арьсят, сяс мес минь кулендеме, кле, сембе вастова молихть тя сектать каршес».


23 Синь корхтасть Павелонь мархта, и ладяф шиня нинге сяда лама еврей пуромсь кудти, коса сон эрясь. Сенем валдонястокиге илядти самс Павел корхнесь мархтост, панчсезе Сёрматфксть смузенц, и сявомок Моисеень койста и пророкста няфнесь-азондсь тейст Шкаень Оцязорксшить колга. Тянь вельде сон ёрась вятемс синь Иисусти кемамати.
24 Финцнень кемафтозь сонь валонза, а омбонцне исть кема.
25 Эсь ётковаст марстонь кялень апак мук, синь кармасть тушендома. Павел мярьгсь тейст: «Лац азозе Иняру Ваймопожфсь минь атянь-атяньконди Исаия пророкть вельде:
26 
"Архт ся ломаньтналти и азк:

Тинь пилеса кульсасть и аф шарьхкодьсасть;

тинь сельмоса карматада ванома и аф няйсасть.

27 Сяс мес калготкстомсть ня ломаттнень седисна,

стакаста кулихть синь пилесна

и сёлговсть синь сельмосна вага мезенкса:

афольхть няе синь сельмосна, афольхть куле синь пилесна,

афоль шарьхкоде синь седисна, афольхть шарфта Тейне

и афолине пчкафта синь"*в.




28 Сяс улеза содаф тейнть: Шкаень идемать колга кулясь кучф ни лия ломаньтналхненди и синь кульсазь сонь».
29 Мзярда Павел азозе тянь, еврейхне, эсь ётковаст пялькстазь, тусть.


30 Павел эрясь мянь кафта кизот сивотьф кудса и васьфнезень пялонза сембонь, кит сашендсть тейнза.
31 Сон мезьдонга аф пелезь и перяфксонь аф содазь азондсь Шкаень Оцязорксшить колга и тонафтсь Иисус Христос Азорть колга.




*а28:3 равжа пря куй – гадюка, ехидна

*б28:16 ушмовяти – военачальник

*в28:26-27 Исаия 6:9-10






ИАКОВОНЬ СЁРМАЦ


Глава 1

Шумбракстомась


1 Иаков, Шкайть и Иисус Христос Азорть покодиец, кучи пара вал Израилень кемгафтува юропненди, конат сратфт сембе масторлангова.

Кемамась и сталмотне-варчсематне


2 Кемай ялгане, мзярда лангозонт прашендыхть эрь кодама сталмот-варчсемат, кенярдеда тянди.
3 Вдь тинь содасасть, мзярда кемаманте ётай сталмонь-варчсемань пачк, эста касы тинь кирдемшканте.
4 А кирдемшканте катк пяшкоди педа-пес, сяс мес эста тинь аратада кемамаса кенерьф ломанькс и эсонт аф ули кодамовок афсатыкс.
5 А кда киндиге тинь эздонт аф сатни смузьши, ся катк веши Шкайть кядьста, и тейнза максови. Вдь Шкайсь сембонди максси пара мяльса и аф апряказь.
6 Аньцек катк сон веши кемазь и аф арьси, бта вешфксоц аф максови. А кинь явонкши мялец – ся оцюведень комболксонь кондяма, конань вармась панцесы и эрь кона пяли ёрясы.
7 Тяфтама ломанць катк мезевок афи арьси учемс Азорть кядьста,
8 сяс мес сонь мялец явф кафтова и сон аф кеме тя али тона тевсонза.


9 Ашушиса эряй кемай ялгась катк шнафты пря, сяс мес сон шнаф-кепотьф Шкайть сельмоса.
10 А козясь катк кеняртькшни, мзярда Шкайсь сонь ёмлалгофтсы, сяс мес сон пужи паксянь панчфть лаца.
11 Лиси мани шинясь и псиса косьфтасы тишеть, сонь панчфоц прай и мазышиц юмай. Тяфта козяське юмай-арай эсь тевонзон тиемста.


12 Павазу ся ломанць, кона ётась сталмотнень-варчсематнень пачк, сяс мес пачкаст ётайти максови эряфонь каштазсь, конань Азорсь надияфтозе сятненди, кит кельгсазь Сонь.
13 Катк ся, кинь лангс прашендыхть варчсемат, мзярдовок аф мярьги: «Шкайсь ёрасамань варчсематнень вельде сувафтомс пежес», сяс мес кяжть аш виец варчсемс Шкайть и Сонцьке Шкайсь киньге аф варчсесы пежес сувафтоманкса.
14 Но эрь ломанть пежес сувафтсазь эсь мяленза-арьсеманза, конат ускихть-таргайхть эсонза.
15 Мзярда ня мяльхне-арьсематне эвондайхть, синь шачфтыхть пеже, а мзярда пежесь касы-кемокстай, сон канды кулома.
16 Кельгома ялгат, тяда васькафнев.
17 Эрь кодама цебярь максомась и эрь кодама афсатыксфтома казнесь максовихть вярде, Шкай Алять эзда, кона тиезень сембе менелень валдоптоматнень. Сон мзярдовок аф полафни менелень валдоптоматнень цильфснон лаца, и Сонь валдоц мзярдовок аф тиеви шобдакс.
18 Тя Сон Эсь мяленц коряс шачфтомазь минь видешинь валса – макссь тейнек од эряф Иисус Христосса, и путомазь васенце вастти Эсь тифксонзон ёткса.

Тиендеда Шкаень валть коряс, а аф аньцек кулхцонкшнесть сонь


19 Кельгома кемай ялгат, мяляфтость тянь: катк эрь ломанць кенордай кулхцондома, аф кенордай корхтама и аф кенордай кяжензон сафнема.
20 Кяженьбачк ломанць аф тии Шкайть видексшинь мяленц коряс.
21 Сяс, кадость шири эрь кодама аф арушить и кяжть, и сятявста сявость Шкаень валть, кона ни видеф тинь седиезонт, и конань ули виец идемс тинь ваймонтень.


22 Тиендеда Шкаень валть коряс, а аф аньцек кулхцонкшнесть сонь кода сят, конат васькафнесазь эсь пряснон.
23 Вдь ся, кие аньцек кулхцондсы Валть, но аф тиенди сонь коряванза, шарксты стама ломань лангс, кона ванондсы эсь шаманц ваномаса:
24 сон ванондозе эсь прянц, меле аердсь и эстокиге юкстазе, кодама сонь шамац.
25 Но ся, кие ваны афсатыксфтома койть лангс, кона максы воляши, и ляды эсонза, и аф юкснесы кульф Валть, а эряй и тии кульфть корява, ся ули павазу эсь тевсонза.


26 Кда кие эздонт арьси, бта сон покоди Шкайти, а кялец аф кирдеви, эста сон васькафнесы эсь прянц – и сонь Шкайти покодемац шава тев.
27 А вага кда минь пичеттяма-канзеттяма стакашис повф уроснень и удаватнень инкса, кда ванфнесаськ эсь пряньконь масторлангонь рдазда, эста покодеманьке ули Шкай Аляньконь инголе арукс и афсатыксфтомокс.






ИАКОВОНЬ СЁРМАЦ
Глава 2

Тяда вана вярде ашуфнень лангс


1 Кемай ялгат, тинь, конат кемайхть Иисус Христосонди, минь иневалдонь Азороньконди, ванода ломаттнень лангс фкакс, аф явфнемок синь башка.
2 Мярьктяма, сай пуромксозонт козяста щаф ломань зрнянь суркс мархта, а мельганза сувай ашу ломань, каннеф щамса.
3 Кда тинь, няемок козяста щафть, мярьктяда: «Озак тяза, тяса сяда цебярь вастсь», а ашути мярьктяда: «А тон ащек тоса», али «Озак кияксу, пильгопезон»,
4 дяряй тяфта тинь ашеде тие аф фкаксши эсь кемай ялгантень ёткса, дяряй тинь ашеде ара судьякс, конат аф видеста судендайхть?


5 Кулхцондода, кельгома кемай ялгат: дяряй аф масторлангонь ашуфнень Шкайсь кочказень улемс козякс кемамаса и дяряй аф тейст максозе Эсь Оцязорксшинц, конань Сон надияфтозе Эсь кельгиензонды.
6 А тинь мезькска аф лувсасть ашушиса эряйть. Дяряй аф козятне люпштайхть эсонт и вятнетядязь судга?
7 Дяряй аф синь сялдсазь ся пара Лемть, конаса тинь лемдеводе?


8 Сёрматфксса максф Шкайть Оцязорксшинь коец: «Кельк мала ломанцень, кода эсь пряцень». Кда тинь пяшкотькшнесасть тя койть, эста видеста тиенттяда,
9 а кда аф фкакс ваттада ломаттнень лангс, эста тихтяда пеже, и койсь няфнесы – тинь коень колайхтяда.
10 Кие пяшкотькшнесы марнек койть, и аньцек мезьсовок фкаса тии пеже, эста сембоса арси муворукс.
11 Вдь Ся, кие мярьгсь: «Тяк полафне полацень», тяконь лаца мярьгсь: «Тят шава». Сяс, кда тон ашить полафне полацень, но шавоть ломань, эста тон сяка коень колаят.
12 Корхтада и тиендеда кода ломатть, конат улихть судендафт воляшинь максы койть коряс.
13 Вдь аф ужяльдеви судса ся, кие сонць киньге аф ужяльдьсы, а ужяльдись сяськи судса.

Кемамась и тефне


14 Кемай ялгане, кодама лезкс сянь эзда, кда кивок корхтай, бта сон кемай, а тевса тянь кодавок аф няфнесы? Идесы-аф сонь тяфтама кемамась?
15 Кда кемай ялгати аш мезе щамс и аш мезьда ярхцамс,
16 а кивок тинь эздонт мярьги тейнза: «Мольхть сетьмошиса, эжентть и топодемс ярхцак», а сонць аф максы мезе эряви сонь ронгонцты, эста кодама лезкссь сонь валонзон эзда?
17 Тяфта кемаматьке мархта: тевфтома сон кулоф.


18 Но кда кивок мярьги: «Тонь ули кемамаце, а монь улихть тевне», эста каршезонза азса: «Няфтьк тейне эсь кемамацень тевфтома, а мон тейть эсь кемамазень няфтьса тевнень вельде».
19 Тон кемат: Шкайсь фкя? Лац тият. Вдь кяжи ваймопожфневок кемайхть и трнатыхть!
20 Шава ломань, ули-аф тонь мяльце содамс тянь: кемамась тевфтома кулоф.
21 Дяряй минь аляньке, Авраам, аф тевонзон вельде лувфоль видексшинь ломанькс, мзярда эсь цёранц, Исааконь, максозе озксказнень путома вастти?
22 Тон няйсак, Авраамонь кемамац ульсь няфтьф тевонзон эса, и ня тефнень вельде сон нинге сяда кемокстась.
23 Тяфта пяшкодевсть Сёрматфксть валонза: «Авраам кемась Шкайти, и тянкса Шкайсь лувозе сонь видексшинь ломанькс». И Авраам лемтьф ялгакс Шкайти.
24 Тинь няйсасть, ломанць лувови видексшиса эряйкс аф аньцек кемаманц вельде, но тевонзонга вельде.
25 Тяфта ульсь Раав усксеви авать мархтовок. Сон ульсь лувф видексшинь ломанькс эсь тевонзон вельде, мзярда кудозонза нолдазень Израилень алятнень, салава якайхнень-ваныхнень, и кучезень синь лия киге.
26 Сяс азса: кода ронгсь кулоф ваймофтома, тяфта кемамаське кулоф тевфтома.






ИАКОВОНЬ СЁРМАЦ
Глава 3

Киртьк эсь кяльцень!


1 Кемай ялгане! Аф сембе арседа тонафтыкс. Вдь тинь содасать: минь, тонафтыхнень, судендасамазь нинге сяда кемоста.
2 Минь сембе тиенттяма лама пежеда. А кие корхтамста аф тии пеже, ся сембе ширде цебярь ломань, конанди овстави*а марнек ронгоцка.
3 Мзярда минь тонгсаськ овоснень*б алашать кургс, эста тисаськ сонь эстейнек кулхцондыкс, и тейнек вятеви сонь марнек ронгоцка тов, ков эряви.
4 Али кепотьксонди сявсаськ оцю венчнень: конашкава оцюфт афольхть уле и конашкава вии вармат синь афолезь уйфне, ёмла рульнять вельде синь вятевихть тов, ков вятить мялец.
5 Тяфта кяльське – ёмла пялькскя ломанть ронгса, а пряц шнафтови оцю тевса. Ваность, кода ёмла толнять эзда крьвязькшни оцю вирь!
6 Кяльске кода толсь, сон кода зиянца пяшкотьф масторланга. Лия ронгоньконь пяльксонзон ёткста сон ащи тяфтама вастса, коса тисы аф арукс сембе ронгть, и плхнесы ломанть сембе эряфонц, а сонць крьвязькшни адть толонц эзда.
7 Мзяра жуватада, нармоньда, куйда-ёзмолдыда и оцюведень эряйда ломанць тись эстейнза кулхцондыкс, и нинге тии.
8 А кяльсь киндинге аф тиеви кулхцондыкс. Тя мезьсонга аф кирдеви кяж, сон пяшксе кулофты ядта.
9 Кяльса минь шнасаськ Шкай Аляньконь, сяка жа кяльса сюдосаськ ломанть, кона тиф-арьсеф Шкайть лангс шарыкс.
10 Сяка кургста лиси шнама и сюдома. Кемай ялгане, тянди аф улема!
11 Дяряй шуди фкя сяка лихтибряста ламбама и сяпи ведь?
12 Кемай ялгане, дяряй смоква шуфтсь канды маслинат, а виноградонь тарадсь – инжир? Стане фкя сяка лихтибрястонга аф шудеви салу и ламбама ведь.

Афкуксонь смузьшись


13 Кие тинь ёткстонт смузю и шарьхкоди ломань? Катк сон тянь няфтьсы эсь эряфсонза пара тевонзон вельде, конат тиевихть сятявшиса смузьши мархта.
14 А кда тинь седисонт лаказь лакай сельмонь каяма и тинь вешенттяда пара аньцек эсь прянтенди, эста тяда шнафта пря смузьшиса и тяда васькафне видешить лангс!
15 Тя аф ся смузьшись, кона валги вярде Шкаень Ваймопожфть эзда, но сон масторлангонь, ломанень, кяжи ваймопожфнень эзда.
16 Вдь коса ули сельмонь каяма и аньцек эстейть паронь вешема, тоса аф ладямат и эрь кодама кальдяв тефт.
17 А смузьшись, кона валги вярде, васенда – ару мяль мархта, меле – сетьмошинь кельги, ляпе седи, мялень ваны, сон пяшксе кельгозь ужяльдемада и пара тевда, сон сембе ломаттнень лувсыне фкакс и аф канни шамафкс.
18 Видьмотне, конат кандыхть видексшинь раштафкст, сетьмошиса видевихть сятнень кядьса, конат тиендихть сетьмоши.




*а3:2 овстамс – обуздать, покорить

*б3:3 овост – удила





ИАКОВОНЬ СЁРМАЦ
Глава 4

Масторлангть мархта ялгафтомась


1 Коста ина тинь ётксонт сявондевихть фкя-фкянь лангс врьгятнематне и сялондоматне? Дяряй аф визьксонь мялентень эзда, конат тюрихть ронгсонт.
2 Тинь оцю мяленте кати-мезе сатомс, но тейнть аф сатови ся; тинь шавонттада и каятада сельме, но мяленте аф пяшкодевихть; тинь сялонттада и фкя-фкянь лангс врьгяткшнетяда и сяка мезентевок аш, сяс мес аф анатада.
3 А кда и анатада, тейнть аф максови, сяс мес анатада аф цебяренди, а эсь визькс мялентень петеманкса.
4 Шкайти полафни ломатть! Дяряй аф содасасть: масторлангть мархта ялгафтомась – тя Шкайти каршек молема? Кинь мялец улемс ялгакс тя масторлангти, ся арси душманкс Шкайти.
5 Али тинь арьсетяда, шавоста корхтай Сёрматфкссь: «Сон седиень оцю паломаса кельгсы ваймоть, конань сувафтозе эзонк»?
6 Но Сон максы тейнек нинге сяда оцю пароказне. Сяс Сёрматфксса азф:

«Шкайсь ащи каршек прянь няихненди,

а сятяфненди Сон максы пароказне»*а.




7 Сяс максость прянтень Шкайть кядялу и стяда идемэвозти каршек! Эста идемэвозсь ворьгоди эздонт.
8 Маладода Шкайти, Сонга малады тейнть! Штасть кядентень, пежуфт, и тинь, конатнень мяльсна явфт кафтова, аруяфтость эсь седиентень!
9 Шавода пря ризфта, авардеда и кайгиста явседа. Рахаманте араза авардемакс, кенярдеманте – ризфокс.
10 Комафтость седиентень Азорть инголе, и Сон кепоттядязь тинь.

Тяда суденда!


11 Кемай ялгат! Тяда корхта кальдявста фкя-фкянь колга. Кие сялдсы эсь кемай ялганц али судендасы, ся сялдсы и судендасы койть. А кда тон судендасак койть, эста тон ни аф коень ванфтыят, а сонь судьяц.
12 Ули аньцек фкя Коень Максы и Судья, конань ули виец идемс минь али юмафтомс-арафтомс. А тон кият стамсь, лиянь судендайсь?

Тяда шнафта пря!


13 Тяни кулхцондода сят, конат корхтайть: «Тячи али ванды минь тутама тяфтама-тяфтама ошс, карматама тоса кизоньберьф мишендема и кочкатама лама ярмак».
14 Тинь афи содасасть, мезе ули мархтонт ванды. Мезе стамсь тинь эряфонте? Сон кода тёждя кожфкя, кона эвондакшни аф лама пингс и эстокиге юмси.
15 Тянь вастс тейнть корхтамаль тяфта: «Кда Азорть ули мялец и ульхтяма шиса, тисаськ тянь али тонань».
16 А тинь тяни шнафттада пря и надиятада эсь лангозонт. Эрь кодама тяфтама прянь шнафтомась – кяж.
17 Лисенди, кие содасы: тейнза тиендема цебярь, но сон аф тиенди, ся сувай пежес.




*а4:6 Притчи 3:34





ИАКОВОНЬ СЁРМАЦ
Глава 5

Мезе учсыне козятнень


1 Тяни кулхцондода тинь, козят! Авардеда и кайгиста явседа зиянда, конат прайхть лангозонт.
2 Тинь козяшинте наксадсь и тинь щамонтень сивозень ки мелавсь.
3 Зрнянтень и сиянтень порезень шямонць. Тя шямонць няфтьсы тинь муворшинтень, и сон сивсы-юмафтсы ронгонтень, кода тол. Тинь кочкаде козяши ня мекольдень шитненди.
4 Ваность, тинь ашеде панне ярмак паксясонт сёронь нуйхненди, и сянкса синь явсихть-авардихть. Сёронь кочкайхнень пеняцямасна пачкодсть Саваоф Азорть пилес.
5 Тинь эряде модать лангса козяшиса и пяшкотькшнесть сембе мялентень. Тинь андость-куялгофтость эсь прянтень кода печкома шинди.
6 Тинь судендасть и шавость видексшиса эряйть, а сон ашезь уле каршек тейнть.

Уледа куватьс кирдикс


7 Кемай ялгат, уледа куватьс кирдикс Азорть сама шинцты. Ванода, конашка оцю кирдемшкац сокайть-видить, кона ученды модать эзда козя раштафкс, и мзярс аф туй тундань али сёксень пизем.
8 Тейнтьке улема куватьс кирдикс. Кемокстасть седиентень, сяс мес Азорть самац ни маласа.
9 Кемай ялгат, тяда пеняця фкя-фкянь лангс, эста тинь аф ульхтяда судендафт. Судьясь ни кенкш лангса.
10 Кемай ялгат, мзярда пофтада маятамас, ванода пророкнень лангс, конат корхтасть Азорть эзда, кода синь кемоста ащесть и куватьс кирдезь сембе маятаматнень.
11 Минь лемнесаськ павазукс сятнень, конатненди кирдевсть сембе маятаматне. Тинь марьседе Иовонь кирдемшканц колга, и содасасть кодама эряфонь пе макссь тейнза Азорсь. Вдь Азорсь кельгозь ужяльди и лезды стакашис повфненди.

Варамать колга


12 Васендакиге, кемай ялгане, мзярдовок тяда вара, – аф менельса, аф модаса и аф мезеньге лиянь лемса; катк «тяфта» валонте ули аньцек «тяфта» валкс, а «аф» валонте улеза аньцек «аф» валкс. Эста тинь аф ульхтяда судендафт.

Озондомать виец


13 Кда кивок тинь ёткстонт маятай, ся катк озонды. Кда кие кеняртькс потмоса, ся катк морафты псалопт.
14 Кда кие ёткстонт сяряди, ся катк тердьсыне кемаень пуромксонь оцюнятнень, и синь катк озондыхть сярядить вельхксса и Азорть лемса вадьсазь сонь елейса.
15 Кемама мархта озондомась пчкафтсы сярядить, и Азорсь стяфтсы сонь. И кда ся ломанць тись пежет, синь нолдавихть тейнза.
16 Сяс виденцяда фкя-фкянди эсь пежентень колга и озондода фкя-фкянь инкса: эста пчкатада. Видексшиса эряй ломанть озондомац пяк лама тии.
17 Илия ульсь тяфтамка ломань, кода и минь. Но сон пяк озондсь: афоль ту пизем. И ашель пизем модать лангса колма кизот и кота кофт.
18 Меле сон тага озондсь, и эста тусть пизепне, и модась раштазе эсь иможенц.


19 Кемай ялгане, кда кие эздонт туй шири видешинь киста, и кивок мрдафтсы сонь меки,
20 эста катк сон содасы: ся, кие мрдафтсы пежуть видешинь ки лангс, идесы пежуть ваймонц куломада и нолдафтсы лама пеженц.







ПЁТОРОНЬ ВАСЕНЦЕ СЁРМАЦ


Глава 1

Шумбракстомась


1 Пётр, Иисус Христосонь апостолоц, кучи пара вал Шкаень кочкафненди, конат сратфт Понтонь, Галатиянь, Каппадокиянь, Асиянь и Вифиниянь аймакнень эзга и конат эряйхть тя масторлангса кода ширде саф ломатть.
2 Шкай Аляньке Эсь содаманц-няеманц коряс инголькиге ни кочкадязь тинь и тиедязь Эсь Ваймопожфонц вельде Эстейнза иняру ломанькс. Тяфта тинь тиефтяда кулхцондыкс Иисус Христости и ульхтяда штафт Сонь версонза. Сяда лама пароказнеда и сетьмошида максовоза тейнть!

Надиямась пефтома пингонь эряфть лангс


3 Улеза шнаф Шкайсь, Иисус Христос Азороньконь Аляц! Сон вельмафтозе кулофста Иисус Христосонь и тянь вельде, Эсь оцю кельгозь ужяльдеманц коряс, шачфтомазь минь од эряфонди и макссь тейнек кеме надияма.
4 Шкайть эзда минь учсаськ ся инголькиге аноклаф паршить, кона аф юмай, аф гастяви и аф пужи, и кона тяни кирдеви-ванфтови тейнть менельса.
5 А тинь, кемамантень вельде, ванфнетядязь Шкаень вийсь, кона вяттядязь идемас. Тя идемась анок ни и панжеви пингть мекольдень шистонза.
6 Сяс кеняртькшнеда тянди, аф ваномок ся ризфнень и ся стакашитнень лангс, конатнень тейнть сави аф ламос няемс-кирдемс.
7 Мянь зрняське варчсеви-серепневи толса, тянь вельде няфтеви сонь афкуксшиц. Тяконь лаца тинь кемамантевок, кона сяда питни юмай зрнять коряс, варжави-сяряптеви ня стакашитнень вельде: улеза тинь кемаманте шнама вастокс, иневалдокс и пара лувксокс Иисус Христосонь сама шистонза.
8 Тинь кельгсасть Сонь, хуш и ашесть няенде. Сон тянивок аф няеви тейнть, но сембе сяка тинь кематада Тейнза и кеняртькшнетяда оцю и валда кенярдемаса,
9 сяс мес тинь пачкотькшнетяда сянди, мезе вешсь тинь кемаманте – ваймонь идемати.


10 Тя идемать колга лама арьсесть и крхкаста тонафнесть пророкне, конат аноконди азонкшнесть тейнть максови пароказнеть колга.
11 Синь ёрасть шарьхкодемс, кодама пинге и тев лангс няфнесь синь эсост эряй Христость Ваймопожфоц, кона аноконди азондсь Христость маятаманзон колга и мельгаст моли иневалдть колга.
12 Тейст панчфоль: мзярда синь корхтасть ня тефнень колга, синь покодсть аф эстейст, а тейнть. Тяни ня тефнень колга тейнть пачфтсть сят, конат менельста кучф Иняру Ваймопожфть вийса кандсть тейнть Пара куля. Ня тефнень лангс, пчкясь, ангелхневок ванольхть оцю мяльса!

Уледа инярукс!


13 Сяс, аноклада тиендемс Шкаень тев. Тинь, кода ёню ломатть, сембоса надияда Шкаень пароказнеть лангс, кона максови тейнть Иисус Христосонь самстонза.
14 Уледа кода кулхцонды итть и тяда вятнев визьксонь мялентень-арьсемантень мельге. Тяфта тинь тиендеде, мзярда эряде Шкайть аф содазь.
15 Иняру Ся, кие тинь тердедязь, сяс тиньге уледа иняруфт сембоса, мезе афоледе тие.
16 Вдь Сёрматфксса тяфта корхтави: «Мон иняруван, сяс тиньге уледа иняруфт»*а.
17 Ся, конань тинь лемнесать Алякс, судендасы эрь ломанть тевонзон коряс, аф ваномок сянь лангс, кие сон. Сяс, улемок тя масторлангса ширде саф ломанькс, фалу эряда Шкайда пелезь и Сонь мяленц ванозь.
18 Содасть: тона шава эряфть эзда, конань тейнть кадондозь кунардонь пингонь алянте, тинь рамадязь аф кодамовок юмай-арай сияса али зрняса,
19 а Христосонь, афсатыксфтома и ару Верозть, питнидонга питни версонза.
20 Сон ладяфоль тянди нинге менельхнень-масторхнень тиемдост инголе, а тяни, мекольдень пинкнень, Сонь эвондазь тинь инксонт.
21 Христость вельде тинь кармаде кемама Шкайти, кона вельмафтозе Сонь кулофнень эзда и макссь Тейнза оцюши. Сяс тяни тиньге кематада и надиятада Шкайть лангс.


22 Тяни тинь араде кулхцондыкс видешити, и тянь вельде Ваймопожфсь аруяфтозень тинь ваймонтень и макссь тейнть вий кельгомс эсь кемай ялгантень. Тяфта тиендеда сяда товга: фалу кельгода фкя-фкянь ару седиса.
23 Вдь тинь шачеде одукс аф наксада видьмоста, а Шкайть аф юмай-арай валстонза, кона эряй и кармай эряма пефтома пингс.
24 Сёрматфксса корхтави:

«Сембе ломаттне – кода тишесь,

а сембе синь оцюшисна – кода паксянь панчфсь.

Тишесь коськи, панчфське пужи и прай,

25 а Азорть валоц фалу эряй»*б.




Тя валсь – Пара куля, кона тейнть пачфтьфоль.




*а1:16 3 Моисея 19:2

*б1:24-25 Исаия 40:6-8





ПЁТОРОНЬ ВАСЕНЦЕ СЁРМАЦ
Глава 2


1 Сяс, кадость эрь кодама кяжть, васькафнемать, шамафксонь каннемать, сельмонь каямать и эрь кодама кяжи корхтафтомать.
2 Потяй иднятнень лаца вешендеда ярхцамс ару, ваймопожфонь лофцта, лиякс мярьгомс, Шкаень валда, конань вийса тинь кастада и пачкоттяда идемати.
3 Вдь тинь варжасть-няесть, конашкава пара Шкайсь.

Уледа кода эряй кефт


4 Сада Тейнза. Сон эряфонь максы кев, конань ломаттне ёрдазь, но конань Шкайсь кочказе и лувозе питникс.
5 Тиньге, кода эряй кефне, тиевода ваймопожфонь кудкс. Эста тинь ульхтяда иняру озксвятиень оцюнякс и карматада каннема Шкайти ваймопожфонь озксказнет, конат тушендыхть Сонь мялезонза Иисус Христосонь инкса.
6 Сёрматфксса азф:

«Вага, Мон Сионца путса кочкаф и питнидонга питни кевть,

кудужень кирди кевть.

И ся, кие кемай Тейнза,

мзярдонга аф прай визькс шамас»*а.




7 Тейнть, кемайхненди, тя кевсь – питнидонга питни, а сятненди, кит аф кемайхть, «тя кев, конань ёрдазь кудонь путыхне, но кона арась кудужень кирди кевкс; кев, конань ланга ломаттне пупоряйхть и прашендыхть»*б.
8 Синь пупоряйхть сяс, мес аф кулхцондсазь Шкайть валонц. Тяфта тейст инголькиге ладяфоль.
9 Но тинь – кочкаф юромсь, Оцязорть озксвятиень оцюнянза, иняру ломаньтналсь, ломаттне, конатнень Шкайсь лувсыне Эсеннекс. Тинь тертьфтяда пачфнемс Сянь пара тевонзон колга, кие лихтедязь тинь шобдаста Эсь мазыдонга мазы валдозонза.
10 Инголи тинь уледе аф ломаньтналкс, а тяни тинь араде Шкаень ломаньтналкс. Инголи Сон ашезе эвондакшне тейнть Эсь кельгозь ужяльдеманц, а тяни максозе сонь тейнть.

Христосонь ломанти вешфксне


11 Кельгома ялгат, эняльдян тейнть, кода нюрьхкяня пингонди лия масторста сафненди, тяда вятнев ронгть визькс мялензон-арьсеманзон мельге, конат молихть ваймонтень каршек.
12 Шкаень аф содайхнень ёткса эряда цебярь тевонь тиендезь. Эста сятка, конат сялдыхть эсонт, кода кальдяв тевонь тиихнень, няемок тинь пара тевонтень, шнасазь Шкайть ся шиста, мзярда Сон эвондасы тейст Эсь прянц.


13 Азорть инкса уледа кулхцондыкс масторлангонь сембе оцюнятненди: оцязорти, сяс мес сон сембонь лангса азор,
14 тяконь лаца лия оцюнятнендиге, конатнень сон кучезень наказамс кальдяв тевонь тиихнень и шнамс цебярь тевонь тиихнень.
15 Шкайть мялец тяфтама: тинь, пара тевонь тиендезь, лоткафтолесть аф шарьхкоди ломаттнень ёньфтома корхтамаснон.
16 Эряда воляшиса, аньцек тяза уле тя воляшись тейнть кальдяв тевонь кяшема вастокс, а меколанкт, эряда кода Шкайть покодиенза.
17 Сембе ломаттнень лувость питникс Шкайть сельмоса, кельгость кемай ялгантень, пеледа Шкайда, оцязорть путнесть пара лувксс.

Уледа кулхцондыкс азоронтенди


18 Покодихть, уледа кулхцондыкс эсь азоронтенди, сембоса путнемок синь пара лувксс. Уледа кулхцондыкс аф аньцек сятненди, конат пара и ляпе седихть, но сятнендиге, конат кяжихть.
19 Вдь Шкайть мялезонза, кда кивок, улемок кулхцондыкс Шкайти, кирди маятамат, хуш мезевок кальдяв афи тись.
20 Мезенкса тинь шнамс, кда тинь кирттяда пикссемат кальдяв тевонкса? А кда тинь кирттяда лама маятама пара тевонь тиеманкса, тя тушенды Шкайть мяльс.
21 Тинь тянди уледе тертьфт, сяс мес Христосовок минь инксонк маятась, и тянь эса няфтсь тейнек кепотькс: миньге молелеме Сонь мельганза.
22 
«Сон ашезь тие кодамовок пеже,

и Сонь кургстонза ашезь лисе фкявок васькафнемань вал».*в




23 Мзярда Сонь сялдозь, Сон фкявок сялды вал ашезь аза каршек; мзярда маятась, Сон ашезень эвфне синь, но максозе Эсь прянц Шкайти, виде Судьяти.
24 Сон Сонць Эсь ронгсонза кеподезень минь пеженьконь крёз лангс вов мезенкса: кадомок пеженьконь, эрялеме видексшить коряс. Сонь сярятьфксонзон-аржензон вельде тинь уледе пчкафтфт.
25 Мзярда-бди тинь уледе кода эрьготьф учат, но тяни мрдаде эсь Ваныентенди, ваймонтень Ванфтыснонды.




*а2:6 Исаия 28:16

*б2:7 Псалтирь 117:22; Исаия 8:14

*в2:22 Исаия 53:9





ПЁТОРОНЬ ВАСЕНЦЕ СЁРМАЦ
Глава 3

Тонафтома мирттненди и рьватненди


1 Тяфта тиньге, рьват, уледа кулхцондыкс эсь мирдентенди. И эста ся мирттне, конат аф кулхцондсазь Шкаень валть, няемок рьваснон прянь вятемаснон, валфтома сальхть кемамати.
2 Сяс мес синь няйсазь тинь ару эряфонтень и Шкайда пелемантень.
3 Катк тинь мазышинте ули аф ланга пялень: аф шяярень понамаса, аф зрняса, аф мазы щамса.
4 Улеза тинь мазышинте седипотмонь аф юмай мазышикс, кона няеви сятяв и сетьме ваймоса. Тяфтама мазышись питнидонга питни Шкайть сельминголенза.
5 Тяфта мазопнезь эсь пряснон кунардонь пингонь Шкайти кемай рьватне, конат надиясть Сонь лангозонза. Синь ульсть мирдень кулхцондыкс.
6 Тяфта тиендсь Сарравок, сон кулхцонкшнезе Авраамонь и лемнезе сонь азоркс. Тиньге сонь стиренза, кда тиенттяда пара и аф макстада пря пелемати.


7 Тяфта тиньге, миртть, эсь рьвантень мархта уледа шарьхкодикс, сяс мес синь тинь корязонт сяда лафчт. Кельгость синь и лувость синь питникс Шкайть сельмоса, сяс мес тейст, кода тейнтьке, казнекс максови Шкайть эзда пефтома эряф. Эста мезевок аф кармай шоряма тинь озондомантенди.

Маятама пара тевонкса


8 И мекольцесь, уледа сембе фкя мяльса, марясть лиятнень седиень сярятьфснон, сембе седиса кельгода фкя-фкянь, ванфнесть ялгаксшить эсь ётковант и уледа сетьме ваймокс.
9 Тяда панда кяжть инкса кяжса али сялдомать инкса сялдомаса. Меколанкт, бславасть сянь, кие тинь обжадязь. Тинь содасать: тяфта тиендема тердедязь Шкайсь. Эста Сон тиньге бславатядязь.
10 Сёрматфксса азф:

«Кинь мялец кельгомс эряфть и няемс цебярь шит,

ся катк кирдьсы кяленц кальдяв валда

и кургонц – васькафнемада.

11 Катк сон шарфты кяжть эзда и тиенди цебярь,

катк вешенди сетьмоши и тяряфты сонь сатомс.

12 Сяс мес Азорть сельмонза ваныхть

видексшиса эряйхнень мельге,

и Сонь пиленза марясазь синь озондомаснон.

Но Азорсь ащи каршек кальдяв тевонь тиихненди:

(Сонь мялец машфтомс синь модать лангста)»*а.




13 Кда тинь кемоста ащетяда цебярть инкса, эста кие тейнть тии кальдяв?
14 Но кда тинь кирттяда маятамат видексшить инкса, эста тинь павазуфтада. Тяда пеле синь эвфнемадост, катк тинь мезевок аф эвфтядязь.
15 Но эсь седисонт лувость Шкайть Азоркс. И фалу уледа анокт азомс каршек вал эрти, кие кизефттядязь тинь, мезень лангса кирди тинь кемаманте-надияманте. Но тянь тиендесть ляпоста и саворне,
16 ванфнемок эсь ваймовайгялентень арушиса. Эста араза визькс сятненди, кит кальдявста корхтайхть колгант и сялдсазь тинь ару эряфонтень, кона Христость мяленц коряс.
17 Сяда пара маятамс, кда тянди ули Шкайть мялец, пара тевонкса, а аф кальдяв тевонь тиеманкса.


18 Вдь Христосовок весть и сембе пинкненди кирдсь маятамат минь пеженьконь инкса: видексшиса эряйсь аф видексшиса эряйхнень инкса, сяс мес Сонь мялецоль вятемс минь Шкайти. Сонь ронгоц ульсь кулофтф, но Сон вельмафтфоль ваймопожфонь эряфти,
19 и эста Сон тусь и пачфтсь Куля шобдашиса пякстаф ваймопожфненди,
20 конат кунардонь пингста ульсть аф кулхцондыкс Шкайти. Шкайсь оцю кирдемшка мархта учендозе синь каендамаснон Ноень пингста, мзярда сон тиендезе оцю венчть. Тя оцю венчса, ведть пачк ётазь, идевсть аф ламотне, аньцек кафкса ломатть.
21 Тя ведсь няфнесы кстиндамать, кона тяни тиньге идетядязь. Кстиндамась – тя аф ронгть лангста рдазонь штама, а Шкайть кядьста ару ваймовайгялень вешема. Кстиндамась идетядязь тинь Иисус Христосонь вельмаманц вельде.
22 Сон менели кеподемдонза меле ащи Шкайть види кяденц ширеса, и сембе ангелхне, азорксшитне и вийхне тиевсть Тейнза кулхцондыкс.




*а3:10-12 Псалтирь 33:13-17





ПЁТОРОНЬ ВАСЕНЦЕ СЁРМАЦ
Глава 4

Шкайть мархта од эряф


1 Кода Христоссь кирдсь ронгонь маятамат, стане тиньге уледа анокт тянди, вдь ся, кие кирди маятамат эсь ронгонц лангса, лоткай пежень тиендемда.
2 И сяс лядыкс масторлангонь эряфонц сон ётафтсы аф ломанень визькс мяльхнень-арьсематнень коряс, а Шкайть мяленц коряс.
3 Ингольдень пингть тинь ни сатомшка эряде, кода Шкаень аф содай ломатть: тинь макссесть прянтень эрь кодама аф арушис, визькс мяльхненди (алятне аля мархта удомас, жувата мархта удомас, рдазу мяльс-арьсемас), тинь уледе симилакс, пекта вельф тетькикс и сюконякшнеде аф афкуксонь шкайхненди.
4 Сяс тяни, мзярда тинь оду аф тиенттяда Шкаень аф содайхнень мархта визьксонь тефт, синь дивандакшнихть тянди и сялдыхть эсонт кальдяв валса.
5 Но тейст сави панжемс эсь тевснон Сянь инголе, кие анок судендамс эряйхнень и кулофнень.
6 Сяс Пара кулясь пачфтьфоль кулофнендивок вага мес: эряльхть синь Шкайть мяленц коряс ваймопожфса, хуш синь ронгсна, кода лия ломаттнень ронгсновок, судендафтольхть куломас.


7 Курок семботи сай пе. Сяс уледа смузю мяльса и валда пряса, и эста ульхтяда анокт озондомати.
8 Васенда, седи ваксста кельгода фкя-фкянь, сяс мес кельгомась вельхтяй лама пеже.
9 Уледа инжиень кельгикс, и тяда кропця лангозост.
10 Катк эрсь тинь эздонт покоди-лезды фкя-фкянди ся казнеса, конань тейнза максозе Шкайсь. Эста тинь, кода цебярь покодихне, видеста нолдасасть тевс Шкайть эрь кодама пароказненц.
11 Кда кие корхтай, катк сянь валонза кайгихть кода Шкайть валонза. Кда кие покоди-лезды, ся катк покоди-лезды ся вийса, конань тейнза макссесы Шкайсь. Катк сембонь тянь эса шнави Шкайсь Иисус Христость вельде. Тейнза шнама и азорксши сембе пингс! Аминь.

Маятамат Христости кемамать инкса


12 Монь кельгомне, тяда диванда, мес тейнть сави ётамс толонь варчсематнень пачк; тянь эса аш мезевок дивандафты.
13 Меколанкт, кеняртькшнеда, мес тиньге явсасть Христость мархта марса Сонь маятаманзон. И мзярда панжеви Сонь иневалдоц, эста тинь карматада кеняртькшнема оцю кенярдемаса.
14 Кда тинь сялттядязь Христость лемонц инкса, эста тинь павазуфтада, сяс мес Иневалдонь Ваймопожфсь, лиякс мярьгомс, Шкайть Ваймопожфоц ащи тинь вельхксонт. Сят Сонь сялдсазь, а тинь Сонь шнасасть.
15 Кда кие тинь эздонт кирди маятамат эсь лангсонза, катк тя ули аф сянкса, мес сон ломанень шави али салай, али нинге кодама кальдяв тевонь тии, али кода ся, кие эсь шалхконц эцекшнесы лиянь тевс.
16 А кда кивок эздонт кирди маятамат сяс, мес сон христианин, ся катк тянкса аф визди, а шнасы Шкайть сянкса, мес тейнза максф каннемс тя лемть.


17 Шкаень судть пингоц сась ни, и васенцекс судендавихть Сонь ломаненза. Арьседова, кда минь эздонк ушеды судендамась, эста кодама пе сатсыне сятнень, конат аф кулхцондсазь Шкайть Пара кулянц?
18 Кода сёрматф:

«Кда видексшинь ломанти ули стака идевомс,

сяльде мезе ули пежуфнень мархта и сятнень мархта,

конат мезькска аф лувсазь Шкайть?»*а




19 Сяс сят, конат кирдихть маятамат Шкайть мяленц коряс, катк макссазь эсь пряснон Тииеньконь кядьс, и сяда товга аф лотксихть пара тевонь тиендемс.




*а4:18 Притчи 11:31





ПЁТОРОНЬ ВАСЕНЦЕ СЁРМАЦ
Глава 5

Тонафтомат кемаень пуромксонь оцюнятненди


1 Тяни мон пшкядян кемаень пуромксонь оцюнянтенди: монга лацост кемаень пуромксонь оцюнян и эсь сельмосон няине Христость маятаманзон и Сонь мархтонза явса ся иневалдть, кона эвондай эсь пингстонза. Мон эняльдян тейнть:
2 ванода Шкайть стаданц мельге, кона максф тейнть. Ванода сонь мельганза седи ваксста, оцю мяльса, кода кельгсы Шкайсь, но аф сянкса, мес тинь кошардодязь тянди, и аф казненкса.
3 Тяда азоронда тейнть максф ломаттнень лангса, но уледа тейст цебярь кепотьксокс.
4 И мзярда сай Инь Оцю Ванысь, эста тейнть максови иневалдонь аф пужи каштазсь.


5 Тиньге, од ломатть, уледа кулхцондыкс кемаень пуромксонь оцюнянтенди. И тинь сембе, кулхцондомок фкя-фкянь, киньге инголе тяда оцюлгофне пря, сяс мес Шкайсь ащи каршек прянь няихненди, а сятяв ваймотненди максси пароказне*а.
6 Сяс сятявста максость прянтень Шкайть виидонга вии кядянзон алу, и Шкайсь эсь пингстонза кепоттядязь тинь.
7 Сембе пичефксонтень веляфтость лангозонза, сяс мес Сон пичеди-канзеди тинь инксонт.


8 Уледа сргозьфт и фалу анокт, сяс мес тинь душманонте, идемэвозсь, якай вакссонт, кода уркоды лев, кона вешенди кинь сивомс.
9 Уледа кемот эсь кемамасонт и стяда идемэвозти каршек. Тинь содасасть: тяфтама маятамат кирдихть тинь кемай ялгантевок сембе масторга.


10 Но тейнть аф ламос сави маятакшнемс. Маятамдонт меле Шкайсь стяфттядязь тинь, титядязь тинь афсатыксфтомокс, кемокстатядязь и максы тейнть вийхть. Эрь кодама пароказнень максы Шкайсь тердедязь тинь Христость вельде Эсь пефтома пингонь иневалдозонза.
11 Шнама Тейнза и азорксши сембе пингс! Аминь.

Мекольце валхне


12 Тя нюрьхкяня сёрмать мон сёрмадыне Силуанонь, кемай ялгазень вельде, конань лангс ули кода надиямс. Монь мялезе кеподемс тинь мялентень и кемокстамс тинь: ся пароказнесь, конаса тинь ащетяда, афкукс Шкайть эзда.
13 Пара вал кучи тейнть монь цёразе Марк и тинцень лацонт Шкайса кочкаф кемаень пуромкссь, кона Вавилонца.
14 Шумбракснеда фкя-фкянь мархта кельгомань паламаса. Сетьмоши сембонди тейнть, кит Христос Иисуссот! Аминь.

ПЁТОРОНЬ ОМБОЦЕ СЁРМАЦ


Глава 1

Шумбракстомась


1 Симон Пётр, Иисус Христосонь покодиец и апостолоц, кучи пара вал сятненди, кинди, кода тейнековок, максф питнидонга питни кемамась – Шкаеньконь и Идить Иисус Христость видексшинц вельде.
2 Катк ламолгоды тейнть пароказнесь и сетьмошись Шкайть и Иисус Христос Азороньконь содаманц вельде.

Шкайть тертьфонза и кочкафонза


3 Иисусонь эса Шкаень вийсь максозе тейнек семботь, мезе эряви эряфонди Шкайть мяленц коряс. Минь вдь содаськ Сянь, кие тердемазь Эсь иневалдсонза и цебярьшисонза.
4 Синь вельдест Сон макссь тейнек оцюдонга оцю и питнидонга питни надияфтомат. Ня надияфтоматне лездыхть тейнть сотовомс Шкайть коронц мархта и ворьгодевомс юмаф-араф эряфть эзда, кона аф пара мяльхнень сюнеда азорондай масторлангса.
5 Сяс тинь, сембе вийса няфтеда эсь кемамасонт паронь тиема, а паронь тиемасонт няфтеда содамоши.
6 Содамошисонт няфтеда прянь кирдема, прянь кирдемасонт – кемоши, кемошисонт – Шкайть мяленц коряс эряма.
7 Шкайть мяленц коряс эрямасонт няфтеда ялгаксши кемай ялгантенди, а ялгаксшисонт – кельгома.
8 Кда сембе тя эсонт ули и ламолгоды, эста тинь аф шавоста содасасть Иисус Христос Азороньконь, и тинь эряфонте канды лезкс.
9 А кинь эса сембось тя аш, ся сокор, сон пякстазень сельмонзон и юкстазе: мзярда-бди сон аруяфтфоль ингольдень пежензон эзда.
10 Сяс, кемай ялгат, нинге сяда лама вийда путода эсь тердемантень и кочкамантень кемокстаманкса. Кда карматада тяфта тиендема, мзярдонга аф пупордатада.
11 И эста тейнть келеста панжевихть кенкшне минь Азороньконь и Иисус Христос Идиеньконь пефтома Оцязорксшизонза.

Пётр корхтай эсь куломанц колга


12 Сяс мон фалу карман лятфнема тейнть ня тефнень колга, хуш тинь тянь содасасть и кемоста ащетяда тя виде тонафтомаса.
13 Но сяка, мон лувса эрявиксокс, мзярс нинге эрян тя ронгса, лятфнемс тейнть тянь и тяфта сргозьфнемс тинь.
14 Мон содаса: тейне курок сави кадомс тя ронгть – тянь тейне панжезе Иисус Христос Азороньке.
15 Но мон тиса семботь сянь, мезе ули монь вийсон: тумдон мелевок фалу мяляфтолесть семботь тянь.

Пророчествань валсь Иисусонь колга – виде


16 Мзярда минь азондоме тейнть Иисус Христос Азороньконь виенц и саманц колга, минь ашеме моле ёжуста кодаф-понаф ёфкснень мельге. Минь вдь эсь сельмосонк няеськ Сонь иневалдонц.
17 Пара лувкссь и иневалдсь максфтольхть Тейнза Шкай Алять пяльде, мзярда оцюдонга оцю иневалдста Тейнза кайгозевсь вайгяль: «Тя Монь кельгома Цёразе, Монь кенярдема вастозе».
18 Тя вайгяльть, кона кайгозевсь менельста, минь маряськ, мзярда улеме Сонь мархтонза иняру пандть лангса.
19 Тя нинге сядонга кемокстай эсонк: пророчествань валсь виде; и тинь лац тиенттяда, мес кирдьсасть тя валть, кода валдоптома, кона цифторды шобдаса, мзярс аф валдашкоды ся Шить валдоц и аф цифторгоды тинь седисонт шобдавань заря тяштсь.
20 Васендакиге мяльсонт кирдесть сянь: пророчествань фкявок валть смузенц Сёрматфксса аш кода панжемс эстейть.
21 Вдь мзярдовок пророчествась ашезь азондов ломанень мяльть коряс. Сонь азонкшнезь Шкаень иняру ломаттне, конат вятневсть Иняру Ваймопожфть вельде.






ПЁТОРОНЬ ОМБОЦЕ СЁРМАЦ
Глава 2

Аф виде тонафтыхне и синь наказамасна


1 Кода Израилень ломаньтналть ёткса ульсть аф афкуксонь пророкт, тяфта тинь ётксонтка эвондайхть аф виде тонафтыхть. Синь салава сувафнихть кемаень пуромксти юмафты-арафты васькафнемат и мянь потайхть Азорть эзда, кона синь идезень. Тяфта синь таргайхть эсь лангозост куроконь юмама-арама.
2 И ламотне туйхть синь визьксфтома эряфснон мельге, и синь инксост видешинь кись кармай сялдовома.
3 Ня топафксонь аф содай ломаттне, васькафнемок тинь ёжу валса-корхтамаса, кармайхть козякодома тинь вельдент. Но Шкаень судсь аноклаф ни тейст, и юмамась-арамась учи эсост.


4 Вдь Шкайсь ашезень ужяльде пежес праф ангелхнень, но, сотомок синь цинзерса, ёрдазень адонь шобдашити, коса синь учсазь судонь шить.
5 Сон ашезе ужяльде кунардонь масторлангтьке, а кучсь лангозонза оцюдонга оцю шада и ваяфтозень масторлангонь Шкайда аф пели ломаттнень. Сон идезе ваямада аньцек видексшинь пачфни Нойть и сонь сисем кудэряензон.
6 Шкайсь Содом и Гоморра ошнень судендазень юмамас, и толса плхтазень тиемок кулукс. Тяфта няфтезе сай пингонь Шкайда аф пели ломаттненди: синь мархтост тиеви тяконь лаца.
7 А видексшиса эряй Лотонь, кона маятась ня койфтома ломаттнень визьксфтома эряфснон эзда, Сон идезе.
8 Эрямок синь ётксост, тя видексшиса эряй ломанць эрь шиня няендезень и кулендезень синь кяжи тевснон. Сяс сонь видексшинь ваймоц маятась и сярядсь.
9 Тя сембось няфнесы: Азорсь содасы, кода идемс Шкайда пели ломаттнень сталмотнень-варчсематнень эзда, а коень колсихнень кирдемс судонь шить самс наказаманди,
10 а сембода пяк сятнень, конат якайхть ронгть аф ару мялензон-арьсеманзон мельге и мезькска аф лувсазь Шкайть азорксшинц.


Синь аш визькссна, синь тиендихть стане, кода синцень мяльсна, и синь аф пелихть сялдомс менелень вийхнень,
11 хуш ангелхневок, конат синдедост виихть и кемот, аф сялдсазь ня вийхнень Азорть инголе.
12 Ня ломаттне сялдсазь сянь, мезть аф шарьхкодьсазь. Синь шарыхть ёньфтома жувататнень лангс, конат эряйхть эсь обуцяснон коряс и шачендыхть кундаманди и шавоманди. Ня жувататнень лаца синьге улихть машфтфт.
13 Синь кяжса улихть наказафт сембе кяжи тевснон инкса. Синь петнесазь эсь мяльснон-ронгснон, мзярда шиньгучкать симондихть-гуляндайхть и тиендихть усксевомань тефт. Синь визьксфтомот и нулготькст, и тейст пара мялезост, мзярда мархтонт ярхцамста-симомста синь васькафнихть эсонт.
14 Авань няемста синь сельмосна палыхть визьксонь мяльса, и мзярдовок синь аф топафтовихть пежеса. Синь васькафнесазь-кунцесазь лафча ваймотнень, седисна тонатфт аньцек мезень-мезень сявома. Синь сюдоф итть!
15 Синь пувордасть виде киста и эрьгодсть. Синь тусть сяка киге, кода и Валаам, Восоронь цёрац, кона кельгозе аф виде тевонкса ярмаконь сявондеманц.
16 Но кяжи тевонзон инкса Шкайсь лихтезе сонь лангти: осёлоц, корхтама аф машты жуватась, корхтазевсь ломанень вайгяльса и лоткафтозе пророкть ёньфтома тевонц.


17 Ня ломаттне, кода ведьфтома лихтибрят, кода сюне коволхт, конатнень панцесыне даволсь. Тейст аноклаф адонь пефтома шобдась.
18 Корхтамок прянь шнафты, но шава валхт, синь тарксесазь-кунцесазь визьксонь мялень топафтомас сятнень, конат аньцек явсть васькафтфнень-эрьготьфнень эзда.
19 Ня аф виде тонафтыхне надияфтыхть тейст воляши, хуш синць урет сянди, мезсь вяти юмамати-арамати. Вдь эрь ломанць уре сянди, кие сонь сяськозе.
20 Кда синь, Иисус Христос Азороньконь и Идиеньконь содаманц вельде, ворьгодевсть тя масторлангонь аф арушить эзда, но меле тага сотовсть-тапарясть эсонза и сяськовсть, эста синь эряфсна кармай нинге сяда кальдяв ингольцеть коряс.
21 Тейст улель сяда цебярь афи содамс видешинь кить. Но кальдяв, мзярда содамок сонь, шарфтыхть меки иняру кошардомвалть эзда, кона максфоль тейст.
22 Синь мархтост лиси стане, кода азф валмуворксса: «Пинесь мрдай эсь уксолксонзон лангс»*а и «Штаф тувось тага моли рдазса эшеляма».




*а2:22 Притчи 26:11





ПЁТОРОНЬ ОМБОЦЕ СЁРМАЦ
Глава 3

Азорсь видекс сай


1 Кельгома ялгане, мон сёрмадса тейнть ни омбоце сёрмать. Мон ёран ня сёрматнень эса лятфтаматнень вельде сргозьфтемс прясонт ару мяльхть-арьсемат:
2 афолесть юкста валхнень, конат инголькиге азфтольхть иняру пророкнень вельде, и Азорть и Идить кошардомвалонц, кона тейнть максф апостолонтень вельде.
3 Васендакиге содасть: мекольдень шитнень эвондайхть кяжиста пеедихть-рахсихть, конат кармайхть пряснон вятема эсь визькс-нулготькс мяльснон коряс.
4 Синь кармайхть корхтама: «Коса надияфтомась Сонь саманц колга? Атянь-атяньковок кулость, но мезевок изь полафта. Сембось моли стане, кода ульсь менельть-масторть тиеманц ушетксста».


5 Тяфта арьсихне содазь юкснесазь тянь: ушетксса менельсь и масторсь Шкаень валса тифтольхть ведьста и ведть вельде,
6 тяконь лаца ведть и Валть вельде кунардонь масторлангсь ваяфтфоль шада ведьса.
7 А тяниень менельсь и масторсь ванфтови сяка Валть коряс толса плхтамати. Тя ули судонь шиста, мзярда юмафтовихть-арафтовихть Шкайти аф кулхцондыхне.

Од менельсь и од масторсь


8 Кельгома ялгат, аньцек тясть юксне ва тянь: Шкайти фкя шись кода тёжянь киза, а тёжянь кизотне – кода фкя ши.
9 Азорсь аф тарксесы надияфтомать пяшкодема пингонц, кода арьсихть кой-кит. Меколанкт, тянь эса Сон няфнесы тейнек эсь куватьс кирдемшканц, сяс мес Сонь аш мялец киньге юмафтомс-арафтомс. Сон ёрай: сембе шарфтольхть пежеснон эзда.
10 Но Азорть шиц сай кода салайсь веть. И эста зярнязь-увназь юмайхть менельхне, крьвяземок, юмайхть менельса валдоптыхневок*а, палы марнек масторлангсь и сембось, мезе лангсонза.


11 Кда тя сембось тяфта срафтови, эста арьседа, кодамкс тейнть эряви улемс иняру эряфса и Шкаень пелемаса,
12 мзярс тинь учендсасть и маласькофнесасть Шкаень шить саманц. Ся шиня каладыхть и палыхть пси толса менельхне, и солайхть менелень валдоптыхневок.
13 А минь Шкайть надияфтоманц коряс учтама од менель и од мастор, конатнень лангса кармай азорондама видешись.

Касода-кемокстада пароказнеса


14 Сяс, кельгома ялгат, тянь учемста, тиесть семботь: ся пингоня Сон муледязь тинь арушиса и афсатыксфтомокс, Сонь мархтонза ладяйкс.
15 И лувость Сонь куватьс кирдемшканц эстейнть идемакс. Тянь колга сёрмадсь тейнть минь кельгома ялганьке Павел, ся смузьшиса, кона максфоль тейнза вярде.
16 Тянь колга сон сёрмады сембе сёрманзон эса, коса сон азонды ня тефнень колга. Ня сёрматнень эса улихть стама васттка, конатнень стака шарьхкодемс и конатнень кржа содайхне и аф кеме вайме ломаттне колсесазь-тапсесазь. Синь колсесазь и лия Сёрматфксненьге и тяфта таргайхть эсь лангозост юмама-арама.


17 Кельгома ялгане, тейнть инголькиге содаф тя. Сяс ванфтода пря: афоледязь уска эсь мельгаст шкайфтомотнень васькафты-эрьготьфти валсна и афоледе пра кеме юронтень лангста.
18 Но, меколанкт, касода-кемокстада, сяда крхкаста содасть Азороньконь и Идиеньконь Иисус Христость и Сонь пароказненц. Улеза Тейнза шнама кода тяни, стане и пефтома пингс! Аминь.




*а3:10 Тяса корхтави менелень тяшттнень, ковть и шить колга.






ИОАННОНЬ ВАСЕНЦЕ СЁРМАЦ


Глава 1

Эряфонь максы Валсь


1 Минь азонттама сянь колга, мезе ульсь ушетксста сявомок, мезе минь кулеме и няеме эсь сельмосонк, мезень мельге минь ванондоме и мезть токсеськ кядьса: эряфонь максы Валть колга.
2 Тя эряфсь панжевсь тейнек и минь няеськ сонь. И сяс корхтатама кода няихне-содайхне и пачфнесаськ тейнть тя пефтома эряфть, кона ульсь Алять мархта и тяни панжевсь тейнек.
3 Сянь, мезе няеме и кулеме, минь азондсаськ тейнть, сяс мес минь мяленьке: тиньге улель марстоньшинте минь мархтонк; а минь марстоньшиньке Алять и Иисус Христос Цёранц мархта.
4 Сёрмадсаськ тянь тейнть: пяшкоделедязь тинь кенярдемась.

Эряда-якада Шкаень валдса


5 И вов ся кулясь, конань минь маряськ Сонь эздонза и конань азондсаськ тейнть: «Шкайсь – тя валда, и Сонь эсонза аш кодамовок шобда».
6 Кда корхтатама: «Минь ули марстоньшиньке Сонь мархтонза», – а эрятама-якатама шобдаса, эста минь васькафнетяма и тиенттяма аф видешить коряс.
7 А кда эрятама-якатама валдса, кода Сонцьке Шкайсь валдса, эста минь ули марстоньшинке фкя-фкянь мархта, и Иисус Христость, Шкаень Цёрать вероц аруяфтсамазь минь эрь кодама пежеда.


8 Кда корхтатама: «Минь аш пеженьке», – эста васькафнесаськ эсь пряньконь и эсонк аш видеши.
9 А кда минь виденцятама Шкайть инголе эсь пеженьконь колга, эста Шкайсь нолдасыне пеженьконь и аруяфтсамазь эрь кодама аф видешить эзда, сяс мес Сон кирдьсы максф валонц и тиенди видексшить коряс.
10 Кда корхтатама: «Минь ашеме тие пеже», – эста минь тисаськ Шкайть васькафникс, и Сонь валоц аш эсонк.






ИОАННОНЬ ВАСЕНЦЕ СЁРМАЦ
Глава 2

Христоссь – минь тевонь якафтыеньке


1 Монь идне! Мон тяфта сёрмадан тейнть тянкса: афоледе тиенде пежет. А кда ни кивок тись пеже, эста минь ули тевонь якафтыеньке Алять инголе – Иисус Христоссь, кона тиенди видексшить коряс.
2 Сон ладямань канды озксказне, кона максфоль минь пеженьконь инкса, и аф аньцек миннетнень инкса, а стане жа сембе масторлангть пежензон инкса.

Эряда Шкайть валонц коряс


3 Кда минь эрятама Шкайть кошардоманзон коряс, эста минь кемокстасаськ эсь пряньконь: минь афкукс содасаськ Сонь.
4 Кие корхтай: «Мон содаса Шкайть», а сонць аф эряй Сонь кошардоманзон коряс, ся васькафни ломань, и сонь эсонза аш видеши.
5 А кие эряй Шкайть валонц коряс, ся, афкукс, пяшкодевсь Шкаень кельгомаса. Тяста тейнек содави: минь Шкайть эсотама.
6 Кие корхтай: «Мон эрян Шкайть эса», – ся катк эряй-якай стане, кода эрясь-якась Христоссь.

Кельгода фкя-фкянь!


7 Кельгома ялгане! Мон сёрмадан тейнть аф кодамовок од кошардома, а ташта кошардома, кона содаф тейнть ушетксста сявомок. Ташта кошардомась – тя вал, конань тинь марьсесть ушетксстокиге.
8 Аньцек ся, мезень колга мон сёрмадан, сяка пингть и од кошардома. Сонь афкуксшиц няеви Христость эса и тиньге эсонт, сяс мес шобдашись потай, и афкуксонь валдсь валдопты ни.
9 Кие корхтай: «Мон валдсан», – а сонць прокс афолезе няе эсь кемай ялганц, ся тячиень шис шобдаса.
10 Ся, кие кельгсы эсь кемай ялганц, эряй валдса, и сонь эсонза аш мезевок стама, мезсь вятель пежес.
11 А кие прокс афолезе няе эсь кемай ялганц, ся повсь шобдашити и шобдашиса якай, и аф содасы ков моли, сяс мес шобдась сокоргофтозень сонь сельмонзон.

Кемаень пуромкссь и масторлангсь

12 Сёрмадан тейнть, иднят,

сяс мес нолдафт тинь пеженте Сонь лемонц инкса.

13 Сёрмадан тейнтьке, сирет,

сяс мес тинь содасасть Сянь, кие ульсь ушетксстокиге.

Сёрмадан тейнть, отт,

сяс мес тинь сяськость Кальдявть.

Сёрмадан тейнть, иднят,

сяс мес тинь содасасть Алять.

14 Мон сёрмадонь тейнть, сирет,

сяс мес тинь содасасть Сянь,

кона ульсь ушетксстокиге.

Мон сёрмадонь тейнть, отт,

сяс мес тинь виихтяда, и тиньцонт эряй Шкаень валсь,

и тинь сяськость Кальдявть.

15 Тясть кельге масторлангонь пежу тефнень и сембе ся пежеть, кона ули тя масторлангса. Кие кельгсы тя масторлангть, сянь эса аш васта Алять кельгоманцты.
16 Вдь сембось, мезе ули тя масторлангса: ломаттнень визьксонь мяльсна, сельмотнень мяльсна и козяшиса прянь шнафтомась – тя сембось аф Алять эзда, а пежу масторлангста.
17 Тя масторлангсь и сонь визькс мяленза ётнихть-тушендыхть, но ся, кие тиенди Шкайть мяленц коряс, кармай эряма пефтома пингс.

Мекольдень пингста сай лама антихристта


18 Идне, сась мекольдень пингсь. Тинь кулесть: сай антихристсь, и вов, сась ни лама антихристта. Тянь эзда минь шарьхкодьсаськ: сась мекольдень пингсь.
19 Синь лиссть минь ёткстонк, аньцек мзярдонга афкуксста ашельхть миннекс. Кда синь улельхть миннекс, эста минь мархтонк и кадовольхть. Но синь тусть ёткстонк, и тяфта няевсь: синь сембе аф миннет.
20 А тейнть максовсь Иняруть эзда Ваймопожфонь вадема, и сембонь тинь улихть содамошинте.
21 Мон сёрмадан тейнть аф сяс, мес тинь аф содасасть видешить, а сяс, мес содасасть сонь, и содасасть тяньге: видешить эзда аф шачи кодамовок васькафнема.


22 Эста кие васькафнись? Васькафнись – ся, кие корхтай: Иисус аф Христоссь. Тяфта корхтайсь – антихрист, сон аердась Шкай Алять эзда и Сонь Цёранцка эзда.
23 Кие корхни: «Мон аф кеман Цёрати», – сянь аш Аляцка. А кие аф сёпозь корхни: «Мон кеман Цёрати», – сянь ули Аляцка.
24 Ванфтость седисонт сянь, мезе тинь куледе ушетксста сявомок. Кда эсонт фалу ули ся, мезе тинь куледе ушетксста, эста тинь карматада эряма Цёрать и Алять эса.
25 И вага мезе тейнек надияфтсь максомс Христоссь – пефтома эряфть.


26 Тянь мон сёрмадыне тейнть сятнень колга, конат ёрайхть пувордафтомс тинь виде киста.
27 Но тинь эсонт эряй Ваймопожфонь вадемась, конань тейнть максозе Шкайсь, и сяс тейнть аф эряви лия тонафты. Тя вадемась сонць тонафттядязь тинь семботи; сон афкуксонь и эсонза аш васькафнема. Сяс тиендеда стане, кода Сон тонафтодязь: фалу эряда Христость эса.

Шкаень итть


28 И сяс, идне, фалу эряда Христость эса. Кда тинь карматада тяфта тиендема, эста, Христость самстонза, минь аф пелезь и аф виздезь аратама Сонь шамаликонц инголе.
29 Кда тинь содасасть: Сон фалу тиенди видексшить коряс, эста содасасть тяньге: кие эряй видексшить коряс, ся шачф Шкайть эзда.






ИОАННОНЬ ВАСЕНЦЕ СЁРМАЦ
Глава 3


1 Ваность, конашкава Аляньке кельгсамазь минь: Сон лемнесамазь минь Шкаень идькс! И минь афкукс Сонь иденза! Масторлангонь ломаттне аф содасамазь минь, сяс мес ашезь сода минь Аляньконь.
2 Кельгома ялгат! Минь тяни Шкаень иттяма, но кодамкс ульхтяма сай пингть – нинге ашезь панжев. Аньцек содаф: мзярда сай Христоссь, минь тиефтяма Сонь лацонза, сяс мес няйсаськ Сонь тяфтамкс, кодама Сон афкукс ули.
3 Эрь ломанць, конань ули тяфтама надиямац Шкайть лангс, тисы эсь прянц стама арукс, кодама ару Христоссь.


4 Эрсь, кие тиенди пежет, колсесы Шкайть коенц, вдь пежесь – тя коень колама.
5 Но кода тинь содасасть, Христоссь сась минь пеженьконь сявома; а Сонцень эсонза аш кодамовок пеже.
6 Эрсь, кие эряй Христость эса – аф тиенди пеже. А ся, кие тиенди пеже, ся Сонь ашезе няенде и афи содасы.


7 Идне! Катк киндиге тинь аф шарфтофтада виде киста. Кие тиенди видексшить коряс, ся Христость лаца видексшинь ломань.
8 А кие тиенди пеже, ся идемэвозть эзда, сяс мес идемэвозсь ушетксстокиге тиенди пеже. Сянкса и сась Шкаень Цёрась: машфтомс идемэвозть тевонзон.
9 Кие шачф Шкайть эзда, ся аф тиенди пеже, вдь сонь эсонза эряй-ащи Шкаень видьмось. Сон афи сувави пежес, сяс мес сон шачф Шкайть эзда.
10 Шкаень иттне и идемэвозень иттне вага кода содавихть: кие аф тиенди видексшить коряс, ся аф Шкайть эзда, кода и сявок, кие аф кельгсы эсь кемай ялганц.

Кельгода фкя-фкянь


11 Кулясь, конань тинь кулесть ушетксстокиге, тяфтама: тейнек эряви кельгомс фкя-фкянь.
12 Тяда уле Каинонь лаца, кона ульсь Кальдявть эзда, и шавозе эсь брадонц. Мезенкса шавозе? Сянкса, мес сонцень тевонза ульсть кяжихть, а брадонц тевонза – видексшинь.


13 Кемай ялгат, кда масторлангсь прокс афоледязь няе тинь, тяда диванда тянди.
14 Минь ни ётаме куломаста эряфти. Тянь содасаськ сяс, мес минь кельгсаськ кемай ялганьконь. А кие аф кельгсы эсь кемай ялганц, ся кадови куломать кядяла.
15 Кие прокс афолезе няе эсь кемай ялганц, ся ломанень шави. А тинь содасасть: фкявок ломанень шавить эса аш пефтома эряф.
16 Тяфта минь содаськ, мезе стамсь афкуксонь кельгомась: Христоссь инксонк максозе эряфонц. Сяс тейнековок эряви максомс эряфоньке кемай ялганьконь инкса.
17 Кда козяста эряйсь няйсы кемай ялганц ашушиса и седи ваксста ужяльдезь аф лезды тейнза, кода тя ломанть эса кармай эряма Шкаень кельгомась?

Надиямась Шкайть лангс


18 Идне, эрьда карматама кельгома фкя-фкянь аф аньцек кяльса-валса, но и пара тевса и видешиса.
19 И тянь коряс минь содасаськ: минь видешить эзда. Тянь вельде минь ваймафтсаськ седиеньконь Шкайть инголе
20 фалу, мзярда седиеньке муворгофнесамазь минь. Вдь Шкайсь сяда оцю минь седиеньконь коряс и Сон семботь содасы.


21 Кельгома ялгат, кда минь седиеньке аф муворгофты эсонк, эста минь аф пельхтяма пшкядемс Шкайти,
22 и мезе ба афолеме веше Сонь кядьстонза, Сон макссы тейнек. Вдь минь эрятама Сонь кошардоманзон коряс и тиенттяма сянь, мезе тушенды Сонь мялезонза.


23 А Шкайть кошардомац тяфтама: тейнек эряви кемамс Сонь Цёранцты, Иисус Христосонди, и кельгомс фкя-фкянь, кода Сон кошардомазь.
24 Кие ванфтсыне Шкайть кошардоманзон, ся эряй Шкайть эса, а Шкайсь эсонза. Сон афкукс эряй минь эсонк, тянь минь содасаськ ся Ваймопожфть коряс, конань Сон максозе тейнек.






ИОАННОНЬ ВАСЕНЦЕ СЁРМАЦ
Глава 4

Шкаень Ваймопожфсь и антихристонь ваймопожфсь


1 Кельгома ялгат, аф эрь ваймопожфти кемада, а инголи ваность-варжасть синь: Шкайть али аф Шкайть эзда сафт, сяс мес тяни масторть ланга якай лама аф афкуксонь пророкта.
2 Шкаень Ваймопожфть содасть тяфта: эрь ваймопожфсь, кона сембонь инголе аф сёпозь азсы: «Иисус Христоссь сась ломанень ронгса», – тя Ваймопожфсь Шкайть эзда.
3 А эрь ваймопожфсь, кона аф азсы: «Иисус Христоссь сась ломанень ронгса», – аф Шкайть эзда. Тя ваймопожфсь антихристть эзда, конань саманц колга тинь куледе, и сон тяни ни тяса, масторлангса.


4 Идне, тинь Шкайть эзда и тинь сяськость тона аф афкуксонь пророкнень. Вдь Ся, кона тинь эсонт, сяда оцю ся ваймопожфть коряс, кона эряй масторлангонь пежу ломаттнень эса.
5 Синь – тя масторлангстоннет, сяс синь корхтайхть тя масторлангть смузьшинц коряс, и масторлангонь ломаттне кулхцондсазь синь.
6 Но минь Шкайть эзда, и ся, кие содасы Шкайть, кулхцондсамазь минь, а кие аф Шкайть эзда, ся аф кулхцондсамазь. Вов тяфта минь содасаськ видешинь Ваймопожфть и васькафнемань-эрьготьфтемань ваймопожфть.

Шкайсь – тя кельгома


7 Кельгома ялгат, карматама кельгома фкя-фкянь, вдь кельгомась Шкайть эзда. Эрсь, кие кельги, шачф Шкайть эзда и содасы Шкайть.
8 А кие аф кельги, ся аф содасы Шкайть, сяс мес Шкайсь – тя кельгома.
9 Шкайсь няфтезе Эсь кельгоманц тейнек тяфта: Сон кучезе масторть лангс Эсь фкя тяка Цёранц, сяс мес мялецоль Сонь вельденза максомс тейнек эряф.
10 Афкуксонь кельгомась аф тоса, мес минь кельгсаськ Шкайть, а вов мезьса: Шкайсь Сонць кельгомазь минь и кучезе Эсь Цёранц ладямань канды озксказнекс минь пеженьконь инкса.


11 Кельгома ялгат, кда Шкайсь минь тяфта кельгомазь, эста тейнековок эряви кельгомс фкя-фкянь.
12 Шкайть кивок мзярдовок ашезе няенде. Но кда минь фкя-фкянь кельктяма, эста эсонк эряй Шкайсь, и Сонь кельгомац афкукс пяшкодемазь минь.


13 Сон максозе тейнек Эсь Ваймопожфонц, и сяс содасаськ: минь эрятама Сонь эсонза, а Сон минь эсонк.
14 Минь минць няеськ и аф сёпозь азонттама тянь колга: Шкай Аляньке кучезе Цёранц идемс масторлангть.
15 Кие кемай Иисусонди и аф сёпозь азсы: «Иисус – Шкайть Цёрац», – сянь эса эряй Шкайсь и сонць тя ломанць эряй Шкайть эса.
16 Тяфта минь кармаме содама и кемама: Шкайсь минь кельгсамазь. Шкайсь – тя кельгома, и ся, кие эряй-ащи кельгомаса, эряй Шкайть эса, и Шкайсь эряй ся ломанть эса.
17 Тяфта Шкайть кельгомац пяшкоди минь эсонк, и тейнек аф пелезь васьфтеви судонь шись, сяс мес масторлангса минь эрятама ни кода Христоссь.
18 Кельгомаса аш пелема. Афсатыксфтома кельгомась панцы пелемать. Вдь пелемась фалу сотф наказамать мархта, и пелезь эряйсь аф пачкоди афсатыксфтома кельгомати.


19 Минь кельгсаськ Шкайть, сяс мес васенда Шкайсь кельгомазь минь.
20 Кда кие корхтай: «Мон кельгса Шкайть», а сонць прокс афолезе няе эсь кемай ялганц, ся васькафни ломань. Вдь кие аф кельгсы эсь кемай ялганц, конань няйсы, сянди аф кельгови Шкайське, конань сон ашезе няенде.
21 Кошардомаса, конань кадозе тейнек Христоссь, мярькф: «Кие кельгсы Шкайть, сянди кельгома эсь кемай ялгацка».






ИОАННОНЬ ВАСЕНЦЕ СЁРМАЦ
Глава 5

Кемамась сяськсы пежу масторлангть


1 Эрсь, кие кемай: Иисус – тя Христоссь, ся шачф Шкайть эзда. И кие кельгсы Алять, ся кельгсы Сонь эздонза Шачфтьке*а.
2 Кда минь кельгсаськ Шкайть и эрятама Сонь кошардоманзон коряс, эста содасаськ: минь кельгсаськ Сонь идензонга.
3 Минь кельгоманьке Шкайти няфтеви Сонь кошардоманзон пяшкодемаса. А Сонь кошардоманзон аф стакат пяшкодемс.
4 Вдь эрь ломанць, кона шачсь Шкайть эзда, сяськсы тя пежу масторлангть. И тя вийсь, кона сяськозе масторлангть, – минь кемаманьке.
5 Кие ина сяськсы тя масторлангть? Ся, кие кемай: Иисуссь – Шкаень Цёра.

Кемокстафты вал Христость колга


6 Вага Ся – Иисус Христоссь, кона сась тейнек ведь и вер вельде*б и Ваймопожфса. Сон сась аф аньцек ведь вельде, Сон сась ведь и вер вельде. И тянь кемокстасы Ваймопожфсь, вдь Ваймопожфсь – тя видеши.
7 Улихть колма кемокстайхть менельса: Алясь, Валсь и Иняру Ваймопожфсь; и ня колмотне кемокстайхть-корхтайхть фкянь колга.
8 И масторлангса улихть колма кемокстайхть: Ваймопожфсь, ведсь и версь, и синь кемокстамасна фкат.


9 Минь кематама ломаттнень кемокстафты валснонды, но Шкайть кемокстафты валоц сяда вии, сяс мес тя корхтай Сонць Шкайсь и Сон кемокстай Эсь Цёранц колга.
10 Кие кемай Шкаень Цёрати, сянь седисонза ули ся кемокстафты валсь. Кие аф кемай Шкайти, ся тиендьсы Шкайть васькафникс, сяс мес сон аф кемай Шкайть кемокстафты валонцты, конань Шкайсь азозе Эсь Цёранц колга.
11 Вага тя кемокстафты валсь: Шкайсь макссь тейнек пефтома эряф, и тя эряфсь Сонь Цёрасонза.
12 Кинь ули Шкаень Цёрац, сянь ули эряфоц, а кинь аш Шкаень Цёрац, сянь аш эряфоц.

Озондода пежес сувафнень инкса


13 Мон сёрмадыне семботь тянь тейнть, Шкаень Цёрати кемайхненди, содалесть: Шкаень Цёрати кемазь, тинь ули пефтома эряфонте.
14 Минь аф пелезь малаткшнетяма Шкайти и кемоста содасаськ: кда минь анатама Шкайть кядьста сянь, мезе Сонь мяленц коряс – Сон марясамазь минь и макссы тейнек анафть.
15 И кда минь содасаськ тянь: мезе ба минь афолеме ана, Сон сембоса марясамазь минь, эста содасаськ тяньге: ся, мезе минь анатама Сонь кядьстонза, максови тейнек.


16 Кда кие няйсы кемай ялганц пежень тиема, но аф стама пежень, кона вяти куломас, ся катк озонды ялганц инкса, и Шкайсь максы ялганцты эряф. Тяса мон корхтан сятнень колга, кинь пежесна аф вятихть куломас. Но ули тяфтама пеже, кона вяти куломас, и тяфтама пежень тиить инкса мон аф тердян озондома.
17 Эрь кодама кальдяв тевсь – пеже, но улихть пежет, конат аф вятихть куломас.

Минь Шкайть эзда


18 Минь содасаськ: эрсь, кие шачсь Шкайть эзда, аф тии пеже. Шкайть эзда шачфсь ванфтсы эсь прянц*в, и Кальдявсь аф токасы тяфтама ломанть.
19 Тейнек содаф: минь Шкайть эзда, но сембе тя масторлангсь Кальдявть кядялонза.


20 Содасаськ тяньге: Шкаень Цёрась сась и макссь тейнек шарьхкодема: содалеськ афкуксонь Шкайть. Минь эрятама Шкайть афкуксонь Цёранц, Иисус Христосонь эса. Сон афкуксонь Шкайсь и пефтома эряфсь.


21 Идне, ванфтость прянтень аф афкуксонь шкайхнень эзда! Аминь.




*а5.1 Тя вастсь ётафневи нинге тяфта: «И кие кельгсы Алять, ся кельгсы Сонь эздонза шачфненге».

*б5.6 «ведь и вер вельде» лиякс мярьгомс, Иисус сась ведьса кстиндаманц и крёз лангса куломанц вельде.

*в5.18 Тя вастсь ётафневи нинге тяфта: «Сяс мес Шкайть эзда Шачфсь ванфнесы сонь».






ИОАННОНЬ ОМБОЦЕ СЁРМАЦ


Глава 1

Шумбракстомась


1 Кемаень пуромксонь содавикс атясь кучи пара вал Шкайса кочкаф азоравати и сонь шабанзонды. Мон видешить инкса кельктядязь тинь, и аф аньцек мон, но сембе лиятневок, конат содасазь видешить.
2 Мон кельктядязь тинь ся видешить инкса, кона эряй минь эсонк и кармай улема мархтонк пефтома пингс.
3 Шкай Алясь и минь Азороньке Иисус Христос, Алять Цёрац, максыхть тейнек, кельгомаса и видешиса эряйхненди, пароказне, кельгозь ужяльдема и сетьмоши.

Эряда кельгомаса


4 Мон пяк кенярдень, мзярда содайне: тонь кой-кона шабатне эряйхть видешиса, кода и кошардомазь минь Шкай Аляньке.
5 И тяни, азорава, эняльдян тейть: карматама кельгома фкя-фкянь. Мон сёрмадан тейть аф од кошардома, но сянь, конац максфоль тейнек нинге ушетксста сявомок.
6 А тя кельгомась вага мезьса: тейнек эряви эрямс Сонь кошардоманзон коряс. Тя тона кошардомась, конань тинь марясть нинге ушетксстокиге, и сонь коряванза тейнть эряви эрямс.

Ванфтода пря васькафнихнень эзда


7 Вдь масторлангса эвондась лама васькафнида, конат аф кемайхть Иисус Христость ломанень ронгса саманцты. Тяфта корхтайхне – васькафни ломатть и антихристт.
8 Ванода эсь мельгант, тясть юмафта-арафта сянь, мезень лангса минь покодеме, но путода вий сатомс марнек казнеть, кона аноклаф тейнть.


9 Эрсь, кие шарфты Христость тонафтоманц эзда и туй лия киге, ся Шкайфтома. А ся, кие эряй Христость тонафтоманц коряс, сянь эса ули Шкай Алясь и Сонь Цёрац.
10 Кда кие сай ширезонт и аф кандсы тя тонафтомать, сянь тясть сявонде пялонт и тяда шумбраксне мархтонза.
11 Вдь кие шумбраксни тяфтама ломань мархта, ся лезды тейнза тиендемс кяжи тевонзон.

Мекольце валхне


12 Лама мезезе ули сёрмадомс тейнть, но аш мялезе тиемс тянь черниласа кагод лангс. Мон надиян курок самс тейнть и корхтамс мархтонт сельмода-сельмос. Эста минь кеняртьксоньке ули пяшксе.


13 Шкайса кочкаф сазорцень иденза*а кучихть тейть пара валхт. Аминь.




*а1.13 Тяса корхтави лия кемай пуромкссонь ломаттнень колга.






ИОАННОНЬ КОЛМОЦЕ СЁРМАЦ


Глава 1

Шумбракстомась


1 Кемаень пуромксонь содавикс атясь кучи пара вал кельгома Гаий ялгати. Мон видешить инкса келькте тонь.


2 Кельгома ялгай, мон озондан сянкса: улеза тонь эряфсот сембось лац и улеза шумбра тонь ронгце, кода шумбра тонь ваймоцевок.
3 Мон пяк кенярдень, мзярда тейне сашендсть кемай ялгане и азондозь: синь няезь, кода кемоста тон эрят видешиса. Виде, тон якат видешинь киге.
4 Тейне аш сяда оцю кеняртькс тя куляда башка: монь шабане якайхть видешинь киге.

Лездода Шкайть якай-шяяй покодиензонды


5 Кельгома ялгай, тонь лангозт ули кода надиямс. Тянь колга корхтайхть сембе тефне, конатнень тон тиендьсайть кемай ялгатнень инкса, и нльне сятнень инкса, конат ульсть тейть аф содафт.
6 Кемаень пуромксть ингольде синь корхтасть тонь кельгомацень колга. И улель пяк пара, кда тон лездолеть тейст синь якамасост стане, кода ладяй тиендемс Шкаень ломаттненди.
7 Вдь синь тусть тя якамас Христость лемонц инкса и мезевок аф вешендихть аф кемайхнень эзда.
8 Сяс тейнек эряви лездомс тяфтама ломаттненди, и тянь вельде минь аратама видешить инкса покодикс синь мархтост фкя тевса.

Диотреф и Димитрий


9 Мон сёрмадонь сёрма кемаень пуромксти, но Диотреф, кона кельгсы азорондамс тоса, аф сявсы мяльс сянь, мезе минь корхтатама.
10 Сяс, мзярда мон саян тоза, эста сембонь ингольде лихтсайне лангу ся тефнень, конатнень сон тиендьсыне. Сон ноляй минь колганк кяжи васькафнемат, но тейнза тявок кржа. Сон аф васьфнесыне ширде саф кемай ялгатнень и лиятнендиге аф мярьгонди тянь тиендемс. Сон мянь кемаень пуромксста панцесыне сятнень, кит васьфнесазь ширде саф кемай ялгатнень.


11 Кельгома ялгай, тят моле кяжень тиихнень мельге, а мольхть паронь тиихнень мельге. Кие тиенди пара тефт, ся ломанць Шкайть эзда. Кие тиенди кальдяв тефт, ся мзярдонга ашезе няенде Шкайть.
12 Димитриень колга сембе корхтайхть аньцек цебярь, тяфта корхтай сонь эряфоцка, кона видешить коряс. Миньге корхтатама сонь колганза аньцек пара, и тинь содасасть: минь валоньке видет.

Мекольце валхне


13 Ламонь колга мон ёралень азондомс тейть, но аш мялезе тиемс тянь черниласа и толгаса.
14 Мон надиян курок няемс тонь, и эста минь корхтатама сельмода-сельмос.


15 Сетьмоши тейть! Тонь тястонь ялгатне кучихть тейть пара валхт. Аст пара вал сембе минь ялганьконди, пшкятть эрти лемга. Аминь.







ИУДАНЬ СЁРМАЦ

Глава 1

Шумбракстомась


1 Иуда, Иисус Христосонь покодиец и Иаковонь брадоц, кучи пара вал тертьфненди, конатнень иняруяфтозень Шкай Алясь и ванфтозень Иисус Христос.
2 Катк ламолгоды тинь ётксонт кельгозь ужяльдемась, сетьмошись и кельгомась.

Аф виде тонафтыхне и синь судендамасна


3 Кельгомне! Монь пяк мялезель сёрмадомс тейнть марстонь идеманьконь колга, но тяни мон лувине сяда эрявиксокс сёрмадомс тейнть кошардома – тейнть эряви тюремс ся кемамать инкса, кона весть и сембе пинкненди максф Шкаень ломаттненди.
4 Тевсь ва мезьса: тинь ёткозонт салава эцесть ломатть, конат кунаркиге аноклафт Шкаень судс. Ня шкайфтомотне Шкайть пароказненц шарфнесазь эсь визькс мяльснон пяшкодеманкса, и туйхть-потайхть фкя-тяка Инь Оцю Шкайть и Иисус Христос Азороньконь эзда.


5 Монь мялезе лятфтамс тейнть, хуш тинь содасасть тянь: Азорсь, кона лихтезе Эсь ломаньтналонц Египетонь масторста, меле машфтозень сятнень, кит Тейнза ашесть кема.
6 И ангелхнень, конат ашезь ванфта тейст максф азорксшить и конат кадозь менелень эряма вастснон, Сон кирдьсыне шобдашиса пефтома пингонь цинзерса, оцю судть шинц самс, мзярда синь улихть наказафт.
7 Тяфта Содомське и Гоморраське, и синь перьфкаст ащи ошневок, конат лацост усксевсть и тиендсть ронгонь эрь кодама визьксонь тефт, улихть наказафт пефтома пингонь толти максомаса, и сяс синь путфт кепотьксокс лиятненди.


8 Тяконь лаца ня шкайфтомотне, ононь-няйфксонь няихне, тиендьсазь аф арукс эсь ронгснон, мезькска аф лувсазь оцюнятнень и сялдсазь менелень вийхнень.
9 Архангел Михаил, мзярда корхтась-пялькстась идемэвозть мархта Моисеень ронгонц колга, ашезь сменда сюцемс и судендамс идемэвозть. Сон аньцек мярьгсь: «Катк Азорсь кардатанза тонь».
10 А ня ломаттне сялдсазь сянь, мезть аф шарьхкодьсазь. А мезть шарьхкодьсазь, кода ёньфтома жувататне, эсь шачема обуцяснон коряс, сянь мархта и юмафтсазь эсь пряснон.
11 Кальдяв тейст! Синь молихть Каинонь киге; синь максовсть васькафтомас-эрьготьфтемас ярмакнень инкса, кода Валаам; и синь кулыхть каршек молемать инкса, кода Корей.
12 Ня ломаттне визьксфтома вятьсазь эсь пряснон тинь кельгомань каваняма пуромкссонт. Синь сашендыхть мархтонт ярхцама и аф виздезь пяшкотькшнесазь эсь пекснон. Синь пичедихть аньцек эсь пряснон инкса. Синь пиземфтома коволхт, конат канневихть вармаса; синь сёксень шуфтт, иможфтомот, кафксть кулофт, юрнек таргафт.
13 Синь оцюведень кяжи комболкст, конат шовиякшнихть эсь визьксфтома тевснон мархта. Синь кифтома-янфтома якай тяштть, конатненди сембе пингс аноклаф шобдашись.


14 Синь колгаст пророчендась Енох, Адамста сявомок сисемце атянь-атясь. Сон корхтась: «Вага, Азорсь сай Эсь тёжянь тёжятть иняру ангелонзон мархта –
15 сембонь лангса судонь тиема. Сон лихтьсыне лангти Шкайти аф кемайхнень шкайфтома тевснон, конатнень синь тиезь Шкайть каршес, и сембе кяжи валхнень, конатнень азозь ня аф кемай пежуфне Сонь каршезонза».
16 Синь фалу кропцяйхть, сембось фалу аф синь лацост, синь тиендихть эсь визьксонь мяльснон коряс (Шкайть аф кулхцондозь и коень колсезь). Синь кепсесазь эсь питнеснон шава валса и ёладайхть лиятнень инголе эсь сатфксснон инкса.

Тясть юксне апостолхнень валснон


17 А тейнть, кельгомне, эрявихть мяляфтомс валхне, конатнень аноконди азозь минь Иисус Христос Азороньконь апостолонза.
18 «Мекольдень пингть, – корхтасть синь, – эвондайхть сялдыхть, конат кармайхть пряснон вятема шкайфтома эсь визьксонь мяльснон коряс».
19 Тяфтама ломаттне, конат явфтсазь эсь пряснон (кемамань марстоньшить эзда), эряйхть аньцек эсь модалангонь арьсемаснон коряс, синь эсост аш Шкаень Ваймопожф.


20 Но тинь, кельгома ялгане, кемокстада-касода эсь иняру кемамасонт и озондода Иняру Ваймопожфть вятеманц коряс.
21 Ванфнесть прянтень Шкаень кельгомаса, учеда, мзярда минь Азороньке Иисус Христоссь Эсь кельгозь ужяльдеманц коряс максы тейнть пефтома эряф.
22 Уледа кельгозь ужяльдикс сятненди, кинь явожкшни мяльсна.
23 Омбонцнень идесть, лихтемок синь толста. А лиятненди уледа кельгозь ужяльдикс, но ванфтода пря эздост, нулгодеда мянь щамдост, конат тиевсть аф арукс визьксонь аф содай ронгснон эзда.

Шкайти шнама!


24 Но Шкайть ули виец ванфтомс тинь кальдявс прамада и путомс тинь кенярдемаса афсатыксфтомокс Эсь иневалдонц инголи.
25 Тейнза, фкя-тяка Сембодонга Смузю Шкайти, минь Идиеньконди, шнама, иневалда, вий и азорксши Иисус Христос Азороньконь вельде, сембе пингта инголе, тяни, и пефтома пингс! Аминь.







ПАВЕЛОНЬ СЁРМАЦ РИМ ОШЕНЬ КЕМАЙХНЕНДИ


Глава 1

Ингольце валсь и шумбракстомась


1 Павел, Иисус Христосонь покодиец, конань Шкайсь тердезе улемс апостолкс и кочказе азондомс Шкаень Пара кулять,
2 конань Шкайсь инголькиге надияфтозе Эсь пророконзон вельде иняру Сёрматфксса.
3 Тя Кулясь Сонь Цёранц колга, кона ломанень шачемас коре Давидонь уноконь-унокоц,
4 а инярушить Ваймопожфонц коре – Шкаень Цёра, конань Шкайсь няфтезе сембе вийсонза, вельмафтомок кулофнень эзда. Тя – Иисус Христос, минь Азороньке.
5 Сонь вельденза тейнек максфоль пароказнесь и апостолонь тевсь: вятелеськ сембе ломаньтналхнень Иисусонь лемс кемамати.
6 Синь лувксозост сувсетяда тиньге, конат тертьфт улемс Иисусоннекс.
7 Мон кучан пара вал сембе ся римэряйхненди, конатнень кельгсыне Шкайсь и конатнень Сон тердезень улемс иняру ломанькс*а. Мон арьсян тейнть пароказне и сетьмоши Шкай Аляньконь и Иисус Христос Азороньконь эзда.

Павелонь мялец повомс Риму


8 Васендакиге азан сюконяма Иисус Христосонь вельде монь Шкаезти сембонь тинь инксонт, сяс мес тинь кемамантень колга корхтави марнек масторлангса.
9 Мон Шкайти сединек-ваймонек покодян, азондомок Пара кулять Сонь Цёранц колга. Сон няйсы-содасы: мон фалу лятфнетядязь тинь
10 эсь озондомасон. И эняльдян Шкайти, кда тянди ули Сонь мялец: пади тяни коданга молеван тинь варжамонт.
11 Вдь монь аф азовомшка оцю мялезе няемс тинь, мялезе максомс тейнть ваймопожфонь кодамовок казне и тянь вельде кемокстамс тинь,
12 лиякс мярьгомс, улелеме нежекс фкя-фкянди минь марстонь кемамасонк: тинь улеледе нежекс тейне, а мон – тейнть.
13 Содасть, кемай ялгат, мон ламоксть срхксень молемс тейнть, но тянемс тефне-перяфксне шорясть тейне молемс ширезонт и кочкамс ётксонтка имошт, кода мон тиендень ни лия ломаньтналхненьге ёткса.
14 Мон шумуван грекнень и варвархнень, смузюфнень и аф содайхнень инголе.
15 Сяс, кда корхтамс монь колган, мон анокан азондомс Пара кулять тейнтьке, Римса эряйхненди.

Пара кулять виец


16 Мон аф виздян Христость Пара кулядонза, вдь тя Шкаень вий, кона идекшнесыне сембе кемайхнень, васендакиге еврейхнень, сяльде – лия ломаньтналхненьге.
17 Вдь тя Куляса панжеви: Шкайсь минь лувсамазь видексшинь ломанькс кемаманкса и аньцек кемаманкса. Сёрматфксса азф: «Видексшинь ломанць кармай эряма кемамать вельде».

Сембе ломаттне муворуфт-шумуфт


18 Шкайть кяжень пандомац валги менельста эрь кодама пежень и зиянонь тиихнень лангс, конат эсь кальдявшисост кяшендьсазь ломаттнень эзда видешить.
19 Ся, мезе ломанть вийса содамс Шкайть колга, няфтьф тейст, Сон Сонць панжезе тейст.
20 Менельхнень-масторхнень тиемаснон эзда сявомок, Шкайть аф няевикс ширенза – Сонь пефтома виец и Шкайксшиц – няфтьфт ломаттненди Сонь тифонц вельде. Сяс ня ломаттненди аф аралави прясна Шкайть инголе!
21 Хуш синь содазь Шкайть, но сяка ашезь шна Сонь и ашесть азонда сюконяма Тейнза кода Шкаенди. Меколанкт, синь мяльсна-арьсемасна тиевсть шавокс, а ёньфтома седиснон ашкодозе шобдась.
22 Лемнемок эсь пряснон смузюкс, синь арасть шава прякс.
23 Пефтома пингс эряй Шкайти сюконямать вастс синь сюконякшнихть аф афкуксонь шкайхненди, конат шаркстыхть кулы-наксады ломаненди, нармоненди, ниле пильгса жуватанди, куенди-ёзмолдыенди.


24 Сяс Шкайсь кадозень синь аф арушис, визькс мялень топафнемас, тяфта синць максозь туткотксшити эсь ронгснон.
25 Шкаень видешить синь полафтозь кяльготнемать лангс. Синь сюконякшнихть и покодихть Шкаень тифти, а аф Сембонь Тии Шкайти, кона шнаф-бславаф пефтома пингс. Аминь.


26 Тянкса Шкайсь и максозень синь визькс мялень топафтомать кядялу. Авась ава мархта прашенды визькс тевс, мезсь моли эряфонь койть каршес.
27 Тяфта алятневок, шарфтсть аватнень эзда и крьвязсть визькс мяльса фкя-фкянди. Алясь аля мархта тиенди визькс тефт, тянь мархта аноклайхть эстейст кяжень пандома, конань синць сатозь зияну тевснон инкса.


28 Сяс мес синь ашель мяльсна содамс Шкайть, Шкайсь синь максозень синцень шоряф ёньцнонды тиендемс сянь, мезе тиендемс аф мярьгондеви.
29 Синь пяшкодсть кодама-повсь аф видешида, усксевомада, кальдявда, аф топафневишида, кяжда. Синь эряфсна пяшкодсь сельмонь каямада, шавондомада, сялондомада, васькафнемада, кальдявонь арьсемада.
30 Синь сялды валса корхтафтыхть, кяльготнихть ломаттнень лангс, синь Шкаень аф кельгихть, синь обжайхть-пиксыхть, прянь шнафтыхть, прянь няихть, докат кяжень тиемаса, тядянь-алянь аф кулхцондыхть,
31 аф шарьхкодихть, валонь аф кирдихть, кельгомань аф содайхть, кяжьбень кирдихть и аф ужяльдихть.
32 Синь содасазь, Шкаень видексшинь койть коряс тяфта тиендихне максовихть куломас. И сяка, синь аф аньцек синць тяфта тиендихть, но и шнасазь лацост тиендихнень.




*а1:7 иняру ломаттне – тя сембе сят, кит кемайхть Иисус Христости.





ПАВЕЛОНЬ СЁРМАЦ РИМ ОШЕНЬ КЕМАЙХНЕНДИ
Глава 2

Шкаень судсь виде


1 Сяс, ялгай, кикс тязат уле, тейть аф аралави эсь пряце, кда судендасайть лиятнень. Лиянь судендамста тон судендафтсак эсь пряцень, сяс мес судендасайть лиятнень, а тонць тиендят синь лацост.
2 Минь содасаськ, Шкайсь видеста тиенди, мзярда судендасыне тяфта тиендихнень.
3 Ялгай, кали арьсят тон мянят Шкаень судта, кда тонць тиендят тяконь, мезенкса судендасайть лиятнень?
4 Кали тон мезькска аф лувсак Шкайть оцюдонга оцю парошинц, сятявшинц и куватьс кирдемшканц? Шкаень парошись вяттянза тонь каендамати. Дяряй тон тянь аф шарьхкодьсак?
5 Но тонь седице калгода и аш мяльце каендамс. Тяфта тон кочкасак эсь пряцень лангс кяжть, кона прай лангозт кяжень шиста, мзярда Шкайсь кармай судендамост ломаттнень Эсь видексшинц коряс.
6 Эста Шкайсь эрти максы тевонзон коряс.
7 Сятненди, конат апак сизек тиендихть пара тефт и вешендихть Шкайть эзда шнама, пара лем и аф кулома, Шкайсь максы пефтома эряф;
8 а конат аньцек эсь пряснон кельгсазь и аф кулхцондсазь видешить, но прафтыхть кяжти, сятненди Шкайсь няфтьсы Эсь оцю кяженц.
9 Маятамат и ризф учсесы кяжень эрь тиендить, васендакиге еврейть, сяльде лия ломаньтналоннетьке.
10 Но шнама, пара лем и сетьмоши максы Шкайсь паронь эрь тиити, васендакиге еврейти, сяльде лия ломаньтналоннетиге.
11 Шкайть инголе сембе фкат.


12 Сят, конат сувасть пежес Моисеень коенц аф содазь, койфтома и юмайхть. Сят, кит сувасть пежес коень содазь, койть коряс улихть судендафт.
13 Шкайть инголе видексшинь ломанькс лувовихть аф сят, кит кульсазь койть, а сят, кит сонь пяшкотькшнесазь.
14 Мзярда лия ломаньтналоннетне, конатнень аш койсна, эсь ваймовайгяльснон коряс тиендьсазь сянь, мезе веши койсь, эста синь синць эстейст кой, хуш и аш синь койсна.
15 Синь ни тянь мархта няфнесазь, койть вешфксонза сёрматфт синь седиезост. Тянь колга няфти-азонды синь ваймовайгяльсновок, кда синь мяльсна-арьсемасна кой-коста синь муворгофтсазь, а кой-коста – араласазь.
16 Тяфта ули ся шиня, мзярда Шкайсь Иисус Христость вельде кармай судендамост ломаттнень салавань тевснон. Тяфта азф Пара куляса, конань эса мон пачфтян.

Еврейхне и койсь


17 Вов, тон пряцень лувсак еврейкс, тон нежетькшнят койть лангс, тон шнафтат пря Шкайть мархта,
18 и содасак, мезе тиемс Сонь мяленц пяшкодеманкса. Тон тонафнефат койть коряс, сяс содасак, мезе стамсь цебярсь.
19 Тон арьсят: тон сокорти вятият, шобдаса ащити валдат,
20 ёньфтомоти ёнень максыят, иттненди тонафтыят, сяс мес тонь ули койце, конаса кирдеви марнек содамошись и видешись.
21 Тон тонафтсайть лиятнень, а мес аф тонафтсак эсь пряцень?
22 Тонафтат: «Тят сала» – и тонць салат. Корхтат: «Тят усксев» – и тонць усксеват. Аф афкуксонь шкайда безярдят, а тонць салсят синь шкайгудстост.
23 Пря шнафтат койса улемацень мархта, но койть колсемста тон мезькска аф путсак Шкайть пара лемонц.
24 Кода азф Сёрматфксса: «Тинь инксонт Шкайть лемоц сялдови лия ломаньтналхнень ёткса».

Афкуксонь керфтомась ся, кона седиса


25 Сяс киськопень керомаське канды пара аньцек эста, мзярда тон пяшкотькшнесак койть, а кда колсесак койть, эста тонь киськопень керомаце кода и ашель.
26 И меколанкт, кда киськопень апак керфсь пяшкотькшнесы койса сёрматфть, эста кали Шкайсь сонь аф лувсы киськопень керфокс?
27 Ланга аф керфсь, кона сембоса пяшкотькшнесы койть, кармай судендамот тонь, коень колсить, хуш тон и содасак койть и тиеть киськопень керома.
28 Лисенди, аф ся еврей, кона аньцек ланга няемс тяфтама, и афкуксонь керфтомаське аф ся, кона няеви ронгса.
29 Афкуксонь еврейсь ся, кие еврей ваймоса, и афкуксонь керфтомась ся, кона седиса. И тя Ваймопожфонь тев, а аф койста буквать. Тяфтама еврейти шнама максови аф ломаттнень эзда, а Шкайть.






ПАВЕЛОНЬ СЁРМАЦ РИМ ОШЕНЬ КЕМАЙХНЕНДИ
Глава 3

Шкайть видексшиц


1 Эста мезьса сяда цебярьхть еврейхне лиятнень коряс? И кодама лезкс киськопень керомать эзда?
2 Оцюдонга оцю лезкс сембе ширде. Васендакиге, Шкайсь максозе тейст Эсь валонц.
3 И мезе сянь эзда, кда конат-конат ня ломаттнень эзда ульсть аф кемайкс Тейнза? Кали синь аф кемамасна машфтсы Шкайть валонь кирдеманц?
4 Прокс аф! Шкайсь фалу кирдьсы валонц, а эрь ломанць кяльготни, кода азф Сёрматфксса:

«Тонь сембе валхне най лувовихть видекс,

и сятнень лангса, кит муворгофнетядязь Тонь, сявсак вярть»*а.




5 А кда минь аф видексшиньке тиендьсы нинге сяда няевиксокс Шкаень видексшить, эста мезе минь астама? Эста пади Шкайсь аф виде, кда шарфнесы Эсь кяженц минь лангозонк? Мон тяса корхтан ломанень арьсемать коряс.
6 Прокс аф! Афток кода Шкайсь кармай судендамонза тя масторлангть?
7 Но кда монь кяльготнемазе тисы сядонга няевиксокс Шкайть валонь кирдеманц, и тянь вельде сядонга касфтови Сонь оцюшиц, эста мес мон эряван судендамс кода пежень тии?
8 Мес эста аф мярьгомс: «Карматама тиендема кальдяв, катк лиси эздонза цебярь»? Сялдыеньке вчёк тянь и корхнесазь, бта минь афкукс тянди тонафттама. Тяфтама ломаттнень шумосна пандови тевснон коряс.

Аш фкявок видексшинь ломань


9 Кода ина эста? Кали минь, еврейхне, ащетяма аф сяда вяре лиятнень коряс? Прокс аф. Минь няфтеськ ни: сембе ломаттне, еврейхть синь али лия ломаньтналонь, сембе синь пежеть алот.
10 Сёрматфксса тяфта азф:

«Аш фкявок видексшинь ломань;

11 Аш фкявок шарьхкоди ломань, кивок аф вешендьсы Шкайть.

12 Сембе шарфтсть Шкайть эзда и сембе колафт;

Аш паронь тии, фкявок аш.*б

13 Синь кргапарьсна – панжада калма;

Синь кяльбрясост васькафнема.

Синь трвасост куень урафтома*в

14 и кургсна пяшксе сюдомада и сяпта*г.

15 Синь ласькозь ласькихть веронь валома.

16 Эсь мельгаст синь кадыхть срафтома и ризф,

17 и аф маштыхть ладязь эряма.*д

18 Синь ашесть тонада Шкайда пелема*е».




19 Но минь содасаськ, сембось, мезень колга тяса корхтай койсь, азф сятненди, кит эряйхть койть коряс. Сяс киньге аф панжеви кургоц эсь прянь араламанкса. Марнек масторлангсь мувору Шкайть инголе.
20 Вдь кивок Сонь инголенза аф лувови видексшинь ломанькс сянкса, мес тиенди койть кошардоманзон коряс. Койть вельде ломанти аньцек шарьхкодеви пежесь.

Видексшись максови Иисус Христости кемамать вельде


21 Вов тяни Шкайсь панжезе ломаттненди видексшить, кона максови аф койть вельде. Тянь колга ни азондсть койсь и пророкне.
22 И тя видексшить Шкайсь макссы ломаттненди Иисус Христости кемамать инкса. Сон максови сембонди, кит кемайхть, кикс синь афольхть уле,
23 сяс мес сембе сувасть пежес и кадовсть Шкаень иневалдфтома.
24 Но сембонь муворшисна валхтови питнефтома, Шкайть пароказненц коряс Иисус Христость вельде, кона идезень-рамазень синь воляшис.
 
25-26 Шкайсь Сонь арафтозе ладямань озксказнекс, конань версонза аруяфтсыне пежетнень эзда сембонь, кит кемайхть Тейнза. Тяфта Шкайсь няфтезе Эсь видексшинц. Оцю кирдемшканц сюнеда Сон ашезь пантфта шума инголи тиф пежетнень инкса. А тяниень пингть Сон няфнесы Эсь видексшинц тяфта: Сон Сонць видексшинь и лувсыне видексшинь ломанькс сятнень, кит кемайхть Иисусти.


27 Тяни ули минь туфталоньке прянь шнамс? Аш, сембе туфталхне юмафтфт. Кодама ина койсь тянь тиезе? Койсь, кона анай тефт? Аф. Тянь тиезе кемамань койсь.
28 Сяс минь кемоста азсаськ: видексшись максови кемамать инкса, а аф коень ванфтоманкса.
29 Кали Шкайсь аньцек еврейхненди Шкай, а лия ломаньтналхненди аф? Тяфта, Сон – лия ломаньтналхнендинге Шкай,
30 сяс мес Шкайсь фкя-тяка. Сон лувсыне Эсь инголенза видексшинь ломанькс киськопень керфнень, кда синь кемайхть, и тяка лаца киськопень апак керфненьге, кда синь кемайхть.
31 Тяшкава вяри кемамать путомста минь аф машфнесаськ койть? Ёфси аф. Минь тянь вельде кемокснесаськ койть.




*а3:4 Псалтирь 50:6

*б3:10-12 Псалтирь 13:1-3

*в3:13 Псалтирь 5:10; 139:4

*г3:14 Псалтирь 9:28

*д3:15-17 Исаия 59:7-8

*е3:18 Псалтирь 35:2





ПАВЕЛОНЬ СЁРМАЦ РИМ ОШЕНЬ КЕМАЙХНЕНДИ
Глава 4

Авраам лувовсь видексшинь ломанькс кемаманц инкса


1 Эста мезе минь астама Авраам атянь-атяньконь колга? Мезе сон сатсь?
2 Кда сон лувовсь видексшинь ломанькс тевонзон инкса, эста ульсь тейнза мезьса шнамс прянц, но аньцек аф Шкайть инголе.
3 Мезе корхтай Сёрматфкссь? «Авраам кемась Шкайти, и тянкса Шкайсь лувозе сонь видексшинь ломанькс».
4 Покодити макссихть аф казне, а пандыхть тевонкса.
5 Но кда ломанць надияй аф эсь тевонзон лангс, а кемамать лангс и кемай Шкайти, кона нолясыне пежуть шумонзон, эста Шкайсь лувсы сянь видексшинь ломанькс кемаманц инкса.
6 Вчёк тянь кирдезе мяльса Давид оцязорське, мзярда павазукс лемнезе сянь, конань Шкайсь лувсы видексшинь ломанькс тевонзон лангс апак ватт:
7 
«Павазуфт сят, конатненди нолдазь кальдяв тевснон

и конатнень нардафт пежесна.

8 Павазу ломанць,

конанди Шкайсь аф лувсы муворшикс сонь пеженц»*а.




9 А тя павазсь максови кинди: аньцек керф киськопе еврейхненди али апак керф лия ломаньтналхнендинге? Вдь минь корхтатама: «Шкайсь лувозе Авраамонь видексшинь ломанькс кемаманц инкса».
10 Мзярда ина тя лиссь? Мзярда керфоль сонь киськопец али мзярда нинге апак керфоль? Керфтомада инголе, аф меле.
11 Киськопень керфтомась ульсь кода тяштькс, кона няфтезе сонь видексшинц, кона максфоль тейнза кемаманц инкса керфтомада инголе. Тяфта сон арась алякс сембе аф керф кемайхненди, конатнень Шкайсь лувсыне видексшинь ломанькс кемамаснон инкса.
12 Тяфта Авраам арась алякс ся керфнендинге, конат мольсть киганза аф аньцек керфтомать сюнеда, а сяка кемамать, кона ульсь минь Авраам аляньконь киськопенц керфтомада инголе.

Шкаень надияфтомась пяшкоди кемамать вельде


13 Шкайсь надияфтозе максомс марнек масторлангть Авраамонди и сонь уноконь-уноконзонды. Тя надияфтомась максф Авраамонди аф койть ванфтоманкса, а кемаманц инкса, конань коряс Шкайсь лувозе сонь видексшинь ломанькс.
14 Кда тя надияфтомась максоволь сятненди, кит ванфтсазь койть, эста кемамась улель аш мезькска и Шкаень надияфтомась улель прокс шава.
15 Койсь таргай эсь мельганза Шкаень кяж; коса аш кой, тоса аш сонь колсемацка.


16 Сяс надияфтомась максф кемаманкса: улеза сон Шкаень пароказнеть эзда. Тяфта Шкаень надияфтомась улеза кемокстаф Авраамонь сембе идензон-уноконзон мельге – аф аньцек сятнень, конат ванфтсазь койть, но сятненьге, конат кемайхть Авраамонь лаца. Сон сембонди тейнек аля,
17 кода азф Сёрматфксса: «Мон тиихтень тонь ламоц ломаньтналхненди алякс». Тяфтамкс сон и ули Шкайть сельминголе, Шкайть, конанди сон кемась, кона мрдафтсыне кулофнень эряфти, и кона Эсь валсонза най тии од, мезе тяда инголе ашель.
18 Мзярда ашель мезень лангс надиямс, Авраам сяка ашезе юмафне надияманц: сон кемась и арась ламоц ломаньтналхненди алякс, кода тейнза азфоль: «Тонь уноконь-уноктот ули ламодонга лама».
19 Сонь кемамац ашезь лафчема, хуш сон содазе: кизодонза ни сядоть малаволь, алянь виензонга маштсть, и Сарраньге потмоц кунара пужсь.
20 Но Авраам ашезь кафтолда, ашезь лотка кемамда Шкаень надияфтомати и, амолямок вий кемамаста, шназе Шкайть.
21 Вдь сон пяк кемась: Шкайти вийс коре пяшкодемс надияфтоманц.
22 Сяс кемаманц инкса сон лувовсь видексшинь ломанькс.


23 Ня валхне «лувовсь видексшинь ломанькс» сёрматфт аф аньцек Авраамонь колга,
24 но миньге колганк. Шкайсь миньге лувсамазь видексшинь ломанькс, мзярда минь кематама Сянди, кие вельмафтозе кулофнень эзда Иисус Христость, минь Азороньконь,
25 кона максфоль куломас пеженьконь инкса и кона вельмафтфоль минь видексшинь ломанькс лувоманьконь инкса.




*а4:7-8 Псалтирь 31:1-2





ПАВЕЛОНЬ СЁРМАЦ РИМ ОШЕНЬ КЕМАЙХНЕНДИ
Глава 5

Шкайть мархта ладямась


1 Тяни минь лувфтама кемамать инкса видексшинь ломанькс, и сяс ладязь эрятама Шкайть мархта Иисус Христос Азороньконь вельде.
2 Тя Сон вятемазь минь кемамать вельде ся пароказнети, конаса минь тяни эрятама-ащетяма. Тяни минь кенярдезь и надиязь учсаськ сянь, мзярда суватама Шкайть мархта Сонь иневалдозонза.
3 Минь кенярдеманьке аф аньцек тянь эса. Минь кенярттяма маятаматнендивок, сяс мес содасаськ: маятамаста шачи кирдемшкась,
4 кирдемшкаста – кемошись, кемошиста – надиямась.
5 А надиямась аф васькафты, сяс мес Шкайсь Эсь кельгоманц валозе минь седиезонк Иняру Ваймопожфть вельде, кона максф тейнек.


6 Мзярда минь ашель виеньке лездомс эстейнек, Христос ладяф пингть кулось минь инксонк, пежу ломаттнень.
7 Арьсян пяк стака мумс стама ломань, кона кулоль видексшинь тиить инкса; пади, муви аньцек стама, кие улель анок куломс паронь тии ломаненкса.
8 А Христос кулось минь сембонь инксонк, мзярда минь нинге улеме пежу ломанькс. Тяфта Шкайсь няфтезе тейнек Эсь кельгоманц.
9 Сяс сядонга пяк тяни, мзярда Шкайсь лувомазь минь видексшинь ломанькс Христость веронц вельде, минь ульхтяма идефт Шкайть кяженц эзда.
10 Вдь нинге ся пинкнень, мзярда минь улеме каршект Шкайти, Сон минь ладямазь Эсь мархтонза Цёранц куломанц вельде, сяс тяни, мзярда минь ни ладяме Сонь мархтонза, сяда пяк идефтяма Шкаень Цёрать эряманц вельде.
11 И тя аф сембось, тяда башка минь нинге шнафттама пря Шкайса, кона ладямазь минь Эсь мархтонза Иисус Христос Азороньконь вельде.

Адам и Христос


12 Кода фкя ломанть вельде масторлангти сувась пежесь, и пежеть мархта куломаське, стане куломаське ётась сембе ломаттнень лангс, сяс мес сембе сувасть пежес.
13 Вдь пежесь ульсь масторлангса нинге койть максомдонза инголе; но тоса, коса аш кой, пежесь муворшикс аф лувови.
14 Но Адамонь эзда сявомок Моисеенди самс куломась азорондась сятненьге лангса, кит ашесть сува пежес Адамонь лаца. Адам ульсь няфтемань тяштьксокс, и сон няфнесь Сянь лангс, конанди эрявсь самс.


15 Но Шкайть казненц аш кода путомс Адамонь зияну тевонц ваксс. Кда фкя ломанть зияну тевоц кандсь кулома лама ломаненди, эста ламодонга сяда оцюфт Шкаень пароказнесь и Сонь пароказненц казнец, конат сембонди максовихть фкя Ломанть, Иисус Христосонь вельде.
16 Фкя ломанть пежец коданга аф путови Шкаень казнеть ваксс. Сяс мес фкя зияну тевть инкса ульсь суд, кона судендась молемс аду, а Шкаень пароказнесь макссь сембе пежетнень эзда лихтема и видексшинь ломанькс арама.
17 Вдь кда фкя зияну тевть инкса, конань тиезе фкя ломань, кармась азорондама куломась, эста сядонга пяк фкя Ломанть, Иисус Христость вельде кармайхть эряма и азорондама сят, кинди максовсть Шкайть козя пароказнец и видексшиц.


18 Лисенди, кода фкять зияну тевоц судендазень сембе ломаттнень аду, тяка лаца фкять видешинь тевоц тисыне сембонь Шкайть инголе видексшинь ломанькс и кази тейст эряф.
19 Вдь кода фкять аф кулхцондомац ламотнень тиезень пежукс, тяфта фкять кулхцондомац ламотнень тисыне видексшинь ломанькс.
20 Но Моисеень коец максфоль меле, и вельденза ламолгодсь пежесь. А мзярда ламолгодсь пежесь, эста сяда пяк ламолгодсь Шкаень пароказнеське.
21 И сяс, кода инголи азорондась пежесь и вятсь куломас, тяфта тяни Шкаень пароказнесь кармай азорондама видексшить вельде и вятьсамазь минь пефтома пингонь эряфти Иисус Христос Азороньконь вельде.






ПАВЕЛОНЬ СЁРМАЦ РИМ ОШЕНЬ КЕМАЙХНЕНДИ
Глава 6

Христосонь ломанць пежети аф уре


1 Мезе ина тяда меле минь астама? Тага карматама ингольцеть лаца тиендема пежет Шкаень пароказнеть касфтоманкса? Прокс аф!
2 Вдь минь куломе пежети – кода ина тейнек тага эрямс пежеса?
3 Кали аф содасасть: сембе минь, кит кстиндафтозь пряснон Иисус Христость мархта сотовоманкса, тянь вельде куломе мархтонза.
4 Тяфта, кстиндамста минь куломе Сонь мархтонза и улеме калмафт мархтонза ва мес: кода Христос вельмафтфоль кулофста Алянц инь оцюшинц вийса, тяка лаца миньге карматама эряма од эряфса.
5 Кда минь фкя-тяка куломаса сотовоме Сонь мархтонза, эста и вельматама Сонь лацонза,
6 вдь минь содасаськ: ташта ломаненьке эськотьф Христость мархта крёз лангс минь пежу обуцяньконь виенц юмафтоманкса, афолеме уле пежети урекс.
7 Кулофсь воляшиса пежеть эзда.
8 Минь кематама, кда минь куломе Христость мархта, эста эрямска карматама Сонь мархтонза.
9 Минь содасаськ: Христоссь, кулофнень эзда вельмафсь, мзярдонга ни аф кулы, куломать аш азорксшиц ни Сонь лангсонза.
10 Мзярда Иисус кулось, Сон весть и сембе пинкненди кулось пежети. А мес тяни эряй, тяни эряй Шкайти.
11 Тяконь лаца тиньге, конат сотфт Иисус Христос Азороньконь мархта, лувость прянтень кулофокс пежети, но шистоннекс Шкайти.


12 Сяс катк пежесь аф азорондай куломанди максф ронгонтень лангса, и тясть кулхцонда сонь визькс мялензон.
13 Тясть макссе пежети ронгонь кодамонга пяльксонтень кярьмодемакс кальдявонь тиеманди. Тянь вастс максость прянтень Шкайти, кода ломатть, конат ётасть куломаста эряфти. Эсь ронгонь пяльксонтеньге максость Шкайти кярьмодемакс пара тевонь тиеманди.
14 Катк оду аф азорондай лангсонт пежесь, сяс мес тинь Шкаень пароказнеть алотада, а аф койть.

Христосонь ломанць уре Шкайти


15 Тяфта ина мезе? Карматама тиендема пежет, сяс мес минь лангсонк тяни аф койсь, а Шкаень пароказнесь? Прокс аф!
16 Кали аф содасасть: кда тинь макссасть эсь прянтень киньге кядялу урексшис, эста тинь афкукс кармаде улема сянди урекс, кинь кулхцондсасть? Тинь али пежети уретяда, мезсь вяти куломас, али Шкаень кулхцонды уретяда, мезсь вяти Шкайть мархта ладямати.
17 Мзярда-бди тинь уледе пежети урекс, но тяни, сюконян Шкайти, марнек седиса кармаде кулхцондомонза ся тонафтомать, конанди тинь максость эсь прянтень.
18 Тинь нолдаводе пежеть урексшинц алда и араде урекс, конат тиендихть видексшить коряс.
19 Мон тянь корхтаса стама кяльса, кона сяда шарьхкодеви тейнть. И кода тинь мзярда-бди максость прянтень урексшис аф арушити и койфтомошити – тиендемс койфтома тефт, тяфта тяни максость ронгонтень урексшис видешити – тиендемс иняру тефт.


20 Мзярда тинь уледе пежети урекс, тейнть ашезь эряв пяшкотькшнемс Шкайть мяленц.
21 Кодама лезкс тянь эзда тинь сяводе? Сяводе сянь, мезьда тяни визттяда, сяс мес сонь пец – тя куломась.
22 Но тяни, мзярда тинь нолдафтада воляшис пежеть эзда и араде Шкайти урекс, тинь сяводе аруши, конань песта тейнть максови пефтома пингонь эряфсь.
23 Питнесь, кона пантфтови пежень тиеманкса, – кулома, а Шкаень казнесь – пефтома эряма Иисус Христос Азороньконь мархта.






ПАВЕЛОНЬ СЁРМАЦ РИМ ОШЕНЬ КЕМАЙХНЕНДИ
Глава 7

Тинь мянтьфтядязь Моисеень коенц эзда


1 Кемай ялгат, (мон корхтан сятненди, конат содасазь койть), дяряй тинь аф содасасть, койсь азорондай ломанть лангса аньцек мзярда сон шиса?
2 Кепотьксонди, койсь сотнесы рьвакс туф авать мирденцты, мзярс ся шиса. Но кулондяряй мирдсь, авась мяни воляс койть эзда, кона сотнекшнезе мирденцты.
3 Тяфта, кда сон мирденц пингста туй лиянди, сон лувови полань полафникс. Но кда кулы мирдец, эста койть вельде авась ни апак сотт кулофти и лиянди рьвакс лисемста аф лувови полань-полафникс.


4 Тякось тиньге мархтонт, кемай ялгане: Христость куломста тиньге, кода Сонь ронгонь пяльксонза, кулоде койти. Тяфта тинь Лияти максфтада, Сянди, кие ульсь вельмафтф кулофнень эзда. И тяфта тейнек ули кода покодемс Шкайти.
5 Мзярда минь эряме колаф обуцяньконь коряс, эста пежу мяльхнень, конатнень крьвяснезень койсь, ульсть вийсна ронгоньконь лангса, и синь покодсть аньцек куломати.
6 А тяни минь куломе койти, кона тяда инголе кирдемазь эсь кядялонза. Тяфта минь мянеме койть эзда и тяни покоттяма Шкайти одкстоптф Ваймопожфса, а аф кода инголи, мзярда минь эряме сёрматф койть коряс.

Койсь и пежесь


7 Мезе тянь лангс астама? Дяряй койста лисенди пежесь? Прокс аф! Но кда аф койсь, мон афи содалине, мезе стамсь пежесь. Кда койсь афолезе аза: «Тят пута сельме маластоцень уликс-паронц лангс», – мон афи содалине, мезе стамсь сельмонь путомась.
8 Пежесь мусь кошардомвалса эстейнза киня васькафтомс монь и вельденза крьвястсь моньцон эрь мезень лангс сельмонь путома. Пежесь койфтома кулоф.
9 Ульсь пинге, мзярда мон эрянь койфтома, но кодак эвондась коень кошардомвалсь – пежесь эреклась,
10 а мон кулонь. Тяфта кошардомвалсь, конанди эряволень вятемс эряфти, шарфтсь тейне куломанди,
11 сяс мес пежесь мусь кошардомвалса эстейнза киня васькафтомс монь, а сяльде кошардомвалть вельде шавомань.
12 Сембе сяка, койсь иняру, и сонь кошардомвалоцка иняру, видексшинь и пара.


13 Но кали тя парось кандсь тейне кулома? Прокс аф! Пежесь тиезе тянь. Тяфта сон няфтезе эсь афкуксонь шаманц и пароть вельде кандсь тейне кулома. Лисенди, кошардомвалть вельде сядонга шарьхкодевсь, конашкава кальдяв пежесь.


14 Вдь минь содасаськ, койсь Ваймопожфонь. А мон ломанян ронгонек-пондонек и мифан урексшис пежети.
15 Мон монць аф шарьхкодьса, мезе тиендян, сяс мес тиендьса аф сянь, мезе мялезе, а сянь, мезть афолине няе.
16 Но кда мон тиендьса аф сянь, мезе мялезе, эста мон лувса койть цебярькс.
17 Сяс лисенди, тиись аф мон, а потмосон эряй пежесь.
18 Мон содаса: монь эсон, лиякс мярьгомс, колаф обуцясон, аш мезевок цебярь. Монь мялезе тиемс пара, но сон тейне аф тиеви.
19 Ся пароть, конань мялезе тиемс, аф тиендьса; а кальдявть, конань аш мялезе тиемс, тиендьса.
20 Но кда мон тиендьса сянь, мезе аш мялезе, лисенди, тянь тиендьса аф мон, а пежесь, кона эряй потмосон.


21 Тяфта, мон панжень эсьсон кой: мзярда ёран тиемс кодамовок цебярь, монь эздон лиси кальдяв.
22 Эсь потмован мон кеняртькшнян Шкаень койти,
23 но ронгсон мон няян лия кой, кона тюри монь потмонь ёнезень мархта. Сон тиендьсамань монь урекс пежеть коенцты, кона покоди монь ронгсон.
24 Мон павазфтома ломанян! Кие мянтьфтсамань монь тя куломань канды ронгть кядялда?
25 Сюконян Шкаезти – Сон мянтьфтемань монь Иисус Христос Азороньконь вельде! Лисенди тяфта, эсь потмован мон покодян Шкайть коенцты, а эсь колаф обуцязень коряс – пежень койти.






ПАВЕЛОНЬ СЁРМАЦ РИМ ОШЕНЬ КЕМАЙХНЕНДИ
Глава 8

Од эряф Шкаень Ваймопожфть вятеманц коряс


1 Тяни аш кодамонга судендама сятненди, конат Иисус Христость эса эряйхть аф колаф обуцять, а Ваймопожфть коряс,
2 сяс мес Ваймопожфонь койсь, кона кази эряф Иисус Христость эса, мянтьфтемань пежень и куломань койть эзда.
3 Мезе ульсь аф вийс коре койти, кона лафчель минь колаф обуцяньконь сюнеда, сянь тиезе Шкайсь. Сон озксказнекс минь пеженьконь инкса кучезе масторлангти Эсь фкя-тяка Цёранц, конань ронгоц ульсь пежу ломаттнень ронгснон лаца. Тяфта Сон судендазе ломанень пежеть Христость ронгонц вельде.
4 Сон тянь тиезе: пяшкодевольхть коень виде вешфксне минь эсонк, конат эряйхть Ваймопожфть коряс, а аф колаф обуцятнень коряс.
5 Кит эряйхть колаф обуцяснон коряс, сят арьсекшнихть колаф обуцянь мяльснон коряс. Кит эряйхть Ваймопожфть коряс, сят арьсихть Ваймопожфонь мяльхнень коряс.
6 Колаф обуцянь мяльхне вятихть куломати, а Ваймопожфонь мяльхне – эряфти и сетьмошити,
7 сяс мес колаф обуцянь мяльхнень коряс эряйхне молихть Шкайти каршек: синь Шкаень койти аф максыхть пря, да и афи максовихть.
8 Сяс ломаттне, конат эряйхть колаф обуцяснон коряс, коданга аф туйхть Шкайть мяльс.


9 Но тинь вдь эрятада аф колаф обуцянтень коряс, а Ваймопожфть коряс, кда аньцек Шкаень Ваймопожфсь эряй эсонт. А кинь эсонза аш Христость Ваймопожфоц, ся аф Сонне.
10 Кда тинь эсонт эряй Христоссь, эста ронгонте кулоф пежеть сюнеда, но ваймопожфонте эряй видексшить инкса.
11 И кда эсонт эряй Сянь Ваймопожфоц, кие вельмафтозе Иисусонь кулофнень эзда, эста Иисус Христость Вельмафтыец вельмафтсыне тиньге кула ронгонтень Эсь Ваймопожфсонза, кона эряй тинь эсонт.


12 Лисенди, кемай ялгат, минь сембонь ули шумоньке, но аф минь колаф обуцяньконь инголе, тейнек аф эряви тиендемс сонь мялензон коряс.
13 Вдь кда тинь карматада эряма сонь коряванза, эста кулотада. А кда тинь Ваймопожфса кулофтсасть пежу тефнень, карматада эряма.
14 Сембе сят, конатнень вятьсыне Шкаень Ваймопожфсь – сембе синь Шкаень итть.
15 Вдь тейнть максф Ваймопожфсь – тя аф урексшинь ваймопожф, кона кошардодязь одукс пелезь эряма. Меколанкт, тейнть максф Ваймопожф, кона тиедязь тинь Шкаень идькс! Тя Сон мярьги тердемонза Шкайть: «Авва! Аляй!»
16 Сонць тя Ваймопожфсь кемокстасы минь ваймопожфоньконь: минь Шкаень иттяма.
17 А кда минь Шкаень иттяма, эста тейнек максови Сонь надияфтф бславаманц уликс-пароц. Тя козя бславамать уликс-паронц Шкайсь макссы кода Христости, тяфта и тейнек, вдь кда минь Христость мархта маятатама, эста Сонь мархтонза ульхтяма иневалдсонзонга.

Сай пингонь иневалдсь


18 Мон арьсян: минь тяниень маятаманьке – мезевок аш ся иневалдть ваксста, кона эвондай-панжеви эсонк.
19 Марнек тифсь аф азовомшка пяк учи, мзярда Шкайсь эвондасыне-панчсыне Эсь идензон.
20 Вдь аф эсь мяленц коряс Шкаень тифсь повсь юмамать-пульхкомать кядялу, но тянь ладязе Шкайсь. Сембе сяка Шкаень тифсь надияй ва мезень лангс:
21 сонга ули нолдаф воляшис юмамань-наксадомань урексшиста и сувай Шкаень иттнень иневалдозост.
22 Минь содасаськ, Шкаень сембе тифсь тянемс куфци и маятай, кода ава шачфтома пингть.
23 И аф аньцек сон, но и миньге, кинди максф Ваймопожфсь, кода Шкайть эзда васенце казнесь. Минь потмова куфцетяма, учсемок идькс арамать и ронгоньконь идеманц.
24 Вдь минь идефтяма – тя минь кеме надияманьке. Кда минь надияманьке пяшкодеволь ни, эста афоль уле мезень лангс надиякшнемс. Кие надиякшни сянь лангс, мезец ни ули?
25 Но кда минь надиятама сянь лангс, мезе нинге аф няйхтяма, эста учсаськ тянь кирдемшка мархта.

Ваймопожфть лездомац


26 Ваймопожфське сашенды лездома тейнек: вдь минь лафчтама и аф содасаськ, мезень кувалма тейнек эряви озондомс. Но Сонць Ваймопожфсь эняльди минь инксонк куфцемаса, конат аф азовихть валса.
27 И Шкайсь, конанди содафт минь инь крхка потмомяленьке, содасы, мезень колга арьси Ваймопожфсь, сяс мес Ваймопожфсь озонды-эняльди Шкаень иняру ломаттнень инкса Шкайть мяленц коряс.

Шкаень арьсефсь-ладяфсь


28 А минь содасаськ: сембось шары цебяренди сятненди, кит кельгсазь Шкайть, и конатнень Сон тердезень Эсь мяленц-арьсеманц коряс.
29 Нят сят, конатнень Шкайсь инголькиге содазень, мзярда синь нинге ашельхть, и ладязень улемс Сонь Цёранц лаца. Тяфта Сонь Цёрац кармай улема васенцекс ламоц сазорхнень-браттнень ёткса.
30 И конатнень тянди ладязень Шкайсь, сятнень и тердезень; а конатнень тердезень, сятнень и лувозень видексшинь ломанькс; а конатнень лувозень видексшинь ломанькс, сятненди и казезе Эсь иневалдонц.

Шкайть кельгомац панжевсь Иисус Христосонь вельде


31 Мезе нинге тянь колга азомс? Кда Шкайсь ащи минь инксонк, эста кинь ули виец ащемс тейнек каршек? Киньге аф!
32 Шкайсь, кона ашезе ужяльде Эсь Цёранц, а максозе Сонь куломас минь сембонь инксонк, дяряй аф макссы тейнек Сонь мархтонза семботь лиятьке?
33 Кинди муворгофтовихть Шкаень кочкафне? Киндинге аф! Вдь Шкайсь синь лувозень видексшинь ломанькс!
34 Кинь ули виец судендамс синь аду? Киньге аш! Вдь Иисус Христос кулось, но тя аф сембе: Сон кулофнень эзда вельмафтфоль и тяни ащи Шкайть види кяденц ширеса, и озонды-эняльди минь инксонк.
35 Кие явфтсамазь минь Шкайть кельгоманц эзда: зияттне, али люпштаматне, али панцематне, али вачашись, али ашушись, али пелемась, али торсь? Кода азф Сёрматфксса:
36 
«Шиньберьф эсонк шавондыхть Тонь инксот,

минь лувсамазь учакс, конатнень вятьсазь печкомас»*а.




37 Но семботь тянь педа-пес минь сяськондьсаськ Сянь виенц вельде, кие минь кельгсамазь.
38 И мон кемоста содаса: аф куломась, аф эряфсь, аф ангелхне, аф менелень лия кодамонга азорксшитне и вийхне, аф тяниень пингсь, аф сай пингсь,
39 аф вярдень вийхне, аф алдонь вийхне – аф явфтсамазь минь Шкаень кельгомать эзда, конань Сон няфтезе Иисус Христос Азороньконь вельде!




*а8:36 Псалтирь 43:23





ПАВЕЛОНЬ СЁРМАЦ РИМ ОШЕНЬ КЕМАЙХНЕНДИ
Глава 9

Шкайсь кочказе Израильть


1 Мон корхтаса видеть и кемокстаса тянь Христость лемса. Мон аф кяльготнян и тянь кемокстасы монь ваймовайгялезе, кона вятневи Иняру Ваймопожфса.
2 Монь оцюдонга оцю ризфозе, и седисон пефтома сярятьф
3 ялганень – фкя веронь ломаннень инкса! Сяда пароль эстейне улемс вастозост сюдофокс и Христость эзда явфокс.
4 Синь Израилень ломатть: Шкайсь тиезень синь Эстейнза идькс и няфтезе тейст Эсь иневалдонц. Синь мархтост Сон ладясь соткст и макссь тейст кой, тяка лангс макссь тейст озксвятема и Шкаень надияфтомат.
5 Синнет ульсть кунардонь пингонь атянь-атятневок, и синь эздост ломанькс шачсь Христос, семботь лангса ащи Шкайсь, кона бславаф пефтома пингс! Аминь.


6 Но тя аф корхтай сянь колга, бта Шкайсь ашезе пяшкоде Эсь надияфтоманц. Вдь аф сембе израиленнетне афкуксонь Израильсь.
7 И аф сембе Авраамонь эзда шачфне тейнза афкуксонь итть, но Шкайсь мярьгсь Авраамонди: «Исааконь эзда шачфне лемдевихть тейть уноконь-унококс».
8 Стане, аф сембе Авраамонь эзда шачфне лувовихть Шкаень идькс, а аньцек сятне, конатнень шачемасна ульсь надияфтф Шкайть эзда.
9 А надияфтомаса ульсть тяфтама валхт: «Кизода меле Мон тага саян тяка пингть, и Саррань кармай улема цёрац».


10 И тя аф сембе. Ревеккань цёранзон ульсь фкя-сяка алясна, минь атянь-атяньке Исаак.
 
11-12 Мзярда иттне нинге афи шачендсть и мезевок ашесть кенере тиемс, аф цебярь, аф кальдяв, Шкайсь ни мярьгсь Ревекканди: «Оцюсь кармай ёмлать лангс покодема». Тяфта Шкайсь няфтезе: Сон кочкась Эсь мяльсонза, аньцек тердеманц коряс, аф ломанень тевть коряс.
13 Сёрматфксса тяфта и корхтави:

«Иаков тейне кельговсь, а Исав аердавсь»*а.




14 Мезе тянь лангс астама? Шкайсь тиенди аф видеста? Прокс аф!
15 Моисеенди Сон мярьгсь:

«Кинди мялезе, сянди няфтьса кельгозь ужяльдемазень,

кинь мялезе ужяльдемс, сянь ужяльдьса»*б.




16 Тяфта, сембось тя ащи аф ломанть мяленц и путф виенц эзда, а Шкайть кельгозь ужяльдеманц эзда.
17 Сёрматфксса Шкайсь корхтай фараонти: «Мон путыхтень тонь оцязоркс ва мес: няфтемс тонь лангсот Эсь виезень и марнек масторлангса тиемс содавиксокс Монь лемозень».
18 Лисенди, Шкайсь Эсь мяленц коряс финцнень ужяльдьсыне, а лиятнень седиснон кевонзафтсыне.

Шкаень кяжсь и кельгозь ужяльдемась


19 Тон кизефтьсамак монь: «Эста мезенкса Шкайсь муворгофнесыне ломаттнень? Дяряй киньге ули виец молемс Сонь мяленц каршес?»
20 Но кият тон, ломань, пялькстомс Шкайть мархта? Кали мярьги кядьгонясь кядьгонянь тиити: «Мезенди тяфтамкс тиемайть?»
21 Мезе, кали кядьгонянь тиить аш виец фкя-сяка сёвоньцта тиемс фкя питни кядьге и фкя стакшинь кядьге?
22 Тяфта тись Шкайське: Сон ёрась няфтемс Эсь кяженц и Эсь виенц. Сяка Сон куватьс сатфтозе кирдемшканц ня кядьготнень мархта, конат срхкафнезь кяженц и конат эрявсть тапамс.
23 Тяда башка Сон путсь мяль няфтемс пефтома оцю иневалдонц ся кядьготнень лангса, конатнень Сон Эсь кельгозь ужяльдеманц вельде аноклазень иневалдти.
24 Кельгозь ужяльдемань кядьготне – тя минь. Минь сембонь тердемазь Шкайсь, аф аньцек еврейхнень, тякокс лия ломаньтналхненьге.
25 Осиянь книгаса Сон корхтай тянь колга:

«Ломаньтналть, кона аф Моннель,

лемдьса Монценнекс,

и аф кельговить – кельговиксокс*в.

26 И ся вастса, коса азфоль тейст:

"Тинь аф Монь ломаньтналозе", –

тоса синь улихть лемтьфт эряй Шкайти идькс*г».




27 А Исаия ювади Израильть колга:

«Улендяряй израиленнетнень лувкссна оцюведень шувар лаца,

сембе сяка идеф ули аньцек лядыкссь.

28 Вдь Азорсь тисы тевть педа-пес

и курок пяшкодьсы сонь видешить коряс.

Апак абонкшнек Азорсь аделасы тевонц масторть лангса»*д.




29 Эста лиси тяфта, кода ингольпяли азозе Исаия:

«Кда Саваоф Азорсь

афоль када тейнек юромонь поладыхть,

минь аралеме Содомть лаца, и шаролеме Гоморрать лангс»*е.


Израильсь и Пара кулясь


30 Ина мезе лисенди? Лия ломаньтналхне, конат ашесть вешенде видексшинь эряф, сатозь сонь, мусть видексшинь эряф, кона кемамать эзда.
31 А Израильсь, кона коень ванфтомать вельде ёразе сатомс видексшить, ашезь пачкоде тейнза.
32 Мес? Сяс мес синь нежетькшнесть аф кемамать, а коень тефнень лангс. Тяфта синь пупордасть «пупордамань кевть» ланга,
33 кода тяштьф Сёрматфксса:

«Вов, Мон путан Сиону кев, и кармайхть ланганза пупоряма,

кев, конань ланга синь прайхть.

Но ся, кие кемай Тейнза, аф сувай визькс шамас»*ж.






*а9:13 Малахия 1:2-3

*б9:15 2 Моисея 33:19

*в9:25 Осия 2:23

*г9:26 Осия 1:10

*д9:27-28 Исаия 10:22-23

*е9:29 Исаия 1:9

*ж9:33 Исаия 28:16





ПАВЕЛОНЬ СЁРМАЦ РИМ ОШЕНЬ КЕМАЙХНЕНДИ
Глава 10

Идемась максови сембонди, кит кемайхть Иисусти


1 Кемай ялгат, монь седиваксстонь мялезе: идевольхть Израилень ломаттне. Тяконь колга эняльдян Шкайти.
2 Мон виде ваймот азса, синь седи путыхть Шкайти покодемста, но афкуксонь содамошисна аф сатни.
3 Синь ашезь шарьхкоде, кода Шкайсь лувсыне ломаттнень видексшинь ломанькс, и ёрасть эсь тевснон вельде кемокстамс видексшиса улемаснон. Сяс синь ашезь макса пряснон Шкаень видексшити.
4 А вдь Христос педа-пес пяшкодезе койть, сяс тяни эрсь, кие кемай Тейнза, ули лувф видексшинь ломанькс Шкайть инголе.


5 Моисей сёрмады ся видексшить колга, кона сай койть пяшкодеманц вельде: «Ся, кие ванфтсыне койть сембе кошардоманзон, муй эсост эстейнза эряф».
6 Но кемамать вельде максф видексшить колга Сёрматфксса корхтави тяфта: «Тят арьсе эсь седисот: "Кие кеподеви менели?"*а – лиякс мярьгомс: Христость менельста валхтомс модать лангс.
7 Али тяфта: "Кие валги тонашинь потмаксфтома томбати?"*б – лиякс мярьгомс: вельмафтомс Христость кулофнень эзда».
8 Но вов мезе корхтай Сёрматфкссь: «Шкайть валоц тонь вакссот, кургсот и седисот»*в, лиякс мярьгомс, кемамать колга валсь, вчёк ся, конань минь пачфнесаськ.
9 Кда тон эсь кургсот сембонь инголе азсак: Иисус – Азорсь, и кда седисот кармат кемама: Шкайсь кулофнень эзда вельмафтозе Сонь – эста улят идеф.
10 Сяс мес седиса кемамась вяти видексшити, а сембонь инголе кургса тянь азондомац – идемати.
11 Сёрматфкссь корхтай: «Кивок Тейнза кемайхнень эзда аф прай визькс шамас».
12 Тя азф сембонди, и еврейти, и лия ломаньтналоннети. Азорсь сембонди фкя, и козяста казьсыне сембонь, кие тердьсы Сонь.
13 Вдь сёрматф: «Эрсь, кие тердьсы Азорть, ули идеф».


14 Но кода тердьсазь Сянь, кинди аф кемайхть? Кода кемайхть Сянди, кинь колга ашесть куленде? Коста синь кульсазь, кда аш тянь колга азонды?
15 Кие кармай азондома, кда кивок аф ули кучф? Сёрматфкссь корхтай: «Вай, кодань пархт пильгсна сятнень, кит молихть Пара кулянь пачфнема!»


16 Но аф сембе сявозь седиезост Пара кулять. Тянь колга корхтай Исаия: «Азор, кие кемась сянди, мезе кульсь эздонк?»
17 Тяфта, кемамась сашенды Кулять марямста, а марясазь сонь тоса, коса азондови Шкайть валоц.


18 Но мон кизефнян: кали синь ашезь куле? Кулемс кулезь! Вдь Сёрматфксса азф:

«Модать келес срадсь синь вайгяльсна,

масторть пенцты пачкодсть валсна»*г.




19 Мон тага кизефнян: кали Израильсь ашезь шарьхкоде? Нинге Моисей корхтась:

«Мон сргозьфтян эсонт седиень палома сятнень вельде,

конат ломаньтналкс аф лувовихть.

Мон сргозьфтян эсонт кяж

мезевок аф шарьхкоди ломаньтналть вельде»*д.




20 Исаия нинге сяда видеста азозе:

«Монь мумазь сят, кит ашемазь вешенде.

Мон няфтине Эсь прязень сятненди,

конат ашесть кизефне Монь колган»*е.




21 Но Израильть колга Сон корхтай:

«Шиньберьф Мон венепнине Эсь кяднень

аф кулхцонды и каршек моли ломаньтналти»*ж.






*а10:6 5 Моисея 30:12

*б10:7 5 Моисея 30:13

*в10:8 5 Моисея 30:14

*г10:18 Псалтирь 18:5

*д10:19 5 Моисея 32:21

*е10:20 Исаия 65:1

*ж10:21 Исаия 65:2





ПАВЕЛОНЬ СЁРМАЦ РИМ ОШЕНЬ КЕМАЙХНЕНДИ
Глава 11

Шкайсь ашезе када Эсь ломаньтналонц


1 Сяс кизефнян: кали Шкайсь кадозе Эсь ломаньтналонц? Ёфси аф! Мон монць израиленнян, Авраамонь полатксоц, Вениаминонь юромста.
2 Ашезе када Шкайсь Эсь ломаньтналонц, конань Сон кочказе кунаркиге. Кали тинь аф содасасть, мезе корхтай Сёрматфкссь ся вастса, коса Илия пеняцяй Шкайти Израильть лангс:
3 «Азор, Тонь пророкнень шавозь, Тейть путф алтарьхнень срафтозь-тапазь, мон илядонь ськамон, моньге эряфозень ёрайхть машфтомс».
4 И мезе ина каршезонза мярьгсь Шкайсь? «Мон ванфтонь Эстейне сисем тёжятть ломань, конат ашезь комафта плманжаснон Ваалонь инголе».
5 Тяфта тянинге ванфтовсь «лядыкссь», конань Шкайсь кочказе Эсь пароказненц коряс.
6 Лисенди Шкайсь кочказе сонь Эсь пароказненц коряс, а аф ломаттнень тевснон коряс. Афток пароказнесь афоль уле пароказнекс.


7 Мезе тянь эзда лисенди? Израильсь ашезе сата сянь, мезе вешендсь. Тянь сатозь кочкафне, а лиятнень кевонзасть седисна,
8 кода сёрматф:

«Шкайсь кучсь лангозост седиень-ваймонь казямши;

тянемс аф няихть синь сельмосна, аф кулихть синь пилесна»*а.




9 И Давид корхтай:

«Катк синь повихть кундамас ярхцама пингстост!

Катк синь прайхть туворс, и катк сай тейст шумонь пандома!

10 Катк синь сельмосна вельхтявихть шобдаса,

и лоткайхть няемда.

Катк сембе пингс мяндеви синь карязсна!»*б


Лия ломаньтналхнень идемасна


11 Мон кизефнян: кали еврейхне пупордасть и прокс прасть? Ёфси аф! Синь прамаснон вельде сась идема лия ломаньтналхненди, эвондаза еврейхнень эса седиень палома.
12 А кда синь прамасна кандсь пара масторлангонь ломаттненди и кда синь Шкайть эзда шарфтомасна кандсь пара лия ломаньтналхненди, эста конашкава оцю ули тя парось, мзярда еврейхне мрдайхть Шкайти!


13 Тяни мон пшкядян тейнть, лия тналонь ломатть. Мон лия ломаньтналхненди апостолан и пря шнафтан тейне максф тевть мархта.
14 Мон надиян, пади сргозьфтян сельмонь каяма тинь лангозонт эсь веронь ломаньтналозень эса и тянь вельде конат-конат ёткстост идевихть.
15 Кда Шкайть шарфтомац еврейхнень эзда панчсь масторлангти Шкайть мархта ладямань ки, эста мезе ули, мзярда Шкайсь меки сявсыне синь? Эряф кулофненди!
16 Вдь кда шапаксть васенце пяльксонц лемдемс Шкайти, эста марнек шапаксське лемтьф Тейнза. И кда юрсь лемтьф Шкайти, эста – тараттневок.


17 Но кда вайшуфтонь кона-кона тараттне ульсть синнефт, и тон, вирень вайшуфтонь тарадсь, улеть петфтаф синь вастозост, и тяфта тон лядыкс тараттнень мархта кармать симома иможберень вайшуфтть юрста,
18 эста тят шнафта пря синтьф тараттнень инголе. Аш мезьса тейть шнафтомс пря. А лисендяряй тяфта, лятфтак: аф тон максат вий юрти, а юрсь тейть.
19 Тон мярьгат: «Тараттне синтьфтольхть монь петфтаманксон».
20 Пара! Афкукс, синь синдезь аф кемамаснон инкса, а тон кирдят кемамацень вельде. Сяс вельф тяк кепсе пряцень, но пельхть.
21 Кда Шкайсь ашезень ужяльде шуфтть сонцень тарадонзон, арьсят, Сон ужяльттянза тонь?
22 Мяляфтк, Шкайсь ляпе седи и казяма. Казяма Сонь эздонза потайхненди, тейть ляпе седи, кда тонць сяда товга аф аердат Сонь ляпе седиенц эзда. А кда аердат, тонга улят керф.
23 И кда еврейхне кадсазь эсь аф кемамаснон, эста синьге мрдафтовихть вастозост. Шкайти вийс коре петфтамс синь меки шуфтти.
24 Кда тон керфолеть вирень вайшуфтста и перьфпяльти каршек молезь петфтафолеть иможбереннети, эста сяда тёждя Шкайти мрдафтомс синтьф тараттнень эсь шачем вайшуфтснонды.

Израильть идемац


25 Кемай ялгат, монь мялезе панжемс тейнть фкя салаваши, кона ванфттядязь тинь надиямада аньцек эсь смузьшинтень лангс: седиень калготкстомась, кона сатозе Израилень ломаттнень финц пяльксснон, таргави аф сембе пингонди. Сон таргави аньцек снярс, мзярс аф пяшкоди лия тналонь ломаттнень лувкссна, конатненди сама Шкайти.
26 И эста марнек Израильсь ули идеф, кода Шкайсь корхтай Сёрматфксса:

«Сионцта сай Воляс Нолдайсь,

Сон аердафтсыне Иаковонь поладыензон шкайфтома эряфда.

27 И Мон ладяса мархтост тя сотксть,

мзярда валхтсайне лангстост пежеснон»*в.




28 Синь ашезь сяве Пара кулять – и сяс синь Шкайти каршек молихть, тинь инксонт каршек молихть. Но синь – Шкаень кочкаф ломаньтнал, и Шкайсь кельгсыне синь, кельгсыне синь атянь-атяснон инкса.
29 Шкайсь меки аф сявондьсыне Эсь казнензон и аф полафнесы мяленц ломанть тердемста.
30 Тиньге мзярда-бди уледе Шкаень аф кулхцондыхть, но тяни, еврейхнень аф кулхцондомаснон сюнеда, Шкайсь кельгозь ужяльдедязь тинь.
31 Тяфта еврейхневок тяни Шкаень аф кулхцондыхть, и тейнть максф кельгозь ужяльдемать вельде тейстка нинге максови Шкаень кельгозь ужяльдема.
32 Шкайсь сембонь пякстазень аф кулхцондомас, тиезень пякстафокс эсь аф кулхцондомаснон потмос, сяс мес Сонь мялец кельгозь ужяльдемс сембе ломаттнень.

Шкаень смузьшить шнамац


33 Вай кодама пефтома Шкаень козяшись, смузьшись и содамошись! Аф панжевихть Сонь мяленза-арьсеманза, аф кочксевихть кинза-янонза!
34 
Кие шарьхкодезе Азорть ёненц?

И кие ульсь Тейнза ёньц путыкс?*г

35 Кие макссь Тейнза мезьге,

мезть инкса Тейнза эряволь пандомс?*д




36 Вдь сембось Сонь эздонза, Сонь вельденза и Тейнза! Тейнза шнама пефтома пингс! Аминь.




*а11:8 5 Моисея 29:4; Исаия 29:10

*б11:9-10 Псалтирь 68:23-24

*в11:26-27 Исаия 59:20-21

*г11:34 Исаия 40:13

*д11:35 Иов 41:3





ПАВЕЛОНЬ СЁРМАЦ РИМ ОШЕНЬ КЕМАЙХНЕНДИ
Глава 12

Од эряф Христосса


1 Сяс эняльдян тейнть, кемай ялгат, Шкайть кельгозь ужяльдеманц инкса максость марнек прянтень Шкайти, кода эряй озксказне, кона лемтьф Тейнза и тушенды мялезонза. Тя ули Шкайти тинь афкуксонь и ваймопожфонь покодеманте.
2 Тяда эря стане, кода эряйхть тяни тя масторлангса, но эсь ёнентень-мялентень одкстоптоманц вельде полафтость седиентень. Эста тейнть шарьхкодеви Шкайть мялец: мезсь пара, мезсь Сонь мялезонза и мезсь афсатыксфтома.


3 Шкайть эзда максф пароказнеть коряс мон корхтан эрти эздонт: тяда арьсе эсь колгант эрявикста вельф; но арьседа эсь колгант прянь аф оцюлгофнезь, ся кемамать коряс, конань Шкайсь максозе эрти эздонт.
4 Сяс мес кода ронгсь ащи лама пяльксста и сембе синь ладяфт эсь тевгаст,
5 тяфта миньге, мзяра эздонк тяза уле, Христость эса минь тиенттяма фкя ронга, а фкя-фкянди – минь тя ронгонь пялькстама.
6 Тейнек максф пароказнеть коряс, эрть минь эздонк ули эсь лацонь казнец. Сяс, кда кинь ули пророчествань казнец, ся катк пророчендай эсь кемаманц коряс;
7 кинь ули казнец лездомс лиятненди, ся катк лезды; кинь ули тонафтомань казнец, катк тонафты;
8 кинь ули ломанень кемокстамань казнец, катк тиендьсы тянь. Кие максы лезкс, ся катк максы седи ваксста. Кие тертьф улемс вятикс-оцюнякс, катк покоди седиень путозь; кие лезды ашуфненди, катк тиендьсы тянь кенярдезь.

Тонафтомат Христосонь ломаттненди


9 Катк тинь кельгоманте ули седиваксстонь. Аердода кяжть эзда и педеда паронь тиемати.
10 Кельгода фкя-фкянь сембе седиса кода братт-сазорхт и путнеда фкя-фкянь пара лувксс.
11 Тевонь тиемста тяза мадонда потмостонт толнясь, палы седихть покодеда Азорти.
12 Надиямась кандоза тейнть кенярдема, уледа кемот стакашиса и апак лотксек озондода.
13 Лездода кемай ялгантенди, мзярда синь повихть ашушис, фалу улест панжадот инжихненди кенкшенте.
14 Бславасть панциентень, бславасть, а тясть сюда.
15 Кеняртькшнеда кеняртькшнихнень мархта и авардеда авардихнень мархта.
16 Уледа сембе эсь ётковант фкя мяльса, тясть кепсе вяри прянтень, уледа ялгакс тяфтаконь ломаттнень мархта. Тясть лува прянтень лияда ёнюкс.
17 Кяженкса киндинге тяда панда кяжса. Тяряфтода тиемс аньцек стама тефт, конатнень сембе ломаттне луволезь цебярькс.
18 Эсь пяльдент тиесть семботь лиятнень мархта ладязь эряманкса.
19 Кельгома ялгат, тяда панда кяж эсь инксонт, кадость тянь Шкаень кяжти. Вдь сёрматф: «Кяжень пандомась Монь кядьсон, и Мон пандса», – корхтай Азорсь.
20 И нинге тяконь лангс: «Кда душманце вачеда, антк сонь; кда пяк сась симомац, симтьк сонь. Тяфта тиезь, тон вятьсак сонь визькс шамас».
21 Тят макссе кяжти сяськомс эсь пряцень, но сяськ кяжть пароса.






ПАВЕЛОНЬ СЁРМАЦ РИМ ОШЕНЬ КЕМАЙХНЕНДИ
Глава 13

Уледа кулхцондыкс масторонь оцюнятненди


1 Эрь ломанти эряви улемс кулхцондыкс эсь масторонь оцюняснонды, сяс мес аш стама оцюнят, конат улельхть аф Шкайть эзда. Сембе масторонь оцюнятнень путозень Шкайсь.
2 Сяс ся, кие моли оцюнятнень каршес, ся моли каршек Шкаень мярьгомати. А эрь каршек молись, таргай эсь лангозонза муворгофтома.
3 Оцюнятне паронь тиихненди аф пелькст, а пелькст кальдявонь тиихненди. Мяльце аф пелемс оцюняда – тиентть пара, и синь тонь шнатядязь.
4 Синь Шкайть покодиенза, путфт тейть паронь тиема. А кда тон тиендят кяж, эста пельхть: синь аф стак каннихть кядьсост тор. Синь Шкаень покодихть и синь наказакшнесазь зиянонь тиихнень.
5 Сяс эряви кулхцондомс синь аф аньцек наказамада пелеманкса, но и ваймовайгяльть инкса.
6 Сяс тинь каяфкстка панттада, вдь оцюнятне эсь тевснон тиемста, покодихть Шкайти.
7 Тяфта, максость-пандость тейст сянь, мезе эрти эздост эряви: кинди каяфксонь максома – каяфксонь максома, кинди дацькянь пандома – дацькянь пандома, кинди пелема – пелема, кинди пара лувксс путома – пара лувксс путома.

Кемай ялгатнень ёткса кельгомась


8 Тяда уле шумукс киндинге мезьсовок, фкя-фкянь кельгомада башка. Вдь кие кельги лия ломань, ся пяшкодезе койть.
9 Вдь кошардомвалхне: «Тят полафне пола», «Тят шавонда», «Тят сала», «Тят васькафне лиянь лангс», «Тят пута сельме лия ломанть уликс-паронц лангс», и сембе лиятне лисихть тя кошардомвалста: «Кельк маластоцень, кода эсь пряцень».
10 Кельгись аф тии маластонцты кальдяв. Сяс кельгомась – тя койть пяшкодемац.

Ся шись малаткшни


11 Тяфта тиендеда, сяс мес содасасть, кодама тяни пингсь: сась пинге тейнек сргоземс удомаста. Минь идеманьке тяни тейнек сяда маласа сянь коряс, мзярда минь аньцек кармаме кемама.
12 Весь аделсеви, малаткшни шись. Сяс эрьда кадсаськ шобдашинь тефнень и сявсаськ кядезонок валдонь тюрембяльхнень.
13 Эрьда, карматама эряма видеста, кода эряйхть шинь валдса: аф макстама пря аф топафтомашити и симомати, визькс мяльс прамати и усксевомати, тюремати-сялондомати и сельмонь каямати.
14 Катк араламань щамкс тейнть арай Иисус Христос Азороньке! Пяк тяк ванонда ронгцень мяленц: афольхть сргозе сонь визьксонь вешфксонза.






ПАВЕЛОНЬ СЁРМАЦ РИМ ОШЕНЬ КЕМАЙХНЕНДИ
Глава 14

Тяк суденда кемай ялгацень


1 Ломанть, конань лафча кемамац, сувафтость эсь ёткозонт и тяда срхкафне пялькснемат сонь мялензон-арьсеманзон кувалма.
2 Сяс мес фкясь кемай: мярьгондеви ярхцамс сембе ярхцамбяльда, а лафчсь ярхцай аньцек касыксонь ярхцамбяльда.
3 Сембода ярхцайсь, катк аф безярди сянь эзда, кие ярхцай аньцек касыкста. А аньцек касыкста ярхцайсь катк аф судендасы сянь, кие ярхцай сембода. Вдь Шкайсь соньге сявозе Эстейнза.
4 Кият тон тяфтамсь лиять покодиенц судендамс? Сон эсь Азоронц инголе стяда ащи али прашенды. Но сон сяка кармай ащема, сяс мес Шкайти вийс коре кирдемс сонь пильге лангса.


5 Фкясь лувсы кодамонга шить лиятнень коряс сяда оцюкс, а омбоцети сембе шитне фкат. Катк эрсь тии эсь кемаманц-шарьхкодеманц коряс.
6 Ся, кона башка луви кодамонга ши, Азорть инкса тянь тисы, а кие сембе шитнень фкакс лувсыне, тяка лаца Азорть инкса тянь тисы. Сявок, кие ярхцай, ярхцай Азорть лувомга, сяс мес сюконяй Азорти ярхцамбяленкса. А кие аф ярхцай, ся аф ярхцай Азорть лувомга, и тяка лаца азы сюконяма Шкайти.
7 Вдь эздонк кивок аф эряй эсь инксонза, и кивок аф кулы эсь инксонза.
8 Кда минь эрятама, минь эрятама Азорть инкса. Кда кулотама, Азорть инкса кулотама. Шисотама минь али кулотама, минь сяка ляткшнетяма Азороннекс.
9 Вчёк тянкса Христос кулось и вельмась – кулофнень и шистотнень лангса Азоркс араманкса.


10 Мес ина тон судендасак кемай ялгацень? Али тон, мес безярдят ялгацень эзда? Вдь минь сембе карматама ащема Христость судонц инголе.
11 Вдь Сёрматфксса азф:

«Кода виде тя: Мон эрян, – корхтай Азорсь,

– тяфта виде тявок:

Монь инголен комафтсы плманжанц эрь ломанць,

и эрь кяльсь шнасы Шкайть»*а.




12 Тяфта, эрсь минь ёткстонк кармай азондомост эсь тевонзон Шкайти.

Тяк сувафне пежес кемай ялгацень


13 Сяс аф карматама фкя-фкянь судендама. Меколанкт, тяряфтода мезевок аф тиендемс стама, мезсь тапарялезе кемай ялгацень али сувафтолезе пежес.
14 Иисус Азорть мархта сотовомать сюнеда мон кемоста содаса: аш тяфтама ярхцамбяль, кона улель эсьсонза аф ару. Аньцек ся, мезть ломанць лувондсы аф арукс, ся арси тейнза аф арукс.
15 Кда тонь кемай ялгацень колави мялец сянкса, мезьда тон ярхцат, эста тон аф кельгомас коре тиендят. Тяк вяте юмамас-арамас ярхцамбяльцень мархта сянь, кинь инкса кулось Христос.
16 Киндинге тяда макссе туфтал кальдявста корхтамс сянь колга, мезть тинь лувсасть цебярькс.
17 Вдь Шкаень Оцязорксшись – тя аф ярхцамбяль, афи симомбяль, сон – видексши, сетьмоши и кенярдема, конатнень казендьсыне Иняру Ваймопожфсь.
18 Кие тяфта покоди Христости, ся тушенды Шкайть мяльс и лувови цебярькс ломаттнень ётксовок.


19 Тяфта, карматама фалу вешендемонза ся кить, кона вятьсамазь минь ладямати и кемаманьконь марстонь кемокстаманцты.
20 Ярхцамбяленкса тяк срафне-калафне Шкаень тевть. Сембе ярхцамбяльсь ару, но кальдяв, кда тон сувафнесак ломанть пежес ярхцамбяльса, конада ярхцат.
21 Сяда пара аф ярхцамс сивольда и аф симомс винада, и аф тиендемс мезевок стама, мезть эзда тонь кемай ялгаце пупордай, сувай пежес али вийда машты.
22 Ванфтк эсь мяльцень-кемамацень тянь кувалма Шкайть инголе. Павазу ся ломанць, кона аф судендасы эсь прянц сянкса, мезть сон лувсы видекс.
23 А кда ломанць кафтолды, эряви тяда ярхцамс али аф, но сяка ярхцай, сон ни судендаф, сяс мес тиенди аф кемама коряс. А сембось, мезсь тиендеви аф кемама коряс – пеже.

Шнама Шкайти!


24 Шнама Шкайти, конанди вийс коре кемокстамс тинь! Тянь колга корхтай Пара кулясь, конань мон азондса. Тя Иисус Христость эзда кулясь, лиякс мярьгомс, салавашись, кона кяшфоль лама пинге и тяни панчф.
25 Пефтома эряй Шкайть мярьгоманц коряс тя салавашись тяни панчф пророкнень сёрматфса и азонтф сембе ломаньтналхненди – синь кемамас и кулхцондомас сувафтоманкса.
26 Улеза Иисус Христость вельде пефтома пингонь шнама фкя-тяка Смузюдонга Смузю Шкайти! Аминь.




*а14:11 Исаия 45:23





ПАВЕЛОНЬ СЁРМАЦ РИМ ОШЕНЬ КЕМАЙХНЕНДИ
Глава 15

Тиендесть сянь, мезсь канды пара кемай ялгати


1 Тейнек, кемамаса виихненди, кирдемат кемамаса лафчнень афсатыкссна, а аф аньцек эсь пряньконди пара вешендема.
2 Эрти эздонк эряви ванондомс кемай ялгать мялец, арьсемок сянь колга, мезсь канды тейнза пара и виензафтсы кемаманц.
3 Вдь Христосовок аф Эсь мяленц ванондозе, но кода азф Сёрматфксса: «Тонь сялдыхнень сялдомасна прасть Монь лангозон».
4 Сембось, мезе тяштьф Сёрматфксса, тяштьфоль минь тонафтоманьконь инкса. Сон максы тейнек вийхть кирдемс сталмот и лястясы седиеньконь надиямать ванфтоманкса.
5 Катк Шкайсь, кона максси вийхть кирдемс сталмот и лястясы седить, лезды тейнть эрямс фкя мяльса-ёньца эсь ётковант Христос Иисусть тонафтоманц коряс.
6 Эста тинь фкя седиса и фкя кургса карматада шнамонза Шкайть, Иисус Христос Азороньконь Алянц.

Пара кулясь максф еврейхненди и лия ломаньтналхненди


7 Сяс, Шкаень лемть шнаманкса, сявода фкя-фкянь эсь седизонт, кода Христоска сяводязь тинь Эсь седизонза.
8 Мон ва мезень колга корхтан: Иисус Христос арась еврейхненди покодикс Шкайть видешинц инкса. Сон сась пяшкодема надияфтоматнень, конатнень Шкайсь максозень кунардонь пингста атянь-атяснонды.
9 А лия ломаньтналхненди арась покодикс кельгозь ужяльдеманц инкса, лия ломаньтналхневок шналезь Шкайть, кода корхтави тянь колга Сёрматфксса:

«Сяс карман шнамот Тонь лия ломаньтналхнень ёткса

и карман морама Тейть шнамань мор»*а.




10 И нинге корхтави Сёрматфксса:

«Кеняртькшнеда, лия ломаньтналхт, Шкайть ломаньтналонц мархта!»*б




11 И нинге:

«Шнасть Шкайть, сембе лия ломаньтналхне!

Сембе ломаньтналхне кеподесть Сонь лемонц!»*в




12 Исаиявок корхтай:

«Иессеень юрста касы лисьфкя,

Сон кеподи ломаньтналхненди вятикс,

Сонь лангозонза путсазь надиямаснон лия ломаньтналхне»*г.




13 Катк Шкайсь, надиямань лихтибрясь, пяшкоттядязь тинь кемамантень вельде оцю кенярдемаса и максы тейнть сетьмоши. Эста тинь надияманте апак лотксек касы-оцюлгоды Шкаень Ваймопожфть виенц вельде.

Павел азонды эсь покодеманц колга


14 Кемай ялгат, мон лац содаса: тинь пяшкодеде парошида, кочкаде эрь кодама содамоши и машттада фкя-фкянь путома ёньц.
15 И сяка мон сёрмадан тейнть, васток-васток вельф отькорьста, сяс мес ёран лятфтамс тейнть кона-кона тефнень. Шкайсь Эсь пароказненц коряс макссь тейне
16 улемс Иисус Христосонь покодикс лия ломаньтналхнень ёткса. Мон покодян озксвятиень лаца: пачфнеса Пара кулять, и тянь вельде тисайне лия ломаньтналхнень Шкайть мяльс туф озксказнекс, кона иняруяфтф Иняру Ваймопожфса.


17 Сяс Иисус Христость лемонц шнаманкса мон азондса сянь, мезе тиень Шкайти покодемаса.
18 Мон пелян корхтамс мезеньге лиянь колга, а корхтан аньцек сянь колга, мезе тись монь вельден Христос лия ломаньтналхнень Шкаень кулхцондомати вятеманкса. Сон тиезе тянь валса и тевса,
19 тяштькснень и дивань тефнень вийса, и Шкаень Ваймопожфть вийса. Иерусалимста сявомок Иллирикти молемс мон азондыне Христость колга Пара кулять.
20 Мон фалу тяряфтонь кандомс Шкаень валть тоза, коса нинге ашезь куленде Христость лемонц. Тя сяс, мес монь ашель мялезе путомс ся кудъюрт лангс, конань путозь лиятне.
21 Монь мялезель пяшкодемс Сёрматфксонь валхнень:

«Сят, конатненди Сонь колганза апак астоль, няйсазь,

и сят, конат мзярдонга ашезь куле, шарьхкодьсазь»*д.


Павелонь киц вяти Риму


22 Вов тянкса мон тяшкава ламос ашень сав тейнть, хуш аф весть срхксень.
23 Но тяни шумордайне тевнень ня васттнень эса и арьсян пяшкоди монь лама кизонь надиямазе – самс тинь варжамонт.
24 Кодак аньцек срхкан Испанияв, эста ётамбачк суван ширезонт, хуш васедемстонк аф ламонди петьса седиезень мархтонт корхнемаса. А сяльде, надиян, тинь макстада тейне лезкс, сянь, мезе эряви тейне кизень поладомс.
25 Тяни мон молян Иерусалиму кандомонза лезксть Шкаень иняру ломаттненди.
26 Тевсь ва мезьса: Македониянь и Ахаиянь кемаень пуромксне кочкасть лезкс Иерусалимонь ашушиса эряй кемай ялганьконди.
27 Синь синць арьсесть тяфта тиемс, и лац тисть – вдь синь шумуфт инголест. Евреень кемайхне явозь синь мархтост ваймопожфонь козяшиснон, сяс тяни синьге, лия тналонь кемайхне, катк явсазь мархтост модалангонь козяшиснон.
28 Мзярда мон пяшкодьса тянь и педа-пес пачфтьса тейст кочкафть, туян Испанияв и ётамбачк суван варжамонт.
29 Мон содаса, мзярда саян тейнть, кандса эсь мархтон пяшксеняста Христость Пара кулянц бславаманц.


30 Кемай ялгат, Иисус Христость лемса и Иняру Ваймопожфонь казьф кельгомаса мон эняльдян тейнть лездомс монь тюремасон. Озондода инксон Шкайти:
31 Иудеянь аф кемайхне афольхть тие тейне зиян, и Шкаень ломаттне пара мяльса сяволезь лезксть, конань кандса Иерусалиму.
32 И тяда меле, улендяряй тянди Шкайть мялец, мон кеняртькс потмоса саян ширезонт и седиге вайман мархтонт.
33 Улеза Шкайсь, сетьмошинь лихтибрясь, сембонь тинь мархтонт! Аминь.




*а15:9 Псалтирь 17:50

*б15:10 5 Моисея 32:43

*в15:11 Псалтирь 116:1

*г15:12 Исаия 11:10

*д15:21 Исаия 52:15





ПАВЕЛОНЬ СЁРМАЦ РИМ ОШЕНЬ КЕМАЙХНЕНДИ
Глава 16

Пара валонь кучемась Римонь кемайхненди


1 Монь мялезе содафтомс тинь Фива сазороньконь мархта, сон Кенхреянь кемаень пуромксть лездыец.
2 Васьфтесть сонь Азорть лемса, кода ладяй Шкаень ломаттненди, и лездода сембоса, мезе тейнза эряви, сяс мес сон ламонди лезнесь, тянь лувксса тейненьге.


3 Азода пара вал Прискилланди и Акиланди, мархтон марса Иисус Христости покодихненди,
4 конат аноктольхть максомс монь инксон эряфснон. Мон аф ськамон азан тейст сюконяма, а лия ломаньтналонь сембе кемаень пуромксневок. Азода пара вал кемаень пуромксти, кона пуромкшни синь кудсост.
5 Азода пара вал кельгома ялгазти Епенетонди, кона Ахаияса васенцекс кармась кемама Христости.
6 Пара вал Мариамонди, кона тяшкава лама тейнек тись.
7 Пара вал Андрониконди и Юниянди, монцень масторстон ломаттненди, конат мархтон ульсть пякстамгудса и конат лац содафт апостолхнень ёткса, и конат мондедон инголе кармасть кемама Христости.
8 Пара вал Амплиенди, Азорти кемамас коре кельгома ялгазти.
9 Пара вал Урбанонди, мархтонк Христости покодити, и кельгома ялгазти Стахиенди.
10 Пара вал Апеллесонди, кинь Христосоннекс улемац няфтьф тевса. Пара вал Аристовулонь кудэряензонды.
11 Пара вал монь масторстон Иродиононди и Наркиссонь кудста кемайхненди.
12 Азода пара вал Трифена и Трифоса аватненди, конат лама виень путозь покодихть Азорти. Пара вал кельгома сазорти Персиданди, конац пяк лама виень путозь покоди Азорти.
13 Пара вал Руфонди, Шкаень кочкаф покодити, и сонь тядянцты, кона арась тядякс тейненьге.
14 Пара вал Асинкритонди, Флегонтонди, Ермонди, Патровонди, Ермиенди и лия кемайхненди, конат синь мархтост.
15 Пара вал Филологонди и Юлиянди, Ниреенди сазоронц мархта и Олимпанонди, и мархтост сембе иняру ломаттненди.
16 Шумбракснеда фкя-фкянь мархта иняру паламаса. Христосонь сембе кемаень пуромксне кучихть тейнть пара вал.


17 Мон эняльдян, кемай ялгат, ванфтода пря сятнень эзда, конат шорсемок ётконтень, явфнетядязь тинь. Синь ускихть эсонт ся тонафтомать эзда, кона максф тейнть. Аеркшнеда тяфтапнень эзда.
18 Ня ломаттне покодихть аф Иисус Христос Азороньконди, а эсь пекснонды. Синь ламбама и кяльготнемань кяльсост васькафнесазь сятнень седиснон, кит тёждяста кемайхть мезьс повсь.
19 Сембонди содаф, тинь уледе кулхцондыкс Пара кулянь валти, и тя монь кеняртьфнесамань. Но монь мялезе тяфтама: маштоледе тинь паронь тиема и афоледе машта кяжень тиема.
20 А Шкайсь, сетьмошинь лихтибрясь, курок прафтсы Сатанать пильгалонт. Иисус Христос Азороньконь пароказнец улеза тинь мархтонт! Аминь.


21 Тейнть кучихть пара вал Тимофей, монь мархтон покодись, Луций, Иасон и Сосипатр, монь мастороннетне.
22 Монга, Тертий, Павелонь валонзон коряс тя сёрмать тяштиец, кучан тейнть седиваксстонь вал Азорть лемса.
23 Пара вал кучи тейнть Гаий, монь инжиень кельги азорозе, конань кудса пуромкшни марнек кемаень пуромкссь. Пара вал тейнть Ерастонь, ошень ярмаконь ванфтыть эзда, и Кварт кемай ялганьконь эзда.
24 Иисус Христос Азороньконь пароказнец улеза тинь сембонь мархтонт! Аминь.







ПАВЕЛОНЬ ВАСЕНЦЕ СЁРМАЦ КОРИНФ ОШЕНЬ КЕМАЙХНЕНДИ


Глава 1

Шумбракстомась


1 Павел, Шкайть мяленц коряс тертьф Иисус Христосонь апостолоц, и кемай ялганьке Сосфен
2 кучихть пара вал Коринф ошень кемаень пуромксти, сембонди, кит иняруяфтфт Иисус Христосонь эса и тертьфт улемс иняру ломанькс сембонь сятнень мархта, кит эрь вастова, эсь ширесост и минь ширесонка, тернесазь Иисус Христос Азороньконь лемонц.
3 Арьсетяма тейнть пароказне и сетьмоши Шкай Аляньконь и Иисус Христос Азорть эзда!

Павел сюконяй Шкайти


4 Мон фалу сюконякшнян Шкаезти тинь инксонт, ся пароказнеть инкса, конань Сон максозе тейнть Иисус Христосонь вельде.
5 Тя Сонь вельденза Шкайсь козякофтодязь сембоса: эрь кодама валса и эрь кодама содамошиса –
6 вдь Христость колга кулясь кемокставсь эсонт, –
7 сяс тинь кядьсонт сембе казнетне Иисус Христос Азороньконь эвондаманц учемста.
8 Сон кемокстадязь тинь петь самс, и тянь вельде тинь ульхтяда аф муворуфт Иисус Христос Азороньконь сама шистонза.
9 Кемоста кирдьсы валонц Шкайсь, кона тердедязь тинь сотовомс Эсь Цёранц, Иисус Христос Азороньконь мархта.

Явоматне кемаень пуромксса


10 Мон эняльдян тейнть, кемай ялгат, Иисус Христос Азороньконь лемса: ладяда сембе эсь ётковант, афольхть уле ётксонт явомат, но улеледе сотфт фкя-фкянь мархта фкя ёньца-мяльса.
11 Кемай ялгане, тейне пачкодсь Хлоя сазороньконь ломанензон эзда, кле, тинь пялькстотада эсь ётковант.
12 Мон корхтан ва мезень колга: эздонт финцне корхтайхть: «Мон Павелоннян», лиятне: «Мон Аполлосоннян», «Мон Кифаннян» али «Мон Христосоннян».
13 Кали Христос явовсь пяльксонь-пялькс? Кали Павел ульсь эськотьф крёз лангс тинь инксонт? Кали Павелонь лемса тинь кстиндафтада?
14 Сюконян Шкайти, мес мон тинь эздонт киньге ашень кстинда, Криспта и Гаийда башка.
15 Сяс кивок аф мярьгови, монь лемсон кстиндафтада.
16 Мон нинге кстиндайне Стефанонь кудэряензон, а кстиндань али аш тага киньге – аф содаса.
17 Вдь Христос кучемань монь аф кстиндама, а Пара кулянь кандома, но аф ломанень смузю кяльса-валса: афоль юмафтов Христость крёзонц виец.

Христос – Шкаень вий и смузьши


18 Крёз лангса Кулофть колга кулясь – тя ёньфтомаши сятненди, кит молихть юмамань киге аду, а тейнек, идемань киге молихненди, – тя Шкаень вий.
19 Сёрматфксса азф:

«Мон машфтса смузьшиснон смузюфнень,

и нардаса ёнюфнень ёньцнон»*а.




20 Коса тяни смузюсь? Коса койти тонафтысь? И коса тя масторлангонь ёнюста арьсись, мазыста корхтайсь? Дяряй Шкайсь ашезе няфте тя масторлангонь смузьшить сембе ёньфтомашинц?
21 Шкайсь няфтезе Эсь смузьшинц, но мзярда масторлангсь эсь смузьшисонза ашезе сода и ашезе шарьхкоде Шкайть, эста Шкайсь арьсесь идемс кемайхнень тя «ёньфтома» кулять вельде, конань минь пачфнесаськ.
22 Еврейхне вешихть дивань тяштькст, а грекне вешендихть смузьши,
23 ина минь канттама Куля крёз лангс эськотьф Христость колга. Еврейхненди тя Кулясь – пупордамань кев, лия ломаньтналхненди – ёньфтомаши.
24 А сятненди, конатнень тердезень Шкайсь: еврейхненди и грекненди, Христоссь – Шкаень вий и Шкаень смузьши,
25 сяс мес Шкаень ёньфтомашись ломанень смузьшида ёню, и Шкаень лафчашись сяда вии ломаннеть коряс!


26 Лятфтасть, кемай ялгат, кикс тинь уледе, мзярда тинь тердедязь Шкайсь. Аф ламоль ётксонт стамда, кинь ломаттне лувозь смузюкс, аф ламоль виида, пара лувксоннеда и содавикс юромоннеда.
27 Мезсь тя масторлангса лувови ёньфтомашикс, сянь Шкайсь кочказе, и тянь вельде вятезень смузюфнень визькс шамас. Мезсь тя масторлангса лувови лафчекс, сянь Шкайсь кочказе, и тянь вельде вятезень виихнень визькс шамас.
28 И мезсь тя масторлангса юромфтома, мезькска аф лувови, аердаф, сянь кочказе Шкайсь, тянь мархта няфтезе: ся, мезе лувондови питникс масторлангса – ся шава.
29 Сяс киндинге аф шнави пряц Шкайть инголе!
30 Вдь тя Сонь вельденза тинь сотоводе Иисус Христосонь мархта, конань Шкайсь тиезе тейнек смузьшикс. Христость вельде минь улеме лувфт видексшинь ломанькс Шкайть инголе, улеме аруяфтфт и идефт-рамафт воляшис.
31 Тяфта пяшкодеви Сёрматфксса азфсь:

«Прянь шнафтысь шназа пря Азорть мархта!»*б





*а1:19 Исаия 29:14

*б1:31 Иеремия 9:24





ПАВЕЛОНЬ ВАСЕНЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 2

Куля эськотьф Христость колга


1 Кемай ялгат, мзярда мон сашендонь тейнть азондомонза Шкаень кулять, мон сашендонь аф кодамовок мазы валонь и смузьшинь няфтема.
2 Вдь мон путыне прязон улемс ширесонт мезевок аф содайкс, Иисус Христоста башка – крёзти эськотьф Иисус Христоста башка.
3 Мон улень тинь ширесонт лафчашиса, пелемаса и оцю трнатомаса.
4 Монь валозе и монь тонафтомазе ульсть аф ломанень смузьшить кемафты валсонза, но Шкаень Ваймопожфть виенц эвондамаса.
5 Тяфта, катк тинь кемаманте нежетькшни аф ломанень смузьшить лангс, а Шкаень вийть лангс.

Шкаень смузьши


6 Минь азондсаськ смузьшить сятненди, кит кенерсть тянди, но тя аф масторлангонь смузьши и аф тя масторлангонь азорхнень смузьшисна, конатнень шисна ни лувфт.
7 Аф, минь азондсаськ Шкаень смузьшить, салаваннеть, кяшфть; ся смузьшить, конань Шкайсь ладязе тейнек иневалдокс менельхнень-масторхнень тиемда инголе.
8 Тя масторлангонь азорхнень эзда кивок ашезе сода-шарьхкоде тя смузьшить, афток афолезь эськоде крёз лангс иневалдонь Азорть.
9 Кода азф Сёрматфксса:

«Сельмось сянь ашезе няе,

и пилесь ашезе куле,

и ашезь сашенда ломанть пряс ся,

мезе Шкайсь аноклась Эсь кельгиензонды»*а.




10 А тейнек Шкайсь тянь панжезе Эсь Ваймопожфонц вельде, сяс мес Ваймопожфсь ванцы и тонафнесы семботь, нльне Шкайть салавашинцка-крхкашинцка.


11 Кие ломаттнень эзда содасы мезе ломанть эса, ломанть сонцень ваймопожфтонза башка, конай эряй эсонза? Тяфта Шкаеннетьке колга кивок аф содай, Шкайть Ваймопожфтонза башка.
12 Но тейнек максфоль аф тя масторлангть ваймопожфоц, а Шкайть Ваймопожфоц сянь шарьхкодеманкса, мезьса Сон минь каземазь.
13 И минь тянь азондсаськ аф стама валса, конатненди тонафтомазь ломанень смузьшись, а валса, конатненди тонафтомазь Ваймопожфсь. Сясы ваймопожфонь тефнень панчсесаськ ломаттненди Ваймопожфть вельде.
14 Но кинь эса аш Ваймопожфсь, сянь аш виец сявомс сянь, мезе максови Шкаень Ваймопожфть эзда. Тяфтама ломанти ся ёньфтомаши: тейнза аф шарьхкодеви ся, мезть колга эряви судендамс аньцек Ваймопожфть вельде.
15 А вага ломанць, конань эса ули Ваймопожфсь, машты судендамс семботь колга, но сонцень колганза кивок аф судендави.
16 Сёрматфксса азф:

«Кие содазе-шарьхкодезе Азорть ёненц,

кинь ули виец путомс Сонь ёньц?»*б




А минь ёненьке Христосонне.




*а2:9 Исаия 64:4

*б2:16 Исаия 40:13





ПАВЕЛОНЬ ВАСЕНЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 3

Апостолхне – Шкайть покодиенза


1 Кемай ялгат, мон ашень корхтав мархтонт кода ваймопожфонь ломаттнень мархта. Мон корхтань мархтонт кода пежу мялень-арьсемань коряс эряй ломаттнень мархта, конат Христосонди кемамасост пиже идня лацот.
2 Ся, мезьса мон тинь аннедязь, ульсь лофца, а аф калгода ярхцамбяль, конань нилемс тинь нинге ашеде уле анокт. Тинь нинге тянинге аф аноктада,
3 сяс мес тянемс эрятада пежу мялентень-арьсемантень коряс. Кда тинь ётксонт ули сельмонь каяма, пялькстома и фкя-фкянь каршес молема, эста тинь ляткшнетяда стама ломанькс, конат эряйхть пежу мяльснон-арьсемаснон коряс, и тиенттяда тя масторлангонь ломаттнень лаца.
4 Мзярда фкясь корхтай: «Мон Павелоннян», а омбоцесь: «Мон Аполлосоннян», – эста китяда тинь? Виде, ломаттяда, конат эряйхть пежу мяльснон-арьсемаснон коряс!
5 Кие тяфтамсь Павел? Кие тяфтамсь Аполлос? Синь аньцек покодихть, конатнень вельде тинь саде кемамати. Эрсь эздост тиендьсы ся тевть, конань максозе Азорсь.
6 Мон путонь видьмот, Аполлос валондозень, но касфтозень синь Шкайсь.
7 Сяс путысь и валондысь мезькска аф лувовихть, а лувови аньцек Шкайсь, конац семботь касфтсы.
8 Путысь и валондысь тиихть фкя тев, но казне эрти максови тиф тевонц коряс.
9 Вдь минь покоттяма Шкайть мархта марса, а тинь Шкайть паксяц и кудсь, конань путсы-стяфтсы Шкайсь.


10 Шкайть эзда максф пароказнеть коряс мон, кудонь ёню путыть лаца, путонь кудъюр, а кие-бди лиясь стяфты лангозонза. Катк ина эрсь ваны эсь мельганза, кода сон путы-стяфты.
11 Киндинге аф путови лия кудъюр сяда башка, кона ни путф. И тя юрсь Иисус Христос.
12 А мезьста путысь стяфтсы тя кудъюрть лангс кудть – зрняста, сияста, питни кевста, шуфтста, тишеста, шужярьста
13 – няфтьсы Иисус Христосонь омбоцеда сама шиц, мзярда эрть тевоц ётафтови толонь пачк, и толсь няфтьсы кодама сонь кемошиц.
14 Кинь кудоц ванфтови толса, сянди максови казне.
15 А кинь кудоц палы толса – ся юмафтсы семботь. Ина сонць идеви, но кода ломань, конань таргасазь толботмоста.

Тинь Шкаень куттада


16 Кали тинь аф содасасть – тинь Шкаень куттада и Шкаень Ваймопожфсь эряй тинь эсонт?
17 Шкайсь срафтсы-калафтсы сянь, кие срафтсы-калафтсы Сонь кудонц. Вдь Шкаень кудсь иняру, а тя кудсь – тя тинь.


18 Кивок тязазе васькафне эсь прянц! Кда кие лувсы прянц смузюкс тя масторлангса, ся катк тиеви ёньфтомокс смузюкс араманкса.
19 Вдь тя масторлангонь смузьшись Шкайть инголе ёньфтомаши. Сёрматфксса азф:

«Шкайсь кунцесыне смузюфнень синцень ёжушисост»*а.




20 И нинге:

«Шкайсь содасыне смузюфнень мяльснон-арьсемаснон,

содасы – синь шавот»*б.




21 Сяс катк кивок аф шнасы прянц ломаньца, вдь сембось тинне:
22 улеза тя Павел, али Аполлос, али Кифа, али масторлангсь, али эряфсь, али куломась, али тяниень пингсь, али сай пингсь – тя сембось тинне,
23 но тинь Христосоннетяда, а Христос – Шкайть.




*а3:19 Иов 5:13

*б3:20 Псалтирь 93:11





ПАВЕЛОНЬ ВАСЕНЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 4

Апостолонь покодемась


1 Тейнть эряви лувомс минь Христосонь покодикс, конатненди максф азондомс Шкаень салавашить.
2 Сятнень кядьста, кинди максозь тяфтама оцю тевть, вешеви: эрсь эздост тиендель тевонь максыть мяленц коряс.
3 Монь прокс аф таколфтсамань – тинь судендасамасть монь али лия ломанень судсь. Мон монць аф судендаса эсь прязень.
4 И хуш мон мезеньге муворши эсь мельган аф содан, тя нинге аф корхтай сянь колга: мон видексшинь ломанян. Монь судьязе фкя – Азорсь.
5 Сяс пингта инголе киньге тясть суденда, мзярс аф сай Азорсь. Сон валдти лихтьсы семботь, мезе кяшф шобдаса, и тисыне няевиксокс салавань мяльхнень-арьсематнень. Эста эрти максови шнама Шкайть эзда.


6 Кемай ялгат, мон семботь тянь азондыне Аполлосонь и эсь колган ва мезенкса: лангозонк ванозь, тинь тонадолесть кошардомать: «Катк тейнть саты ся, мезе сёрматф». Эста тинь аф карматада прянь няезь ащема фкять ширеса и улемс каршек омбоцети.
7 Кие мярьгсь, бта тон лияда сяда цебярят? Мезце тонь ули стама, мезть максолезе тейть аф Шкайсь? И кда тейть сембось максф кода казне, мезенди шнасак пряцень, бта тонць семботь сатыть?
8 Тинь ни вельф топоцтотада! Тинь козякододе и оцязорондатада миньфтомонк! Монь пяк мялезе: оцязорондаледе афкукс, эста миньге мархтонт марса оцязорондалеме!
9 Тейне-арам, Шкайсь минь путомазь сембе ломаттнень ёткста инь мекольцекс, кода сембонь сельминголе куломас судендаф ломаттнень. Минь араме ванома вастокс масторлангти, ангелхненди, ломаттнендинге.
10 Минь Христость инкса ёньфтомотама, а тинь Христость эса смузюфтада. Минь лафчтама, а тинь виихтяда. Тинь пара лувкссотада, а минь аш пара лемоньке.
11 Минь тячиень шис вачедотама и сась симоманьке, минь щамоньке – лоскотт, минь эсонк пикссихть, минь якатама вастста вастс
12 и минь виень путозь покоттяма кядьса. Минь эсонк сялдыхть, но минь сембонди арьсетяма пара, минь эсонк панихть, но минь кирттяма.
13 Минь валондсамазь рдазса, но минь каршезост ляпоста корхтатама. Минь тянемс лувсамазь тя масторлангса назём маркс, киндиге аф эряви рдазкс.


14 Мон сёрмадан тянь колга аф визделгофтоманксонт, а ёран путомс тинь ёньц, кода кельгома иднень.
15 Катк Христости кемамаса тонафтыдонт ламодонга лама, но алянте уленди аньцек фкя. Тя мон азондыне тейнть Пара кулять, и эста тинь шачеде Христос Иисусонь эса.
16 Сяс эняльдян тейнть: тиендеда монь лацон, кода мон тиендян Христость лаца.
17 Тянкса мон кучине тейнть Тимофеень, конань мон кельгса и лувондса эстейне ваймопожфонь коряс цёракс, и конань лангс ули кода надиямс. Сон лятфтасы тейнть, кода мон эрян Христость эса и кода тонафтан сембе вастова, кемаень сембе пуромкснень эса.
18 Конат-конат ёткстонт кепсесазь пряснон, синь арьсихть мон аф саян ширезонт.
19 Но кда Азорти эряви, мон курок саян и содасайне ня прянь няихнень аф валснон, а вийснон.
20 Сяс мес Шкаень Оцязорксшись аф валса, а вийса.
21 Мезе тинь кочкатада: самс тейть локша мархта али кельги и лямбе седиса?






ПАВЕЛОНЬ ВАСЕНЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 5

Павел судендасы усксевомань тевть


1 Пилезон прасть афкуксонь корхнемат: тинь ётксонт тиендевихть усксевомань тефт, мянь стама усксевомат, кодапт ашесть кулендев нльне Шкаень аф содайхнень ётксовок. Фкясь тинь эздонт эряй-утци алянц од рьванц мархта.
2 И тинь нинге авардемать вастс шнатада пря, и ашесть пане ёткстонт ся ломанть, кона тись тяфта.
3 Мон хуш ашан ётксонт ронгса, но ваймопожфса мон ётксонтан и, улемок ётксонт ваймопожфса, мон арьсине, кода тейнть тиема ся ломанть мархта, кона тись тяфтама нильготькс тев.
4 Мзярда тинь пуроптада Иисус Христос Азороньконь лемса и мон ваймопожфсон улян ётксонт, и Иисус Христос Азороньконь виецка ули мархтонк,
5 эста тя ломанць максома Сатанать кядьс. Катк юмай сонь ронгоц: ваймопожфоц улеза идеф Иисус Христос Азороньконь сама шистонза.
6 Тейнть аш мезьса шнамс пря. Кали аф содасасть, конашкава кржа эряви шапафтомада марнек шапаксть срхкафтомс?
7 Лацкас кыргасть лангстонт ташта шапафтомать, эста тинь ульхтяда од шапаксокс, кона аф шапафтф. Тинь ни тяфтамкс араде, вдь минь Очижинь Верозоньке – Христос – максф инксонк озксказнекс.
8 Сяс Очижинь илать ётафтсаськ аф ташта шапафтома мархта – пежеть и кяжть, но аф шапама кши мархта – ару седиса и видешиса.


9 Ётай сёрмасон мон сёрмадонь тейнть: тяда латце соткст усксеви ломаттнень мархта.
10 Но тяфта сёрмадомста мон ашень корхта сембе усксевихнень колга, конат улихть тя масторлангса, али топафксонь аф содайхнень, али нельгихнень-салайхнень, али аф афкуксонь шкайхненди сюконяйхнень колга. Афток тейнть саволь прокс тумс тя масторлангста.
11 Но вага мезень колга мон корхтань тейнть сёрмасон: афоледе латце соткс сянь мархта, кинь лемнесазь кемай ялгакс, а сон усксеви, топафкста аф содай, аф афкуксонь шкайхненди сюконяй, сюци-сялды, симила али нельги-салай. Тяфтамть мархта нльне тяда озсе фкя шра ваксска.
 
12-13 Кали монне тевсь судендамс сятнень, кит аф кемаень пуромкссот? Синь судендасыне Шкайсь. Но мес тинь аф судендасасть сятнень, кит тинь кемаень пуромкссонт? Сёрматфксса азф: «Панесть ёткстонт аф ару ломанть!»






ПАВЕЛОНЬ ВАСЕНЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 6

Пялькстомат кемайхнень ёткса


1 Мзярда киньге тинь ёткстонт ули пялькстомац кемай ялга мархта, кода тя ломанть саты визьксоц молемс пежу судьянди? Мес сон тя тевть аф макссы ваномс Шкайти кемай ломаттнень судс?
2 Кали тинь аф содасасть: Шкаень ломаттне кармайхть судендамонза масторлангть? Кда тейнть сави судендамс масторлангть, эста мес тинь лувсасть эсь прянтень аф кондястикс судендамс ёмла тефнень?
3 Кали тинь аф содасасть, минь карматама судендамост ангелхнень. Эста кода тейнек аф ванондомс тя эряфонь тефнень?
4 А мзярда тинь пялькстотада эряфонь тефнень кувалма, кинь тинь путнесасть судьякс? Ломаттнень, конат мезькска аф лувовихть кемаень пуромксса?
5 Сргозеза визьксонте! Кали тинь ётксонт аш фкявок смузю ломань, кона ладялезе тевть кемайхнень ёткса?
6 Но тинь, кемай ялгат, судендатада фкя-фкянь мархта, да нинге аф кемайхнень инголе.


7 Сявок ни кальдяв тейнть, мес судендатада фкя-фкянь мархта. Афоли сяда пара улель тейнть лядомс обжафста? Аф сяда пара улель максомс прянтень саламс?
8 Аф, тинь тинць керсасть лиять седиенц и саласасть. И кинь? Эсь кемай ялгантень!


9 Кали тинь аф содасасть: аф видексшинь ломаттне Шкаень Оцязорксшити аф сувавихть? Тясть васькафне эсь прянтень! Усксевихне, аф афкуксонь шкайхненди сюконяйхне, мирдень-рьвянь полафнихне, алятне аля мархта утцихне,
10 салайхне, топафкста аф содайхне, симилатне, сюцихне-сялдыхне, ломанень васькафнихне – кивок эздост аф сувави Шкаень Оцязорксшити!
11 Тинь эздонтка конат-конат ульсть тяфтапт! Но тяни тинь штадязь, тинь иняруяфтодязь, тинь луводязь видексшинь ломанькс Иисус Христос Азороньконь лемса и Шкаеньконь Ваймопожфса.

Ронгсь – тя Иняру Ваймопожфть эрямовастоц


12 Тинь корхтатада: «Тейне сембось мярьгондеви». Виде, но аф сембось моли лезксонди! «Тейне сембось мярьгондеви». Виде, но мезське тяза азоронда лангсон!
13 «Ярхцамбяльсь пекти и пексь ярхцамбяльти». Но Шкайсь машфтсы тяньге, тонаньге. Ронгсь максф аф усксевоманди, а Азорти, и Азорсь ронгти.
14 Шкайсь вельмафтозе Азорть и миньге вельмафтсамазь Эсь вийсонза.
15 Кали тинь аф содасасть: тинь ронгонте – Христость ронгонцты пялькст? Кали мон сявсайне Христость ронгонь пяльксонзон и тисайне синь пяльксокс усксеви авать ронгонцты? Мзярдонга аф!
16 Кали тинь аф содасасть, кие уды усксеви ава мархта, ся тиеви мархтонза фкя ронгокс. Вдь Сёрматфксса азф: «Кафттне арайхть фкя ронгокс».
17 А ся, кие сотови Азорть мархта, тиеви фкя ваймопожфокс Сонь мархтонза.


18 Ворьгодеда усксевомать эзда. Эрь лия пежесь, конань тисы ломанць, аф токсесы ронгонц. Усксевись тии пеже эсь ронгонц каршес.
19 Кали тинь аф содасасть, тинь ронгонте – Шкаень куд, конаса эряй Шкайть эзда максф Иняру Ваймопожфсь. Тинь аф эсь кядьсонт,
20 вдь тинь рамафтада оцю питнеса! Сяс шнасть Шкайть ронгсонтка и ваймопожфсонтка, вдь тявок, тонавок Шкайть.






ПАВЕЛОНЬ ВАСЕНЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 7

Рьвяямать колга


1 Тяни сянь колга, мезень кувалма тинь сёрмадоде тейне. Тинь корхтатада: «Пара улель аляти прокс аф содамс ава».
2 Но усксевомас аф праманкса, катк эрь алять ули эсь рьвац, а авать эсь мирдец.
3 Аляти эряви тиендемс мирдень тевонзон эсь рьванцты, а рьвати тяка лаца – мирденцты.
4 Рвясь аф азор эсь ронгонц лангса – сон мирденц, тяка лаца мирдське аф азор эсь ронгонц лангса – сон рьванц.
5 Тяда шарфне фкя-фкянь эзда, кда аньцек аф лама пингонди, фкя-фкянь мархта корхтафтомда меле, постс и озондомас прянь максомга, а сяльде тага уледа марса. Афоледязь сувафта пежес Сатанась, кда тейнть аф кирдеви эсь прянте.
6 Мон тянди аф кошардан, но кда ули мяленте: тиендеда тяфта.
7 Вдь монь мялезе, сембе ломаттне улельхть монь лацон, но эрь ломанть сонцень казнец Шкайть эзда, фкять тяфтама казнец, омбоцеть лия.


8 Аф рьвяяфненди и удаватненди мон мярьголень сяда товга лядомс монь лацон, ськамост.
9 Но кда синь аш кирдемшкасна, катк рьвяйсихть. Сяда пара рьвяямс салава мялень толса паломать коряс.


10 А сятнень, кит рьвяяфт, мон кошярясайне, – афи мон, а Азорсь: рьвати аф кадома мирдец,
11 а кда кадсы, катк эряй ськамонза али меки ладяй мархтонза. Мирдське тяза ява рьванц мархта.


12 Лиятненди корхтан мон, аф Азорсь: кда кона-кона кемай ялгать рьвац аф кемай, но сонь мялец эрямс мирденц мархта, мирдсь катк аф яви мархтонза.
13 И кда кемай авать мирдец аф кемай и алять мялец эрямс мархтонза, катк авась аф яви мархтонза.
14 Сяс мес аф кемай мирдсь иняруяфтови рьванц вельде, и аф кемай рьваське иняруяфтови эсь кемай мирденц вельде. Афток тинь иденте улельхть аф аруфт, а тяни синь иняруфт.
15 Кда аф кемайсь ёрай явомс кемайть эзда, катк яви. Кемай алясь али авась тяса апак сотт аф кемай поланцты. Азорсь тердемазь минь эрямс сетьмошиса.
16 Коста тон содасак, рьвя, пади тон идесак мирдцень? Али тон, мирде, коста содасак, пади тон идесак рьвацень?

Лядода стамкс – кодамкс тердедязь Шкайсь


17 Аньцек эрсь катк эряй стане, кода ладязе тейнза Шкайсь, и ляды стамкс, кодамкс тердезе Шкайсь. Тянди кошярясайне сембе кемаень пуромкснень.
18 Кинь Шкайсь тердезе киськопень керфста, ся катк аф кяшендсы эсь кероманц; кинь Шкайсь тердезе апак керфста, ся катк аф тии керома.
19 Керомась тя мезевок аш, аф керомаське мезевок аш. Но инь эрявикссь – тя Шкаень кошардомвалхнень ванфтомасна.


20 Катк эрсь ляды стамкс, кодамкс тертьфоль.
21 Тон улеть урекс, мзярда тердензе Шкайсь? Катк тя аф пичефттянза тонь. Кда мяневат воляшис, шарфтк тянь пара тевонди.
22 Вдь уреть, конань тердезе Азорсь, Азорсь тиезе воляшистоннекс, стане тертьф воляшистоннеське – Христость урец.
23 Тинь рамафтада оцю питнеса, сяс тяда арсе урекс ломаттненди!
24 Кемай ялгат, кие кодамкс тертьф, ся катк тяфтамкс и ляды Шкайть инголе!

Аф рьвяяфнень и удаватнень колга


25 Сятненди, кит апак рьвяякт и рьвакс апак тукт, монь аш кошардомане Азорть эзда. Тянь колга азса эсь мялезень, кода ся, кинь Шкайсь кельгозь ужяльдезе и тиезе ломанькс, конань лангс ули кода надиямс.
26 Мон арьсян, тяниень стака пингть сяда пара ломанти ляткшнемс стамкс, кодамкс ульсь.
27 Кда тон рьвяяфат, тят вешенде явома. Кда лядоть рьвафтома, тят вешенде эстейть рьвя.
28 Рьвяяндярят – пежес аф суват, и лисендяряй стирсь рьвакс – пежес аф сувай. Но сятнень, кит рьвяяйхть, учсесы лама сталма тя эряфса. А мон ёран ванфтомс тинь тянь эзда.


29 Кемай ялгат, мон корхтан тейнть вага мезе: пингта лядсь аф лама. Сяс катк сят, кинь улихть рьвасна, сяда тов эряйхть, кода рьвафтомотне;
30 сят, конат авардихть, кода аф авардихне; кеняртькшнихне, кода аф кеняртькшнихне; рамсихне, кода сятне, кинь кядьса аф кирдеви рамафсна.
31 И сятненди, конат масторлангонь тевботмосот, аф эряви юмсемс ня тефнень потмоса, сяс мес масторлангсь, кодама сон тяни, моли эсь пенцты.


32 Монь мялезе: афоледе лажна-пичеде стакащемда. Аф рьвяяфсь лажнай Азоронь тефнень колга, кода ваномс Азорть мяленц,
33 а рьвяяфсь лажнай масторлангоннеть колга, кода ваномс рьванц мялец. Рьвакс туфть и стирть ёткса ули аф фкаксши:
34 рьвакс апак тук стирсь лажнай Азоронь тефнень колга – сянь колга, кода улемс инярукс ваймонек-ронгонек. Ина рьвакс туфсь лажнай масторлангонь тефнень колга, кода ваномс мирденц мялец.
35 Тяфта корхтазь, монь аш мялезе путомс инголент кодама-бди перяфкст, меколанкт, мон ёран лездомс тейнть: фалу видеста и марнек прянь максозь покоделеде Азорти.


36 Кда кивок арьси: сон тии аф видеста эсь кельгома стиренц мархта, кадомок сонь сире стирькс, ся катк тии кода сонцень мялец: пеже тянь эса аш, тяфтапне катк рьвяяйхть.
37 Но кие седиса кемоста арьсезе аф рьвяямс, и кивок сонь вийхца аф кошярясы, и тейнза кирдевихть сембе потмонь мяленза, и сон сась мяльс ванфтомс эсь кельгома стиренц стирьксшинц, – эста лац тии.
38 Сяс, кие рьвяяй кельгома стиренц лангс, тии лац, а кие аф рьвяяй, тии нинге сяда лац.


39 Рьвясь койть коряс сотф эсь мирденц мархта снярс, мзярс мирдсь шиса. Кда сон кулы, авати мярьгови тумс рьвакс кинди мялец, аньцек улеза тя алясь Азорти кемайкс.
40 Но сон ули сяда павазу, кда ляды ськамонза. Тяфтама монь мялезе, а мон арьсян, моньге эсон ули Шкаень Ваймопожф.






ПАВЕЛОНЬ ВАСЕНЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 8

Аф афкуксонь шкайхненди озксказнекс кантф сивольть колга


1 Тяни карман корхтама сивольть колга, конань каннесазь озксказнекс аф афкуксонь шкайхненди. Шарьхкотьф, минь сембонь улихть содамошиньке тянь колга. Но содамошись тиендьсы ломанть прянь няикс, а кельгомась ломанть касфтсы.
2 Кда кивок арьси, бта сон мезе-бди содай, ся нинге аф содай стане, кода тейнза эряволь содамс.
3 Но кда кие кельгсы Шкайть, сянди максовсь содамоши Шкайть эзда.


4 Эрь вов, сянь колга, мярьгондеви-аф ярхцамс сивольда, конань каннесазь озксказнекс аф афкуксонь шкайхненди. Минь содасаськ, аф афкуксонь шкайсь – тя мезевок аш, и аш лия Шкай, фкя-тяка Шкайда башка.
5 Кда и улихть лия шкайхть масторлангса али менельса: вдь лама тяфтамда, кинь лемнесазь шкайкс и азоркс,
6 но тейнек ули аньцек фкя Шкай – Аляньке, кона семботь тиезе и конань инкса минь эрятама; Азордонга фкя – Иисус Христоссь, кинь вельде сембось тиф и кинь вельде минь эрятама.


7 Но аф сембонь ули тяфтама содамошисна. Конат-конат сяшкава тонадсть аф афкуксонь шкайхненди, нльне тянемс сивольда ярхцамста арьсихть – тя сивольсь лемтьф шкайхненди. Тянкса синь лафча ваймовайгяльсна тиендеви аф арукс.
8 Ярхцамбяльсь аф вятьсамазь минь Шкайти. Минь мезевок аф саттама, кда ярхцатама, и мезевок аф юмафттама, кда аф ярхцатама.
9 Ванода, аньцек афоль ара тяфтама воляшинте пупордама кевкс лафчненди.
10 Вдь кда кивок ня лафчнень эзда няйхтянза тонь, содамоши мархтоть, шра ваксса аф афкуксонь шкайхнень озкскудса, дяряй сонь аф эвондай мялец ярхцамс озксказнекс максф сивольда?
11 Вов тяфта, тонь содамошицень эзда юмай лафча кемай ялгаце, конань инкса кулось Христос.
12 Эсь кемай ялгатнень каршес пежень тиемста и лафча ваймовайгяльснон сялгомста-пялемста, тон тият пеже Христость каршес.


13 Сяс, кда ярхцамбяльсь арси туфталкс кемай ялгазень пежес праманцты, мон мзярдонга аф карман ярхцама сивольда, тяза пра пежес инксон монь кемай ялгазе.






ПАВЕЛОНЬ ВАСЕНЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 9

Апостолонь азорксшись


1 Кали мон аф воляшисан? Кали мон аф апостолан? Кали мон ашине няе Иисус Христос Азороньконь? Кали аф мон эсь покодемазень вельде вятедязь тинь Азорти?
2 Кда лиятненди мон аф апостолан, тейнть ни видекс апостолан. Вдь апостолкс улемазень тяштьксоц – тя тинь, тинь эряфонте Азорса.


3 Вов мезе мон азан эсь прянь араламанкса сятненди, кит судендайхть эсон.
4 Кали минь аш азорксшиньке ярхцамс и симомс?
5 Кали минь аш воляшиньке сявондемс мархтонк рьваньконь, лиякс мярьгомс, кемай сазороньконь, кода тиендихть лия апостолхне и Азорть брадонза, Кифавок?
6 Али аньцек тейне и Варнаванди эряви эсь кядьсонк покодезь трямс пря?
7 Кодама ушман тюри и сонць трясы эсь прянц? Кали муви стама, кие озафни виноград, а сонць иможденза аф ярхцай? Кие ваны стада, а лофцтонза аф ярхцай?


8 Дяряй тянь колга корхтамста, мон корхтан аньцек кода ломань? Дяряй аф тяконь колга корхтай койське?
9 Вдь Моисеень койсонза сёрматф: «Тяк панне тяляй букать кургонц». Кали букатнень инкса пичеди Шкайсь?
10 Кали Сон тянь азозе аф минь инксонк? Тя вдь минь инксонк сёрматф: «Сокайти эряви сокамс, тяляйти – тялямс надиязь, кочкаф сёроста тейнза максови пялькс».
11 Минь видеме тинь ётксонт ваймопожфонь видьмот. Арьсетяда тя вельф лама, кда ёратама кядьстонт сявомс эстейнек эряманди лезкс?
12 Кда лиятнень ули азорксшисна мезевок сявомс кядьстонт, эста минь азорксшиньке кали аф сяда оцю? Но минь тя азорксшиньконь аф нолясаськ тевс, меколанкт, минь семботь кирдьсаськ, аньцек мезьсовок аф шорямс Христость колга Пара кулять пачфтеманцты.


13 Кали аф содасасть, Шкаень кудса покоди озксвятихне тряйхть пря Шкаень кудть эзда и сят, кит покодихть алтарть ваксса, сявондихть эстейст пялькс алтарть лангс путфть эзда?
14 Азорське тяфта ладязе: сят, кит кандсазь Пара кулять, тянь эзда и трясазь пряснон.
15 Аньцек мон тянь ашине ноля тевс, и тянинге сёрмадан прокс аф тянь вешеманкса. Мон мянь анокан куломс, но киндиге аф сявови эздон тя монь шнамань туфталозе!
16 Кда мон кандса Пара кулять, тейне аш мезьса шнамс пря, сяс мес тя монь тевозе. Шкайсь кошардомань тиемс сонь! Ризф тейне, кда мон аф карман Пара кулянь азондома.
17 Кда мон тянь тиендьса эсь мялезень коряс, эста тянкса тейне пандови питне. Но кда тянь тиендьса аф эсь мялезень коряс, эста мон покодян ся тевса, конань максозь тейне.
18 Эста мезьста ащи тейне питнень пандомась? Вчёк ва мезьста: мон азондса Пара кулять питнефтома и аф ноляса тевс азорксшить, кона максф тейне, кода Пара кулянь пачфтиенди.


19 Хуш мон воляшисан и киндиге аф урян, мон тиевонь сембонди урекс – Христости сяда лама ломанень вятеманкса.
20 Еврейхненди мон улень кода еврей, Христости еврейхнень вятеманкса; коень пяшкотькшни ломаттненди мон улень кода коень пяшкотькшни, Христости коень пяшкотькшнихнень вятеманкса;
21 лия ломаньтналонь ломаттненди, конат аф содасазь койть, улень кода коень аф содай, – хуш монць эрян Шкаень койть коряс и пря максонь Христость коенцты, – коень аф содайхнень Христости вятеманкса.
22 Лафчненди мон арань лафчекс, Христости лафчнень вятеманкса. Сембонди мон арсень сембокс, аньцек коданга идемс ёткстост мзярошкать.
23 Семботь тянь тиендьса Пара кулять пачфтеманкса и эстейненьге сонь бславаманц сявоманкса.


24 Тинь содасасть, ласькомань пялькстомаса ласькихть сембе, но казне максови аньцек фкяти. Ласькода стане, сатоль казнесь тейнть.
25 Эрь пялькстайсь лама вий путни сяськомас анокламати. Синь тиендьсазь тянь казненкса – каштазонкса, кона пужи и наксады. А минь ёратама сатомс мзярдонга аф пужи каштазть.
26 Сяс мон ласькан аф сянь лаца, кона аф няйсы петь; и тюрян мокшендаса аф шавоста кожфть эрьхнеманкса.
27 Мон кемокстаса ронгозень, катк сон кулхцондсы монь мялезень: афоль лисе стане, пачфтемок Кулять лиятненди, монць улян ёрдаф шири.






ПАВЕЛОНЬ ВАСЕНЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 10

Ванфтода пря аф афкуксонь шкайхненди сюконямада


1 Кемай ялгат, монь мялязе лятфтамс тейнть вов мезе: сембе минь атянь-атяньке ульсть коволть ала, и сембе синь ётасть оцюведть туркс.
2 Тя коволть и оцюведть эса сембе синь ульсть кстиндафт, кода Моисеень мельге молихть.
3 Сембе синь ярхцасть ваймопожфонь фкя-сяка ярхцамбяльда.
4 И сембе синь симсть ваймопожфонь фкя-сяка симомбяльда, симсть ваймопожфонь кевбандста, кона ашезень кадонда синь. Тя кевбандсь ульсь Христос.
5 Но сембе сяка ламотне эздост ашесть ту Шкайть мяльс, и синь кулость шавмодаса.


6 Сембонь тянь вельде тейнек няфтевсь: афоль уле мяленьке тиендемс кяж, кода ульсь атянь-атяньконь.
7 Тяда арсе аф афкуксонь шкайхненди сюконяйкс, кода кой-конатне синь эздост. Вдь Сёрматфксса азф: «Ломаньтналсь озась ярхцама-симома, сяльде стясь и срхкафтсь кштимат аф афкуксонь шкайхнень лемс».
8 Аф карматама прашендома усксевомас, кода тись мзярошкась синь эздост. Синь прасть усксевомас – и фкя шиста синь эздост шавовсь комсь колмува тёжянь.
9 Аф карматама варчсемонза Христость куватьс кирдемшканц, кода тиендсть ёткстост конат-конат: синь кулсесть куень пупамада.
10 Тяда изгорда, кода изгордсть ёткстост конат-конат. Синь машфтозень куломань ангелсь.


11 Сембось, мезе лиссь минь атянь-атяньконь мархта, улеза тейнек тонафтомакс. Тя сёрматф тейнек, минь ванфтомганк, кит эряйхть пингть песта.
12 Сяс эрсь, кие арьси: сон кемоста ащи пильге лангса, катк ваны, афоль пра.
13 Сембе варчсематне, конат прайхть лангозонт, сембе синь ломанти кирдевомшкат. Шкайсь кирдьсы валонц: Сон мзярдонга аф нолдай лангозонт стама варчсемат, конат улельхть тейнть аф вийс коре. Тяконь лаца эрь варчсемаса Сон няфти лисема васта и максы вий сонь кирдемс.


14 Сяс, кельгома ялгат, ворьгодеда аф афкуксонь шкайхненди сюконямада.
15 Мон корхтан мархтонт, кода пряса арьси ломаттнень мархта. Тинць арьседа монь валнень колга.
16 Дяряй бславамань кядьгось, конанкса астама сюконяма Шкайти, минь аф сотсамазь Христость веронцты? Кшиське, конань минь синнесаськ, дяряй аф сотсамазь Христость ронгонцты?
17 Кшида фкя, и хуш эздонк лама, миньге арсетяма фкя ронгокс, сяс мес явондсаськ сембонди фкя-тяка кшить.
18 Варжакстода Израилень ломаньтналть лангс! Кали сят, кит ярхцайхть озксказненди кантфта, аф сотовихть тянь сюнеда Шкаень алтарти?
19 Мезе мон ёран азомс тянь вельде? Ули кодамовок виец озксказнеть, кона кантф аф афкуксонь шкайти, али ули кодамовок виец аф афкуксонь шкайть?
20 Кодамовок аш! Но мзярда аф афкуксонь шкайхненди сюконяйхне кандыхть озксказне, синь кандсазь сонь аф Шкайти, а кяжи ваймопожфненди. А монь аш мялезе шоворямс тинь кяжи ваймопожфнень мархта.
21 Тейнть аш кода симомс Азорть кядьгоста и кяжи ваймопожфнень кядьгоста. Тейнть аш кода ярхцамс Азорть шранц ваксса и кяжи ваймопожфнень шраснон ваксса.
22 Кали минь мяленьке сргозьфтемс Шкайть кяженц? Кали минь Сондедонза виихтяма?

Семботь тиендесть Шкайть шнаманкса


23 Тинь корхтатада: «Сембось мярьгондеви», но аф сембось канды лезкс. Тинь корхтатада: «Сембось мярьгондеви», но аф сембось касфты-кемокстай.
24 Катк кивок аф вешендьсы сянь, мезсь тейнза цебярь, а вешендьсы сянь, мезе лияти канды цебярь.
25 Сембода, мезе рамсетяда сиволень мишендихнень кядьста, ярхцада и ваймовайгялентень инкса тяда кизефне мезевок.
26 Вдь Сёрматфксса азф: «Модась и мезе сонь лангсонза – сембось Азорть».
27 И кда кивок аф кемайхнень эзда терттядязь эсь пялонза и тинь мольхтяда, ярхцада сембода, мезе сон путы инголент и мезевок тяда кизефне ваймовайгялентень инкса.
28 Но кда тейнть мярьгихть: «Тя озксказнекс кантфть эзда», эста тяда ярхца, сянь инкса, кие тянь азозе, и ваймовайгяльть инкса. Вдь азф: «Модась и мезе сонь лангсонза – сембось Азорть».
29 Мон корхтан аф тонцень ваймовайгяльцень колга, а тянь азыенц. Мес монь азорксшизе судендави лиять ваймовайгяльса?
30 Кда мон ярхцан и сюконян Шкайти ярхцамбяленкса, эста мес кивок сюцесамань монь ярхцамбяльть инкса, конань инкса мон азондан сюконяма?
31 Эрь вов мезе: ярхцатада али сиптяда, семботь мезе тиенттяда, тиендесть Шкайть шнаманкса.
32 Эряда тяфта: афоледе уле пупордамань кевкс аф еврейхненди, аф грекненди, аф кемаень пуромксти.
33 Тиендеда монь лацон: мон тяряфнян ваномс сембонь мяльснон, мон аф вешендян эстейне цебярь, а вешендян цебярь лиятненди, синь идемаснон инкса.






ПАВЕЛОНЬ ВАСЕНЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 11


1 Тиендеда монь лацон, кода мон тиендян Христость лаца.
2 Мон шнатядязь тинь, кемай ялгат, сянкса, мес тинь фалу мяляфттада сембе монь тевнень-валнень колга и тиенттяда ся тонафтомать коряс, кона инголи панчфоль тейне и конань сяльде мон максыне тейнть.

Озондомста прянь вельхтямать колга


3 Монь мялезе: содалесть тинь: эрь аляти прякс ащи Христос, авати – мирдец, а Христосонди прякс ащи Шкайсь.
4 Эрь алясь, кона озонды али пророчендай вельхтяф прят, прафнесы визьксс эсь прянц.
5 Эрь аваське, кона озонды али пророчендай штадоньбрят, прафнесы визьксс тейнза прякс ащить. Тя сяка, кда сон улель штадос нараф.
6 Кда авать мялец алятнень лаца аф вельхнемс прянц, эста катк прокс керсыне шяярензон. Но кда авати визькс керфтомс али штадос нарафтомс шяярензон, эста катк вельхнесы прянц.


7 Аляти аф эряви вельхнемс прянц, сяс мес сон Шкайть и Сонь оцюшинц няфтемац, а авась – мирдть оцюшинц няфтемац.
8 Вдь аф алясь эвондась авать эзда, а авась алять эзда,
9 и аф алясь тифоль авать инкса, а авась алять инкса.
10 Сяс эрь авати, ангелхнень инкса, эряви прясонза каннемс азорксшинь тяштькс.
11 Но Азорть мархта од эряфса аляти и авати аш кода улемс башка фкя-фкянь эзда: авась лезды аляти, алясь – авати.
12 Вдь кода авась тифоль алять эзда, тяфта аляське шаченды авать эзда, а сембось эвондась Шкайть эзда.
13 Тинць арьсесть, ладяй али аф авати озондомс штадоньбрят?
14 Вдь ни сявок, кода Шкайсь тиезе тя масторть, тонафты эсонт: аляти кувака шяярень каннемась – визькс,
15 а авати кувака шяярьхне – мазыши. Синь тейнза максфт кода прянь вельхтяма руця.
16 А кда кинь мялец мархтон пялькстомс тянь кувалма, мон азса: аф минь, аф лия кемаень пуромксса аш лия обуця тяда башка.

Азорть лемс ярхцамать колга


17 Нинге лия тонафтомат мон максан тейнть. Аньцек тяни аф шнатядязь тинь, сяс мес марстонь кочксеманте лезксть вастс кандыхть тейнть сяда лама зиянда.
18 Васендакиге, мон кулине, мзярда тинь кочксефтяда кемаень пуромксса, ётксонт улендихть явомат. Мон тянди аф ламода кеман.
19 Мялень явоматненди улема тинь ётксонт, синь вельдест тейнть сяда содави, кит эздонт афкуксонь кемайхть.
20 Эрь вов, мзярда тинь кочксефтяда сембе марса, тя пуромксть аш кода лемдемс Азорть лемс ярхцамакс,
21 сяс мес эрсь тинь эздонт куроконе уроми эсь ярхцамбяленцты. И вов фкясь эздонт кадови вачеда, а омбоцесь туй ирецта.
22 Мезе, тинь аш эсь кудонте, коса ярхцаледе и симоледе? Али тинь мезькска аф лувсасть Шкаень кемаень пуромксть и мяленте визделгофтомс ашуфнень? Мезе азомс тейнть? Шнамс тянкса? Аф, тянкса аф шнатядязь!


23 Вдь мон Азорть эзда содайне, а сяльде максыне тянь тейнть: Иисус Азорсь ся веня, мзярда Сонь мизь, сявозе кшить,
24 азсь сюконяма Шкайти, синдезе и мярьгсь: «Сявость и ярхцада, тя Монь ронгозе, кона синневи тинь инксонт. Тянь тиендесть Монь лятфнемган».
25 Илядень ярхцамада меле Сон тяконь лаца сявозе кядьготьке и мярьгсь: «Тя кядьгось – од соткс, кона кемокстаф Монь версон. Эрь мезня, мзярда карматада эздонза симома, тиендесть тянь Монь лятфнемган».
26 Сяс, эрь мезня, мзярда тинь ярхцатада тя кшида и сиптяда тя кядьгоста, тинь пачфттяда куля Азорть куломанц колга, мзярс Сон аф мрдай меки.


27 Тяфта эрсь, кие тя кшида ярхцамста и Азорть кядьгоста симомста вятьсы прянц аф кондястикс, ся мувору Азорть ронгонц и веронц каршес.
28 Сяс катк эрь ломанць варчсесы эсь прянц и аньцек тяда меле ярхцай тя кшида и сими тя кядьгоста.
29 Вдь кие ярхцай и сими, аф лувозь и аф арьсезь – тя Азорть ронгоц, ся ярхцай и сими эсь прянц судендаманкса.
30 Сяс тинь ётксонт лама лафчта, сярядида и аф кржа кулось.
31 Но кда минь минць варчселеськ эсь пряньконь, эста Азорсь афолемазь суденда.
32 А мзярда Азорсь минь судендасамазь-наказасамазь, Сон ладясамазь виде кис – тязаме уле судендафт аду лядыкс масторлангть мархта.


33 Сяс, кемай ялгане, мзярда тинь кочксефтяда Азорть лемс ярхцамас, учседа фкя-фкянь.
34 Кда кие вачеда, катк инголькиге ярхцай кудса, тяфта тинь марса кочксеманте аф улихть тейнть судендаманди. Лия тефнень ладясайне, мзярда саян.






ПАВЕЛОНЬ ВАСЕНЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 12

Иняру Ваймопожфонь казнет


1 Эрь тяни, кемай ялгат, корхтатама Ваймопожфонь казнетнень колга. Монь аш мялезе кадомс тинь аф содамошиса синь кувалмаст.
2 Тинь тинць содасасть, мзярда уледе Шкаень аф содайкс, тинь бта аф кирдеви вийсь ускодязь аф афкуксонь вайгяльфтома шкайхненди.
3 Сяс мялезе тинь шарьхкотьфтемс: кда ломанть вятьсы Шкаень Ваймопожфсь, сон мзярдонга аф мярьгови: «Ульхть сюдоф Иисус!» И кивок аф мярьгови Иисусонди: «Тон Азорат», кда ся ломанць аф вятневи Иняру Ваймопожфса.


4 Улихть эрь кодама казнет, но сембе синь фкя-тяка Ваймопожфть эзда.
5 Улихть эрь кодама покодемат, а Азорсь, конанди покоттяма, фкя-тяка.
6 Шкаень вийть тевонзонга эрь кодапт, но сембе ня тефнень тиендьсыне-няфнесыне фкя-тяка Шкайсь сембе кемаензон лангса.
7 Но Ваймопожфть покодемац макссеви эрь кемайти марстонь тевса лезксонди.
8 Фкяти Ваймопожфсь максы смузьшинь вал, омбоцети тяка Ваймопожфсь максы содамошинь вал,
9 лияти тяка Ваймопожфсь максы кемама, киндиге тяка Ваймопожфсь максы пчкафнемань казнет,
10 а киндиге максы казне тиендемс дивань тефт, кинди максы пророчендамань казне, кинди – казне сотцемс ваймопожфнень. Кинди-бди максы лия кяльхнень лангса корхтамань казне, а кинди максы казне панчсемс тяфтама кяльхнень смузьснон.
11 Семботь тянь тиендьсы фкя и тяка Ваймопожфсь, кона Эсь мяленц коряс эрь ломанти максси башка казне.

Христость ронгоц ащи лама пяльксста


12 Христость ронгоц, кода ломанень ронгське, ащи лама пяльксста. Хуш ронгсь тиф лама пяльксста, сон сембе сяка ляткшни фкя ронгокс.
13 Тяфта миньге сембе: еврейхне и грекне, уретне и воляшистотне улеме кстиндафт фкя ронгс фкя Ваймопожфса. И сембонди тейнек максфоль симомс фкя-тяка Ваймопожфта.


14 Вдь ронгсь ащи аф фкя пяльксста, а ламоста.
15 Кда пильгсь мярьголь: «Мон аф кядян, сяс аф тя ронгоннян», дяряй тянкса сон лоткай улемда ронгонь пяльксокс?
16 Пилеське мярьгондяряль: «Мон аф сельман, сяс аф тя ронгоннян», дяряй тянкса сон лоткай улемда ронгонь пяльксокс?
17 Кда марнек ронгсь улель сельме, эста кода кулель? И кда сембе ронгсь улель пиле, эста кода маряль шине?
18 Но Шкайсь сотозень марс ронгть сембе пяльксонзон и эрти макссь васта ронгса Эсь мяленц коряс.
19 Кда сембе ащельхть аньцек фкя пяльксста, эста коса улель ронгсь?
20 Но тяни лисенди тяфта: пялькста лама, а ронгсь фкя.
21 Сельмось аф мярьгови кядти: «Тон аф эряват тейне». Пряське аф мярьгови пилькненди: «Тинь тейне аф эряфтада».
22 Меколанкт, ся ронгонь пяльксне, конатнень минь лувсаськ инь лафчекс, синь сембодонга эрявикст.
23 А ся пялькснень, конатне тейнек няевихть-марявихть аф сяшкава питникс, минь сяда пяк вельхнесаськ лия пялькснень коряс.
24 И аф мазы васттнень щасаськ-кяшсаськ сяда лац, мезе аф эряви тиемс мазыхнень мархта. Шкайсь сотозень ронгонь пялькснень тяфта: Сон макссь сяда оцю питне ся пяльксненди, конат тейнек марявихть аф сяшкава питникс.
25 Тянь Шкайсь тиезе тянкса: афольхть уле ронгса явожкшнемат, а сембе пяльксне фкаста лездольхть фкя-фкянди.
26 Кда маятай фкя пялькссь, эста мархтонза маятайхть сембе лия пяльксневок. А кда шнави фкя пялькссь, мархтонза марса кеняртькшнихть сембе лиятневок.


27 Сембе марса тинь Христость ронгоц, а башка, эрсь тинь эздонт Сонь ронгонц пяльксоц.
28 Шкайсь кемаень пуромксса васенда путозень апостолхнень, меле пророкнень, а меле тонафтыхнень; сяльде сятнень, кинди максф казне тиендемс дивань тефт, а сяльде сят, кинди максфт пчкафнемань казнет, ломаненди лездомань казне, вятемань казне и лия кяльхнень лангса корхтамань казне.
29 Дяряй сембе апостолхт? Дяряй сембе пророкт? Дяряй сембе тонафтыхть? Дяряй сембе тиендихть дивань тефт?
30 Дяряй сембонь улихть пчкафнемань казнесна? Дяряй сембе корхтайхть лия кяльхнень лангса? Дяряй сембонь ули казнесна панжемс лия кяльса азфть смузенц?
31 Ёрада сатомс сяда оцю казнет! И тяни мон тейнть няфтьса сембодонга цебярь кить.






ПАВЕЛОНЬ ВАСЕНЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 13

Кельгомать шнамац-кеподемац


1 Корхтандярян мон ломанень и ангелонь кяльса, а кельгома эсон аш, эста мон кода пайгонь шава гайняман али кальдердемань цингордоман.
2 Кда монь ули пророчендамань казнезе, и мон содасайне сембе салавашитнень, и монь кядьсон сембе содамошись и сембе кемамась, конаса тейне полафневихть панттнень вастсна, а кельгома эсон аш, – эста мон мезевок ашан.
3 Явондяряса марнек уликс-парозень, мянь максондяряса плхтамас ронгозень, а кельгома эсон аш, – эста аш тейне тянь эзда кодамонга асу.


4 Кельгомась куватьс кирди, сон седи ваксста паронь тии. Кельгомась сельме аф каяй, кельгомась прянц аф шнасы, аф няйсы,
5 аф вятьсы прянц казямста, аф вешендьсы сонценнеть, аф сафнесыне кяжензон, аф мяляфты кяж.
6 Сон аф кеняртькшни кальдявти, а кеняртькшни видешити.
7 Сон кирдьсы-ётасы семботь, сембоса ляткшни кемайкс, эрь тевса надияй Шкайть лангс и кандсыне-кирдьсыне сембе сталмотнень.


8 Кельгомась мзярдонга аф юмай. Лоткайхть пророчестватне, лия кяльхневок лоткайхть корхтамда, содамошиське юмай.
9 Вдь минь содамошиньке афсатыкс мархтот и пророчестваньке афсатыкс мархтот.
10 Мзярда сай афсатыксфтомось, эста сембе афсатыкс мархтось юмай.


11 Мзярда мон улень иднякс, эста корхтань кода идня, арьсень кода идня и шарьхкодень кода идня. Но мзярда касонь алякс, эста сембе иденнеть кадыне фталу.
12 Тяни минь няйхтяма аф лац, кода олаф ваномань пачк, но эста минь карматама няема шамада шамас. Тяни монь содамошизе афсатыкс мархта, а эста мон карман содамонза семботь педа-пес, кода монь содасамань Шкайсь.


13 Эрь вов, фалу улихть ня колмотне: кемамась, надиямась, кельгомась, но кельгомась эздост инь оцюсь.






ПАВЕЛОНЬ ВАСЕНЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 14

Пророчендамань казне и лия кяльхнень лангса корхтамань казне


1 Моледа кельгомать мельге и путода оцю вий Ваймопожфонь казнетнень сатоманкса, а сембода пяк – пророчендамань казнеть.
2 Вдь ся, кие корхтай лия кяльхнень лангса, корхтай Шкайти, аф ломаттненди. Кивок аф шарьхкодьсыне сонь валонзон, вдь сон корхтай салавашит Ваймопожфть вятеманц коряс.
3 А кие пророчендай, ся эсь корхтамасонза касфтсыне-кемокстасыне ломаттнень, максы тейст неже и седиень ваймама.
4 Лия кяльхнень лангса корхтайсь касфтсы-кемокстасы эсь прянц, а ся, кие пророчендай, касфтсы-кемокстасы кемаень пуромксть.
5 Монь мялезе тяфтама: сембе тинь корхталеде лия кяльхнень лангса, но нинге сяда пара улель, кда пророчендаледе. Вдь кие пророчендай, сянь серец сяда оцю лия кяльхнень лангса корхтайть коряс. Но кда лия кяльхнень лангса корхтайсь панчсы эсь азфонц смузенц и тянь вельде кемокстасы кемаень пуромксть, эста синь сересна фкат.


6 Кемай ялгат, арьседа: кда мон самстон корхталень мархтонт лия кяльхнень лангса, эста кодама улель тейнть тянь эзда лезкс? Кодама улель лезкс, кда мон афолень канда тейнть Шкайть эзда панжема, афолень азонда тейнть содамошинь, пророчествань али тонафтомань валхт?
7 Эрьда кепотьксонди сяфтяма морамань инструмент, конань аш ваймоц, – флейта али арфа. Кода содамс, мезе налхкови флейтаса али арфаса, кда вайгяльхне фкя-фкянь эзда аф явихть?
8 И кда ушманонь торамась торазеви аф шарьхкодевиста, кие кармай аноклама тюремас?
9 Тяфта мархтонтка: кда тинь корхтатада аф шарьхкодеви кяльса, эста кода ломаттне шарьхкодьсазь сянь, мезе тинь корхтатада? Тинь карматада корхтама шавоста.
10 Масторлангса пяк лама кяльда, и аш фкявок стама, кона улель смузьфтома.
11 Но кда мон аф содасайне валхнень смузьснон, эста мон корхтайти лия мастороннян, сонга тейне лия масторонь.
12 Тяфта мархтонтка: тинь оцю мяленте сатомс Ваймопожфонь казнет – сатода сяда ламоня тяфтама казнеда, конат лездыхть касфтомс-кемокстамс кемаень пуромксть.


13 Сяс, лия кяльхнень лангса корхтайсь катк озонды: максовоза тейнза казне панчсемс азф валонзон смузьснон.
14 Вдь кда мон озондан лия кяльхнень лангса, эста озонды монь ваймопожфозе, а ёнезе ляткшни ширеса.
15 Кода ина улемс? Карман озондома ваймопожфсон, карман озондома эсь ёньцонга. Карман моразь шнамонза Шкайть ваймопожфсон, тяконь лаца карман моразь шнамонза Шкайть эсь ёньцонга.
16 Кда тон азат сюконяма Шкайти аньцек эсь ваймопожфсот, эста кода ломанць, конань аш лия кяльхнень панчсемань казнец, мярьги «афкукс тяфта!» тонь валхнень каршес? Вдь сон аф шарьхкоди, мезе тон корхтат!
17 Тон лац сюконят Шкайти, но лия ломанти тя аф лезды касомс-кемокстамс кемамаса.
18 Азан сюконяма Шкайти, мон тинь корязонт сембода лама корхтан лия кяльхнень лангса.
19 Но кемаень пуромксса сяда цебярькс лувса азомс вете шарьхкодеви валхт, и тянь вельде тонафтомс лиятнень, лия кяльхнень лангса ламодонга-лама азф валхнень вастс.


20 Кемай ялгат, тяда уле ёньц коряс иднякс. Кяжса уледа аф машты идькс, а ёнь коряс – кенерьф ломанькс.
21 Койса сёрматфт Азорть валонза:

«Лия кяльхнень лангса корхтай ломаттнень вельде,

лия мастороннетнень кургса

карман корхтама тя ломаньтналти,

а сонь Монь эстонга аф кулхцондсамань»*а.




22 Сяс, лия кяльхнень лангса корхтамась – тя няфтемань тяштькс аф сятненди, кит кемайхть, а сятненди, кит аф кемайхть. А пророчендамась – тя тяштькс кемайхненди, а аф сятненди, кит аф кемайхть.
23 Вдь кда пуроми марнек кемаень пуромкссь, конаса эрсь кармай корхтама лия кяльхнень лангса, и тов сайхть аф содайхть али аф кемайхть, мезе синь азыхть? Мярьгихть, ёньда лиседе!
24 Но кда сембе пророчендайхть и ся пингть сувай тов аф кемай али аф содай ломань, эста сон кули эрть валстонза сянь, мезсь лихтьсы лангу пеженц и судендасы сонь.
25 Тяфта тя ломанть панжевихть седиень салавашинза. Эста сон прай шаманц лангс, озонды Шкайти и азсы: «Афкукс мархтонт Шкайсь!»

Кемаень пуромксса прянь вятемать колга


26 Мезе тянь эзда лисенди, кемай ялгат? Мзярда тинь пуромкшнетяда марса, эрть тинь эздонт ули мезецка лиятненди: шнамань мор, тонафтома, Шкайть эзда панжема, лия кяльхнень лангса корхтама али тя корхтамать смузенц панжемац. И сембось тя катк тиеви кемаень пуромксть касоманкса-кемокстаманкса.
27 Кда улихть ётксонт лия кяльхнень лангса корхтайхть, катк кафттне эздост корхтайхть, но аф колмода лама, фкя-фкянь мельге, а кивок катк панчсесы азфть смузенц.
28 А кда аш смузень панжи, катк лия кяльхнень лангса корхтайсь аф кашторды кемаень пуромксть инголе, а корхтай аньцек эсь пачканза и Шкайти.
29 Тяконь лаца пророкнень эздонга катк кафттне али колмотне корхтайхть, а лиятне катк арьсихть Шкайть эзда тя валсь али аф.
30 А кда тоса улихнень ёткста киндинге максови Шкайть эзда панжема, эста васенце корхтайсь лотказа корхтамда.
31 Сембонди тейнть мярьгови пророчендамс, но фкя-фкянь мельге, и тянь вельде сембе кемаень пуромксти максоволь тонафтома и ваймама-кемокстама.
32 Пророчендамань казнесь кулхцондсы пророкть,
33 сяс мес Шкайсь – тя сетьмошинь ладяй Шкай, а аф тапарямань-шорямань.


Кода тиендихть Шкаень ломаттне сембе кемаень пуромкснень эса,
34 тяфта улеза тиньге пуромкссонт: катк аватне аф каштордыхть. Тейст пуромксса аф мярьгондеви корхтамс. Катк синь сетьмоста кулхцондыхть, кода и тонафты койсь.
35 Кда мяльсна мезевок содамс, катк тянь колга кизефтьсазь кудса мирдьснон. Вдь авати корхтамс кемаень пуромксса тя визьксонь тев.
36 Кали тинь арьсетяда: Шкаень валсь тинь эздонт моли? Али аньцек тейнть сась?


37 Эрсь, кие лувсы прянц прорококс али ломанькс, конань ули Ваймопожфонь казнец, катк содасы: ся, мезе мон тейнть сёрмадан, – Азорть кошардомвалоц.
38 А кие шарфты ня валхнень эзда, катк сонь эздонзонга шарфтыхть.
39 Тяфта, кемай ялгат, путода оцю вий пророчендамань казнеть сатоманкса, и лия кяльхнень лангса корхтаматьке тясть карне;
40 сембось тя тиендевоза видеста и ладяфть коряс.




*а14:21 Исаия 28:11-12





ПАВЕЛОНЬ ВАСЕНЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 15

Христость вельмамац кулофнень эзда


1 Кемай ялгат, мон лятфтаса мялезонт Пара кулять, конань пачфтине тейнть, а тинь сявость сонь и эсонза кемоста ащетяда.
2 Сонь вельденза тинь ульхтяда идефт, кда кирдьсасть сонь прокс стамкс, кодамкс мон сонь тейнть пачфтине. А кда аф тяфта, эста тинь шавоста кемаде Шкайти.
3 Васенда мон азыне тейнть сянь, мезсь тейне максфоль: Христос кулось минь пеженьконь инкса, кода азф Сёрматфксса.
4 Сон калмафоль и колмоце шиня ульсь вельмафтф, кода азф Сёрматфксса,
5 и эвондась Кифанди, сяльде кемгафтува апостолхненди.


6 Меле сон эвондась фкя пингоня вете сятта лама кемай ялганди, эздост ламотне тянемс шисот, а кой-конат кулость ни.
7 Тяда меле Сон эвондась Иаковонди, сяльде сембе апостолхненди.
8 Мекольцеда эвондась тейненьге, аф эсь пингстонза шачф шаба лаца ащити.
9 Мон вдь апостолхнень ёткста инь ёмласян, и мянь аф кондястян лемневомс апостолкс, сяс мес инголи панцине Шкаень кемаень пуромксть.
10 Но Шкайть пароказненц вельде мон тяфтаман, кодаман тяни, и Сонь пароказнец тейне максовсь аф шавоста. Мон тиень сяда лама сембе лия апостолхнень коряс, хуш тянь аф мон тиине, а Шкаень пароказнесь, кона монь мархтон.


11 Сяс сембе сяка, кие тейнть пачфтезе Кулять: мон али синь, но тя ся Кулясь, конань минь сембе пачфнесаськ, и ся, конанди тинь кемаде.

Кулофнень вельмамасна


12 Кда Христос вельмафтфоль кулофста, кода минь тейнть Сонь колганза пачфнетяма, мес эста конат-конат эздонт корхтайхть, кле, аш кулофнень эзда вельмама?
13 Кда аш кулофнень эзда вельмама, эста Христосовок ашезь вельма.
14 А кда Христоссь ашезь вельма, эста шава минь Пара кулянь азондоманьке и шава тинь кемаманте.
15 Лисенди, миньге кяльготни азондыхтяма Шкайть колга, вдь минь азондоме колганза: Сон вельмафтозе Христость. Вдь, кда кулофнень эзда вельмама аш, эста Сон Христостьке ашезе вельмафта.
16 Виде, кда аш кулофнень эзда вельмама, эста Христоска ашезь вельма.
17 Но кда Христоссь ашезь вельма, эста тинь кемаманте шава и тинь тянемс ляткшнетяда эсь пежентень потмоса.
18 Тяста лисенди, сятка, кит кулость Христосонди кемазь, юмасть-арасть аду.
19 Кда минь надияманьке Христость лангс канды лездома аньцек тя эряфти, эста минь тя масторлангса сембода ужялькс ломаттне.


20 Но Христоссь афкукс вельмась кулофнень эзда – и тя ушеткс лия кулофнень вельмамаснонды.
21 Вдь кода куломась сась тя масторлангти фкя ломань вельде, тяфта кулофнень эзда вельмамаське сась фкя Ломань вельде.
22 И кода Адамонь эса сембе кулсихть, тяфта Христосса сембе мрдафтовихть эряфти.
23 Аньцек эрсь вельмай эсь пингстонза: васенда Христоссь; сяльде, мзярда Сон мрдай, сембе Христосоннетне.
24 Тяда меле сай песь. Эста Христоссь машфтсыне вийда сембе оцюнятнень, азорксшитнень и вийхнень и макссы Оцязорксшить Шкай Аляти.
25 Вдь Христости оцязорондама снярс, мзярс Шкайсь аф путсыне Сонь пильгалонза сембе каршек ащихнень.
26 И мекольце каршек ащись, конань виец ули машфтф – тя куломась.
27 Вдь Сёрматфксса азф: «Шкайсь семботь путозе Сонь пильгалонза». Ня валхне: «семботь путозе Сонь пильгалонза», содаф, азфт аф Шкайть колга, кона Сонць семботь максозе Христость кядялу.
28 Мзярда Шкайсь семботь макссы Сонь кядялонза, эста Шкаень Цёраське макссы прянц Алянц кядялу, кона максозе семботь Сонь кядялонза. Тяфта Шкайсь кармай улема сембокс и сембоса.


29 Кда тя аф тяфта, эста мезе тиендихть сят, кит кулофнень вастс кстиндафнихть пря*а? Кда кулофне мзярдовок аф вельмайхть, эста мезенди ня ломаттне кстиндафнихть пря кулофнень вастс?
30 Мезенди эста миньге эрь пингоня эцекшнесаськ пряньконь пельксс?
31 Кемай ялгат, кода виде тя: тинь монь шнама вастозе Иисус Христос Азороньконь инголе, тяфта виде тявок: мон эрь шиня ванан куломать сельмос.
32 Кда мон арьселень тя масторлангонь ломаттнень лаца, эста мезенди Ефесса мон тюрень вирьбаксянь жувататнень мархта? Кодама тейне лезкс тянь эзда, кда кулофне аф вельмайхть? Эста «Эрьда карматама ярхцама-симома, вдь ванды кулотама!»
33 Тяда васькафнев: «Кальдяв ялгатне гастясазь пара обуцятнень».
34 Сргозеда видешинь эряфти и лоткада пежень тиендемда. Вдь тинь ётксонт улихть стапт, конат аф содасазь Шкайть. Кода тейнть аф визькс!

Менелень од ронгсь


35 Кивок тинь эздонт, пади, кизефтьсамань: «Кода кулофне вельмайхть? И кодама эста ули синь ронгсна?»
36 Ёньфтома! Видьмось, конань тон видесак, аф эреклай, кда васенда аф кулы.
37 И тон видят аф оцю касыкс, а аньцек видьмоня, тозеронь али нинге мезень.
38 А Шкайсь максы тейнза нетькс Эсь мяленц коряс, эрь видьмоти сонценнеть.
39 Аф сембонь ронгсна фкат; ломаттнень синцень ронгсна, жувататнень синцень, нармоттнень синцень, калхненьге синцень.
40 Улихть менелень ронкт и модалангонь ронкт. Менеленнетнень синцень иневалдсна, модалангоннетнень – синцень.
41 Шить валдоц фкя, ковть лия, тяшттненьге лия. И фкя тяштть валдоц яви омбоцеть валдонц эзда.


42 Вов тяфта кулофнень вельмафтомстовок: калмави наксады-юмай ронга, а кеподи пефтома пингс эряй ронга.
43 Калмави визьксонь ронга – кеподи иневалдса пиндолды ронга; калмави лафча – кеподи вии;
44 калмави модалангонь ронга – кеподи ваймопожфонь. Вдь кда ули модалангонь ронга, эста ули ваймопожфоньге.
45 Сёрматфксса тяфта и азф: «Васенце ломанць, Адам, арась эрек ваймокс». А мекольце Адамсь арась эряфонь максы ваймопожфокс.
46 Аф ваймопожфоннесь инголи, а модалангоннесь, аньцек тяда меле ваймопожфоннесь.
47 Васенце ломанць ульсь мода лангста, тиф пульста, омбоце Ломанць – Азорсь менельста.
48 Кодама ульсь модалангонь пульстонь ломанць, тяфтапт сембе модалангонь пульстонь ломаттневок. И кодама Менельстонь ломанць, тяфтапт улихть сембе менельстонь ломаттневок.
49 Кода минь улеме модалангонь пульстоннеть лаца, тяфта минь аратама Менельстоннетьке лаца.


50 Но вага мезе азан тейнть, кемай ялгат: сиволень-веронь ронгть аш пяльксоц Шкаень Оцязорксшиса, кода наксадыть-юмайтьке аш пяльксоц пефтома пингса.
51 Кулхцондода, мон азан тейнть салаваши: аф сембе минь кулотама, но сембе минь полафттама –
52 апак учентт, сельмоське аф кенери чипордамс, мекольце торамать торамстонза. Сон торазеви – и кулофне вельмайхть пефтома пингс, а минь полафттама.
53 Вдь тя наксады и кулы ронгти эряви тиевомс аф наксадыкс и аф кулыкс.
54 Мзярда наксадысь тиеви аф наксадыкс, кулысь аф кулыкс, эста пяшкоди Сёрматфксса азфсь:

«Куломась нильф, сонь сяськозь.*б

55 Кулома, коса тонь пупамаце?

Ад, коса тонь сяськомаце?*в»




56 Куломать пупамац – тя пежесь, а пежеть виец койса.
57 Сюконяма Шкайти, кона Иисус Христос Азороньконь вельде макссь тейнек сяськома!
58 Сяс, кельгома ялгат, уледа кемот и мезевок тязадязь шерьфте. Марнек прянтень максость Азорть тевонцты, сяс мес тинь содасать: стака покодеманте Азорть инголе шавокс аф ули.




*а15.29 кулофнень вастс кстиндафнихть пря – ули арьсема: Коринф эряйхнень ёткса конат-конат кстиндакшнезь пряснон ся ломанть вастс, кона кулось и ашезь кенере сонць кстиндафтомс прянц.

*б15:54 Исаия 25:8

*в15:55 Осия 13:14





ПАВЕЛОНЬ ВАСЕНЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 16

Ярмаконь кочкамась Иерусалимонь кемайхненди


1 Тяни сёрмадан тейнть ярмаконь лезксть колга, кона кочксеви Иерусалимонь кемайхненди: тиньге тиендеда тяфта, кода мон мярьгонь тиендемс Галатиянь кемаень пуромксова.
2 Недялять васенце шистонза катк эрсь тинь эздонт путни ярмак башка, мзяра путови, и ванфтсы самозон. Эста монь самстон, аф эряви ни кочксемс ярмакт.
3 А мзярда саян, мон кучсайне Иерусалиму лезксонтень кандома ся ломаттнень, конатнень тинь кочкасасть, и максан кядезост содафтомань-кемокстамань сёрмат.
4 Кда эрявксты тейненге тоза молемс, эста минь мольхтяма марса.

Ичкоздень якамать колга арьсематне


5 Мон саян тейнть, мзярда ётаса Македониять, сяс мес мон ёран самс Македониянь пачк.
6 Тинь ширесонт, пади, мзярошкас ащан, шять тялотьке ётафтса мархтонт. А сяльде тинь кочкасамасть монь сяда товолдонь кис.
7 Вдь монь аш мялезе тяни няемс тинь ётамбачк, а надиян, кда мярьги Азорсь, улемс мархтонт сяда ламоняс.
8 А тяса, Ефесса, мон лядан Ведьгемонце шинь илать самс,
9 сяс мес тяса монь инголен келеста панжевсь кенкшсь оцюдонга оцю и иможень канды покодеманди, хуш каршек молидонга аф кржа.


10 Сандяряй тейнть Тимофей, ванода: тейнза тяза уле мезьда пелемс ширесонт. Вдь сон монь лацон тиендьсы Азорть тевонц.
11 Катк кивок аф ваны лангозонза безярдезь. А сяльде, паронь арьсезь, кочкасть сонь меки кис, катк мрдай тейне. Вдь мон кемай ялганьконь мархта учан эсонза тяса.


12 Аполлос кемай ялганьконди мон пяк энялькшнень молемс тейнть лия кемай ялганьконь мархта, но сонь аш мялец молемс тяни. Сон сай ширезонт, мзярда эвондай ётка пингоц.

Мекольце пряс путоматне и пара валонь пачфтематне


13 Тяда уда, кемоста ащеда кемамаса, уледа аф пеликс и виикс!
14 Катк сембось тиньцонт тиендеви кельгома мархта.


15 Кемай ялгат, тинь содасасть, Стефан и сонь кудэряензон васенцекс Ахаияса арасть Христости кемайкс. Синь максозь эсь пряснон покодемс-лездомс Шкаень ломаттненди. Сяс эняльдян тейнть:
16 тиньге уледа кулхцондыкс тяфтама ломаттнеди, и эрти, кие мархтост марса покоди ваймамань аф содазь.
17 Монь кеняртьфтемазь Стефанонь, Фортунатонь и Ахаиконь тяза самасна. Синь максозь тейне сянь, мезе тейне ашезе сатне тиньфтомонт.
18 Синь озафтозь монь седизень, кода озафтозь тиннетьке. Пара лувксс путость тяфтама ломаттнень.


19 Пара вал тейнть кучихть Асиянь кемаень пуромксне. Кучихть тейнть Азорса седиваксстонь пара валхт Акилань мархта Прискилла и марнек кемаень пуромкссь, кона кочксеви синь пялост.
20 Кучихть тейнть пара вал сембе тястонь кемай ялганьке. Шумбракснеда фкя-фкянь мархта иняру паламаса.


21 А тяни мон, Павел, сёрмадан эсь кядьсон: кучан пара валхт.
22 Кие аф кельгсы Азорть, улеза сюдоф! Мара́н-афа́! – Минь Азороньке сась!*а
23 Иисус Христос Азороньконь пароказнец улеза тинь мархтонт!
24 И мон кельктядязь тинь сембонь, кит Христос Иисусоннет. Аминь.




*а16:22 Мара́н-афа́ – арамеень кялень валхт. Смузьсна: «Минь Азороньке сась!» али «Азороньке, сак!»






ПАВЕЛОНЬ ОМБОЦЕ СЁРМАЦ КОРИНФ ОШЕНЬ КЕМАЙХНЕНДИ


Глава 1

Шумбракстомась


1 Павел, Шкайть мяленц коряс Иисус Христосонь апостолоц, и Тимофей кемай ялгась кучихть пара вал Шкайть кемаень пуромксонцты Коринф ошса, и тяфта жа сембе иняру ломанензонды, конат эряйхть Ахаиять келес.
2 Арьсетяма тейнть пароказне и сетьмоши Шкай Аляньконь и Иисус Христос Азороньконь эзда!

Шкайсь максы ваймама-кемокстама


3 Улеза шнаф-бславаф Иисус Христос Азороньконь Аляц и Шкаец! Сон – минь кельгозь ужяльди Аляньке и сембоса ваймафты-кемокстафты Шкаеньке.
4 Сон минь эсонк ваймафты-кемокстай эрь кодама стакашисонк, тянь вельде миньге улель виеньке ваймафтомс-кемокстамс эрь кодама стакашис повфнень сяка ваймафтомаса, конаса Сон кемокстамазь минь.
5 Вдь конашкава касыхть минь эряфсонк Христость инкса маятаматне, сяшкава и Шкайсь Христость вельде касфтсы минь эряфсонк Эсь ваймафтоманц-кемокстаманц.
6 Ся стакашитне, конатнень минь кирдьсаськ – улихть тейнть ваймафтоманди-кемокстаманди и идеманди. А мзярда тейнек максови ваймама-кемокстама – тявок моли тейнть ваймафтоманди-кемокстаманди. Тя лезды тейнть кемоста кирдемс сембе ся сталмотнень, конатнень миньге кирдьсаськ.
7 Минь кемоста надиятама лангозонт: тинь кирттяда. Вдь минь содасаськ: кода тинь ули пяльксонте минь мархтонк маятамасонк, тяфта жа тинь ули пяльксонте минь мархтонк ваймафтомасонк-кемокстамасонк.


8 Кемай ялгат, минь мяленьке тяфтама: содаледе тинь ся стакашитнень колга, конат лиссть мархтонк Асияса. Ня стакашитне ульсть сяшкава оцюфт и аф кирдемшкат, нльне афи надияме лядомс шиса.
9 Минь арьсеме, афкукс ни судендафтама куломас. Тя лиссь тянкса: надиялеме аф эсь пряньконь лангс, но аньцек ськамонза Шкайть лангс, кона вельмафнесыне кулофнень.
10 Тя Сон идемазь минь пяк мала куломада и сяда товга идесамазь. Сонь лангозонза минь кемоста надиятама: Сон тага идесамазь,
11 сяс мес тиньге лезттада тейнек эсь озондомантень вельде. Эста ламотне сюконяйхть Шкайти Сонь бславаманц инкса, конань Сон казезе тейнек ламотнень озондомаснон каршес.

Павелонь Коринфу саманц кирдевомац


12 Минь шнатама пря, сяс мес ару ваймовайгяленьке кемокстай эсонк: минь тя масторлангса, а сембода пяк тинь ётксонт, эряме седиень панжезь и виде ваймоса, Шкайть мяленц коряс. Прянь вятемаса минь тиендеме аф ломанень смузьшить коряс, а Шкаень пароказнеть коряс.
13 Минь сёрмасонк тейнть, аш мезевок лия, сяда башка, мезсь тейнть лувови и шарьхкодеви. Надиян, шарьхкодьсамасть педа-пес,
14 кода ни ушедоде шарьхкодемонк. Эста, Иисус Азороньконь сама шистонза, тинь карматада шнафтома пря минь эсонк, кода миньге шнатама пря тинь эсонт.


15 Тянь лангс кемазь, мон сань мяльс инголи сувамс ширезонт и тянь вельде кафксть кандомс тейнть пароказне.
16 Мон арьсень сувамс тейнть Македонияв молемста, а сяльде, Македонияста мрдамста тага лоткамс ширезонт, а тинь кочкалесть монь кизень Иудеяв.
17 Дяряй мон, мзярда срхкань тяфта тиемс, тиень кода ломань, кона педа-пес ашезе арьсе тевонц? Али, пади, мон тиендян аньцек эсь арьсефозень коряс и аф ванца Шкайть мяленц? Али мон фкя сяка пингть корхтан «тяфта» и «аф тяфта»?
18 Шкайсь, кона фалу кирдьсы Эсь валонц, кемокстасы тянь: минь корхтамасонк тейнть ашель «тяфта» и «аф тяфта».
19 Вдь Шкаень Цёрась, Иисус Христоссь, конань колга минь: мон, Силуан и Тимофей, азондоме тейнть, фкя сяка пингть ашезь корхне «тяфта» и «аф тяфта»; но Иисусонь вельде пяшкодевсь «тяфта» валсь,
20 и мзяра надияфтомада афоль макса Шкайсь, эрсь эздост пяшкодевсь Христосса. Вов мес минь Христосса, Шкайть шнаманкса, корхтатама «аминь, тяфта ули!»
21 Тя Сонць Шкайсь кемокстамазь минь тинь мархтонт марса Христость эса и тя Сон вадемазь-кочкамазь минь.
22 Сон тяштькстамазь минь Эсь тяштькссонза и максозе Эсь Ваймопожфонц минь седиезонк. Ваймопожфть вельде минь кемоста содасаськ: Сон макссы тейнек сянь, мезе надияфтсь максомс.


23 Мон варан Шкайть инголе: тя пингть самс мон ашень сашенда Коринфу сяс, мес ёрань ванфтомс тинь пичефкста.
24 Но аф сяс, бта минь ёратама азорондамс тинь кемамантень лангса. Аф! Тинь кемоста ащетяда кемамасонт, а минь мяленьке аньцек лездомс тейнть мумс кеняртьксонтень.






ПАВЕЛОНЬ ОМБОЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 2


1 Сяс мон сань мяльс аф якамс ширезонт, самазень мархта тага афолень канда тейнть пичефкс.
2 Вдь кда мон кандан тейнть пичефкс, эста кие кеняртьфтсамань монь? Дяряй аф сят, кинди мон кандонь пичефкс?
3 Вага, мон сёрмадыне тейнть ингольдень сёрмать сяс, мес монь аш мялезе самстон колсемс седиезень сятнень инкса, конатнень инкса эряволь кеняртькшнемс. Мон пяк надиян: монь кенярдемазе – тя сембонь тиньге кенярдеманте.
4 Мон сёрмадыне тейнть ингольдень сёрмать аф азомшка оцю ризфонь и седиень сярятьфонь марязь, и лама сельмоведень пяярдезь. Сёрмадыне аф седиентень коламанкса, а содалесть, конашкава пяк мон тинь кельктядязь.

Пежень тиити шумонь нолдамась


5 Кда кие эздонт кандсь тейне пичефкс, эста сон аф аньцек тейне кандсь, а сембонди тейнтьке, катк аф ламода, аш мялезе тянь касфнемс.
6 Тя ломанти саты ся наказамась, конань сон кирдезе-кандозе ламотнень тинь эздонт.
7 А тяни тейнть сяда пара нолдамс сонь шумонзон и ваймафтомс-кемокстамс сонь: афоль коське тя оцю ризфть эзда.
8 И сяс мон эняльдян тейнть: няфтесть тейнза эсь кельгомантень.
9 Тона ингольдень сёрмать мон сёрмадыне тейнть сяс, мес монь мялезель содамс: кода тейнть кирдевихть варчсематне и ульхтяда тинь кулхцондыкс сембоса али аф.
10 А кинь шумонц тинь нолдасасть, сянь шумонц монга нолдаса. Вдь кинь шумонц мон нолдайне, кда ульсь мезе тейнза нолдамс, ся шумоть мон нолдайне тинь инксонт Христость шамаликонц инголе,
11 тязалемазь васькафта Сатанась. Вдь тейнек содафт сонь кичкор мяленза.

Христость сяськиень молемасонза улемась


12 Мзярда мон сань Троадав Христость колга Пара кулянь пачфтема, Азорсь келес панжезе инголен кенкшть покодемати,
13 но седиезе сяка ашезе мушенда вастонц, сяс мес тоса мон ашине му Тит кемай ялгазень. Сяс Троадань кемайхненди пара валонь азозь мон тунь Македонияв.


14 Сюконяма Шкайти, кона фалу вятьсамазь минь Христость мельге – Сонь сяськиень молемасонза,*а и эрь вастова пачфнесы минь вельденк Христость колга содамошить, кона танцти шине лаца.
15 Вдь минь Христость танцти шинец, кона кеподи-моли Шкайти; тя шинеть марясазь сят, кит молихть идемань киге и сятка, кит молихть юмамань киге аду.
16 Финцненди – минь куломань шине, кона канды кулома, омбонцненди – эряфонь танцти шине, кона канды эряф. Ина кинди сафтови тяфтама оцю тевса покодемс?
17 Вдь минь аф ся ламотнень эзда, конат мишендьсазь Шкаень валть ярмаконь сатоманкса. Меколанкт, минь виде ваймот пачфнесаськ Шкаень валть, кода вал, кона максф Шкайть эзда. И минь тянь тиендьсаськ Шкайть сельминголе Христость виенц вельде.




*а2:14 сяськиень молема – триумфальное шествие. Мзярда Римонь армиянь вятихне ушманцнон мархта и полонц сявфнень мархта мрдцесть тюремвастста сяськома мархта, эста ломаттне васьфнезь синь оцю кенярдемаса. Апостол Павел няезе эсь покодеманц и марнек эряфонц тяфтане: сон Христость ушманоц али Христости полонц сявфсь, кона моли Христость сяськиень молемасонза.





ПАВЕЛОНЬ ОМБОЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 3

Од сотксонь покодихне


1 Дяряй тейнек тага эряви шнамс пря тинь инголент? Дяряй тейнековок, кода кой-конатненди, эрявихть содафтомань-кемокстамань сёрмат тейнть али тинь эздонт?
2 Аф! Тинь тинць тя сёрмась. Сон сёрматф минь седисонк, сон сембонди содави и сембонди лувови.
3 Лац няеви: тинь Христость сёрмац, кона сёрматф минь покодеманьконь вельде. И сёрматф аф черниласа, а эряй Шкайть Ваймопожфонц вельде, и аф кевонь седяфнень*а лангса, а ломаттнень седиснон лангса.


4 Тя надиямась Шкайть лангс максф тейнек Христость вельде.
5 Мон корхтан тяфта аф сяс, бта минь эсонк ули маштомаши мезе-бди арьсемс, аф, тя маштомашись максф тейнек Шкайть эзда.
6 Сон тяфта жа макссь тейнек маштомаши улемс од сотксонь покодикс. Тя сотксть юрсонза – аф койть букванза, а Ваймопожфсь. Вдь буквась канды кулома, а Ваймопожфсь максы эряф.


7 Лятфтасть койть коряс покодемать, кона сёрматфоль кевонь седяфнень лангса. Хуш тя покодемась вяти куломати, но сяка, конашкава оцю иневалдса сон пиндолдсь. И катк тя иневалдсь ульсь юмси-ётни, сембе сяка Израилень ломаттне ашесть ванов Моисеень пиндолды шаманц лангс.
8 Эста конашкава оцю иневалдса вандолды Ваймопожфть коряс покодемась!
9 Кда покодемась, кона вяти судендамас, вандолдсь иневалдса, эста конашкава сяда оцю иневалдса вандолды ся покодемась, кона вяти видексшити.
10 Сонь иневалдоц пяк оцю, мянь вакссонза ляды иневалдфтома ся, мезсь инголи ульсь пяк вандолды.
11 Кда юмсить-ётнить ульсь иневалдоц, эста сядонга оцю иневалдоц сянь, мезсь мзярдонга аф юмай-аф ётай!


12 Минь ули тяфтама надияманьке, сяс минь панжадонь ваймот корхтатама и мезьдонга аф пельхтяма.
13 Минь аф тихтяма Моисеень лаца, кона вельхтердаса кяшендезе шаманц сянкса: афолезь няе Израилень ломаттне сянь, кода юмси-ётни иневалдть сашенды пец.
14 Но синь ёньцна-седисна калготкстомсть, и сяс тячемс, Ташта Сотксть лувомста, тяка вельхтердась ляткшни лангсост, сяс мес тя вельхтердась валхтови аньцек Христость вельде.
15 Тячивок, мзярда лувови Моисеень сёрматфксоц, вельхтердась ащи синь седиснон лангса.
16 Но мзярда ломанць пшкяди Азорти, эста тя вельхтердась валхтови лангстонза.
17 Азорсь – тя Ваймопожф, а коса Азорть Ваймопожфоц, тоса воляши.
18 И сембе минь, конат аф вельхтяф шамаса ваныхть Азорть иневалдонц вандолдоманц лангс, кода ванома пачк, полафттама, арамок Сонь лацонза. Тянь вельде Сонь иневалдоц сядонга касы минь эсонк. Тянь тиендьсы Азорсь, кона Ваймопожф.




*а3:3 кевонь седяфт – скрижали; Тяса корхтави ся кафта кевонь седяфнень колга, конатнень лангса Шкайсь сёрмадозень кемонь кошардомвалхнень.





ПАВЕЛОНЬ ОМБОЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 4

Христость Пара кулянц валдоц


1 Шкайсь Эсь кельгозь ужяльдеманц вельде макссь тейнек тяфтама покодема, и сяс минь аф нолясаськ пряньконь.
2 Минь аердоме сембе визьксонь тефнень эзда, конат тиендевсть салава. Минь аф прафнетяма ёжу тефненди и мезьсонга аф шоворясаськ Шкаень валть, но меколанкт, аф сёпозь пачфнесаськ видешить. Тянь няемста, эрь ломанць эсь ваймовайгяльсонза, Шкайть инголе, шарьхкодьсы: нят Шкайть афкуксонь покодиенза.
3 Кда Пара кулясь, конань минь пачфнесаськ, кяшф вельхтердаса, сон кяшф аньцек сятнень эзда, кит молихть юмамань киге аду.
4 Тя масторлангонь шкайсь сокоргофтозень ня аф кемай ломаттнень ёньцнон ва мес: афоль няев тейст Пара кулять валдоц, кона няфнесы Христость иневалдонц. Ина Христоссь Эсь Эсьсонза няфнесы аф няеви Шкайть.
5 Вдь минь аф эсь колганк пачфнетяма куля, а Христос Иисусонь колга: Сон Азорсь, а минь тинь покодиенте Иисусонь инкса.
6 Сонць Шкайсь, кона мярьгсь: «Катк шобдаста валдопты валдсь», – валдоптозе минь седиеньконь. Тяфта Сон макссь тейнек содамоши Эсь иневалдонц колга, кона вандолды Христость шамаса.

Козяшись, кона канневи сёвонень кядьгоняса


7 Тяфтама питни козяшить минь каннесаськ эсьсонк, бта сёвонень кядьгоняса. Тянь вельде няеви: тя аф ункстави вийсь моли Шкайть эзда, а аф минь эздонк.
8 Минь эсонк люпштайхть сембе ширде, но минь аф люпштафтофтама ужети. Минь абонкшнетяма и аф содасаськ кода улемс, но минь аф нолясаськ пряньконь.
9 Эсонк панцихть, но Шкайсь минь ашемазь када. Минь прафнесамазь пильге лангста, но минь нинге аф шавфтама.
10 Минь фалу каннесаськ эсь ронгсонк Иисус Азороньконь куломанц: Иисусонь эрямацка улель няфтьф минь ронгсонк.
11 Эряфоньконьберьф Иисусонь инкса куломась фалу шары минь перьфканк: Иисусонь эрямацка улель няфтьф минь кулы ронгсонк.
12 Лисенди, минь эсонк эсь покодеманц тиендьсы куломась, а тинь эсонт – эрямась.
13 Минь эсонк ули кемамань сяка ваймопожфсь, конань колга азф Сёрматфксса: «Мон кемань и сяс корхтань». Миньге кематама, и сяс корхтатама.
14 Вдь минь содасаськ: ся Шкайсь, кона вельмафтозе Иисус Азороньконь, миньге вельмафтсамазь Сонь мархтонза и тинь мархтонт марса стяфтсамазь Эсь инголенза.
15 Сембось тя тиеви тинь инксонт: пачкодель Шкайть оцю пароказнец сяда лама и лама ломанень седис и эста, шада ведь лаца, ломаттнень эзда кармайхть шудезь шудема сюконямань валхне Шкайть шнаманкса.

Минь кеме надияманьке пефтома пингонь иневалдть колга


16 Вов мес минь аф нолясаськ пряньконь. Катк минь лангоньке, лиякс мярьгомс ронгсь, сиреди-срады, но потмоньке, лиякс мярьгомс ваймопожфсь, шиста шис одкстомкшни.
17 Вдь ня тёждя и аф кувака маятаманьке каннихть тейнек оцюдонга оцю и пефтома иневалда, конань аш кода ладямска ня маятаматнень ваксс.
18 Сяс минь ваттама аф сянь лангс, мезе няеви, а сянь лангс, мезе аф няеви, сяс мес няевись ащи-кирди нюрьхкяня пинге, а аф няевись – пефтома пинге.






ПАВЕЛОНЬ ОМБОЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 5


1 Минь содасаськ: мзярда срады-калады минь масторлангонь эрямань кошеньке, лиякс мярьгомс ронгсь, минь ули менельса Шкайть эзда эрямовастоньке – аф кядьса тиф куд, кона ащи пефтома пингс.
2 Мзярс минь тясотама, тя масторлангонь кошсотама, минь куфцетяма, сяс мес пяк оцю мяленьке куроконе щамс эсь лангозонк менелень кудть вельхтяфксонц, од ронгть.
3 Улемок сонь эсонза, минь аф ульхтяма крхтапа.
4 Мзярс минь нинге ляткшнетяма тяса, эсь срады-калады ронгонь куднясонк, минь стакаста куфцетяма, сяс мес минь аш мяленьке валхтомс лангстонк масторлангонь ронгть, но мяленьке тязк щамс-карямс менеленнеса, эста пефтома пингонь эряфсь нилелезе кулы ронгть.
5 Вчёк тянкса Сонць Шкайсь тиемазь минь и максозе тейнек Эсь Ваймопожфонц, конань вельде минь кемоста содасаськ: Сон макссы тейнек сянь, мезе надияфтсь максомс.


6 Сяс минь ваймоньке фалу кемот и аф пелихть, хуш минь содасаськ: мзярс минь эрятама эсь ронгсонк, минь эрятама ширеса, аф Азорть пяле.
7 Вдь тяни минь эрятама кемамать коряс, а аф сянь коряс, мезе няйхтяма сельмоса.
8 Но сяка, минь ваймоньке кемот и аф пелихть, хуш сядонга мяленьке явомс эсь ронгоньконь эзда и ётамс Азорти, эсь кудозонк.
9 Сяс, аф ваномок сянь лангс, кудсотама ни минь али нинге ширесотама, минь ёратама тумс Шкайть мяльс.
10 Вдь тейнек сембонди сави арамс Христость судонц инголе, и эрти максови сембонкса сянкса, мезе сон тись ронгса эрямстонза: цебярь али кальдяв.

Шкайть мархта ладямас тердема


11 Минь содасаськ, мезе стамсь Шкайда пелемась, и сяс тяряфттама тиемс кемайкс лиятненьге. Шкайсь лац содасы, кодаптама минь, и надиян, тиньге эсь ваймовайгяльсонт содасасть тянь.
12 Минь аф шнатама пря тинь инголент, меколанкт, минь макстама тейнть туфтал шнамс пря минь мархтонк. Тяфта тинь кармай улема мезе азомс сятненди, конат шнайхть пря сянь мархта, мезе няеви, а аф сянь мархта, мезе седиса.
13 Кда минь вятеськ пряньконь кода ёньда лисьф ломатть, тянь тиеськ Шкайть инкса, а кда шумбра ёньца, тянь – тинь инксонт.
14 Вдь Христость кельгомац кошарды минь эсонк, минь, кит састь тяфтама мяльс: кда фкясь кулось сембонь инкса, эста сембе кулость.
15 Христос кулось сембонь инкса вага мес: эряльхть шистоннетне аф эсь инксост, а Сянь инкса, кие инксост кулось и вельмась.


16 Сяс тяни минь киньге колга аф арьсетяма ломанень шарьхкодемать коряс. Кда инголи минь Христостьке колга тянь лаца арьсеме, тяни тяфта аф арьсетяма.
17 Ся, кие Христость эса, ся – од тифкс; сембе таштсь ётась, и тяни, вов, сась одсь!
18 И семботь тянь тиезе Шкайсь, кона Иисус Христосонь вельде ладяфтомазь минь Эсь мархтонза, и макссь тейнек тев – ладяфтомс Сонцень мархтонза лия ломаттненьге.
19 Лиякс азомс, Шкайсь Сонць Христость вельде ладязень Эсь мархтонза масторлангонь ломаттнень, аф лувомок тейст муворшикс синь коень коламаснон, и макссь тейнек тев: пачфнемс кулять тя ладямать колга.
20 Тяфта минь – Христость кучфонза, и Шкайсь Сонць минь вельденк пшкяди-серьгяди тейнть. Христость лемса эняльттяма тейнть: «Ладяда Шкайть мархта!»
21 Шкайсь путозе муворшить сембе минь пеженьконь инкса Христость лангс, конань прокс ашельхть пеженза. Тянь вельде Христосса минь араме видексшинь ломанькс Шкайть инголе.






ПАВЕЛОНЬ ОМБОЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 6


1 Минь, кода Шкайть мархта покодихне, эняльттяма тейнть: афоль ара шавокс Шкаень пароказнесь, кона максфоль тейнть.
2 Вдь Шкайсь корхтай:

«Пара пингста Мон кулихтень тонь,

идемань шиста Мон лездонь тейть»*а.




И вага, тяни – тя пара пингсь, и тяни – тя идемань шись.

Стакашитнень кирдемасна


3 Минь аш мяленьке улемс киндинге мезьсонга пупордамань кевкс: афоль сялдов минь покодеманьке Шкайти.
4 Меколанкт, минь сембоса няфнесаськ эсь пряньконь афкуксонь покодикс Шкайти: оцю кирдемшкаса и кемошиса кирттяма стакашит, ашушит, люпштамат,
5 пикссемат, пякстамгудга ащемат, каршезонк кепсемат, вийда машфты покодемат, апак удок вет, вачаши.
6 Минь эсь афкуксшиньконь няфнесаськ арушиса, содамошиса, куватьс кирдемшкаса, парошиса, Иняру Ваймопожфса, афкуксонь кельгомаса,
7 видешинь валса, Шкаень вийса и видексшиса, кона ащи тейнек тюрембялькс; сонь вельденза минь тюрьхтяма и аралатама пря.
8 Минь кирдьсамазь пара лувксса и мезькска аф лувсамазь; минь сялдсамазь и шнасамазь; минь лувсамазь васькафникс, но минь корхтасаськ видеть;
9 минь лувсамазь аф содавиксокс, но минь сембе содасамазь; минь лувсамазь кулома лангса ащикс, но ванода, минь эрятама; минь эсонк шавихть, но минь аф кулотама;
10 минь пичефтьсамазь, а минь фалу кеняртькшнетяма; минь ашуфтама, но ламотнень козякофнесаськ; минь мезеньковок аш, но сембось кядялонк.


11 Коринфонь ялгат, минь корхтатама тейнть видеста и минь седиеньке панжада.
12 Минь седиеньке келептьфт тейнть, но тинь седиенте пякстафт минь эздонк.
13 Мон корхтан тейнть, кода эсь идненди: тиньге каршезонк тиеда тяконь лаца, панжесть эсь седиентень тейнек.

Кемай ломаттне – эряй Шкайть кудоц


14 Тясть кильде эсь прянтень фкя ашка алу аф кемайхнень мархта. Дяряй улихть видексшить марстонь тевонза коень коламать мархта? Мезе марстонь ули валдть и шобдать ёткса?
15 Дяряй ладяй Христос Велиаронь*б мархта? Мезьсна марстонь кемай ломаттнень аф кемайхнень мархта?
16 И мезец марстонь Шкаень кудть аф афкуксонь шкайхнень мархта? Вдь тинь – эряй Шкайть кудоц. Шкайсь мярьгсь тяфта:

«Мон саян эряма синь мархтост

и карман якама синь ётксост.

Мон улян тейст Шкайкс,

а синь улихть Тейне ломаньтналкс»*в.




17 Сяс Азорсь тага корхтай:

«Лиседа синь ёткстост

и уледа ширеса эздост,

и тясть токсе аф аруть,

и Мон пара мяльса сяфтядязь тинь Эстейне»*г.

18 
«Мон улян тейнть Алякс,

и тинь ульхтяда Тейне цёракс и стирькс.

Тяфта корхтай Сембонь Кирди Азорсь»*д.






*а6:2 Исаия 49:8

*б6:15 Велиар – тя Сатанать тага фкя лемоц.

*в6:16 3 Моисея 26:12

*г6:17 Исаия 52:11

*д6:18 Вторая Книга Царств 7:14





ПАВЕЛОНЬ ОМБОЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 7


1 Кельгома ялгане, ванода, кодама надияфтомат тейнек максфт! Сяс, эрьда аруяфтсаськ пряньконь семботь сянь эзда, мезсь гаснесы ронгоньконь и ваймоньконь, и карматама сембоса эряма иняруста, кулхцондозь и пелезь Шкайда!

Коринф ошень кемаень пуромкссь канды кеняртькс Павелонди


2 Тялькфтомасть минь эсь седиезонт. Минь киндинге ашеме тие кальдяв, киндинге ашеме канда зиян и киньге эзда мезевок ашеме веше эстейнек.
3 Мон тянь корхтаса тейнть аф апрякамга. Мон тяда инголенге корхтань тейнть: тинь минь седисонк, минь мархтонт марсотама куломасонга, эрямасонга.
4 Мон аф пелян корхтамс тейнть видеста, и монь лама туфталдон шнафтомс пря тинь мархтонт. Сембе минь ризфоньконь ёткса тинь ащетяда тейне ваймама-кемокстама вастокс и нежекс, и сяс мон пяшкотькшнян кенярдемаса.


5 Мзярда саме Македонияв, минь ашеме мушенда кодамовок ваймама. Сембе пяльде люпштасть эсонк стакашитне: перьфканк сялондомат, потмосонк пелема.
6 Но Шкайсь, колаф ваймонь кемокстайсь, ваймафтозень-кемокстазень седиеньконь Титонь саманц мархта,
7 и аф аньцек саманц мархта, но и сянь мархта, мес тинь кемокстасть сонь. Сон азондозе, конашкава тинь лажадоде тейне, конашкава ризнайхть седиенте и конашкава кемоста ащетяда инксон. Тянкса мон сядонга кенярдень.


8 Хуш мон и колайне тинь седиентень эсь сёрмазень мархта, тянкса аф каендан. Но кда корхтамс видеста, мон аф ламода таки каендань, мзярда няине: ся сёрмазе колазе седиентень.
9 А тяни мон кеняртькшнян, но аф сянкса, мес тинь праде ризфс, а сянкса, мес тя ризфсь тинь вятедязь седиень полафтомати. Вдь тинь ризфонте ульсь Шкайть мяленц коряс, и сяс минь ашеме тие тейнть кодамовок зиян.
10 Ризфсь, кона Шкайть мяленц коряс, вяти седиень полафтомати, кона канды идема, и тя ризфть инкса аф эряви каендамс. А масторлангонь ризфсь вяти куломати.
11 Ванода, мезе тись тейнть тя ризфсь, кона Шкайть мяленц коряс! Эсонт сргозьфтсь мзяра седиень путомада, эсь прянь араламада! А мзяра сргозьфтсь эсонт каршек молемада пежень тиить лангс, мзяра пелемада, мархтон васедемань мяльда и оржа мяльда наказамс муворуть! Тянь вельде тинь педа-пес няфтесть: тинь аруфтада тя тевса.
12 Вдь мон сёрмадыне ся сёрмать аф обжайть и аф обжафть инкса. Мон сёрмадыне сонь тейнть няфтеманкса: конашкава минь пичеттяма-канзеттяма инксонт Шкайть инголе.*а
13 И тя минь ваймафтомазь-кемокстамазь. Но тя ваймафтомась-кемокстамась нинге аф сембе. Сядонга пяк минь кенярдеме Титонь кенярдеманцты. Вдь сембе тинь ваймафтость сонь седиенц.
14 Мон сонь инголенза пяк шнадязь тинь, и тейне ашезь сава якстерьгодомс визьксть эзда. Вдь сембе ся шнамась, мезе минь корхтаме колгант Титонди, ульсь видекс, кода сембе сявок, мезе минь корхтаме тейнть.
15 И тяни, мзярда Тит лятфнесы, кода тинь сонь кулхцондость и кода васьфтесть сонь пара лувксса и пелема мархта, сонь седиец сядонга ускови тейнть.
16 Мон кеняртькшнян, мес тинь лангозонт мон сембоса надияван.




*а7:12 али: Монь мялезель няфтемс тейнть конашкава пяк тинь кельгсамасть минь Шкайть инголе.





ПАВЕЛОНЬ ОМБОЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 8

Лезкс Иерусалимонь кемайхненди


1 Кемай ялгат, минь мяленьке: содалесть тинь, кодама пароказне Шкайсь макссь Македониянь кемаень пуромксненди.
2 Хуш синь улендсть варчсефт лама стакашиса, сембе сяка синь седисна пяшкотьфтольхть кенярдемада, и прокс ашушиса эрязь, синь ульсть анокт козяста лездомс лиятненди.
3 Мон няине и азса тейнть: синь макссть тейнек эсь вийснон коряс и мянь сяда лама. Эсь пара мяльснон коряс
4 синь синць пшкядсть тейнек и пяк эняльдезь корхтасть: синьге ули мяльсна лездомс лия кемайхнень мархта Иерусалимонь кемайхненди.
5 Но синь тисть сяда лама сянь коряс, мезе минь учендоме; мянь максозь эсь пряснон, васенда Азорти, а сямольде тейнек, Шкайть мяленц коряс.
6 Сяс минь эняльдеме Титонди педа-пес аделамс тя лездомань пара тевть, конань сон ушедозе тинь ширесонт.
7 Тинь сембоса вельф козятада: кемамаса и корхтамаса, и содамошиса, и эрь кодама седиень путомаса, и тейнек кельгомаса. Сяс тя лездомань пара тевсонга уледа вельф козяста максыкс.


8 Мон тянди аф кошардан, но азондомок кода лиятне путозь тянь инкса эсь седиснон, мон ёран содамс, афкуксонь тинь кельгоманте али аф.
9 Тинь вдь содасасть, конашкава оцю Иисус Христос Азороньконь пароказнец: Сон улемок козя, тинь инксонт арась ашукс, сяс мес мялецоль Эсь ашушинц вельде козякофтомс тинь.


10 Мон азса тейнть эсь мялезень тя лездомань тевть кувалма: тейнть сяда пара улель тяни шумордамс тя тевть, конань тинь ушедость нинге ётай кизоть. Вдь тинь сонь аф аньцек васенцекс ушедость тиемонза, тинь сонь васенцекс и арьсесть.
11 А тяни шумордасть тя тевть сяка аноксшиса, кона ульсь сонь арьсемстонза, и стане лац, кода саты тинь виенте.
12 Кда ули аноксши максомс, эста Шкайсь пара мяльса сявсы максф казнеть. Вдь Шкайсь учи сянь, мезе ули, а аф сянь, мезе аш.
13 Корхтамась моли аф сянь колга, бта мон ёран тёждялгофтомс лиятнень эряфснон, путомок сталмоть тинь лангозонт. Аф! Монь мялезе: эряледе сембе фкя лаца цебярьста.
14 Тяни тейнть ули кода вельф уликсонтень эзда пяшкодемс синь афсатыксснон. А мзярда синь кармай улема вельф уликссна, синь пяшкодьсазь тинь афсатыксонтень. Тянь вельде сембе кармайхть эряма фкя лаца цебярьста.
15 Кода корхтави Сёрматфксса:

«Кие кочкась лама, сянь ашель вельфоц,

и кржа кочкайсь ашезь сода афсатыкс»*а.


Павел азонды Титонь и тейнза лездыхнень колга


16 Сюконяма Шкайти, кона крьвястезе Титонь седиса тинь инксонт сяка лездомань мяльть, кона палы миньге седисонк.
17 Сонь седиец палы тинь инксонт, и сяс сон моли тинь ширезонт эсь мяленц коряс, а аф аньцек минь эняльдеманьконь коряс.
18 Сонь мархтонза минь кучсаськ кемай ялганьконь, кона сембе кемаень пуромксова шнави Пара кулянь кандоманкса.
19 Тяда башка, кемаень пуромксне кочказь сонь молемс минь мархтонк и лездомс тейнек тя пара тевса, конаса минь покоттяма Азороньконь лемонц кеподеманкса и тинь лездомань мялентень няфтеманкса.
20 Минь аш мяленьке макссемс ломаттненди туфталхт апрякамс минь сянкса: кода и мезе тиенттяма тяфтама оцю казьф ярмакнень мархта.
21 Вдь минь ваттама сянь мельге: сембось улель кода эряви аф аньцек Азорть сельминголенза, но ломаттнень сельминголестка.


22 Ня кафттнень мархта минь кучсаськ тейнть нинге фкя кемай ялгать. Минь лама тевса аф весть варжаськ сонь и няеськ сонь седиень путоманц. А тяни сон нинге сядонга пяк седиень путозь ащи, сяс мес кемоста надияй лангозонт.
23 Кда корхтамс Титонь колга, азса, сон монь фкя тевонь ялгазе и покоди мархтон сембоса, мезсь сотф тинь мархтонт. Лия кафта кемай ялгатне – тя кемаень пуромкснень эзда кучфне, синь кандыхть Христости шнама.
24 Сяс тяни тевса няфтесть тейст эсь кельгомантень. Катк сембе кемаень пуромксне содасазь: минь аф стак шнафттама пря мархтонт.




*а8:15 2 Моисея 16:18<





ПАВЕЛОНЬ ОМБОЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 9

Лезксонь кочкамась Коринф ошса


1 Шкаень ломаттненди лезксонь максомать колга, арьсян, тейне аш мезенди сёрмадомс тейнть.
2 Мон содаса тинь оцю мялентень лездомс, и мон шнаян эсонт Македониянь кемайхнень инголе: азондыне тейст, кода Ахаиясь аноклазень лезксонь максоматнень нинге ётай кизотькиге. И тинь тяфтама оцю мяленте лездомс, синь ётксостка ламотнень сргозьфтезень тя тевти.
3 Но мон сякокс кучсайне тинь ширезонт ня кемай ялганьконь, сяс мес мялезе тяфтама: улеледе анокт лездоманди, кода мон и корхнень. И эста тинь эсонт шнамазе тя тевса аф ули шавокс.
4 Вдь кда сайхть мархтон Македониянь кемайхне, а тинь аф аноктада, эста минь пофтама визькс шамас, мес сяшкава кемоста шнакшнедязь тинь. А конашкава визькс ули тейнть, мон ни афи корхтан!
5 Сяс мон лувине эрявиксокс азомс ня кемай ялганьконди: сальхть миньдонк инголи ширезонт и инголькиге аноклалезь надияфтф казнентень. Эста тя ули афкукс эсь мяльса максф казне, а аф вихца кочкаф.


6 Тевсь вага мезьса: кие кржа види, ся кржа и кочкай. А кие лама види, ся лама и кочкай.
7 Катк эрсь максы сняра, кода мярьги седиец, аф пичедезь и аф вихца кошардозь. Вдь Шкайсь кельгсы кенярдезь максыть.
8 Сонь ули виец вельф каземс тинь эрь кодама пароказнеса. Эста тейнть фалу и сембоса кармай улема сембе эрявикссь, и тяконь лангс нинге вельф саты эрь кодама пара тевонди.
9 Кода азф Сёрматфксса:

«Сон аф ужяльди кядьса явондсь ашуфненди,

и сонь видексшиц кирдеви пефтома пингс»*а.




10 Шкайсь, кона максси видьмот видити и кшиса аннесы ломанть, тейнтьке максы видьмот, ламолгофтсы сянь, мезе озафттада, и касфтсыне эсонт видексшинь тефнень.
11 Тяфта, тинь ульхтяда сяшкава козят сембоса, нльне максомста фалу ульхтяда мезеньге аф ужяльдикс. Сяс ламотне кармайхть азонкшнема сюконямат Шкайти тинь казнентень инкса, конат максовихть минь вельденк.


12 Тя покодеманте лезды аф аньцек иняру ломаттненди синь ашушисост, но тяда башка, ламотнень тисыне сюконяйкс, и сяс синь седистост кармайхть шудезь шудема сюконямань валхт Шкайть шнаманцты.
13 Иняруфне шнасазь Шкайть сянкса, мес тинь афкукс кематада Христость колга Пара куляти, конань тинь пачфнесасть-азонкшнесасть и тя лац няеви тинь покодемастонт; и шнасазь сянкса, мес тинь седи ваксста лезттада тейст и лия кемайхненди.
14 Тяда башка, синь кармайхть озондома инксонт и сембе седиса ёрама няемс тинь, сяс мес Шкайсь казедязь тинь Эсь аф ункстави пароказненц мархта.
15 Сюконяма Шкайти аф азовомшка казненц инкса!




*а9:9 Псалтирь 111:9





ПАВЕЛОНЬ ОМБОЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 10

Павел араласы эсь покодеманц


1 Мон, Павел, кона тинь ширесонт улемста, кле, пяк сетьме и пели, а ширеса тинь эздонт – аф пелезь корхтай, тяни пшкядян тейнть Христость сятявшинц и лямбе седиенц вельде.
2 Эняльдян, самстон афоль сав тейне улемс стама аф пеликс и казямкс, кодамкс мон эрян сятнень мархта, конат корхтайхть колганк, бта минь тиенттяма масторлангонь ломаттнень лаца.
3 Хуш минь и эрятама тя масторлангса, но аф тя масторлангонь ломаттнень лаца тюрьхтяма.
4 Тюрембяльхне, конатнень вельде минь вяттяма тюрема, аф масторлангоннет, но Шкайть эздот, и синь эсост Шкаень вийсь, кона машты срафтомс-калафтомс инь кемоть-калгодть. Синь вельдест минь срафнесаськ-калафнесаськ ёнень арьсефкснень
5 и эрь кодама прянь няематнень, конат аф нолнесазь ломаттнень содамс Шкайть. Минь сявсаськ полонц эрь арьсемать и тиендьсаськ сонь Христости кулхцондыкс.
6 И мзярда тинь кулхцондоманте пяшкоди педа-пес, эста минь карматама анокт наказамс эрь кодама аф кулхцондомать.


7 Эрьда ванода сянь лангс, мезе тинь сельминголент! Кда кие кемоста арьси: сон Христосонне, эста тейнза эряви содамс: миньге сонь лацонза Христосоннетяма.
8 Кда мон аф ламода шнафтан пря азорксшиньконь мархта, тянкса тейне прокс аф визькс. Вдь тя азорксшить тейнек максозе Азорсь тинь касфтомантень-кемокстамантень инкса, а аф срафтомантень.
9 Катк кивок аф арьси монь колган, бта монь мялезе эвфтемс тинь эсь сёрманень эса.
10 Конат-конат корхтайхть: «Сонь сёрманза казяпт и виихть. А мзярда сашенды сонць, няеви тяшкава лафчста! И корхтамацка аф кодама!»
11 Катк тяфтама ломаттне содасазь: кодаптама минь сёрмасонк, эздонт ширеса улезь, тяфтапт ульхтяма тевсонга, мзярда сатама тинь ширезонт!


12 Минь аш отькорьшиньке лувомс эсь пряньконь сятнень лаца, конат шнасазь эсь пряснон, али путнемс эсь пряньконь синь мархтост ряцок. Вай, конашкава синь ёньфтомот! Синь ункснесазь пряснон эсь ункстамасост и аньцек эсь мархтост латцесазь пряснон.
13 А минь аф шнатама пря путф ункстамада вельф. Минь шнасаськ пряньконь аньцек ся тевса-покодемаса, конань максозе тейнек Шкайсь: тоза сувси минь покодеманьке тинь аймаксонтка.
14 Лисенди, тинь ширесонт минь аф ётнесаськ тейнек путф ункстамать. Тя вдь минь васенцекс саме тейнть Христость колга Пара кулять мархта.
15 Минь аф шнатама пря ункстамада вельф, сяс мес минь шнатама пря эсь покодеманьконь мархта, а аф лиятнень покодемаснон мархта. Но минь надиятама: тинь кемаманте кармай касома и тянь вельде кармай келемома минь покодеманьке тинь ётксонт.
16 И эста минь мольхтяма лия вастова Пара кулянь азондома, сяда ичкози, тинь аймаконтень фталу, и аф карматама прянь шнама лиятнень тифснон мархта тейст максф вастова.
17 Кода азф Сёрматфксса:

«Прянь шнафтысь шназа пря Азорть мархта»*а.




18 Вдь тевса цебярькс лувф аф ся, кие шнасы эсь прянц, а ся, кинь шнасы Азорсь.




*а10:17 Иеремия 9:24





ПАВЕЛОНЬ ОМБОЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 11

Павел и аф афкуксонь апостолхне


1 Вай, кда нинге аф ламос кирдеволь тейнть монь ёньфтомашизе! Кирдеда ни, эняльдян.
2 Мон инксонт пяк пичедян-канзедян Шкаень пичедемаса-канзедемаса. Вдь мон ладядязь тинь максомс фкя-тяка мирденди – Христости, и сяс мялезе ванфтомс тинь кода ару и апак токак стирь.
3 Но мон пелян: кода куйсь ёжушисонза васькафтозе Евань, тяконь лаца тиньге ёненте афоль салав седиваксстонь и ару кельгомантень эзда Христосонди.
4 Вдь мзярда кати-кит сашендыхть тейнть и лиякс азондыхть Иисусонь колга – аф стане, кода минь азондоме тейнть, али макссазь тейнть аф ся Ваймопожфть, конань минь тейнть максоськ; али пачфнихть лия Пара куля, конань минь ашеськ пачфне, – тяфтама ломаттнень тинь оцю мяльса кирдьсасть!
5 Аньцек мон мезьсовок аф лувса эсь прязень сяда кальдявкс тона пефтома цебярь апостолонтень коряс.
6 Катк мон аф маштан мазыста корхтама, но содамошиса – тя лия тевсь. Минь тянь тейнть аф весть няфнеськ эрь кодама тевса.


7 Пади мон тиень пеже эста, мзярда ёмлалгофтыне эсь прязень тинь кеподемантень инкса, и стак лангс пачфнине тейнть Шкайть Пара кулянц?
8 Мон бта салсине лия кемаень пуромкснень, мзярда сявондень синь кядьстост ярмакт тинь ширесонт покодеманди. Тинь ширесонт мон хуш и улендень афсатыксшиса, но сембе сяка, тинь ёткстонт киндиге мон ашень уле сталмокс.
9 Вдь тя афсатыксть пяшкотькшнезь Македонияста сашенды кемай ялгатне. Мон мзярдонга ашень уле и оду афи улян тейнть сталмокс.
10 Христость видешинц коряс, кона ули монь эсон, азса: Ахаиянь масторса киндинге аф лоткафтови монь тя прянь шнамазе.
11 Мес ина мон тяфта тиендян? Пади арьсетяда, мон аф кельктядязь тинь? Шкайсь содасы, мон кельктядязь тинь!


Но мон сяда товга карман тиендема стане, кода тиендень,
12 сяс мес монь аш мялезе макссемс туфталхт ся ломаттненди, конат вешендихть туфталхт шнамс эсь пряснон, корхтамок, кле, тиендьсазь Шкаень тевть прокс стане жа, кода и минь.
13 Ня ломаттне – аф афкуксонь апостолхт, синь васькафни покодихть, конат аньцек няфнесазь эсь пряснон Христосонь апостолкс.
14 Аш месть дивандакшнемс: сонць Сатанась няфнесы эсь прянц валдонь ангелкс.
15 Сяс аф оцю тевсь, кда сонь покодиензонга няфнесазь эсь пряснон видексшити покодикс. Но синь песна ули тевснон коряс.

Афкуксонь апостолть покодемац и маятаманза


16 Нинге мярьган: кивок тязамань лува ёньфтомокс. А кда лувсамасть тяфтамкс, эста максода тейне аф ламос улемс ёньфтомокс и шнамс прязень.
17 Мезе тяни азан, азса аф Азорть мяленц коряс. Тяфтама аф пелезь прянь шнамаса мон карман корхтама кода ёньфтома ломань.
18 Сяс мес ламотне шнасазь пряснон тя масторлангонь ломаттнень лаца, эста монга карман шнамонза прязень.
19 Ина тинь, тяшкава ёнюфне, оцю мяльса кирттяда ёньфтомотнень эса!
20 Тинь кирттяда, мзярда эздонт тиихть урет али норгихть-ваткайхть кядьстонт, мзярда арнихть лангсонт али кепсесазь питнеснон инголент, и мзярда эрьхнетядязь шамати.
21 Тейне визькс, но азса, минь ашезь сатне виеньке тяфта тиемс тинь мархтонт. Тага корхтан тейнть ёньцта лисьф ломань лаца: кда кие аф пелезь шнасы прянц, эста монга аф пелезь шнаса прязень.
22 Синь еврейхть? Монга евреян. Израиленнет? Монга. Синь Авраамонь юромонц поладыенза? Монга.
23 Синь Христость покодиенза? Пади, прокс ни шорявсь прязе, но сембе сяка азса: мон сядонга лама покодян Тейнза. Мон синдедост лама вий путонь тя тевти, синдедост сяда ламоксть улень пякстамгудса, мон пефтома ламоксть улень пикссеф, и сидеста улендень кулома лангса.
24 Еврейхнень эзда мон ветексть кирдень локшеса пикссемат, фкафтома нильгемонь эрьхтема.
25 Колмоксть римляттне монь пикссемазь байдекса, весть монь куломшка шавомазь кевса, колмоксть повондонь оцю венчень ваямас, а весть ши и ве ётафтонь оцюведьса.
26 Мон сидеста улендень оцю киса, ламоксть улень пелькс паласа ляйти ваямда, пелькс паласа нельгихнень-шавихнень эзда, пелькс паласа эсь тналонь ломаттнень эзда и тяконь лаца лия ломаньтналоннетнень эзда. Улень пелькс паласа ошса, ломаньфтома вастса и оцюведьса, и тяконь лаца аф афкуксонь кемайхнень ёткса.
27 Мон кирдень стака покодема и сизема, вень аф удома, вачаши и ведьфтома ащема. Сидеста ётафнине шить апак ярхцак, и якшамста улендень крхтапа.
28 Азфта башка, тейне эрь шиня сашенды лама ломань, и мон кирдян сталмот сембе кемаень пуромкснень кувалма.
29 Кда кие лафча, инксонза монга маряса эсь прязень лафчекс, а кда кие прай пежес, сянь инкса мон палан-пичедян.


30 Кда тейне сави шнамс пря, эста шнаса эсь лафчашизень мархта.
31 Шкайсь, Иисус Христос Азороньконь Аляц, кона пефтома пингс шнаф-бславаф, содасы: мон аф васькафнян.
32 Мзярда мон улень Дамаск ошса, Арета оцязорть аймаконь вятиец ёрась кундамс монь, и сянкса ошса путсь ваныхть. Но монь кептерьса нолдамазь ошень стенать вальмава, тяфта мянень сонь кядялдонза.






ПАВЕЛОНЬ ОМБОЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 12

Павелонь няйфксонза и Шкайть эзда максф панжеманза


1 Тейне тага сави шнамс прязень, хуш лезксовок тя аф канды. Тяни пшкядян няйфксненди и Азорть эзда максф панжематненди.
2 Содан Христости кемай ломань*а, кона кемнилие кизода инголи кепотьфоль инь вяри, мянь колмоце менельть самс. Кодамкс сон тоза повсь: ронгса али ронгфтома – аф содаса, Шкайсь тянь содасы.
3 
4 Мон содаса, тя ломанць ётафтфоль раи. Аньцек аф содаса, ронгса али ронгфтома – Шкайсь тянь содасы. Тоса сон кульсь стама валхт, конат ломанти аф азовихть и конатнень аф мярьгондеви азондомс.
5 Тяфтама ломаньца шнаса прязень, но эсь прязень мархта аф шнаса, аньцек лафчашинень мархта.


6 А кда сандяряль мялезе шнамс пря, эстонга афолень уле ёньфтомокс, сяс мес азолине видеть. Но мон тянь аф тиса: афоль арьсе кие-бди колган сяда цебярьста сянь коряс, кодамкс няйсамань и кульсамань.
7 Шкайсь тейне максозень тяшка оцю панжематнень. И сяс: афолине кепсе прязень, Шкайсь пезфтась монь ронгозон сарда – Сатанань ангел, кона монь эсон маятафни: афолине кепсе прязень.
8 Колмоксть пшкятькшнень Шкайти, энялькшнень таргамс сардть.
9 Но Сон мярьгсь тейне: «Тейть саты Монь пароказнедон. Монь виезе сембода лац няфневи лафчашиса». И сяс мон кенярдезь шнаян пря лафчашинень мархта, улеза-эряза эсон Христость виец.
10 Сяс монь пара мялезон, мзярда мон лафчан али монь сялдсамазь Христость инкса, мзярда инксонза повондан стакашис, панцемас, люпштамас! Вдь мзярда мон лафчан, эста вииян.

Павел кельгсы Коринфонь кемаень пуромксть


11 Мон ёньда лисень прянь шнамаса, но тя тинь монь тянди пачфтемасть! Тя тейнть эряволь монь шнакшнемс! Виде, мон кивок ашан, но мон мезьсонга аф сяда кальдяван ся пефтома цебярь апостолонтень коряс.
12 Мон куватьс кирдемшка мархта тиень тинь ширесонт лама тяштькста, дивань и вии тевда, конат няфтьсазь: мон афкуксонь апостолан.
13 Ина мезе тейнть апак макстоль лия кемаень пуромкснень коряс? Улема, аньцек тякось: монць ашень уле тейнть сталмокс? Нолдасть тейне тя муворшить!


14 Вага, мон тяни колмоцеда срхкан ширезонт, и тянинге аф улян тейнть сталмокс. Вдь тейне аф эрявихть тинь ярмаконте-уликсшинте, тейне эряфтада тинь тинць! Аф иттне кочксесазь уликс-пароть тядяснонды-аляснонды, меколанкт, тядясна-алясна – иттненди.
15 Тинь инксонт мон оцю мяльса максса сембозень, мезезе ули, мянь эсь прязеньге. Тянь тиса, сяс мес пяк кельктядязь тинь, но мес тинь тяшкава кржа кельгсамасть монь?
16 Кода ба афоль уле, мон ашень уле тейнть сталмокс, но, пади, конат-конат сембе сяка арьсихть, кле, мон тинь васькафтодязь и, улемок ёжукс, сяводязь тинь эсь кядялон?
17 Эста азость, пади мон усксень кядьстонт ярмакт ся ломаттнень вельде, конатнень кучсине ширезонт?
18 Мон эняльдень Титонди молемс ширезонт и кучине мархтонза нинге фкя кемай ялганьконь. Пади Тит усксесь кядьстонт ярмакт? Кали аф фкя ваймопожфса минь тиеме тев? Кали аф фкя киге якаме?


19 Тинь, улема, кунаркиге арьсетяда, бта минь ёратама араламс эсь пряньконь инголент. Аф! Минь корхтатама Шкайть сельминголе Христость мяленц коряс. Сембось тя, монь кельгомне, тинь касфтомантень-кемокстамантень инкса.
20 Тейнть самста пелян няйхтядязь тинь аф стамкс, кодамкс мялезе няемс. И тиньге няйсамасть монь аф стамкс, кодамкс мяленте. Мон пелян няемс тинь ширесонт сялондомат, сельмонь каямат, кяжиямат, пялькстомат-явомат, фкя-фкянь лангс васькафнемат, корхтафтомат, прянь няемат, аф ладямат.
21 Пелян, кода ба оду самстон Шкаезе тага афолемань прафта монь визькс шамас тинь инксонт, и эста кода ба афоль сав тейне авардемс ламотнень инкса, конат прасть пежес и тянемс ашесть каенда эсь аф арушисост, усксевомасост и ронгонь туткотксснон топафнемасост.




*а12:2 Тяса Павел корхтай эсь колганза. Сон тяфта корхтай, сяс мес аш мялец тянь мархта шнафтомс прянц.





ПАВЕЛОНЬ ОМБОЦЕ СЁРМАЦ КОРИНФ ОШЕНЬ КЕМАЙХНЕНДИ
Глава 13

Варжасть эсь прянтень


1 Мон тяни колмоцеда срхкан самс тейнть, сяс мес эрь муворгофтомась эряви кемокстамс кафта али колма тевонь содайхнень-няихнень валсост, кода тонафты Сёрматфкссь.
2 Мзярда мон омбоцеда улень ширесонт, эста ни корхтань сятненди, конат тисть пежет. А вага тяни, улемок ичкозе, мон тага весть корхтан тейст и сембе лиятнендиге: колмоцеда самстон аф ужяльттядязь.
3 Эста тинь, вешфксонтень коряс, эсь сельмосонт няйсасть и содасасть: монь вельден корхтай Христоссь. Христость тевонза тинь эряфсонт аф лафчт, Сон афкукс няфнесы Эсь виенц тинь ётксонт.
4 Виде, Сонь эськодезь крёзти, мзярда Сон ульсь лафча, но Сон эряй Шкайть виенц вельде. Миньге Христость лаца лафчтама, но Сонь мархтонза карматама эряма Шкайть виенц вельде, и тяфта покодема тейнть.


5 Кизефтесть эсь прянтень: тинь афкукс эрятада кемамать коряс? Варжасть эсь прянтень. Кали тинь аф содасасть: тинь эсонт эряй Иисус Христос. Но кда Сон аш эсонт, эста тейнть ашезь кирдев варчсемась.
6 Минь колганк, надиян, карматада содама: минь сят, кинди кирдевсь варчсемась.
7 Минь озонттама инксонт Шкайти, афоледе тие кодамавок кальдяв. Минь озонттама тяфта прокс аф прянь няфтеманкса, кода варчсемань кирдихне, а сянь инкса: тиенделеде тинь цебярьста. А ломаттнень сельмоса катк минь ульхтяма мянь кода варчсемань аф кирдихть.
8 Вдь минь мезевок аф машттама тиемс видешить каршес, меколанкт, семботь тиендьсаськ видешить инкса.
9 Минь кеняртькшнетяма, мзярда минь лафчтама, а тинь виихтяда. Сяс минь и озонттама тинь эряфонтень петеманкса.
10 Тяни, улемок ширеса эздонт, мон сёрмадса тянь вага мезенкса: самстон афоль сав казямста нолдамс тевс тинь лангсонт азорксшизень. Вдь Азорсь максозе тейне тя азорксшить тинь ваймонтень касфтоманкса-кемокстаманкса, а аф срафтоманкса.

Мекольце пряс путоматне и пара валонь пачфтематне


11 Меколи, кемай ялгат, мярьган: кеняртькшнеда, петнесть-ладясть эсь эряфонтень, ваймафтода-кемокстада фкя-фкянь, уледа сембе фкя мяльса, ладяда фкя-фкянь мархта – и Шкайсь, кельгомань и сетьмошинь лихтибрясь, ули мархтонт.
12 Шумбракснеда фкя-фкянь мархта иняру паламаса. Пара валхт тейнть кучихть тястонь сембе Шкаень ломаттне!


13 Иисус Христос Азороньконь пароказнец, Шкай Алять кельгомац и Иняру Ваймопожфть мархта соткссь фалу улест сембонь тинь мархтонт. Аминь.







ПАВЕЛОНЬ СЁРМАЦ ГАЛАТИЯНЬ КЕМАЙХНЕНДИ


Глава 1

Шумбракстомась


1 Мон, Павел, кона арась апостолкс аф ломаттнень эзда и аф ломань вельде, а Иисус Христость эзда и Шкай Алять эзда, кона вельмафтозе Иисусонь кулофста.
2 Мон кучан пара вал Галатиянь кемаень пуромксненди эсь эздон и тястонь сембе кемай ялгатнень эзда.
3 Арьсян тейнть пароказне и сетьмоши Шкай Алять эзда и Иисус Христос Азороньконь эзда.
4 Сон максозе Эсь прянц минь пеженьконь инкса, сяс мес Сонь мялец идемс минь кяжи вийть эзда, кона азорондай тяни масторлангса. Тя ульсь Шкайть, минь Аляньконь, мяленц коряс,
5 конанди улеза шнама пефтома пингс! Аминь.

Аш лия Пара куля


6 Мон дивас прашендан, кода тинь тяшкава курок аердоде Шкайть эзда, кона тердедязь тинь Христосонь пароказнеса, и арьседе молемс кати-кодама лия пара куля мельге.
7 Аш лия пара куля! Но улихть ломатть, конат шорсесазь прянтень, ёрайхть тапарямс-гастямс Христость Пара кулянц смузенц.
8 Кда кивок кармай пачфнема тейнть пара куля, но аф сянь, конань минь инголи пачфтеськ, улендярян тя мянь мон али менельста ангел, – улеза ся сюдоф!
9 Минь ни азоськ тяда инголе и тага весть азса тейнть: улеза сюдоф ся, кие канды тейнть лия пара куля, аф сянь, конань тинь сявость седиезонт!


10 Мезе мон ёран сатомс: шнама ломаттнень эзда али Шкайть? Пади тинь арьсетяда: мон ёран ваномс ломаттнень мяльснон? Кда мон тянемс ванондолине ломаттнень мяльснон, мон афолень уле Христосонди покодикс.

Павел пачфнесы Христость Пара кулянц


11 Содасть ина, кемай ялгат, Пара кулясь, конань мон азондыне, аф ломанень пряса арьсеф,
12 и аф ломаттне максозь сонь тейне, афи ломаттне тонафтомазь тейнза. Тя Кулять максозе тейне Сонць Иисус Христоссь, мзярда эвондась тейне.
13 Тинь, арьсян, кулесть: монь ингольдень эряфозе ульсь евреень кемамать сембе коензон коряс и мон сембе вийса панцине Шкаень кемаень пуромкснень, мялезель машфтомс-тапамс синь.
14 Эсь ломаньтналсон фкя кизонь ялганень ёткса мон улень сембода инголе евреень кемамаса. Мон вельф псиста аралань-пяшкодень койхнень, конатнень тейнек кадозь кунардонь пингонь аляньке.
15 Но Шкайсь Эсь пароказненц коряс кочкамань монь нинге тядянь пекста шачемдон инголе и ладямань Эстейнза покодикс. Сон сась мяльс
16 панжемс тейне Эсь Цёранц и кучемс монь лия ломаньтналхненди: азондолине тейст Пара кулять Цёранц колга. Эста мон ашень веше ёнь ломаттнень кядьста,
17 и ашень моле Иерусалиму сятненди, кит арасть апостолкс мондедон инголи, а тунь Аравияв, сяльде меки мрдань Дамаску.


18 Меле, колма кизонь ётазь, мон молень Иерусалиму Пёторонь мархта васедема, и улень пялонза кеветиешка ши.
19 Лия апостолхнень эзда киньге ашень няе, Азороньконь Иаков брадтонза башка.
20 Шкайсь няйсы: мон сёрмадса тейнть видеть, аф васькафнян.
21 Тяда меле мон тунь Сирияв и Киликияв.
22 Иудеяса Христосонь кемаень пуромксова монь шамас ашемазь сода.
23 Синь аньцек кулендезь: вчёк ся, кие инголи панцесь эсонк, тяни азонды кемамать колга, конань инголи ёрась машфтомс.
24 И шназь Шкайть сянкса, мес тяфта лиссь мархтон.






ПАВЕЛОНЬ СЁРМАЦ ГАЛАТИЯНЬ КЕМАЙХНЕНДИ
Глава 2

Павел васеди лия апостолхнень мархта


1 Сяльде, кемнилие кизода меле, мон тага якань Иерусалиму Варнавань мархта. Мархтонк сявоськ Титоньге.
2 А молень сяс, мес тейне панжезе Шкайсь: эряви молемс тов. Тоса сятненди, конат лувовсть содавикс оцюнякс, мон башка васедемста азондыне ся Пара кулять, конань пачфнеса лия ломаньтналхненди. Мон тяфта тиень сянкса: стак афоль юма ингольдень и тяниень покодемазе.
3 И мезе? Синь Титоньге, кона ульсь монь мархтон, ашезь кошарда киськопень керфтома, хуш сон и грек.
4 А керфтомань кизефксть кеподезь аф афкуксонь кемайхне, конат салава эцесть минь ёткозонк. Синь яксесть-ванондсть минь мельганк и ся воляшить мельге, конань тейнек максозь Христос Иисусонь вельде. Синь ёрасть меки сувафтомс минь Моисеень койть урексшинц алу.
5 Но минь анцяй пингоняска ашеме макса пря тейст: ванфтовоза Пара кулять видешиц тинь кядьсонт.


6 А сят, кит лувовсть содавикс оцюнякс кемаень пуромксса – тейне сембе сяка кодама синь оцюнят, вдь Шкайть инголе сембе фкат – монь кядьстон лия мезевок ашесть веше.
7 Меколанкт, синь няезь, Шкайсь монь лангозон путозе тевть – пачфнемс Пара кулять лия ломаньтналхненди, кода и Пёторонь лангс – пачфнемс еврейхненди.
8 Вдь Ся, кие лездсь Пёторонди покодемс апостолонь тевса еврейхнень ёткса, Ся тейненге лездсь покодемс лия ломаньтналхнень ёткса.


9 Иаков, Кифа и Иоанн, конатне лувовсть кемаень пуромксонь юркс-нежекс, содазь тевть, кона тейне максфоль Шкайть пароказненц коряс. Эста синь венептезь кядьснон тейне и Варнаванди, кода марстонь тевонь тии ялганди. Минь саме фкя мяльс: тейнек молема лия ломаньтналхненди, а тейст молема еврейхненди.
10 Аньцек синь эняльдсть тейнек аф юкснемс лездомс Иерусалимонь ашуфненди, мезе мон оцю мяльса и тиендян.

Павел апрякасы Пёторонь Антиохияса


11 Мзярда Пётр сась Антиохияв, мон сельмозонза апрякайне: сон вятезе прянц аф стане, кода эряволь.
12 Инголи сон ярхцась лия ломаньтналонь кемайхнень мархта. А мзярда састь Антиохияв Иаковонь ломаненза, Пётр ушедсь абонкшнема и явсь лия тналонь кемайхнень эзда, сяс мес пельсь киськопень керомать инкса ащи еврейхнень эзда.
13 Тяфта сонь лацонза шамафксонь канникс пряснон вятезь ляды кемай еврейхневок, нльне Варнававок шоворсь ёткозост.
14 Мзярда мон няине, синь аердсть виде киста, шарфтсть Пара кулять видешинц эзда, эста сембонь ингольде азыне Пёторонди: «Кда тон, шачемас коре еврейсь, эрят лия ломаньтналоннетнень лаца, а аф евреень лаца, эста мес кошярясак лия ломаньтналоннеть эрямс евреень лаца?»

Видексшись максови кемамать вельде


15 Минь шачемас коре еврейхтяма, а аф лия тналонь пежу ломаттяма, кода тейст и мярьгихть.
16 Но минь содасаськ: ломанць Шкайть инголе лувови видексшинь ломанькс аньцек Иисус Христости кемамать вельде, а аф Моисеень койть коряс тиф тефнень вельде. Сяс миньге кемаме Иисус Христости вага мес: мяленьке арамс видексшинь ломанькс Христости кемамать вельде, а аф тефнень вельде, конат тифт койть коряс. Вдь тиендемок койть кошардоманзон коряс, кивок аф лувови видексшинь ломанькс Шкайть инголе.
17 Минь мяленьке арамс Шкайть инголе видексшинь ломанькс Христость мархта сотовомать вельде. А кда сембе сяка минь минценьге лувсамазь пежу ломанькс, эста лисенди – Христос лезды пежети касомс? Афтонга аф!
18 Кда мон одукс карман стяфтомонза сянь, мезе мзярда-бди калафтонь, эста мон монць няфтьса – мон колайне койть.
19 Мон койть вельде кулофан койти, и сяс мон тяни эрян Шкайть инкса. Мон Христость мархта марса эськотьфан крёзти,
20 и эрян ни аф монць, а Христоссь эряй эсон. И мзярс мон эрян тя ронгса, мон эрян кемазь Шкаень Цёрати, кона кельгомань монь и максозе Эсь эряфонц монь инксон.
21 Мон аф шарфтан Шкаень пароказнеть эзда. Вдь кда видексшись ломанти максови койть вельде, эста Христоссь кулось стакащемда.






ПАВЕЛОНЬ СЁРМАЦ ГАЛАТИЯНЬ КЕМАЙХНЕНДИ
Глава 3

Койть коряс тефне али кемамась?


1 Галатиянь ёньфтома ломатть! Кие тяшкава сельмодедязь, нльне тинь араде аф кулхцондыкс видешити? Вдь тинь эсь сельмосонт няесть крёзти эськотьф Иисус Христость, мзярда кулхцондость монь азксозень Пара кулять колга!
2 Мон ёран кизефтемс тинь фкянь колга: Шкаень Ваймопожфсь максфоль тейнть сянкса, мес тинь тиендеде койть коряс али сянкса, мес кулхцондость Пара кулять и кемаде?
3 Кали тинь тяшкава ёньфтомотада, мес ушедость Ваймопожфонь вийса, а тяни аделсесасть эсь вийсонт?
4 И сембось ся, мезе тинь кирдеде, ётась стакащемда? Аш кода тянди улемс!
5 Кода арьсетяда, Шкайсь кази тейнть Ваймопожф и тиенди ётксонт дивань тефт сяс, мес тинь тиенттяда койть кошардоманзон коряс? Афоли сяс, мес тинь кулесть Пара кулять и кемаде?
6 Вага, Авраамонь колга тяштьф Сёрматфксса: «Сон кемась Шкайти, и тянкса Шкайсь лувозе сонь видексшинь ломанькс».
7 Сяс содасть: Авраамонди идькс лувовихть сят, кит кемайхть.
8 Сёрматфкссь ни аноконди содазе: Шкайсь лувсыне сембе ломаньтналхнень видексшиса эряйкс синь кемамаснон инкса. Вдь Шкайсь аноконди азозе Авраамонди: «Тонь вельдет улихть бславафт сембе ломаньтналхне».
9 Лисенди, кемайхне бслававихть Авраамонь мархта, кона ульсь кемайкс.
10 А сембонь сятнень, кит нежетькшнихть койть коряс тиф тефнень лангс, учсыне сюдома. Вдь Сёрматфксса азф: «Сюдови эрь ломанць, кона аф пяшкодьсы семботь, мезе сёрматф коень книгаса».
11 Койть вельде Шкайсь киньге аф лувсы видексшинь ломанькс, вдь тянь колга шарьхкодевиста корхтай Сёрматфкссь: «Видексшинь ломанць кармай эряма кемамать вельде».
12 А койть юрса ащи аф кемамась, вдь эсонза азф: «Ся, кие пяшкодьсыне койть сембе кошардоманзон, кармай эряма синь вельдест».
13 Христос минь нолдамазь койть сюдоманц эзда. Сон минь вастозонк сявозе тя сюдомать Эсь лангозонза. Тя азф Сёрматфксса: «Сюдоф эрсь, кие повфтаф шуфтти».
14 Сембось тя ульсь сянкса: Христос Иисусонь вельде пачфтеволь лия ломаньтналхненди ся бславамась, кона надияфтфоль Авраамонди, и Шкайсь минь кемаманьконь вельде максолезе тейнек надияфтф Ваймопожфть.

Койсь аф машты полафтомс Шкайть надияфтоманц


15 Кемай ялгат, кепотьксонди мон сяван стакшинь тев. Кда уликс-паронь кадомать колга кошаркссь*а кемокстаф ломанень кядьса, эста тя кошаркссь киндинге ни аф полафтови и лия мезевок эзонза ни аф путови.
16 Ина Авраамонди и сонь юромонь поладыенцты Шкайсь макссь надияфтомат. Сёрматфксса азф аф «юромонь поладыензонды», а «поладыенцты», аф ламотненди, а фкяти. А тя фкясь – тя Христос.
17 Тянь вельде мон ёран азомс: койсь, кона эвондась ниле сятт колмогемонь кизода меле, аф машты полафтомс сотксть, конань Шкайсь инголи кемокстазе Авраамонь мархта, и аф машты нардамс Шкайть эзда максф надияфтомать.
18 Кда Шкайть эзда аноклаф уликс-парось макссеволь койть коряс, эста сон афоль максов надияфтомать коряс. Ина Авраамонди Шкайсь максозе Эсь уликс-паронц надияфтомать коряс.

Койсь няфтьсы пежеть и вяти Христости


19 Эста мезенди эряви койсь? Сон ладяфоль меле коень коламатнень сюнеда, и вийсонза ульсь ся пингс, мзярс ашезь са Авраамонь юромонь поладыец, конань колга максфоль надияфтомась. Койсь максфоль-ладяфоль ангелхнень вельде, а меле Моисей, Шкайть и ломаттнень ёткса тевонь якафтысь*б, максозе сонь евреень ломаньтналти.
20 Виде, тевонь якафты аф эряви, мзярда ули аньцек фкя соткссонь тии, а Шкайсь ськамонза!


21 Лисенди, койсь ащи каршек Шкаень надияфтоматненди? Прокс аф! Кда максоволь кой, кона казель эряф, эста видексшись афкукс максоволь койть вельде.
22 Но Сёрматфкссь корхтай: сембе ломаттне пежеть кядялот. Лисенди, надияфтомась максови аньцек кемамать вельде Иисус Христости и аньцек сятненди, кит кемайхть.


23 Кемамать самс койсь минь кирдемазь пякстафста и ваномазь ся пингс, мзярс ашезь панжев кемамась.
24 Койсь ульсь тейнек касфтыкс-тонафтыкс Христость самс: аралеме видексшинь ломанькс кемамать вельде.
25 Но тяни кемамась ни сась и минь лисеме касфтыть-тонафтыть азорксшинц алда.

Шкаень итть


26 Тяфта, сембе тинь араде Шкаень идькс Христос Иисусонди кемамать вельде.
27 Сембе тинь, Христосса кстиндафне, Христосса щаде, лиякс, араде Христость лаца.
28 И аш тяни аф еврей, аф лия тналонь ломань; аф уре, аф воляшистонь; аф аля, аф ава, сяс мес сембе тинь сотоводе фкя-фкянь мархта и тиеводе кода фкя ломань Христос Иисусонь эса.
29 А кда тинь Христосоннетяда, лисенди, тинь Авраамонь полатксонза и тейнть максови ся, мезть Шкайсь надияфтозе Авраамонди.




*а3:15 уликс-паронь кадомать колга кошаркс – завещание

*б3:19 тевонь якафты – ходатай





ПАВЕЛОНЬ СЁРМАЦ ГАЛАТИЯНЬ КЕМАЙХНЕНДИ
Глава 4


1 Мон ва мезе нинге азан: мзярс идень пингса ся, конанди меле максови алянц уликс-пароц, сон мезьсонга аф явови уреть эзда, хуш сон – семботь лангса азор.
2 Сонь мельганза ваныхть кудвятихне и мельганза якайхне, мзярс аф сай пингсь, конань ладязе аляц.
3 Тяфта миньге, мзярс ашеме ара кемайкс, улеме шаба лаца, и улеме урекс тя масторонь вяти вийхненди.
4 Но мзярда сась ладяф пингсь, Шкайсь кучезе Эсь Цёранц. Сон шачсь ломанькс авань эзда и эрясь койть ала ва мес:
5 нолдамс минь воляшис койть азорксшинц алда и тиемс минь Шкаень идькс.
6 Тяни ни тиньге Шкаень иттяда. Тянь няфтеманкса Шкайсь кучезе тинь седиезонт Эсь Цёранц Ваймопожфонц, кона тердьсы Шкайть: «Авва! Аляй!»
7 Тяфта, тон тяни аф урят, а Шкаень идят; а кда идят, эста Иисус Христосонь инкса тейть максови уликс-парось, конань Шкайсь надияфтозе Эсь идензонды.

Павел пичеди Галатиянь кемайхнень инкса


8 Тяда инголи, мзярда тинь нинге ашесть сода Шкайть, тинь уледе урекс шкайхненди, конат прокс аф шкайхть.
9 Ина тяни, мзярда тинь содасть Шкайть, сяда лац азомс, мзярда Шкайсь содадязь тинь, кали тинь меки ёратада мрдамс ня лафча и асуфтома вийхненди? Кали меки ёратада арамс тейст урекс?
10 Тинь лувонттада-тяштькснетяда шит, кофт, пинкт и кизот, арьсемок: тяфта тинь покоттяда Шкайти!
11 Пелян, монь покодемазе тинь ширесонт ётась стакащемда.


12 Эняльдян тейнть, кемай ялгат, тиеда монь лацон – лиседа койть азорксшинц алда, сяс мес монга арань тинь лацонт. Тинь монь мезьсонга ашемасть обжа.
13 Тинь содасасть, васенцеда мон сань ширезонт, сяс мес сярятькстонь. Самай эста азондыне тейнть Пара кулять.
14 Катк эста монь сярядемазе ульсь тейнть стака канксокс, тинь сяка ашеде шарфта безярдезь эздон. Меколанкт, тинь седи ваксста васьфтемасть монь кода Шкаень ангел, кода Сонцень Иисус Христость.
15 Коза ина юмась тинь кенярдеманте? Мон кемоста азса, инголи тинь эсь сельмонтеньге аноктоледе максомс тейне, кда максовольхть.
16 Мезе ина? Кали видеть корхтамста мон арань тейнть душманкс?
17 Ня ломаттне ёладозь шарыхть перьфкант, но аф паронди эсонт ускихть эсь ширезост: ёрайхть явфтомс тинь монь эздон и тиемс тинь синцень перьфкаст шарыкс.
18 Сянь эса кальдяв аш, мзярда кивок шары перьфкант паронь арьсезь. Катк тяфта ули фалу, а аф аньцек эста, мзярда мон тинь мархтонтан.
19 Идне монь, тинь инксонт мон тага кирдян маятамат, кодапт кирди авась шачфтомста, мзярс тинь аф тиефтяда Христость лаца.
20 Монь пяк мялезе тяни улемс тинь ётксонт и корхтамс мархтонт сяда ляпоста. Мон прокс аф содаса, мезе мархтонт тиемс.

Агарь и Сарра


21 Сят тинь эздонт, конатнень мяльсна эрямс койть азорксшинц ала, азость тейне, кали тинь аф кульсасть, мезе корхтай койсь?
22 Вдь эсонза сёрматф: Авраамонь ульсть кафта цёранза, фкясь Агарень, уре авать эзда, омбоцесь Саррань, волястонь авать эзда.
23 Уре авать шабац шачсь кода шачендыхть сембе шабатне, а волястонь авать эзда шачись шачсь Шкаень надияфтомать коряс.
24 Тя азксса ули валвеляфкс: ня кафта аватне ащихть кафта сотксонь няфтемакс. Агарь авась, конань иденза шачихть урексшис, няфтьсы ся сотксть, кона ульсь тиф-кемокстаф Синай панда пряса.
25 Агарь – тя Синай пандсь, кона Аравияса. Сон тяниень пингонь Иерусалимсь, кона эсь идензон мархта эряй урексшиса,
26 а менелень Иерусалимсь – воляшиса, и тя сон минь тядяньке.
27 Сонь колганза азф Сёрматфксса:

«Кеняртть, аф шачфтови и идьфтома ава!

Кенярдезь юватькшнек,

шачфтома маятамань аф содай!

Вдь катфть сяда лама идьтонза

мирде мархта эряйть коряс»*а.




28 Миньге, кемай ялгат, стама иттяма, конат Исааконь лаца шачсть надияфтомать коряс.
29 Но кода эста ломанень вийса шачф идсь панцезе Ваймопожфонь вийса шачфть, тяфта моли тянивок.


30 Мезе ина корхтай Сёрматфкссь? «Паньк уре авать-цёранек. Уре авать цёранцты аф максови алянц уликс-пароц. Алять уликс-пароц катк ляды аньцек воляшистонь авать цёранцты»*б.


31 Тяфта, кемай ялгат, минь аф уре авать идензотама, а воляшистоннеть.




*а4:27 Исаия 54:1

*б4:30 1 Моисея 21:10





ПАВЕЛОНЬ СЁРМАЦ ГАЛАТИЯНЬ КЕМАЙХНЕНДИ
Глава 5

Христос максы воляши


1 Христос минь нолдамазь воляшис. Сяс, ащеда кемоста и оду тясть эцекшне прянтень урексшис.
2 Кулхцондода, мезе мон, Павел, азан тейнть: тиендярятада киськопень керфтома, кодамовок лезкс тейнть аф ули Христость эзда.
3 Мон тага весть кемоста азса тейнть: эрти, кие тифти киськопень керфтома, эряви пяшкодемс марнек койсь.
4 Тинь, конат ёрайхть арамс Шкайть инголе видексшинь ломанькс койть ванфтоманц вельде, – тинь яводе Христость мархта, аердоде Шкаень пароказнеть эзда.
5 Но минь ули надияманьке: Шкайсь лувсамазь минь видексшинь ломанькс кемаманьконь инкса, и тянь минь пяк учсаськ Ваймопожфть вийса.
6 Вдь, кда минь сотофтама Христос Иисусонь мархта, эста сембе сяка – керф киськопеньке али аф. Эряви аньцек кемама, кона няфтеви кельгомаса.


7 Тинь лац ушедость кинтень. Кие шорясь тейнть и тиедязь видешити аф кулхцондыкс?
8 Кие корхтадязь тинь, вдь тяфтама мяльхне састь тейнть аф Шкайть эзда, конац терди эсонт.
9 Аф лама шапафтома вельде срхкафтови сембе шапакссь.
10 Мон Азорть лангс нежедезь кеман, тинь аф карматада лиякс арьсема. А ся, кие тапаряй эсонт, кие сон тяза уле, ули судендаф.
11 Кемай ялгат, кда мон тянинге тонафтолень киськопень керома, эста мезенкса монь эсон панцихть? Эста Христость крёзоц афоль уле ни пупордамань кевкс.
12 А конат тапаряйхть эсонт киськопень керфтомаснон мархта, сят катк эстейст сембоснон прокс керсазь!


13 Кемай ялгат, тинь уледе тертьфт воляшити. Аньцек тясть шарфне тя воляшить эсь пежу мялентень топафтоманкса. Меколанкт, кельгозь покодеда фкя-фкянди.
14 Вдь марнек койсь сюлмаф фкя-тяка валхнень эса: «Кельк маластоцень, кода эсь пряцень».
15 А кда порьхтяда и сивозь сифтяда фкя-фкянь, эста ванода, афоледе машфта фкя-фкянь.

Эряда Ваймопожфть коряс


16 Мон корхтан тейнть: эряда Ваймопожфть коряс, и эста тинь аф карматада якама пежу обуцянтень мельге.
17 Пежу обуцянте кепси Ваймопожфть каршес, а Ваймопожфсь – пежу обуцянтень каршес. Синь фалу каршект фкя-фкянди. Сяс тинь тиендьсасть аф сянь, мезе мяленте тиемс.
18 А кда тинь эсонт вяти Ваймопожфсь, эста тинь ни аф койть азорксшинц алотада.
19 Ломанень пежу обуцять тевонза содафт, нят: мирдень али рьвянь полафтомась, усксевомась, аф арушись, визьксонь мяльхне,
20 аф афкуксонь шкайхненди сюконякшнемась, колдавамась, кяжень кирдемась, сялондомась, сельмонь каямась, кяжиста юватькшнемась, пялькстомась, мяльса явомась, васькафни тонафтоматне,
21 фкя-фкянь аф няемась, шавондоматне, симондемась, иреденьбачк кедьста лисендемась и стак тов. Мон инголивок тянь колга корхнень, тянивок корхтан: кивок тяфта тиендихнень эзда аф сувави Шкаень Оцязорксшити.


22 Но Ваймопожфсь касфтсы Эсь иможенц. Тя: кельгомась, кенярдемась, сетьмошись, куватьс кирдемшкась, парошись, ляпошись, кемамась,
23 сятявшись, эсь прянь кирдемась. И нятне койти аф судендавихть.
24 Сят, конат Христосонь ломатть, крёз лангс эськодезь ломанень пежу обуцять сембе визьксонь и кальдяв мялензон мархта.
25 И кда минь эрятама Ваймопожфть коряс, эста тейнек эряви тиендемска Ваймопожфть вятеманц коряс.
26 Сяс эрьда, аф карматама эсь прянь оцюлгофнема, фкя-фкянь лангс кяжень сафнема и сельмонь каяма.






ПАВЕЛОНЬ СЁРМАЦ ГАЛАТИЯНЬ КЕМАЙХНЕНДИ
Глава 6

Лездода фкя-фкянди


1 Кемай ялгат, кда кивок прай пежес, тинь, кит эряйхть Ваймопожфть вятеманц коряс, лездода тяфтамти мрдамс видешинь кити. Тя тиендема сетьмоста и ляпоста. Тяка пингть эсь мельгантка ванода, тинцьке тяда васькафтов пежеса.
2 Лездода фкя-фкянди стакашиса, тяфта тинь пяшкодьсасть Христость коенц.
3 Кда кивок эсь прянц путнесы кати мезькс, а сонць мезевок аш, ся васькафнесы эсь прянц.
4 Катк эрсь максы эрявикс питне эсь тевонцты, и эста тейнза шнави пряц сатфксонзон мархта, аф ваномок лиять тевонц лангс.
5 Вдь эрь ломанти кандома эсь канксоц.


6 Ся, кинь тонафтсазь Шкаень валти, катк максы уликс-паронц эзда эсь тонафтыенцты.
7 Тяда васькафнев: Шкайть аф васькафтсак. Мезе ломанць види, сянь и нуй.
8 Кда кие види эсь пежу обуцянцты, обуцять мяленц ваноманкса, ся нуй эздонза юмама-арама. А ся, кие види Ваймопожфть мяленц ваноманкса, Ваймопожфста нуй пефтома эряф.
9 Сяс паронь тиемста аф макссаськ пряньконь сиземати. Эста, кда аф потатама тя тевста, эсь пингстонза нусаськ сёроть.
10 Сяс, мзярс ули пинге, эрьда карматама сембонди тиендема цебярь, сембода пяк кемай ялгатненди.

Мекольце валхне


11 Тяни мон сёрмадан тейнть эсь кядьсон – ваность оцюфт букване.
12 Сят, конат кошардыхть эсонт киськопень керфтома, пяк ёрайхть тумс ломаттнень мяльс. Синь тянь тиендьсазь аньцек сяс, мес ёрайхть ванфтомс пряснон Христость крёзонц инкса панцемада.
13 Синь хуш керфт, но синць аф ванфтсазь койть. Синь мяльсна керфтомс тинь киськопентень, сяс мес тянь вельде ёрайхть шнафтомс эсь пряснон.
14 А монь аш мялезе шнамс эсь прязень мезьсовок, Иисус Христос Азороньконь крёздонза башка. Тя крёзть лангса масторлангсь эськотьф-кулоф тейне, и монцьке эськотьфан-кулофан тя масторлангти.
15 Вдь керфат тон али аф, тя мезевок аш Иисус Христосонь эса. Сембода эрявикссь – эряви арамс Шкаень од тифокс.
16 Сетьмоши и кельгозь ужяльдема сембонди, кит ванфтсазь тя ладяфксть, и Шкаень Израильти.


17 Катк оду кивок аф тии тейне седиень сярятьф, вдь мон каннян ронгсон аржет*а, конатнень тейне тиезь Иисус Азорти кемаманкса.


18 Кемай ялгат, Иисус Христос Азороньконь пароказнец улеза тинь ваймопожфонтень мархта! Аминь.




*а6:17 аржа – шрам, метка на теле





KIRJAINE EFESALAZILE

Lugu 1

Tervehyöt

1Puavil, Jumalan tahtos Hristosan Iisusan apostol, työndäy tervehytty Efesas eläjile jumalanuskojile, kudamat suremattah uskotah Hristossah Iisussah.2Armuo da rauhuttu teile Jumalas, meijän Tuataspäi, da Ižändäs Iisusas Hristosaspäi!


Puavil kiittäy Jumalua

3Ylendetty olgah meijän Ižändän Iisusan Hristosan Jumal da Tuatto! Häi on Hristosan kauti blahoslovinnuh meidy kaikil Hengespäi tulluzil hyvyzil, midä on taivahallizis muailmois.4Häi valličči meidy Hristosas jo enne ilmoin alguu, gu olizimmo myö pyhät da vijattomat Hänen ies da eläzimmö suvaičukses.5Jumal jo ielpäi lepii meidy rodiemah Hänen omikse lapsikse Iisusan Hristosan kauti, moine oli Hänen hyvä tahto.6Ga kiitäkkiämmö sit Jumalua Hänen sanomattoman suuren hyvyön täh, kudaman Häi andoi meile oman armahan Poijan kauti.

7Hristosan veren hinnal myö olemmo piästetyt välläle da saimmo prosken'n'an hairahtuksis. Moine agjatoi on Jumalan hyvys,8kudamua Häi kaikes omas mielevyös da ellendykses on andanuh meile žiälöiččemättäh.9Häi jiävii meile oman peitospietyn tahton, kudaman Häi omas hyvyös jo ielpäi kačoi täyttiä Hristosan kauti,10konzu aijat täytytäh: Hänen mieli oli suaja Hristosas yhteh kai, midä on taivahis dai mual.

11Hristosas myö saimmo kodivuitin, muga kui Jumal oli ielpäi kaččonuh da pannuh - Häi, kudai luadiu muga, ga kai rodieu Hänen tahton da piätöksen mugah.12Sikse meil, kudamat enzimäzinny panimmo nad'oužan Hristossah, pidäy eliä muga, gu meijän elaigu menis Jumalan taivahallizen valgien ylendämizekse.13Hristosas työgi saitto pečatikse uskaldetun Pyhän Hengen, konzu kuulitto toven sanan, hyvän viestin teijän piäzendäh näh, da rubeitto uskomah Häneh.14Se Hengi on annettu meile uskalmokse meijän kodivuitis sih suate, kuni Jumal ei piästä välläle omua rahvastu - kai Hänen taivahallizen valgien ylendämizekse.


Puavilan malittu

15Sendäh minägi, ku kuulin, kui työ uskotto Ižändäh Iisussah da suvaičetto kaikkii jumalanuskojii,16heittelemättäh kiitän Jumalua teijän täh, konzu mainičen teidy omis malittulois.17Minä molimmos, gu meijän Ižändän Iisusan Hristosan Jumal, taivahallizen valgien Tuatto, andas teile mielevyön da jiävindän Hengen, gu työ opastuzitto tiedämäh Händy,18i Häi avuas teijän sydämen silmät nägemäh, mittumah nad'oužah Häi on teidy kuččunuh, mittuman suuren da bohatan kodivuitin Häi andau jumalanuskojile,19i mittuine agjatoi suuri on Hänen vägi, kudai ruadau meis, uskojis. Juuri se on se suuri vägi,20kudaman Häi ozutti Hristosas, konzu nostatti Händy kuollielois da pani istumah iččeh oigiele puolele taivahis,21ylembäkse kaikkii vallanpidäjii, valdoi, vägilöi dai kaikkie herruttu dai joga nimie, kudai mainitah nygözes dai tulies muailmas.22Jumal painoi kaikkii Hänen jalloin alle i pani Händy korgiembale kaikkie, uskojien kanzukunnan piäkse.23Uskojien kanzukundu on Hristosan rungu i Hänen täydehys, Hänen, kudai täyttäy kaikes kai.

Surmas elaigah

1Työ olitto kuolluot omien hairahtuksien da riähkien periä,2kudamien vallas työ enne elittö tämän muailman luaduh. Työ kuundelitto ilman valloin ižändiä, sidä hengie, kudai nygöigi ruadau omua ruaduo sanankuulemattomis.3Heijän keskes myögi kaikin enne elimmö rungan himoloin vallas, ruavoimmo muga, kui tahtoi meijän rungu da mieli, i olimmo roindua myö Jumalan vihan al kui i muut.4No Jumalal on äijy armuo, i Häi suvaičči meidy muga äijäl,5ga luadii meidy, kudamat olimmo kuolluot omien hairahtuksien periä, elävikse yhtes Hristosanke. Hänen hyvyöl työ oletto piässyöt.6Jumal elavutti meidy yhtes Hristosan Iisusanke i andoi meile yhtes Hänenke sijan taivahas,7gu tulielois muailmois ozuttua, mittuine agjatoi on Hänen armo, mittuine suuri on Hänen hyvys, gu andoi meile Hristosan Iisusan.8Jumalan hyvyöl, uskon kauti, työ oletto piässyöt. Se piäzendy ei tulluh teispäi, se on Jumalan lahju.9Se ei tulluh teijän ruadoloin periä, anna niken ei löyhkä.10Myö olemmo Jumalan käzien ruado, Hristosas Iisusas luajitut ruadamah hyvii ruadoloi, kudamat Jumal meih niškoi ielpäi varusti.


Hristos yhtyttäy uskojii

11Ga sit mustakkua, työ olitto roindua myö Jumalua tundemattomat rahvahat, ymbärileikkuamattomat - nengahäi teidy nimitettih jevreit, kudamii sanotah ymbärileikattuloikse heijän rungah luajitun ymbärileikkuandan täh.12Mustakkua, silloi työ olitto Hristosattah, etto kuulunuh Izrail'an rahvahah. Teile ei kuuluttu net uskalmot, kudamil Jumal sidoi iččie omah rahvahah, i työ elittö täs muailmas nad'oužattah dai Jumalattah!

13A nygöi Hristosas Iisusas työ, kudamat olitto loitton Jumalaspäi, piäzittö Hänen lähäle Hristosan veren hinnal.14Hristos on meijän rauhus. Häi luadii yhtekse jevreit dai toizet rahvahat. Omal kuolendal Häi murendi vihan seinän, kudai eroitti meidy.15Häi kumai Zakonan sen käskylöinke da opastandoinke, gu omas rungas luadie jevreit dai Jumalua tundemattomat rahvas yhtekse uvvekse ristikanzakse da suaja rauhus.16Ristal kuoltes Häi omas rungas sovitti mollembat rahvahat Jumalanke i nenga loppi vihan.17Häi tuli sanelemah hyviä viestii rauhah niškoi teile, ket olitto loitton, dai niilöile, kudamat oldih lähäl.18Sit Hänen kauti myö mollei yhten Hengen vuoh piäzemmö Tuatan luo.19Muga työ jo etto ole vierahat da tulolazet, a kuulutto Jumalan pyhäh rahvahah da Jumalan pereheh.20Työ oletto kivinny sit kois, kudaman aluskivinny ollah apostolat da Jumalan iänenkandajat i kudaman čuppukivenny on iče Hristos Iisus.21Hänen vuoh kogo taloi pyzyy pystyi i kazvau Ižändäle pyhäkse jumalankoikse.22Hänes teidygi otettih kivikse sidä eloisijua nostajes, kudamas Jumal eläy oman Hengen kauti.

Apostolan ruado

1Juuri sendäh minä, Puavil, kudai Hristosan Iisusan tahtos olen kiiniotettu teijän, vierasheimolazien täh, molimmos Jumalale.2Tiettäväine, työ kuulitto niilöis Jumalan mielis, kudamat Häi omas hyvyös andoi minule teih niškoi.3Jiävindän kauti minule on avattu nämä peittomielet, kui minä jo lyhyösti kirjutin teile.4Tädä lugijes työ voitto nähtä, kui hyvin minä olen peril peittomielis Hristossah näh.5Mennyzien polvien aigah niilöi ei annettu tiediä rahvahale, no nygöi Hengi avai net Hristosan pyhile apostoloile da iänenkandajile.6Net ollah täs: jevangelien vuoh Jumal andau kodivuitin Händy tundemattomile rahvahile yhtenjytyi jevreilöinke, net dai nämä ollah yhty rungua, i yksi sama uskalmo koskeh heidygi Hristosan Iisusan täh.7Minä rodiimmos tämän jevangelien levittäjäkse Jumalan n'eruo myö, kudaman Häi omas hyvyös andoi minule omal väil.

8Minule, pienimäzele kaikis jumalanuskojis, on annettu tämä n'ero - sanella Jumalua tundemattomile rahvahile jevangeliedu Hristosan arbuamattomah bohattuoh näh9i avata kaikile, kui Jumalan peittomielet tullah tovekse. Jumal, kaiken luadii, on aijoin allus pidänyh niilöi peitos.10Nenga Jumalan monenluaduine mielevys avavuu nygöi uskojien kanzukunnan kauti muan da taivahan keskes olijoile vallanpidäjile da valloile.11Se on Hänen ilmanigäine tahto, kudamal pidi stuaniekseh meijän Ižändän Iisusan Hristosan kauti.12Gu myö olemmo Hristosas da uskommo Häneh, myö voimmo julgieh da suremattah tulla Jumalan luo.13Sendäh minä sanon teile: älgiä piekkiä pahua mieldy, hos minä tirpan gor'ua teijän täh. Se roih teile kunnivokse.

14Sendäh minä painun polvilleh Tuatan edeh,15kudamas joga tuatto taivahis dai mual sai tuatan nimen.16Molimmos, gu Häi oman agjattoman valgien mugah omal Hengel lujendas teijän hengie, gu se suas vägie.17Molimmos, gu Hristos uskol eläs teijän sydämes, a suvaičus olis teijän elaijan alustu da kazvon juuret.18Sit työ yhtes kaikkien jumalanuskojienke voitto ellendiä, mittuine levei, pitky, korgei da syvä on Hristosan suvaičus,19da voitto tiediä sen suvaičuksen, hos se on kaikkie tieduo korgiembi. Muga työ täytyttö kaikel Jumalan täydehyöl.

20Jumalale, kudai meis ruadajal väil voibi luadie äijiä kerdua enämbän, migu myö maltammo pakita libo duumaija,21Hänele kunnivo uskojien kanzukunnas da Hristosas Iisusas polves da polveh, ainos dai ilmazen ijän! Amin'.

Hristosan kirikön yhtehys

1Ga sit minä, kudai olen Ižändän täh tyrmäs, kehitän teidy elämäh muga, kui pidäy eliä Jumalan kučuttuloil.2Heitykkiä kaikes toine toizele, olgua hyväsanazennu da tirpačunnu, suvaijen kestäkkiä toine tostu.3Pangua kai väit, gu suas pidiä Hengen annettu yhtevys rauhuon vuoh.4On vai yksi rungu da yksi Hengi, muga kui on yksi se, mih teidy kučuttih nad'eimahes.5
On vai yksi Ižändy, yksi usko, yksi ristindy!
6On vai yksi Jumal, kaikkien Tuatto!
Häi on kaiken piäl, menöy kaikkeh da on kaikes.


7No jogahizele meis on annettu lahjakse n'ero sen mugah, kui Hristos on kaččonuh andua.8Onhäi sanottu:
- Häi nouzi yläh,
otti kerale kiiniotettuloi,
andoi lahjat rahvahile.


9Eigo tämä «Häi nouzi» merkiče sidä, gu Häi enne oli heittynyh alah, muan alimazih kohtih?10Kudai heityi alah, on se samaine, kudai nouzi yläh, kaikkii taivahii korgiembale, da täytti kaiken.11Häi andoi yksile n'eron olla uskojien kanzukunnas apostolannu, toizile andoi n'eron olla Jumalan iänenkandajannu, erähile - jevangelistannu, erähile - kanzukunnan kaččojannu da opastajannu,12- i kai se, gu valmistua jumalanuskojat sluužinduruadoh, Hristosan rungan nostanduruadoh,13kuni kaikin emmo yhty uskos da Jumalan Poijan tundemizes. I muga myö vadrastummo da roimmokseh täyzi-igäzet, Hristosan täydehyöh suate kazvanuot.14Sit myö jo emmo ole gu pienet lapset, kudamat häilytäh čurah toizeh kaikenjyttymien opastandutuulien kanneltavannu da kudamat ollah ounastelijoin da muanittelijoin vedeltävänny.15Sit myö pyzymmö toves da suvaičendas i kaikelleh kazvammo kiini Hristossah, Häneh, kudai on piä.16Häi sidou yhteh kaiken rungan da kaikkien nivelien vuoh pidäy sidä tukus, sen joga kohtaine ruadau omua ruaduo, i nenga rungu kazvau da kohenou suvaičendas.


Uuzi elaigu Hristosas

17Sendäh minä sanon teile lujah Ižändän nimes: älgiä enämbiä eläkkiä kui Jumalua tundemattomat eletäh! Heijän duumat ollah tyhjät,18heijän mielet ollah pimiet, hyö on vieravuttu jumalahizes elaijas, sikse gu ollah tiedämättömät, da sydämet heijän on kovettu.19Hyö ollah huijuttomat, hyö heityttih elämäh vällil veriälöil da ollah täydymättömät kaikenjyttymis paganruadolois.20No ei teile nengostu opastettu Hristossah näh!21Onhäi teile saneltu Hänes, teile on opastettu se tozi, kudai Iisusas on.22Teidy opastettih hylgiämäh endine elaigu, teis olii vahnu ristikanzu, kudamua loppietah muanittelijat himot.23Otakkua uvvet mielet, uuzi hengi,24šuoriettokseh uudeh ristikanzah, kudai on luajittu Jumalan kuvan mugah, elämäh pyhiä elaigua oigiel da tovel.

25Hylläkkiä sit kielastus, paiskua tottu toine toizenke, gu myö olemmo yhty rungua.26Suuttuhuugi älgiä luajikkua riähkiä. Luajikkua sobu, enne ku päiväine laskeh,27älgiägo annakkua sijua pahalazele.28Varras anna ei varrasta enämbiä, a parembi menöy ruadoh, ruadau omil käzil putin ruaduo, sit on mis andua niilöilegi, kel on hädä.29Anna nimittuine paha sana ei lähte teijän suus, a paiskua sidä, mi on hyvä, mi avvuttau i roih kuulijoile hyväkse.30Älgiä tuogua pahua mieldy Jumalan Pyhäle Hengele, kudai on annettu teile pečatikse sih päiväh niškoi, konzu meidy piästetäh välläle kaikes pahas.31Älgiä piekkiä vihua vačas, hylläkkiä tabavundu, suutundu, heitäkkiä riidelendy, toine toizen kiruondu, olgah kai paha eriže teis.32Olgua hyvät toine tostu vaste, žiälöikkiä da prostikkua toine tostu, muga kui Jumalgi prostii teidy Hristosan täh.

Eläkkiä valgien lapsinnu

1Ga sit otakkua kuavua Jumalas, olettohäi työ Hänen armahat lapset.2Eläkkiä suvaijen toine tostu, muga kui Hristos suvaičči meidy da andoi oman hengen meijän täh hyväle tulijakse lahjakse da žertvakse Jumalale.3Karguandas da nimis paganas libo ahnehuos ei pidäs ni paista teijän keskes, se ei päi jumalanuskojile.4Mugai ei pätä mattisanat, tyhjät paginat da korondat, a parembi pätäh kiitändysanat.5Työhäi hyvin tiijättö, gu ni yhtel karguajal libo jumalattomal ei rodei kodivuittii Hristosan da Jumalan valdukunnas i ni ahnahal, kudai nimil ei eruo valehjumaloile kumardelijas.6Älgiä annakkua nikelle muanittua teidy tyhjil paginoil; niilöin täh Jumalan viha tulou kuulemattomien piäle.7Pyzykkiä eriže moizis ristikanzois.

8Enne työ olitto pimei, a nygöi Ižändäh yhtyhyy työ oletto valgei. Eläkkiä valgien lapsinnu,9sikse gu valgien andiminnu on kai, mi on hyvä, oigei da tozi.10Kaikelleh kačokkua, mi on Ižändäle mieldy myö.11Älgiä yhtykkiä pimien ruadoloih, net ei tuvva hyvii andimii, a parembi tuogua net ruavot päivänvalgieh.12Huigei on sanellagi, midä nengomat ristikanzat ruatah peitoči.13No kai ozutahes, konzu valgei sen avuau,14sikse gu valgei on se, mi luadiu kaiken nägyväkse. Sanotahhäi:
- Havaču, maguaju,
da nouze kuollielois,
i Hristos on sinule valgiennu!


15Sit kačokkua hyvin, kui elättö: älgiä eläkkiä gu mielettömät, eläkkiä gu mielevät,16pangua hyväh dieloh oma aigu, gu tämä aigu on paha.17Älgiä sit olgua hajuttomat, a ellendäkkiä, mi on Ižändän tahto.18Älgiä juogua viinua humalah suate, se vedäy elämäh vällil veriälöil, a täytykkiä Hengel,19pajatakkua yhtes psalmoi, ylendysvirzilöi da pyhii pajoloi. Pajatakkua da ylendäkkiä Ižändiä kaikel sydämel,20ainos da kaikes kiitäkkiä Jumalua, meijän Tuattua, meijän Ižändän Iisusan Hristosan nimes.


Sana akoile dai ukkoloile

21Heitykkiä toine toizele Hristossua varaten.22Akat, heitykkiä omale ukole, kui heityttö Ižändäle,23sikse gu ukko on akan piä, muga kui Hristos on uskojien kanzukunnan piä; onhäi Häi kanzukunnan, oman rungan, Piästäi.24Kui uskojien kanzukundu heittyy Hristosale, mugai akal pidäy kaikes heittyö ukole.

25Ukot, suvaikkua omua akkua, kui Hristos suvaičči uskojien kanzukundua da andoi oman hengen sen puoles,26gu luadie se pyhäkse. Häi pezi sen puhtahakse viel da sanal,27gu panna se iččeh edeh kaikes čomuos - pilkazettomannu, ruppizettomannu da kaikes vijattomannu, pyhänny da moittimattomannu.28Muga ukkoloilgi pidäy suvaija omua akkua gu omua iččie. Ken suvaiččou akkua, se suvaiččou iččie.29Eihäi niken nikonzu vihannuh omua rungua, no jogahine syöttäy da ämmättäy sidä, juuri muga kui Hristos uskojien kanzukundua30- omua rungua, kudamah myö kuulummo.31«Sikse mies jättäy tuatan da muaman da yhtyy akkah, i hyö kahtei roijah yhtekse.»32Tämä peittodielo on suuri: minä pagizen täs Hristossah da uskojien kanzukundah näh.33Yksikai se koskou teidygi kaikkii: jogahizel pidäy suvaija akkua gu omua iččie, a akal pidäy počitoija omua ukkuo.

Lapset da vahnembat

1Lapset, kuunnelkua vahnembii Ižändän täh, gu muga käsköy oigei elaigu.2«Pie hyvänny tuattua da muamua,» on enzimäine käsky, kudamanke on annettu uskalmo:3«gu sinule rodies hyvä da voizit hätken eliä mual.»4A työ tuatat, älgiä nostatakkua lapsis tabua, a kazvatakkua heidy opastajen da n'evvojen Ižändän tahton mugah.


Orjat da ižändät

5Orjat, kuunnelkua omii muallizii ižändii. Varakkua da počitoikkua heidy puhtahal sydämel, gu Hristossua,6ei vai heijän silmis gu ugodie heile, no Hristosan käskyläzinny täytäkkiä Jumalan tahto kaikel sydämel.7Ruadakkua oma ruado rakkahal, kui ruadazitto Ižändäle, a ei kui rahvahale.8Mustakkua: jogahine, ken luadiu midätahto hyviä, suau Ižändäspäi sit ruavos palkan, olgah häi orju libo välly.9Mugai työgi, ižändät, piekkiä nenga omii orjii, heitäkkiä heijän varaittelendu. Tiijättöhäi sen, teil dai heil on taivahis yksi Ižändy, Hänel ei ole ni parembii, ni pahembii.


Jumalan annetut toravehkehet

10Sanon lopukse: lujendakkua iččie Ižändäs, otakkua vägie Hänen suures väis.11Pangua piäle kai Jumalan toravehkehet, ku voizitto kestiä pahalazen muanittelendois.12Emmohäi myö torua ristikanzoinke, a toruammo valin da vägilöinke, tämän pimien muailman haldivoiččijoinke da taivahanalazien pahuon hengivalloinke.13Sendäh otakkua kai Jumalan toravehkehet, gu voizitto pahan päivän tulduu vastustua pahua da, kaiken ruattuu, pyzyö pystyi.14Seizokkua lujannu! Pangua vyökse tozi da piäle oigien raudupaidu,15jallaččiloinnu olgah valmehus sanella rauhan jevangeliedu.16Otakkua ainos usko suojusravvakse, kudamal voitto sammuttua kai pahalazen tulihizet piilit.17Šlemakse vie otakkua piäzendy, i otakkua Hengen miekku - Jumalan sana.

18Luajikkua tämä kai malitunke, pangua malittuu da pokoroikkuattokseh ainos, kui käsköy Hengi. Olgua jallas da moliettokseh heittelemättäh kaikkien jumalanuskojien puoles.19Moliettokseh minungi puoles, anna minule, konzu rubien pagizemah, annettas sanat gu kuuloittua julgieh jevangelien peittomielii.20Jevangelien täh olen Hristosan työtynny, a nygöi olen tyrmäs. Moliettokseh, gu voizin paista julgieh, muga kui minul pidäy.


Jälgimäzet sanat

21A ku työgi tiedäzittö, midä minule kuuluu da midä ruan, tulou teijän luo Tihikku, minun armas uskovelli da Ižändän surematoi käskyläine. Häi sanelou teile kai.22Työnnän händy teijän luo juuri sikse, gu työ suazitto tiediä, midä meile kuuluu, i gu häi alevuttas teidy.

23Jumal, meijän Tuatto, da Ižändy Iisus Hristos annettahes teile, vellet, rauhuttu, suvaičustu da uskuo.24Kaikkie hyviä Jumalaspäi kaikile niilöile, kudamat suvaijah meijän Ižändiä Iisussua Hristossua ilmanigäzel suvaičuksel!





ПАВЕЛОНЬ СЁРМАЦ ФИЛИППА ОШЕНЬ КЕМАЙХНЕНДИ


Глава 1

Шумбракстомась


1 Павел и Тимофей, Христос Иисусонь покодиенза, кучихть пара вал сембе иняру ломаттненди, конат Христос Иисуссот и эряйхть Филиппа ошса, тяфта жа кемаень пуромксть мельге ваныхненди*а и кемаень пуромксонь лездыхненди*б.
2 Арьсян тейнть пароказне и сетьмоши Шкай Аляньконь и Иисус Христос Азорть эзда!

Павелонь озондомац


3 Мон сюконякшнян Шкаезти эрь пингста, мзярда лятфнетядязь тинь.
4 И фалу, мзярда мон озондан сембонь тинь инксонт, мон озондан кеняртькшнезь,
5 сяс мес васенце шиста сявомок и тячиень шить самс тинь монь мархтон покодеде Пара кулянь пачфнемаса.
6 И мон кемоста содаса: Ся, кие ушедозе эсонт тя цебярь тевть, шумордасы сонь Христос Иисусть сама шинцты.
7 Монь ули цебярь туфталозе тяфта арьсемс сембонь тинь колгант, сяс мес тинь фалу монь седисонтада. Тинь ули пяльксонте монь мархтон пароказнеть эзда: пякстамгудса ащемасонга, стане и Пара кулять араламасонза и кемокстамасонза.
8 Шкайсь тянь няйсы-содасы, конашкава монь оцю мялезе няемс тинь и конашкава мон кельктядязь тинь Иисус Христость кельгомаса.
9 Мон озондан сянксонга: нинге сядонга виензаза тинь кельгоманте содамошиса и шарьхкодемаса,
10 и тянь вельде тинь маштсасть кочкамс сембодонга цебярть. Тяфта, Христость сама шистонза, тинь ульхтяда аруфт и аф муворуфт
11 и канттада лама видексшинь иможда, конат касыхть Иисус Христость вельде Шкайть иневалдонцты и шнаманцты.

Эряфсь тейне – тя Христос


12 Ёран азомс тейнть, кемай ялгат, сембось, мезе мархтон лиссь, тя нльне лездсь Пара кулять пачфтеманцты.
13 Тяфта Римонь оцязорть сембе ваны ушманонза и сембе лиятне тяса кармасть содамонза тянь: мон пякстафан, сяс мес покодян Христости.
14 И тя монь пякстамазень вельде ламоц кемай ялгане кемокставсть Азорса, и тяни кемокстафста и аф пелезь синь пачфнесазь Шкаень валть.
15 Виде, кие-бди пачфнесы Христость колга кулять сельмонь каямать и пялькстоматнень сюнеда, а лиятне тиендьсазь тянь паронь арьсезь.
16 Васенцетне эсь прянь кельгомада и аф ару седиста азондыхть Христость колга. Синь арьсихть тянь вельде касфтомс монь сталмонень, конат улихть тяса, пякстамгудса.
17 А омбоцетне тянь тиендьсазь кельгомать сюнеда. Синь содасазь: Шкайсь путомань Пара кулянь аралама.
18 Тейне сяка! Кода афолезь пачфне Христость колга Кулять, аф виде мяльса али ару седиса, мон сянди кеняртькшнян и карман кеняртькшнема.
19 Вдь мон содаса: тя сембось вяти монь идемазти тинь озондомантень и Иисус Христость Ваймопожфонц лездоманц вельде.
20 Мон сембе седиса учан и надиян: тейне мезенксонга аф сави якстерьготкшнемс визьксть эзда. Меколанкт, мон тянивок, кода и фалу, мезьдонга аф пелезь карман оцюлгофнемонза Христость эсь ронгсон эрямать вельде, али куломать вельде.
21 Вдь эряфсь тейне – тя Христос, а куломась – Сонь мархтонза пефтома эряфонь сатома.
22 Илядондярян масторлангонь эряфса, эста монь покодемазе канды лама иможда. Аф содаса мезть кочкамс.
23 Сязендеван кафтова: мялезе тумс тя масторлангста и улемс Христость мархта, сяс мес тя сядонга цебярь.
24 А вага илядомс тейне эряфса – тя сяда эрявикс тейнть.
25 Мон тянь кемоста содаса, сяс пяк кеман: илядан шиса и улян сембонь тинь мархтонт, и лездан тейнть касомс кемамасонт и ся кеняртьксса, конань сон кандсы.
26 И мзярда мон тага саян тейнть, эста тинь кармай сяда лама туфталдонт шнамс Христос Иисусть монь инксон.


27 Аньцек эряда Христость Пара кулянц оцю питненц коряс. Эста мон, кда саян и няйхтядязь тинь, али кда аф саван, кульса колгант: тинь кемоста ащетяда фкя ваймоса и фкя мяльса вяттяда тюрема Пара кулянь кемамать инкса.
28 И каршек молихненди тясть макссе мезьсонга эвфнемс прянтень. Тя ули тейст кода тяштькс: синь эсост учи юмама-арама, а тинь – идема. И тя сембось Шкайть эзда.
29 Вдь Шкайсь макссь тейнть тяфтама пароказне: аф аньцек кемамс Христости, но и кирдемс маятамат Сонь инксонза.
30 Тинь эряфсонт моли сяка тюремась, конань няесть монь эряфсон и конань колга тяниге кульхтяда.




*а1:1 кемаень пуромксть мельге ваны – епископ; тяфта лемневсть ся ломаттне, конат вятезь кемаень пуромксонь тефнень.

*б1:1 кемаень пуромксонь лезды – диакон





ПАВЕЛОНЬ СЁРМАЦ ФИЛИППА ОШЕНЬ КЕМАЙХНЕНДИ
Глава 2

Уледа Христость лаца


1 Тяфта, сяс мес Христосса кемокставихть тинь ваймонте, сяс мес Сонь кельгомац канды тейнть седиень петема, сяс мес тинь ули Ваймопожфонц мархта корхтаманте-ладяманте, ули фкя-фкянди кельгозь ужяльдеманте и фкя-фкянь сярятьфонь маряманте,
2 пяшкодесть монь кенярдемазень: улеза ётксонт фкя мяль, сотовода фкя-фкянь мархта фкя кельгомаса, ладяда фкя-фкянь мархта и мяленте-арьсеманте улест фкат.
3 Мезевок тяда тиенде эсь прянь кельгоманкса али стакащемда прянь няфтеманкса. Катк эрсь сятявста лувсы омбоцеть эстедонза оцюкс.
4 Катк эрсь эздонт арьси аф аньцек эсь колганза, а тяфта жа лиятнень колганга.


5 Катк тинь мяленте-арьсеманте улихть Христос Иисусть мялензон-арьсеманзон лаца:
6 
Сон фалу Шкай, и Сон сембе ширде кода Шкай,

но ашезе кирде Эсь прянц Шкайть мархта фкаксшиса,

7 меколанкт, Сон шамдозе Эсь прянц.

Сон арась уре лаца и шачсь ломанькс,

и эрясь кода ломань ломаттнень ёткса.

8 Сон нинге сядонга ёмлалгофтозе прянц,

улемок кулхцондыкс куломозонза,

мянь крёз лангса куломозонза.

9 Тянкса Шкайсь кеподезе Сонь сембодонга вяри

и максозе Тейнза инь оцю лемть сембе лепнень коряс.

10 Сяс Иисусть лемонц шнаманкса

комафтсазь плманжаснон сембе,

кит менельсот, модать лангсот и модать потмосот,

11 и эрь кяльсь, Шкай Алять шнаманкса, азсы:

«Иисус Христос – Азорсь».



Катк тинь эряфонте валдоптыхть кода тяштть


12 Кельгома ялгат, мзярда мон улень тинь ётксонт, тинь фалу уледе кулхцондыкс. А тяни, мзярда мон ашан мархтонт, уледа сядонга кулхцондыкс. Сяс пелезь-трнатозь тиесть семботь эсь идемантень инкса.
13 Вдь тинь эсонт оцю вийса покоди Сонць Шкайсь, кона вятьсыне тинь мялентень и тевонтень: топафтовольхть Сонь пара арьсеманза тинь эряфсонт.
14 Семботь тиендесть аф кропцязь и шава кизефксонь аф макссезь.
15 Эста тинь ульхтяда аф муворукс и арукс, Шкаень афсатыксфтома идькс, конат эряйхть тяниень пингонь гастяф и виде киста шарфтф ломаттнень ёткса. Тинь валдопттада синь ётксост кода менелень тяштть,
16 мзярда тиенттяда эряфонь максы валть коряс*а. Эста, Христость сама шистонза, мон шнафтса прязень тинь мархтонт: аф стак мон ласьконь, аф стак покодень.
17 Но кда тейне сави максомс эсь прязень озксказнекс тинь озксказнентень мархта, конань тинь кандсасть Шкайти эсь кемамантень вельде, эстонга карман кеняртькшнема и кеняртькшнема тинь сембонь мархтонт.
18 Тянди тиньге кеняртькшнеда, кеняртькшнеда марса монь мархтон!

Тимофей и Епафродит


19 Мон, надиямок Иисус Азорть лангс, курок кучса тейнть Тимофеень. Мрдамстонза сон азондсы тейне кода молихть тинь тевонте, и эста монга кенярдян.
20 Вдь монь аш лия тяфтама лацон арьси ялгазе, кона тяшкава виде ваймот пичедель инксонт,
21 сяс мес сембе вешендихть аньцек эстейст пара, а аф сянь, мезе Иисус Христость мяленц коряс.
22 Тинь тинць содасасть сянь, кода Тимофей тевса няфтезе эсь прянц валонь кирдикс: сон лезнекшнесь тейне Пара кулянь пачфнемаса, кода цёрась алянцты.
23 Тяфта, мон надиян кучемс сонь, кодак содаса, мезе кармай улема мархтон.
24 Мон Азорса пяк кеман: курок монцьке саян тейнть.


25 Но тяни мон лувса эрявиксоск меки кучемс тейнть Епафродит кемай ялгазень, кона мархтон покоди фкя тевса и мархтон вяти тюрема Пара кулянь тевть инкса. Тя тинь кучсесть сонь тейне лездоманди, мзярда тя эрявкшнесь тейне.
26 Сонь пяк оцю мялец няемс тинь сембонь и аф мушенды эстейнза васта, сяс мес тейнть пачкодсь куля сонь сярядеманц колга.
27 Тя виде, сон сярядсь и ульсь кулома лангса, но Шкайсь кельгозь ужяльдезе сонь, и аф аньцек сонь, но и моньге. Шкайть ашель мялец касфтомс монь ризфозень.
28 Сяс мон куроконе кучса тейнть Епафродитонь. Вдь мзярда тинь тага васеттяда мархтонза, тинь пяк кенярттяда и эста монь седистон валги ризфсь.
29 Сяс васьфтесть сонь оцю кеняртькс мархта и Азорть кельгомаса. Тяфтама ломаттнень кирдесть пара лувксса.
30 Сяс мес Сон Христости покодемать инкса ульсь кулома лангса и эсь эряфонц аф ужяльдезь тиезе тейне сянь, мезе тинь ашеде машта тиемс.




*а2:16 али: «мзярда кандсасть эряфонь максы валть лия ломаттненди».





ПАВЕЛОНЬ СЁРМАЦ ФИЛИППА ОШЕНЬ КЕМАЙХНЕНДИ
Глава 3

Сембода питнись – тя Христость содамац


1 Нинге, кемай ялгане, кеняртькшнеда Азорса! Тейне аф стака тяконь колга тага весть тяштемс, а тинь тянь вельде ульхтяда аралафт лама зиянда.


2 Ванфтода пря пинеда, ся васькафни тонафтыда, конат тиендихть кальдяв тефт и киськопень керфтомать вельде керсесазь-гаснесазь алятнень ронгснон!*а
3 Вдь афкуксонь керфне – тя минь, сяс мес минь сюконятама-покоттяма Шкайти Иняру Ваймопожфса, шнафттама пря Христос Иисусса и аф надиятама ломанень обуцятнень лангс.
4 А вага мон маштолень надиямс ломанень обуцятненьге лангс. Кда кие арьси, бта сонь улихть туфталонза надиямс ломанень обуцятнень лангс, азса, монь тяфтама туфталдон сяда лама.
5 Мон керфан кафксоце шиня, шачемас коре Израилень ломанян, Вениаминонь юромста, верс коря – ару евреян. Мон улемок фарисейкс, эрянь аньцяйняньбес койть тонафтоманц коряс,
6 мон оцю мяльса ёрань покодемс Шкайти и сяс улень кемаень пуромксонь панцикс, койть видексшинц коряс улень афсатыксфтомокс.
7 Мон семботь тянь лувондыне пяк питникс, но тяни Христость инкса лувса прокс шавокс, и мянь зиянкс.
8 Мон афкукс семботь лувса шавокс, сяс мес Христос Иисус Азорозень содаманц мон лувса сембодонга питникс. Сонь инксонза мон юмафтыне семботь – и тянь семботь мон лувса прокс аф эрявиксокс, сяс мес мялезе сатомс Христость.
9 Монь мялезе улемс марнек Христость эса и аф эсь видексшизень мархта, кона койть эзда, аф, а ся видексшить мархта, кона максови тейнек Христости кемамать вельде и конань Шкайсь макссы сятненди, кит кемайхть Тейнза.
10 Монь мялезе содамс Христость и ся вийть, кона вельмафтозе Сонь кулофнень эзда; и мялезе явомс мархтонза маятаманзон и арамс лацонза Сонь куломасонза.
11 Эста кармай улема надиямазе: кода-бди монга сатса кулофнень эзда вельмамать.

Пефтома эряфонь сатомась


12 Тяфта корхтан аф сяс, бта мон ни сатыне тянь семботь али арань афсатыксфтомокс. Но мон сембе вийсон ласькан, ёран сатомс сянь, мезенкса Христос Иисусовок сатомань монь.
13 Кемай ялгат, мон аф арьсян стане, бта мон ни сатыне семботь, мезе аноклась тейне Христоссь. Мон, юкснемок сянь, мезе илядсь фталу, эряскодан сянди, мезе инголе.
14 Мон сембе вийсон ласькан ся вастти, коса аделави монь ласькомазе и коса тейне максови казне. Тя казнесь – менелень эряф, конанди тердемазь Шкайсь Христос Иисусть вельде.
15 Сяс тейнек, кемамаса кенерьф ломаттненди, эряви тянь лаца арьсемс. А кда мезьса лиякс арьсетяда, сяньге панчсы тейнть Шкайсь.
16 Сяс мезенди минь пачкодеме кемамасонк, сянь коряс сяда товга карматама эряма.


17 Кемай ялгат, тиендеда сембе монь лацон и ванода сятнень лангс, кит тиендихть кепотькс коре, кона ули минь эсонк.
18 Вдь ламотне, конатнень колга мон сидеста корхнень тейнть, а тяни нльне сельмоведь мархта корхтан, эряйхть-ащихть Христость крёзонц каршек.
19 Синь песна – адса, синь шкайсна – пексна, синь прянь шнамасна – визьксшиса и синь арьсихть аньцек тя масторлангонь тефнень колга.
20 А минь эряма вастоньке – менельса, тоста минь учсаськ Идить, Иисус Христос Азорть.
21 Сон Эсь вийсонза полафтсыне минь кулы и лафча ронгоньконь, и синь арайхть Сонь иневалдонь ронгонц лаца. Тя вийть вельде Сон машты путомс семботь Эсь кядялонза.




*а3:2 Тяса корхтави ся васькафни тонафтыхнень колга, конат кошярясазь кемамати саф алятнень евреень койть коряс керсемс алянь ронгть киськопенц и корхтайхть, кле тянь вельде максови афкуксонь видексшись.





ПАВЕЛОНЬ СЁРМАЦ ФИЛИППА ОШЕНЬ КЕМАЙХНЕНДИ
Глава 4

Кемоста ащеда марса


1 Сяс, кельгома кемай ялгане, ащеда кемоста Азорса. Кельгомне, мон лажадонь тейнть. Тинь монь кеняртьксозе и каштазозе!
2 Мон эняльдян Еводиенди и Синтихиенди ладямс фкя-фкянь мархта Азорса.
3 Тейтьке эняльдян, мархтон фкя тевса афкуксонь покоди: лезтт тейст, сяс мес синь монь мархтон марса тюрсть-покодсть Пара кулять инкса, тяконь лаца Климентонь мархта и фкя тевонь лия ялганень мархта, конатнень лемсна эряфонь книгасот.


4 Кеняртькшнеда фалу Азорса! И тага весть азса: «Кеняртькшнеда!»
5 Катк сембонди няеви тинь сятявшинте. Азорсь маласа.
6 Мезеньге колга тяда пичеде, но фалу озондомаса и эняльдемаса, сюконязь панчсесть мялентень Шкайть инголе.
7 Эста Шкаень сетьмошись, кона сембе ломанень ёньда сяда оцю, ванфтсыне тинь седиентень и арьсемантень Христос Иисусса.


8 И нинге, кемай ялгат, фалу арьседа сянь колга, мезсь видешинь, мезсь лувови цебярькс, мезсь виде, мезсь ару, мезсь кельгови, мезсь кулеви парокс, мезсь цебярь и шнави.
9 Тиендеда сянь, мезенди тонадоде, мезе сяводе и куледе монь эздон, и мезе няеде монь эсон. Эста Шкайсь, сетьмошинь лихтибрясь, ули мархтонт.

Павел сюконяй Филиппань эряйхненди


10 Мон пяк кенярдень Азорса, сяс мес тинь мекпяли тага ушедоде лездома тейне. Тинь инголивок ульсь мяленте лездомс, аньцек эста тя ашель кода тиемс.
11 Корхтан тянь колга аф сяс, бта мон эрян ашса. Мон тонадонь эряма тянь лаца: тейне сатни ся, мезезе ули.
12 Мон содаса, мезе тяфтамсь ашушись, содаса, мезе тяфтамсь уликсшиське. Мон семботь ётайне и тянь вельде семботи анокан: улемс топодьста и улемс вачедокс, улемс уликсшиса и афсатыксшисовок.
13 Семботь маштса Сянь вельде, кие максы тейне вий.
14 Тинь сякокс лац тиеде, мес явость мархтон монь сталмонень.
15 Филиппань эряйхть, тинь тинць содасасть: мзярда мон васенцеда кандыне тейнть Пара кулять, и сяльде тунь Македонияста, тиндедонт башка фкявок кемаень пуромкссь ашезь лезда тейне ярмаконь максомаса.
16 Тинь тейне Фессалоникавга аф весть кучседе лезкс.
17 Мон тянь колга корхтан аф эстейне анамать инкса. Монь мялезе фкя: тя лездомантень вельде кочкаледе эстейнть сяда лама пара сай пингти.
18 Епафродит максозе тейне семботь, мезе тинь кучеде. И тяни монь ули сембозе, мянь эрявикста лама. Тинь казненте – тя кода танцти шинень нолдама, кода озксказне, кона Шкайть мялезонза.
19 И монь Шкаезе, Эсь иневалдонь козяшинц коряс, Христос Иисусть вельде пяшкодьсыне тинь эрь кодама ашушинтень.
20 Шнама Шкайти, минь Аляньконди пефтома пингс! Аминь.

Пара валонь пачфтемась


21 Азода пара вал сембе иняру ломаттненди, конат Христос Иисуссот. Тейнть кучихть пара валхт кемай ялгане, конат тяса мархтон.
22 Кучихть тейнть пара валхт сембе иняру ломаттне, сембодонга пяк сят, конат кесарень кудста.


23 Иисус Христос Азороньконь пароказнец улеза тинь сембонь мархтонт! Аминь.







ПАВЕЛОНЬ СЁРМАЦ КОЛОССЫ ОШЕНЬ КЕМАЙХНЕНДИ


Глава 1

Шумбракстомась


1 Павел, Шкайть мяленц коряс Иисус Христосонь апостолоц, и Тимофей, кемай ялганьке,
2 кучихть пара вал Колоссынь иняру ломаттненди, минь кемай ялганьконди, конат ванфнесазь эсь кемамаснон Иисус Христости.
3 Улеза тейнть пароказне и сетьмоши Шкайть, минь Аляньконь эзда и Иисус Христос Азорть эзда!

Павел сюконяй Шкайти


Минь эсь озондомасонк фалу сюконякшнетяма инксонт Шкайти, Иисус Христос Азороньконь Алянцты,
4 сяс мес кулеськ тинь кемамантень колга Христос Иисусти и кельгомантень колга сембе иняру ломаттненди.
5 Тинь эсонт ули тя кемамась и кельгомась, сяс мес тинь надиятада сянь лангс, мезе аноклаф тейнть менельса. Тя надиямать колга тинь ни куледе, мзярда тейнть азондозь видешинь валть, лиякс Пара кулять,
6 кона тяни пачкодсь тейнть. Тя кулясь келеми и канды цебярь имошт сембе масторга. Сон тинь ётксонтка касы и канды имошт ушедомок ся шиста, мзярда тинь кулесть сонь и шарьхкодесть Шкаень пароказнеть тяфтамкс, кодама сон афкукс ули.
7 Тя кулять тинь марясть кельгома Епафрас ялганьконь эзда, кона валонь кирдезь покоди Христости фкя сяка тевса монь мархтон: тейнть паронь кандомаса.
8 Сон азондсь тейнек тинь кельгомантень колга, конань тейнть казезе Иняру Ваймопожфсь.


9 Вага мес миньге, ушедомок ся шиста, мзярда кулеськ тянь, аф лотксетяма озонкшнемс тинь инксонт. Минь эняльттяма Шкайти пяшкодемс тинь ваймопожфонь шарьхкодемаса и смузьшиса, конатнень вельде тинь крхкаста кармаледе содамонза Шкайть мяленц,
10 эняльттяма: улель тинь эряфонте Шкаень лемть шнаманкса, сембоса тиенделеде Сонь мяленц коряс, и эрь кодама пара тевонте кандоль цебярь имож и касоледе Шкайть содамаса.
11 Катк Сонь иневалдонь виец и сембомаштомац кемокстатядязь тинь, максы тейнть куватьс кирдемшка и вийхть ётамс сембе стакашитнень.
12 Кеняртькс потмоса сюконяда Шкай Аляти, кона макссь тейнек сявомс аноклаф казнеть: улеза миньге пяльксоньке Сонь иняру ломанензон ёткса валдонь Оцязорксшиса.

Христос и Сонь покодемац


13 Шкайсь идемазь минь шобдать азорксшинц алда и сувафтомазь кельгома Цёранц Оцязорксшизонза.
14 Цёрать веронц вельде минь нолдамазь воляшис, лиякс мярьгомс, минь пеженьке нолдафт.
15 Христос Эсь эсьсонза няфнесы аф няеви Шкайть. Сон васень Цёрась, кона ащи Шкайть сембе тифонц лангса.
16 Сонь вельденза тиф сембось, мезе менельса и мода лангса, мезе няеви и мезе аф няеви, лиякс мярьгомс, сембе аф няеви ваймопожфонь оцязорхнень и оцязоронь озама васттнень, оцюнятнень и вийхнень – сембось Сонь вельденза и Тейнза тиф.
17 Сон ни ульсь сембода инголе, и сембось кирди марса Сонь вельденза.
18 Сон – ронгти пря, лиякс мярьгомс, кемаень пуромксти. Сон ушеткссь и васенцесь, кие вельмась кулофнень эзда, и сяс Сон сембоса васенцесь.


19 Вдь Шкайть мялецоль: эряль-ащель Шкаень сембе пяшксешись Цёрать эса.
20 Тяфта жа Шкайть мялецоль Цёрать вельде мирендафтомс Эсь мархтонза семботь, и Сонь крёз лангса валф версонза кандомс сетьмоши семботи, мезе мода лангса и менельса.


21 Тиньге инголи эсь кальдяв тевонтень инкса уледе ичкозденнекс Шкайти и моледе каршек Тейнза.
22 Но тяни Сон мирендафтодязь тинь Эсь мархтонза Цёрать модалангонь ронгонц куломанц вельде, сяс мес мялец путомс тинь Эсь инголенза инярукс, афсатыксфтомокс и аф муворукс.
23 Аньцек тейнть сяда товга эряви кемоста ащемс кемамаса и аф тушендомс Пара кулянь надиямать эзда, конань тинь кулесть. Тя Пара кулясь ульсь пачфтьф масторлангонь сембе ломаттненди. И тя Куляти мон, Павел, арань покодикс.

Павелонь покодемац


24 Тяни мон кеняртькшнян сянди, мес тинь инксонт кирдян маятамат. Мон эсь ронгозень вельде пяшкотькшнеса сянь, мезе нинге аф сатни Христость маятамасонза. Тянь мон тиса Сонь ронгонц инкса, лиякс мярьгомс, кемаень пуромксть инкса.
25 Мон арань кемаень пуромксонь покодикс Шкайть ся арьсефонц коряс, конань Сон максозе тейне тиемс. Сон кошардомань монь пачфтемс тейнть педа-пес Шкаень валть,
26 салавашить, кона кунардонь пингста кяшфоль ломаттнень эзда, но конань тяни Сон панжезе Эсь иняру ломанензонды.
27 Шкайть мялецоль панжемс тейст, конашкава оцю и козя салавашить иневалдоц лия ломаньтналхненди. Тя салавашись вага мезьса: Христоссь тинь эсонт и Сон – тинь надияманте сай пингонь иневалдти.
28 Минь пачфнесаськ Христость колга Кулять, путнетяма ёньц и тонафттама эрь ломанть эса. Минь нолясаськ тевс сембе смузьшить, сяс мес надиятама тиемс эрть афсатыксфтомокс Христос Иисусса.
29 Тянкса мон пильголангста прамс покодян и вятян тюрема Христость вийсонза, кона пяк вииста покоди монь эсон.






ПАВЕЛОНЬ СЁРМАЦ КОЛОССЫ ОШЕНЬ КЕМАЙХНЕНДИ
Глава 2

Эряф Христосса


1 Монь мялезе: содалесть тинь, кодама стака тюрема мон вятян тинь инксонт и Лаодикия ошень кемайхнень инкса, и сембонь сятнень инкса, конат вестеньге ашезь няенде монь шамазень.
2 Тянь семботь мон тиендьса, сяс мес мялезе кемокстамс тинь седиентень и сотомс тинь фкя-фкянь мархта кельгомань сотксса. Эста тинь пачкоттяда сембода крхка и питни шарьхкодемати: тинь карматада содамонза Шкайть салавашинц – Христость.
3 Сонь эзонза кяшфт сембе смузьшинь и содамошинь козяшитне.
4 Тянь корхтаса сянь инкса: кивок афоледязь васькафта тинь лестяй вал вельде.
5 Катк монь ронгозе аф мархтонт, но ваймозе мархтонт. Мон кеняртькшнян, мзярда няйса тинь марса ащемантень и тинь кеме кемамантень Христости.


6 Тинь куледе Христос Иисус Азорть колга и нолдасть Сонь эсь седиезонт, сяс эряда мархтонза марса.
7 Кемокстасть унксонтень Христосса и касода-кеподеда Сонь эсонза. Катк кемамась, конанди тинь тонафтфтада, виензай эсонт и катк седиенте фалу ули пяшксе сюконямада.


8 Ванода, кивок афоледязь вяте тинь кундамас ломанень эрь кодама тонафтоматнень и шава васькафнематень вельде, конатнень юрсна ащихть аф Христосса, а ломанень кунардонь обуцятнень эса и тя масторонь вяти вийхнень*а эса.
9 Вдь Христость ронгсонза Шкайть сембе пяшксешиц.
10 Тиньге ули пяшксешинте Христость эса, кона сембе оцюнятнень и азорксшитнень лангса прясь.


11 Сонь эсонза тинь керфтада, аньцек аф ломанень кядьса тиф киськопень керомаса, а Христость керомаса, конань вельде ломанть лангста валхтови пежеть виец.
12 Тинь калмадязь Сонь мархтонза кстиндамаса и вельмафтодязь Сонь мархтонза, сяс мес тинь кемаде Шкайти, кона Эсь вийсонза вельмафтозе Христость кулофнень эзда.
13 Инголи тинь уледе кулофт коень коламантень и киськопень аф керфтомантень инкса. Но Шкайсь тиедязь тинь эряйкс марса Христость мархта. Сон нолдазень минь сембе пеженьконь.
14 Минь повоме шумос коень аф топафтоманкса, но Шкайсь нардазень минь шумоньконь. Сон сявозе минь шумоньконь мархта кагодть, кона ульсь тейнек каршек, и крёз лангс эськодемать вельде тя кагодсь юмафтозе эсь виенц.
15 Шкайсь сявозе вийть оцюнятнень и азорхнень кядьста, эрь кодама ваймопожфнень эзда, и сембонь ингольде сувафтозень синь визьксс, мзярда Христос няфтезе Эсь сяськоманц синь лангсост.

Христос и ломанень кардаматне


16 Тяфта, катк кивок аф судендатядязь тинь сянкса, мезьда ярхцатада али сиптяда, ётафнесасть али аф ётафнесасть евреень илатнень, ковонь шачематнень и ваймамань шитнень.
17 Тя сембось аньцек цильф сянди, мезти эряви самс, а афкуксшись – тя Христоссь.
18 Тясть макссе судендамс эсь прянтень стама ломаттненди, конат атказакшнихть эрь шинь эряфть эзда, сяс мес ёрайхть няфтемс эсь пряснон сятявкс, конат сюконякшнихть ангелхненди и корхнихть аньцек эсь няйфксснон колга. Ня шава мяльхне-арьсематне тиендьсазь тяфтама ломаттнень вярьге прянь кандыкс.
19 Синь аш соткссна Христость мархта, Прять мархта, конань эзда сембе ронгсь сотови и кемокстави эзнетнень*б и саттнень*в вельде, и касы Шкайть мяленц коряс.


20 Кда тинь кулоде Христость мархта и тяни эрятада воляшиса тя масторть вяти виензон эзда, эста мес тинь эрятада кода тя масторонь ломаттне и кирттяда тяфтама кардамада:
21 «Тяк сяве!», «Тят ярхца!», «Тяк тока!»?*г
22 Нят аньцек ломанень кардамат и тонафтомат. Эсост корхтави сянь колга, мезсь юмай тевс нолдамада меле.
23 Тя кардаматне аньцек няевихть смузюкс. Синь вятихть аф афкуксонь сюконямас Шкайти, шама лангонь сятявшис и ронгонь маятафтомас, но мезьсонга аф лездыхть. Синь аньцек вятихть ронгть топафтоманцты.




*а2:8 масторонь вяти вийхне – стихии мира

*б2:19 эзне – сустав

*в2:19 сан – сухожилие

*г2:21 Еврейхнень ульсь лама койдост, конат корхтасть тейст: кда синь кармайхть ярхцама сяда, мезсь аф мярьгондеви, эста синь улихть аф аруфт и аф маладовихть Шкайти. Колоссы ошса васькафни тонафтыхне мярьгондсть Христости кемайхненди тяфта: «Кда тинь ули мяленте эрямс Шкайть мяленц коряс, эста тейнть эряви топафнемс ня евреень койхнень».





ПАВЕЛОНЬ СЁРМАЦ КОЛОССЫ ОШЕНЬ КЕМАЙХНЕНДИ
Глава 3

Ташта и од эряф


1 Тяфта, сяс мес тинь уледе вельмафтфт Христость мархта, вешендеда сянь, мезе менельса, коса Христоссь озаф Шкайть види кяденц ширеса.
2 Арьседа менеленнеть колга, а аф масторлангоннеть колга.
3 Вдь тинь кулоде тя масторлангти и ташта эряфонте аделавсь. Тяни тинь ули од эряфонте, кона кемоста сотф Христость мархта, но тя од эряфсь нинге аф няеви, сон кяшф Шкайса.
4 Христоссь – тинь эряфонте, и мзярда Сон эвондай, эста тиньге эвондатада Сонь мархтонза иневалдса.


5 Сяс, кулофтость эсь эсонт сянь, мезсь масторлангонне: усксевомать, аф арушить, визькс мяльхнень, кяжи ёраматнень и ярмаконь кельгомать, кона фкя сяка аф афкуксонь шкаенди сюконямать-покодемать мархта.
6 Семботь тянь инкса Шкаень кяжсь прай аф кулхцондыхнень лангс.
7 Инголи тиньге эряде ня пежетнень коряс.
8 А тяни тейнть эряви кадомс семботь тянь: кяжть, пялязшить, кальдявшить и рдазу валса сялдомать.
9 Тяда васькафне фкя-фкянь. Вдь тинь каясть-ёрдасть эсь лангстонт ташта ломанть сембе сонь тевонзон мархта
10 и щафтоде эсь лангозонт од ломань, кона шиста-шис одкстомкшни. Тянь вельде тейнть сяда лац шарьхкодеви-содави Шкайсь, минь Тииеньке, и тинь аратада Сонь лацонза.
11 И тя од эряфсонт аш явома: грек тя али еврей, керф али апак керхт, варвар, скиф*а, уре али воляшистонь. Ули аньцек Христоссь – Сон сембось и семботь эса.


12 Тинь Шкаень кочкафне, Сонь иняру и кельгома ломаненза. Сяс уледа кельгозь ужяльдикс, лиянди паронь тиикс, сятявкс, ляпе седикс и куватьс кирдикс.
13 Эряда фкя-фкянь мархта ладязь и нолнеда пежет, кда фкя-фкянь обжатада. Кода Христос нолдазень тинь пежентень, тяфта тиньге тиендеда.
14 А сембодонга пяк уледа кельгикс, сяс мес кельгомась семботь сотсы марса и семботь тисы афсатыксфтомокс.
15 И катк азорондай тинь седисонт Шкаень сетьмошись, конанди тинь уледе тертьфт кода фкя ронгонь пялькст. Эрь пингста уледа сюконяйкс!
16 Катк Христость валоц козяста эряй тинь эсонт, эрь кодама смузьши мархта. Тонафнеда фкя-фкянь и максседа фкя-фкянди ётть, уледа седи ваксста сюконяйкс Шкайти и морседа Тейнза псалопт, шнамань и ваймопожфонь морхт.
17 И семботь, мезе тиенттяда валса али тевса, семботь тиендесть Иисус Христос Азорть лемса, сюконязь Сонь вельденза Шкай Аляти.

Тонафтомат фкя кудботмоса эряй ломаттненди


18 Рьват, уледа анококс кулхцондомс эсь мирдентень, кода ладяй Азорти кемайхненди.
19 Миртть, кельгода эсь рьвантень эса, и тяда уле синь мархтост казямокс-кяжекс.


20 Итть, сембоса уледа кулхцондыкс эсь алянтенди-тядянтенди, вдь тя Шкайть мялезонза.
21 Алят, пефтома тясть сюцекшне эсь идентень, вдь тянкса синь нолдасазь эсь нярьснон.


22 Урет, сембоса уледа кулхцондыкс масторонь азоронтенди. Тяфта тиендеда аф сельме инголе няфтеманкса и аф ломанень мяльс туманкса, а ару седиста, Шкайть эзда пелезь.
23 И мезе тинь афоледе тие, тиендесть ся тевть седиень путозь, кода Азорти, а аф кода ломаттненди.
24 Тинь содасать: тейнть максови надияфтф казнесь, кона аноклаф Азорть ломанензонды. Вдь тинь покоттяда Христос Азорть лангс.
25 А кие аф видеста тиенди, сянди пандови аф видеста тиф тевонзон коряс, сяс мес Шкайть инголе сембе ломаттне фкат.




*а3:11 Кунардонь пингонь ломаттне арьсесть Скифиянь эряйхнень колга тяфта: синь аф ёнюфт и пяк пяляст. Скифнень мезькска ашезь лувонда, но сяка пингть пяк пельсть эздост.





ПАВЕЛОНЬ СЁРМАЦ КОЛОССЫ ОШЕНЬ КЕМАЙХНЕНДИ
Глава 4


1 Азорхт, тиендеда урентень мархта кода эряви и видеста. Вдь тинь содасать: тиньге ули менельса Азоронте.


2 Апак лотксек озонкшнеда; озондомста уледа эрект и Шкайти сюконяйкс.
3 Озондода миньге инксонк: панжелезень Шкайсь тейнек кенкшнень Пара кулянь кандомати, сяс мес минь мяленьке азондомс Христость салавашинц колга, конань инкса мон и пякстафан.
4 Озондода тянксонга: катк мон панчса сонь смузенц тяфта, кода тейне эряви тянь тиемс.
5 Вятесть прянтень смузюста аф кемайхнень мархта, нолдасть тевс эрь цебярь пингть.
6 Улеза тинь корхтаманте лямбе и туза ломаттнень мяльс, кода салса почетф ярхцамбяльсь. Маштода эрть каршес максомс эрявикс вал.

Пара валонь пачфтемась


7 Монь колган семботь тейнть азондсы Тихик. Сон монь кельгома кемай ялгазе, кона сембоса кирдьсы эсь валонц и кона покоди монь мархтон Азорти.
8 Мон кучса сонь ширезонт азондомс минь тевоньконь колга и кемокстамс тинь седиентень.
9 Тихиконь мархта мон кучса Онисимонь, кона тинь ломанентень эзда. Сон минь кельгома кемай ялганьке и сембоса валонь кирди покодиеньке. Синь азондсазь тейнть семботь, мезе тяса эрси.


10 Аристарх, кона пякстаф монь мархтон, кучи тейнть пара вал, тяфта жа пара вал кучи Марковок, Варнавань радняц. Сонь кувалманза тейнть максфоль кошаркс: кда сай тейнть, васьфтесть сонь.
11 Тяконь лаца пара вал кучи Иисус, конань лемнесазь Иустокс. Кемайхнень ёткста аньцек нят киськопень керфнень эзда. Синь покодихть мархтон Шкаень Оцязорксшити и кандыхть тейне кеняртькс и оцю лезкс.
12 Кучи тейнть пара вал тинцень Епафрасонте. Сон Иисус Христость покодиец, кона эсь озондомасонза апак лотксек вяти тюрема тинь инксонт. Сонь мялец тяфтама: илядоледе тинь афсатыксфтомокс и педа-пес содалесть, мезе Шкайть мяленц коряс.
13 Мон няйса и кемокстаса: сон оцю виень путозь и апак лотксек покоди тинь инксонт и сятнень инкса, конат Лаодикиясот и Иерапольсот.
14 Лука, кельгома пчкафтысь, и тяфта жа Димас кучсазь тейнть эсь пара валснон.


15 Азода пара вал кемай ялганенди, конат Лаодикиясот, тяфта жа Нимфанонди и кемаень пуромксти, кона кочксеви сонь кудсонза.
16 Мзярда тя сёрмась ули лувф тинь ширесонт, эста мярьгода лувомс сонь Лаодикиянь кемаень пуромкссовок. А тинь лувость ся сёрмать, конань мон кучине Лаодикияв.
17 Архиппонди азость: «Ватт, педа-пес тик ся тевть, конань тейть максозе Азорсь».


18 Мон, Павелсь, эсь кядьсон сёрмадса тя пара валонь пачфтемать. Мяляфтода цинзерса пякстамазень колга. Шкаень пароказнесь улеза тинь сембонь мархтонт! Аминь.







ПАВЕЛОНЬ ВАСЕНЦЕ СЁРМАЦ ФЕССАЛОНИКА ОШЕНЬ КЕМАЙХНЕНДИ


Глава 1

Шумбракстомась


1 Павел, Силуан и Тимофей кучихть пара вал Фессалоникань кемаень пуромксти, кона эряй Шкай Алять и Иисус Христос Азорть эса. Арьсетяма тейнть пароказне и сетьмоши Шкай Аляньконь и Иисус Христос Азороньконь эзда!

Фессалоникань кемаень пуромксть эряфоц и кемамац


2 Минь фалу сюконятама Шкайти сембонь тинь инксонт, лятфнемок тинь эсь озондомасонк.
3 Шкайть и минь Аляньконь инголе минь най лятфнетяма сянь колга, кода тинь кемаманте няфтезе прянц тевса, кельгоманте – ваймамань аф содай покодемаса, и сянь, кода тинь кирдемшка мархта надиятада Иисус Христос Азороньконь лангс.
4 Минь содасаськ, Шкаень келькф ялгат, Шкайсь кочкадязь тинь.
5 Вдь минь азондоськ тейнть тя Пара кулять аф аньцек валса, но Иняру Ваймопожфть вийсовок, крхкаста кемазь сонь видешинцты. Тинь тинцьке лац содасасть, кодамкс минь улеме тинь ётксонт, тейнть паронь кандомга.
6 И тинь, ваномок минь лангозонк и Азорть лангс, ушедоде тиендема минь лацонк и Азорть лаца. Люпштаматнень ёткса тинь сявость седиезонт Кулять кеняртькс мархта, конань тейнть максозе Иняру Ваймопожфсь.
7 Тяфта тинь араде кепотьксокс сембе кемайхненди Македонияса и Ахаияса.
8 Тинь эздонт Азорть валоц кайгозевсь аф аньцек Македонияса и Ахаияса, но кулясь тинь кемамантень колга Шкайти срадсь сембе вастова, сяс тейнек ни мезевок аф эряви корхтамс тинь кемамантень колга.
9 Ломаттне синць сембе вастова азонкшнесазь сянь, кода тинь васьфнемасть минь, и кода, шарфтомок аф афкуксонь шкайхнень эзда, кармаде покодема эряй и афкуксонь Шкайти
10 и учемонза менельста Сонь Цёранц – Иисусонь, конань Сон вельмафтозе кулофста и кона идесамазь минь Шкайть сай кяженц эзда.






ПАВЕЛОНЬ ВАСЕНЦЕ СЁРМАЦ ФЕССАЛОНИКА ОШЕНЬ КЕМАЙХНЕНДИ
Глава 2

Павелонь покодемац Фессалоникаса


1 Кемай ялгат, тинь вдь тинць содасасть, минь сашендоманьке тинь ширезонт ашель шавокс.
2 Кода тинь содасасть, тейнть самда инголе, Филиппаса минь кирдеме эсь лангсонк аф кржа маятама и сялдома-наругама. Но Шкаеньконь лездоманц вельде минь аф пелезь азондоськ тейнть Сонь Пара кулянц, аф ваномок оцю каршек молемать лангс.
3 Минь тердемань валсонк ашель кодамовок васькафнема-эрьготьфтема, али аф ару арьсема, али ёжуши.
4 Меколанкт, Шкайсь варжамазь минь тевса и, лангозонк кемазь, максозе тейнек Эсь Пара кулянц. Сяс минь сонь пачфнесаськ тяфта: ёратама тумс аф ломаттнень мяльс, а Шкайть, кона няйсы-варчсесы седиеньконь.
5 Кода тинь содасасть, минь ашедязь васькафне тинь мялень пети валса-шнамаса, минь ашель салавань мяленьке мезевок сатомс тинь кядьстонт эстейнек. Шкайсь тянь няиец-содаец.
6 И минь ашеме вешенде эстейнек шнама-кеподема ломаттнень кядьста, аф тинь, аф лиятнень.
7 Улемок Христости апостолкс, минь ульсь азорксшиньке самс ширезонт кода оцю ломатть, но минь улеме мархтонт ляпе седикс и эжнедязь тинь, кода потяфты тядясь эсь идензон.
8 Минь сяшкава кельктядязь тинь, мянь улеме анокт максомс тейнть аф аньцек Шкаень Пара кулять, но эсь эряфоньконьге: сяшкава питникс тинь араде тейнек.
9 Кемай ялгат, тинь мяляфтсасть минь стака покодеманьконь и виень путоманьконь тейнть Шкаень Пара кулять пачфнемста. Минь шинек-венек покодеме виень аф ужяльдезь, сяс мес ашель мяленьке арамс эздонт киндинге трямксокс.
10 Тинь и Шкайсь няесть-содасть сянь, кода иняруста, видеста и аф муворуста минь вятеськ пряньконь тинь мархтонт, кит кемайхть.
11 Тинь тяньге содасасть: минь тиендеме эздонт эрть мархта стане, кода алясь тиенди эсь идензон мархта;
12 минь эняльдеме тейнть, кемокстаме эсонт и пяк вешеме эздонт: эряледе тинь Шкайть мяленц коряс, кона тердедязь тинь Эсь Оцязорксшизонза и иневалдозонза.

Марстонь маятамат


13 Минь апак лотксек азонттама сюконяма Шкайти сянкса, мес эздонк кульф Шкаень валть тинь сявость аф кода ломанень вал, а кода Шкаень вал, кодамкс сон афкукс и ули. Сон и тии тев тинь эсонт, кит кемайхть.
14 Вдь тинь мархтонт, кемай ялгат, лиссь сякось, мезе лиссь Иудеяса Шкайть пуромкссонза Христос Иисусти кемайхнень мархта: тинь кирдеде панцемат эсь юромонь ломанентень эзда, кода синь еврейхнень эзда.
15 Еврейхне шавозь Иисус Азорть и Сонь пророконзон, и тяконь лаца тяни миньге эсонк панцихть. Синь аф тушендыхть Шкайть мяльс и молихть каршек сембе ломаттненди.
16 Синь шоряйхть тейнек кандомс Шкаень валть лия ломаньтналхненди и вятемс синь идемати. Тяфта синь пяшкотькшнесазь-ламолгофнесазь пежеснон сталмоснон. Но Шкаень кяжсь синь пряснон вельхксса ни.

Павелонь мялец тага васедемс Фессалоникань кемаень пуромксть мархта


17 Кемай ялгат, тейнек савсь аф лама пингонди явомс мархтонт, явомс аньцек ронгса, аф седиса, и тянкса нинге сядонга оцю мяльса минь ёраме няемс тинь шамаликонтень.
18 Сяс минь оцюволь мяленьке самс тейнть – а мон, Павел, аф весть срхксень тянь тиемс, – аньцек шорясь тейнек Сатанась.
19 Вдь кие ули тейнек надиямакс, кенярдема вастокс и шнамань каштазкс Иисус Христос Азороньконь инголе, мзярда Сон сай? Кие, кда аф тинь?
20 Тя тинь минь прянь шнаманьке и кенярдеманьке.






ПАВЕЛОНЬ ВАСЕНЦЕ СЁРМАЦ ФЕССАЛОНИКА ОШЕНЬ КЕМАЙХНЕНДИ
Глава 3


1 Сяс, мзярда лажадоманьке арась тейнек аф кирдемшка, минь арьсеме лядомс Афинаса ськамонк,
2 а тейнть кучеськ Тимофеень, минь кемай ялганьконь, кона мархтонк покоди Шкаень тевса, пачфнесы Пара кулять Христость колга. Минь кучеськ сонь кемокстамс тинь и кеподемс-касфтомс тинь кемамантень:
3 афоль шерьфтев киньге кемамац ня стакашитнень эзда. Тинь тинцьке содасасть, минь тянкса путфтама.
4 Вдь тяда инголевок, мзярда улеме ширесонт, минь корхнеме тейнть: минь учсамазь стакашит. Тяфта и лиссь, кода тейнть содаф.
5 И сяс мон сяда ламос ашень кирде, кучине Тимофеень содамс тинь кемамантень кувалма. Мон пелень: пади Пежес Вятись прафтодязь-пувордадязь тинь виде киста, и минь тевоньке арась шавокс.

Тимофеень эзда пара кулятне


6 Но вов Тимофей аньцек-аньцек мрдась ширдент и кандсь цебярь кулят тинь кемамантень и кельгомантень колга. Корхтай, тинь фалу кенярдезь лятфнесамасть минь и оцю мяльса ёратада васедемс минь мархтонк, кода миньге тинь мархтонт.
7 Кемай ялгат, сяс сембе стакашиньконь и маятаманьконь ёткса кулясь тинь кемамантень колга ваймафтомазь-кемокстамазь минь.
8 Вдь мзярда тинь кемоста ащетяда Азорса, эста минь тага афкукс эрятама.
9 Кода тейнек сатомшка сюконяма Шкайти тинь инксонт и сембе тя кеняртьксть инкса, конаса минь кеняртькшнетяма тинь кувалмант Шкайть инголе!
10 Шинек-венек седиге минь озонттама: максоза Шкайсь тейнек няемс тинь шамаликонтень и пяшкодемс сянь, мезе аф сатни нинге тинь кемамасонт.


11 Ина катк Сонць Шкайсь, минь Аляньке, и Иисус Христос Азороньке ладясы киньконь тейнть.
12 Катк Азорсь нинге сядонга пяк касфтсы и вельф ламолгофтсы тинь кельгомантень фкя-фкянди и лия ломаттненди, и тисы стама кельгомакс, кодамса миньге кельктядязь тинь.
13 И тянь вельде катк Сон кемокстасыне тинь седиентень улемс аф гастяфокс и инярукс Шкайть, минь Аляньконь инголе, ся шить самс, мзярда минь Азороньке Иисус мрдай сембе иняру ломанензон мархта. Аминь.






ПАВЕЛОНЬ ВАСЕНЦЕ СЁРМАЦ ФЕССАЛОНИКА ОШЕНЬ КЕМАЙХНЕНДИ
Глава 4

Шкайть мяленц коряс эрямась


1 И нинге, кемай ялгат, тинь тонадоде минь эздонк, кода эрямс и улемс Шкаень мялень ваныкс, и тинь тяфта эрятада. Христос Иисусонь лемса эняльттяма тейнть и терттяма эсонт: касода тянь эса сяда товга.
2 Вдь тинь содасасть, кодама кошардомат минь максоме тейнть Иисус Азорть эзда.
3 Шкайть мялец тяфтама: эряледе тинь инярушиса и ванфтолесть прянтень усксевомада.
4 Катк эрсь азорондай эсь ронгонц лангса, ванфтсы сонь инярушиса и пара лувксса,
5 и аф моли эсь визьксонь мялензон-арьсеманзон мельге, кода тиендихть Шкаень аф содай лия ломаньтналхне.
6 Тя тевса кивок тяза тиенде пеже эсь кемай ялганц каршес и тяза путне сельме сянь лангс, мезсь аф сонне, а кемай ялгать. Семботь тянь инкса Шкайсь кармай пандома кяжса. Минь ни корхнеме тейнть тянь колга и кемоста кардаме тяфта тиендемда.
7 Шкайсь тердемазь минь эрямс инярушиса, а аф рдазса.
8 Тяфта, кие шарфты тя тонафтомать эзда, ся аф ломанть эзда шарфты, а Шкайть, кона максозе тейнек Эсь Иняру Ваймопожфонц.


9 Кемай ялгань кельгомать колга тейнть аф эряви сёрмадомс, сяс мес Сонць Шкайсь тинь тонафтодязь фкя-фкянь кельгома.
10 Тинь тяфта и тиенттяда сембе кемай ялганьконь мархта марнек Македонияса. Но минь эняльттяма тейнть, кемай ялгат: нинге сядонга пяк кельгода фкя-фкянь.
11 Тяряфтода эрямс сетьмошиса сембе ломаттнень мархта. Катк эрсь тиендьсы эсь тевонц и эсь кятть трясы прянц, кода минь тинь кошярядязь.
12 Эста аф кемайхневок кармайхть лувомонт тинь видеста эряйкс и тинь мезьсовок аф карматада содама афсатыкс.

Азорть самац


13 Кемай ялгат, монь мялезе азондомс тейнть сянь, мезе ули кулофнень мархта: афоледе ризна сятнень лаца, конатнень аш надиямасна.
14 Вдь кда минь кематама тянди: Иисус кулось и вельмась кулофнень эзда, эста минь кематама тяндинге: сятнень, кит кулость Иисусти кемазь, Шкайсь мрдафтсыне эряфти Иисусонь мархта.
15 Минь корхтатама тейнть Азорть валса: минь, Азорть самс шиса лятфне, аф ингольдасаськ кулофнень.
16 Вдь мзярда кайгозеви кошардомань валсь и архангелть вайгялец, и мзярда торазеви Шкаень торамась, и Сонць Азорсь валги менельста, эста васенда вельмайхть сят, кит кулость Христости кемазь,
17 а сяльде минь, эряйхне, мархтост марса сявофтама ковол лангса кожфса Азорть васьфтемонза, и тяфта минь ульхтяма Азорть мархта фалу.
18 Сяс, ваймафнеда-кемокстакшнеда фкя-фкянь ня валхнень вельде.






ПАВЕЛОНЬ ВАСЕНЦЕ СЁРМАЦ ФЕССАЛОНИКА ОШЕНЬ КЕМАЙХНЕНДИ

Уледа анокт Азорть саманцты


1 Кемай ялгат, аш мезенди сёрмадомс тейнть ня пинкнень и ладяф шитнень колга.
2 Вдь тинь тинць пяк лац содасасть, Азорть шиц сай апак учсек, кода салайсь веть.
3 Мзярда ломаттне кармайхть корхтама: «Сембе вастова сетьмоши и аш мезьда пелемс!» – эста синь апак учентт сатсыне юмамась, кода шачфтомась сатнесы авать, и кивок аф ворьгодеви.
4 Но тинь, кемай ялгат, аф шобдашисотада, и ся шись аф саттядязь тинь апак учент, салай лаца.
5 Вдь сембе тинь – валдть и шить иденза. Минь аф веннетяма и аф шобданнетяма,
6 сяс, эрьда аф карматама удома, кода лиятне! Ульхтяма сргозьфт и анокт!
7 Вдь удыхне удыхть веть, и симилатне симондихть веть.
8 А минь, шивалдонь иттне, ульхтяма кятафт: щасаськ эсь лангозонк ваксарщам лаца кемамать и кельгомать, и прязонк такия лаца путсаськ надиямать идеманьконь лангс!
9 Сяс мес Шкайсь ладямазь минь аф кяжень пандоманди, а идеманди, кона максови тейнек Иисус Христос Азороньконь вельде.
10 Христос кулось минь инксонк, сяс мес Сонь мялец, аф ваномок сянь лангс шисотама минь али куломе, эрялеме Сонь мархтонза.
11 Сяс кемокстада фкя-фкянь и касфтода-кеподеда фкя-фкянь, мезе тинь и тиенттяда.

Тонафтомат кемаень пуромксти


12 Эняльттяма тейнть, кемай ялгат: кирдесть пара лувксса сятнень, кит седиге покодихть тинь ётксонт, кит вятихть эсонт Азорть лемса, и путыхть эсонт виде кис.
13 Кельгость и лувость синь пяк питникс ся тевть инкса, конань синь тисазь. Ладяда фкя-фкянь мархта.


14 Кемай ялгат, минь эняльттяма тейнть: нолатнень путнесть ёньц, пелихнень кемокстасть, лафчненди уледа нежекс, сембонь мархта сатфтость кирдемшкантень.
15 Ванода, кивок тинь ёткстонт афоль панда кяж кяженкса, меколанкт, фалу эряскодода тиемс пара – кода фкя-фкянди, стане сембе лядыхнендивок.


16 Фалу кеняртькшнеда,
17 апак лотксек озондода,
18 сембонкса сюконяда, сяс мес тяфтама Шкайть мялец тейнть, Иисус Христости кемайхненди.
19 Шкаень Ваймопожфть толонц тясть матне,
20 пророчестватнень тясть лув шавокс,
21 но семботь лацкас ваность-варжасть; и мезсь цебярь, сянь ванфтость.
22 Кирдеда пря эрь кодама кяжда.

Мекольце валхне


23 Катк Сонць Шкайсь, сетьмошинь лихтибрясь, иняруяфттядязь тинь марнек. И катк сембось тинь эсонт: ваймопожфське, ваймоське, ронгське – ванфтовихть аруста Иисус Христос Азороньконь мрдаманцты.
24 Кирдьсы валонц Ся, кие эсонт терди, и Сон тисы тянь!


25 Кемай ялгат, озондода минь инксонк!
26 Шумбракснеда сембе кемай ялгатнень мархта иняру паламаса.
27 Азорть лемса тейнть мярьган, лувость тя сёрмать сембе иняру кемай ялганьконди.


28 Иисус Христос Азороньконь пароказнец улеза тинь мархтонт! Аминь.







ПАВЕЛОНЬ ОМБОЦЕ СЁРМАЦ ФЕССАЛОНИКА ОШЕНЬ КЕМАЙХНЕНДИ


Глава 1

Шумбракстомась


1 Павел, Силуан и Тимофей кучихть пара вал Фессалоникань кемаень пуромксти, кона эряй Шкай Аляньконь и Иисус Христос Азороньконь эса.
2 Арьсетяма тейнть пароказне и сетьмоши Шкай Аляньконь и Иисус Христос Азороньконь эзда!

Шкайть судендамац виде


3 Кемай ялгат, тейнек фалу эряви азондомс сюконяма Шкайти тинь инксонт. И ули мезенкса, вдь тинь кемаманте козяста касы и фкя-фкянди кельгоманте сядонга ламолготкшни эрть эса.
4 Сяс минь минць Шкаень лия кемаень пуромкснень инголе шнафттама пря тинь мархтонт, кода тинь, сембе панцематнень и люпштаматнень ёткса эрязь, ванфнесасть эсь кемошинтень и кемамантень.
5 Тя сембось няфтьсы, Шкайсь Эсь виде судонц коряс луфтядязь тинь кондястикс Эсь Оцязорксшинцты, конань инкса тинь и маятатада.
6 Шкайсь видексшинь тии: Сон пандсы люпштамаса сятненди, кит люпштайхть эсонт.
7 А вага тейнть, конат тяни кирдихть люпштамат, Сон минь мархтонк марса максы ваймама ся шиня, мзярда Иисус Азорсь эвондай менельста вии ангелонзон мархта,
8 юрнай тол потмоса. Эста Сон пандсы кяженц сятненди, конатнень ашель мяльсна содамс Шкайть и конат ашезь кулхцонда Пара кулять Иисус Христос Азороньконь колга.
9 Кяжень пандомакс тейст ули пефтома юмамась: синь сявовихть Азороньконь эзда и Сонь иневалдонь оцюшинц ингольде.
10 Тяфта тиеви ся шиня, мзярда Сон сай и ули шнаф Эсь иняру ломанензон ёткса. Эста лангозонза ванозь дивандазевихть сембе сят, кит кемасть Тейнза. Ётксост ульхтяда тиньге, сяс мес тинь кемаде минь няфтеманьконди-азондоманьконди Христость колга.
11 Вов мес минь фалу озонттама инксонт: катк Шкаеньке тихтядязь тинь кондястикс ся эряфти, конанди тердедязь, и катк Эсь вийсонза кемокстасыне тинь мялентень паронь тиеманди, и педа-пес пяшкодьсыне ся тефнень, конатненди тинь саде кемамантень вельде.
12 Эста тинь вельдент шнави-кеподеви Иисус Азороньконь лемоц, и тинь ульхтяда шнафт-кепотьфт Сон вельденза. Тя тиеви Шкаеньконь и Иисус Христос Азорть пароказнеснон коряс.






ПАВЕЛОНЬ ОМБОЦЕ СЁРМАЦ ФЕССАЛОНИКА ОШЕНЬ КЕМАЙХНЕНДИ
Глава 2

Койфтомошинь ломанць


1 А тяни, Иисус Христос Азороньконь саманц колга и сянь колга, кода минь ульхтяма кочкафт Тейнза. Минь эняльттяма тейнть, кемай ялгат:
2 тясть макссе тапарямс прянтень и тяда пеле. Тяда эряскода кемамс ся ломаттненди, конат, кле, Ваймопожфть вятеманц коряс корхтайхть: «Азорть шиц ни сась», – али тянди тонафтыхть, али сёрмаса тяштихть тяфта, а тейнть корхтайхть, кле, ня валхне минь эздонк кучфт.
3 Кивок коданга тязадязь васькафне! Ся шись аф сай, мзярс аф кеподи оцюдонга оцю комболдомась Шкайть каршес, и аф эвондай койфтомошинь ломанць*а, кона максови юмамать-арамать кядьс.
4 Ся каршек молись эсь прянц лувсы сяда оцюкс семботь сянь коряс, мезсь лемневи шкайкс али инярукс. Сон нльне озай Шкаень кудса и азсы эсь прянц Шкайкс.
5 Дяряй тинь аф мяляфтсасть, мон тянь колга корхнень тейнть, мзярда улень ширесонт?
6 И тяни тинь содасасть, мезе шоряй тейнза эвондамс эсь пингтонза инголе.
7 Тя койфтомошинь вийсь салава ни тиендьсы эсь тевонц. Аньцек сонь кистонза эряви сявомс ся, кие персесы кинц.
8 И эста лиси лангти тя койфтомось, конань Иисус Азороньке шавсы кургста лиси пожфонц вельде и Эсь иневалдонц вельде ся шиста, мзярда сай.
9 Койфтомошинь ломанть самац – тя Сатанань тев, и сон сай эрь кодама вийса, васькафнемань тяштьксса и дивань тевса.
10 Сон кяжи васькафнематнень вельде саласыне юмайхнень мяльснон. Синь повихть аду, сяс мес ашезь кельге видешить, конань вельде идевольхть.
11 И сяс Шкайсь максы тейст повомс васькафтомать-эрьгодемать кядялу, и синь кармайхть кемама васькафнемати.
12 Тяфта улихть судендафт сембе сят, кит ашесть кема видешити и кинди кельговсь кяжсь.

Тинь кочкафтада идемас


13 Кемай ялгане, конатнень кельгсыне Шкайсь, тейнек фалу азонкшнема сюконяма тинь инксонт Шкайти, сяс мес Сон ушетксстокиге, Ваймопожфса иняруяфтомать вельде и видешити кемамать вельде, кочкадязь тинь идемати.
14 Вага мес Сон тердедязь тинь Пара кулять вельде, конань минь кандоськ тейнть: сатолесть Иисус Христос Азороньконь иневалдонц.


15 Сяс, кемай ялгат, кемоста ащеда-кирдеда ся тонафтомаса, конанди минь тонафтодязь тинь вал вельде али сёрмаса.
16 Сонць Иисус Христос Азороньке и Шкайсь, минь Аляньке, кона кельгомазь минь и макссь тейнек Эсь пароказнестонза пефтома пингонь ваймафтома-кемокстама и пара надияма,
17 катк ваймафтсазь тинь седиентень и кемокстатядязь тинь эрь кодама цебярь тевонди-валонди.




*а2:3 койфтомошинь ломанць – беззаконник





ПАВЕЛОНЬ ОМБОЦЕ СЁРМАЦ ФЕССАЛОНИКА ОШЕНЬ КЕМАЙХНЕНДИ
Глава 3

Озондода инксонк!


1 И мекольцесь, кемай ялгат, озондода инксонк! Катк Азорть валоц курокста келеми и ули шнаф сембе вастова, кода и тинь ётксонтка.
2 Озондода сянксонга, катк Шкайсь мяньфтсамазь минь аф пчкяй и кальдяв ломаньда, вдь аф сембе кемайхть.
3 Но Азорть лангс ули кода надиямс: Сон кемокстатядязь и ванфттядязь тинь Кальдявть эзда.
4 Минь Азорть эса кемоста надиятама лангозонт: тинь тиендьсасть и сяда товга карматада тиендемонза сянь, мезенди минь эсонт кошарттама.
5 Катк ина Азорсь ладясыне тинь седиентень Шкаень кельгомати и Христость кирдемшканцты.

Кардамат нолашинь эряфть колга


6 Кемай ялгат, Иисус Христос Азороньконь лемса мярьктяма тейнть: кирдевода ширеса эрь кемай ялгать эзда, кона тевфтома ётафнесы пингонц и аф тиенди ся тонафтомать коряс, конань тинь сявость минь эздонк.
7 Тинь тинць содасасть, тейнть эряви тиендемс минь лацонк. Минь ашеме ащекшне ширесонт тевфтома
8 и стак киньге кшидонза ашеме ярхца. Минь пелеме арамс тейнть сталмокс, сяс шинек-венек стакаста покодезь апак лотксек тиеме тев.
9 И сембось тя ёфси аф сяс, мес ашель тянди азорксшиньке, аф, минь тяфта ёраме няфтемс тейнть, кодамкс эряви улемс.
10 И нинге ширесонт улемста минь кошардодязь: кинь аш мялец покодемс, ся катк аф ярхцай!
11 А тяни минь кульсаськ: ётксонт улихть нола ломатть, конат покодемска аф покодихть, но эцекшнесазь нярьснон лиятнень тевс.
12 Тяфтама ломаттнень минь кошардсаськ и кемокстасаськ Иисус Христос Азороньконь лемса сетьмоста покодемс и эстейст трямс пряснон.
13 А тинь, кемай ялгат, стаки тиесть эсь пара тевонтень, тяда макссе пря сиземати.


14 Кда кие-бди аф кулхцондсы сянь, мезе минь сёрмадоме тя сёрмасонк, ся ломанть сявость мяльс и тяда корхта мархтонза, катк сргози визьксоц.
15 Но тясть лува тя ломанть душманкс, а кода кемай ялганди лездода арамс видексшинь ки лангс.

Мекольце валхне


16 Катк Сонць Азорсь, сетьмошинь лихтибрясь, максы тейнть сетьмоши фалу и сембоса! Улеза Азорсь сембонь тинь мархтонт!
17 Пара вал монь эздон – тянь сёрмадса эсь кядьсон, тяфта мон тяштькснеса эрь сёрмазень – Павел.


18 Иисус Христос Азороньконь пароказнец улеза сембонь тинь мархтонт! Аминь.







ПАВЕЛОНЬ ВАСЕНЦЕ СЁРМАЦ ТИМОФЕЕНДИ


Глава 1

Шумбракстомась


1 Павел, Иисус Христосонь апостолоц, конань тя тевти путозе Шкайсь, минь Идиеньке и Иисус Христос Азорсь, минь надияманьке,
2 кучи пара вал Тимофеенди, кемамать коряс афкуксонь цёрати. Улеза тейть пароказне, кельгозь ужяльдема и сетьмоши минь Шкай Аляньконь и Христос Иисус Азорть эзда!

Кардамат аф виде тонафтоматнень колга


3 Македонияв тумстон мон мярьгонь тейть илядомс Ефесса и тоса кардамс кой-кона ломаттнень: катк аф пачфнихть лия тонафтомат,
4 и аф шарфнихть мяль ёфксненди и пефтома шачема юромонь лепненди. Синь вятнихть валса пялькстомас, и аф лездыхть тиендемс Шкайть мяленц коряс. Шкаень арьсефсь панжеви кемамать вельде.
5 Тя кошарксть вешфксоц – кельгомась, кона лиси ару седиста, цебярь-пара ваймовайгяльста и афкуксонь кемамаста.
6 Кой-конат шарфтсть семботь тянь эзда и ушедсть шавоста корхнема.
7 Синь ёрайхть улемс койти тонафтыкс, аньцек синць аф шарьхкодьсазь сянь, мезень колга корхтайхть, и сянь, мезе вииста кемокстайхть валсост.


8 Минь содасаськ: койсь цебярь, кда сонь видеста нолясазь тевс.
9 И шарьхкодьсаськ: койсь апак макст видексшиса эряй ломанти, а максф коень колсихненди и койть каршек молихненди, Шкаень мяль аф ваныхненди и пежуфненди, тяфта жа сятненди, конатненди аш мезевок иняру, и сятненди, конат арьсихть аньцек тя эряфть колга, тядянь-алянь шавихненди, ломанень шавондыхненди,
10 усксевихненди, аля мархта утци алятненди, ломанень мишендихненди, васькафнихненди, максф валонь аф кирдихненди, и семботи, мезсь моли каршек цебярь-шумбра тонафтомати.
11 Тя тонафтомась кирдеви бславаф и иневалда Шкайть Пара кулясонза. Тя кулять пачфтеманц Шкайсь максозе тейне.

Сюконяма Шкайти кельгозь ужяльдеманкса


12 Сюконян Христос Иисус Азороньконди, конац макссь тейне вий. Сюконян Тейнза, сяс мес Сон лувомань валонь кирдикс и путомань тевсонза покодикс,
13 монь, кона инголи сялтсезе Сонь лемонц, панцекшнезень и обжсезень Сонь ломанензон. Но монь кельгозь ужяльдемазь, сяс мес мон тиендине сянь, мезень колга ашень сода, улемок ся пингть кемамафтома.
14 Минь Азороньке козяста валозе лангозон Эсь пароказненц кемама и кельгома мархта Христос Иисусть вельде.
15 Ня валхне видет и синь эрявихть путомс седис: Иисус Христоссь сась масторлангти идемс пежуфнень, конатнень ёткста мон сембодонга пежусь.
16 Но монь, сембодонга пежуть, Шкайсь кельгозь ужяльдемань, сяс мес Сон ёрась няфтемс Эсь куватьс кирдемшканц. И тиемань монь кепотьксокс сятненди, кит кармайхть кемама Тейнза и сувайхть пефтома пингонь эряфти.
17 Пефтома пингонь Оцязорти, аф кулыти, аф няевити, фкя тяка смузю Шкайти – шнама и иневалда пефтома пингс! Аминь.

Вал Тимофеенди


18 Тимофей цёрай, тя кошардомать мон максса тейть ся пророчестватнень коряс, конат инголи тонь колгат азфтольхть, и сяс, ваномок синь лангозост, вятть цебярь тюрема,
19 ванфнемок кемамацень и ару ваймовайгяльцень. Кой-конат сонь юмафтозь и кемамасна лазовсь, кода лазови венчсь, мзярда цяподи оцю кевти.
20 Синь ётксост Именей Александронь мархта, конатнень мон максыне Сатанати, пади лоткайхть Шкайть лемонц сялдома.






ПАВЕЛОНЬ ВАСЕНЦЕ СЁРМАЦ ТИМОФЕЕНДИ
Глава 2

Озондомась и прянь вятемась кемаень пуромксса


1 Сянкса эняльдян, васендакиге тиендеда тяфта: катк озондоманте, вешфксонте, эняльдеманте, сюконяманте улихть сембе ломаттнень инкса,
2 оцязорхнень и сембе оцюнятнень инкса. Тя максы тейнек сетьме эряф и ладяма, и карматама эряма Шкаень мялень ванозь и пара лувксса.
3 Тя пара и пяк мялезонза Шкайти, минь Идиеньконди,
4 кона ёрай идемс сембонь и пачфтемс синь видешить шарьхкодеманцты.
5 Вдь Шкайсь фкя, тяфта жа Шкайть и ломаттнень ёткса аньцек фкя тевонь якафты – ломанць Христос Иисуссь,
6 кона максозе Эсь прянц сембе ломаттнень идемаснон-рамамаснон инкса. Тя ульсь виде пингста, и няфнесы Шкайть арьсефонц.
7 Тянкса Шкайсь путомань Кулянь кандыкс и апостолкс. Мон аф васькафнян, корхтаса видеть Христосса – путфан лия ломаньтналхненди кемамати и видешити тонафтыкс.

Алять и авать вастсна кемаень пуромксса


8 Монь мялезе тяфтама, катк эрь вастова алятне, иняру кядень кепсезь, озондыхть кяжфтома и сялондомафтома.
9 Тяфта жа аватневок катк щакшнихть сельмос аф каяй щамса-карямса, мазопнесазь эсь пряснон виздемашиса и шумбра-ару мяльса. Катк мазопнесазь пряснон аф мазыста шяярень понамаса, аф зрняса-жемчугса, аф питни щамса-карямса,*а
10 а пара тевса, кода ладяй аватненди, конат максозь эсь пряснон Шкайти и тиендихть Сонь мяленц коряс.
11 Катк авась тонафни апак каштортт, сембоса сятявста кулхцондозь.
12 Мон аф мярьган авати тонафтомс и улемс алять лангса азоркс. Катк авась аф кашторды.
13 Вдь васенцекс тифоль Адам, сяда меле Ева.
14 И аф Адам ульсь васькафтф, а авась. Тя сон ульсь васькафтф и прась пежес.
15 Но авась, конац лисьф рьвакс и шачфни шабат, ули идеф, кда сон иляды кемамаса, кельгомаса и инярушиса.




*а2:9 Ся пинкнень ульсть тяфтама аф кулхцонды ават, конат мольсть ся пингонь койхнень каршек и пяк лама вий путнесть эсь прянь мазылгофтомати щамса и пряшяярень понамаса.





ПАВЕЛОНЬ ВАСЕНЦЕ СЁРМАЦ ТИМОФЕЕНДИ
Глава 3

Кодамкс улема кемаень пуромксонь мельге ваныти


1 Виде валсь: кие ёрай улемс пуромксть мельге ваныкс, ся пара тев ёрай.
2 Сяс пуромксть мельге ваныти эряви улемс аф муворукс: улемс мирдекс аньцек фкя рьванди, кятавкс, шумбра-ару мяльса эряйкс, цебярьста прянь вятикс, виде ваймокс, инжиень кельгикс, машты тонафтыкс,
3 аф симикс, аф тюрикс, аф изгордыкс, аньцек эстейнза паронь аф вешендикс, но сетьмокс, лиянь мархта ладяйкс, ярмаконь мельге аф панцикс.
4 Тейнза эряви улемс цебярь кудазоркс, кона пара лувксса касфтсыне-трясыне шабанзон кулхцондыкс.
5 Кда кие аф машты вятема эсь кудэряензон, кода ся кармай Шкаень пуромксть колга пичедема-канзедема?
6 Катк сон аф ули сятнень ёткста, конат аньцек аф кунара кармасть кемама Христости, сяс мес тяфтапне маштыхть ушедомс пряснон кепсема и улихть судендафт идемэвозть лаца.
7 Тейнза аф кемайхнень сельмоса улема пара лувксса, сяс мес кда аф стане, сон машты прамс визьксс и повомс идемэвозть курмозьс.

Кодамкс улема кемаень пуромксонь лездыти


8 И пуромксонь лездыхненди тяконь лаца эряви улемс пара лувксса, аф улемс кафта шама мархта, а меколанкт, тейст улема виде ваймокс, винати аф прафтыкс и ярмакнень мельге аф панцикс.
9 Тейст эряви ванфнемс ару ваймовайгяльса кемамать салавашинц, конань смузенц тяни панжезе Шкайсь.
10 И тяфтапневок эрявихть инголи варжамс тевса, кда аф муворуфт, эста катк кармайхть улема лездыкс пуромксса.


11 Тяфта жа аватненди*а эряви улемс пара лувксса, аф васькафникс ломанень лангс, кятавкс, сембоса валонь кирдикс.
12 Пуромксонь лездыти эряви улемс мирдекс фкя рьванди, цебярь алякс эсь шабанзонды и машты кудазоркс.
13 Кие цебярьста покодсь, ся ули содавикс-лувовикс и сон тиеви аф пеликс кемамаса Иисус Христости.

Кемамать салавашиц


14 Тянь колга сёрмадан, надиямок курок самс тейть;
15 кда курок аф саван, тя сёрмастон тон содалить, кода эряви вятемс эсь пряцень Шкаень кудса, конац эряй Шкайть пуромксоц, и конань Сон тиезе нежекс и видешинь юркс.
16 И афкукс виде: минь кемаманьконь салавашиц инь оцю:

Шкайсь сась ломанень ронгса,

Иняру Ваймопожфсь няфтезе Сонь видексшинц,

Сонь няезь ангелхне;

Сонь колганза кулясь пачфтьфоль ломаньтналхненди,

Тейнза кемасть масторлангса,

и Сон иневалдса кепотьфоль менельти.






*а3:11 Тяса корхтави пуромксонь лездыхнень рьваснон колга али ся аватнень колга, конат лездыхть кемаень пуромксса.





ПАВЕЛОНЬ ВАСЕНЦЕ СЁРМАЦ ТИМОФЕЕНДИ
Глава 4

Васькафни тонафтомат


1 Иняру Ваймопожфсь шарьхкодевиста корхтай тейнек: мекольдень пинкнень кой-кит потайхть кемамать эзда, и кармайхть молема васькафни ваймопожфнень мельге и кяжи ваймопожфнень тонафтомаснон мельге.
2 Тяфтама тонафтоматне сайхть аф афкуксонь кемайхнень васькафнемаснон вельде, синь ваймовайгяльсна плхтафт серептьф кшниса, и тейст ни афи кулеви сонь корхтамац.
3 Синь аф мярьгихть рьвяямс и ярхцамс сяда, мезть Шкайсь тиезе. Вдь Шкайсь тиезе тя ярхцамбяльть тянкса: катк сят, кит кемайхть и содасазь видешить, ярхцайхть сюконяма мархта.
4 Сембось, мезть тиезе Шкайсь – пара, и аф эряви мезевок ёрямс, кда тя сявови сюконязь,
5 сяс мес Шкаень валсь и озондомась иняруяфтсазь тянь.

Павел максы Тимофеенди тонафтомат покодеманди


6 Кда тон кармат тяфта тонафтомост эсь кемай ялгатнень, эста тон улят цебярь покодикс Иисус Христости, и сядонга касат кемамань валхнень вельде и цебярь тонафтомать вельде, конань мельге тон туть.
7 Аньцек ётнек шкайфтома и бабань шава корхтаматнень вакска, и лама виень путозь тиентть Шкайть мяленц коряс.
8 Вдь ронгонь-виень кемокстамать ёмла лезксоц, а вана Шкаень мяльть ваномац лезды эрь мезьса, сяс мес сонь мархтонза сотфт тяниень и сай эряфонь надияфтоматне.
9 Тя валсь виде и сон эряви марнек путомс седис.
10 Тянкса минь покоттяма и кирттяма апрякамат, сяс мес кематама эряй Шкайть лангс, кона сембе ломаттнень Идисна, а васендакиге – кемайхнень.
11 Тянди кошартт и тянди тонафтт.


12 Катк кивок аф ваны лангозт вярде алу сянкса, мес тон одат. Ульхть кепотьксокс кемайхненди корхтамаса, прянь вятемаса, кельгомаса, кемамаса и арушиса.
13 Мзярс аф саян: лувонтк Сёрматфксть ломаттненди, кемокстак и тонафтт синь эсост.
14 Тяк юксне, но ноляк тевс Иняру Ваймопожфонь казнеть, кона максф тейть пророчествань вельде, мзярда пуромксонь оцюнятне бславамать пингста путозь кядьснон лангозт.
15 Тик семботь тянь и мяль вельде эряк тянь эса, эста тонь кемамаса касомацень няйсазь сембе.
16 Ватт эряфцень мельге и сянь мельге, мезенди тон тонафтат. И сядонга тов тяфта тиентть, эста улят идеф тонць и кулхцондыхневок.






ПАВЕЛОНЬ ВАСЕНЦЕ СЁРМАЦ ТИМОФЕЕНДИ
Глава 5


1 Сире алять кяжи валса тяк уркста, а кемокстак и ладяк видешинь ки лангс, кода эсь аляцень, од цёратнень – кода браттнень,
2 сире аватнень, кода тядяцень, а од стирьхнень – кода сазорхнень, эрь кодама ару мяльса.

Од и сире удаватне


3 Кирдить пара лувксса и лезтт удаватненди, конат афкуксонь удават.
4 Кда удавать улихть шабанза али уноконза, эста тейст васендакиге эряви няфтемс кемамаснон тевса: катк тонафнихть лездомс эсьснонды и тяфта пандсазь тядятнень-алятнень парснон: вдь тя Шкайть мялезонза.
5 Удавась, кона афкукс илядсь ськамонза, кемай Шкайть лангс и шинек-венек эняльтькшни и озонкшни Тейнза.
6 А ся удавась, кона эряй эсь ронгонь мялензон топафтоманкса, ваймосонза сон ни кулось, хуш и иляды ронгса эряйкс.
7 Тянь колга азонтт тейст, эста эряфсна ули аф мувору.
8 Кда кие аф пичеди-канзеди эсензон колга, а сембодонга пяк эсь кудэряензон колга, ся аердсь кемамать эзда и тиевсь аф кемайдонга кальдявкс.


9 Удавакс, конанди эряви лезкс, эряви лувомс сянь, кинди ни топодсь кодгемонь киза, конац весть туфоль рьвакс,
10 и конац содаф, кода цебярь тевонь тии: сон касфтсь-трясь шабат, васьфнесь инжихть, шнись пилькт Шкаень ломаттненди*а, лезнесь сятненди, конат повсть люпштамас, и мяль вельде тиендсь эрь кодама цебярь тефт.
11 Сяда оттнень тяйть лува стама удавакс, конатненди эряволь лезкс. Вдь одонь пси маряматне аерфтсазь синь Христость эзда, и тага ёрайхть лисемс рьвакс.
12 Эста синь улихть судендафт, сяс мес ашезь кирде инголи максф валснон: покодемс аньцек Христости.
13 Тяфта жа кудста кудс яказь, синь тонадыхть нолашити, и аф аньцек нолашити, нинге корхтафтомати, ломанень тевс эцемати и азонкшнемс сянь, мезе аф эряви.
14 Сяс монь мялезе: катк од удаватне лисендихть рьвакс, шачфнихть шабат, вятихть кудъётконь тефт и аф макссихть каршек ащети кодамовок туфтал кальдяв корхтаматненди.
15 Сяс мес конат-конат пувордасть ни виде ки лангста и тусть Сатанать мельге.
16 Кда кемай авать юромсонза улихть удават, катк сон лезды тейст, и тя удаватне аф улихть сталмокс кемаень пуромксти. Эста пуромкссь машты пичедемс-канзедемс афкуксонь удаватнень колга, конат илядсть ськамост.

Кемаень пуромксонь оцюнятне


17 Кемаень пуромксонь оцюнятнень*б, конат цебярьста вятьсазь тевснон, эряви кирдемс пара лувксса и цебярьста тейст пандомс, васендакиге сятненди, конат путнесазь вийснон Шкаень валти и тонафтомати.
18 Вдь Сёрматфкссь корхтай: «Тяк пяксне букать кургонц, мзярда сон тяляй сёрот»; и нинге: «Покодити эряви пандомс тиф тевонзон инкса».
19 Пуромксонь оцюнять лангс сялдомать кулхцонтк аньцек эста, кда сонь кемокстазь кафта али колма ломатть.
20 Пежень тиихнень кардайть сембонь инголе, эста катк лиятневок кармайхть пелема.
21 Шкайть, Иисус Христос Азорть и Сонь кочкаф ангелонзон инголе мон кошартте тонь тиендемс ня кошардоматнень коряс. Вятьк эсь пряцень сембонь мархта фкакс, инголькиге тят арьсе ломанть али тевть колга цебярьста али кальдявста.
22 Тят эряскода бславакшнемс кядень путомать вельде. Эста тон аф улят пежень тиикс лия ломаттнень пежесост. Ванфтк эсь пряцень арушиса.


23 Сяда тов симонтть аф аньцек ведьта, но и аф ламне винада, сяс мес тонь сидеста сярятькшни желудкаце. Тя лезды тейнза.
24 Кой-кона ломаттнень пежесна няевихть тяникиге и синь видеста вятихть судендамати, а лиятнень пежесна панжевихть сяльде.
25 Тяконь лаца цебярь тефневок няевихть, а сят, конат аф няевихть, панжевихть сяльде.




*а5:10 Сон ульсь анок сятявста покодемс Шкаень ломаттненди.

*б5:17 кемаень пуромксонь оцюня – пресвитер





ПАВЕЛОНЬ ВАСЕНЦЕ СЁРМАЦ ТИМОФЕЕНДИ
Глава 6

Урет и синь азорсна


1 Сятненди, кит кандыхть урексшинь ашка, эряви няфнемс эсь азорснонды сембе пара лувксть и кулхцондомс синь. Тяфта Шкайть лемоц и тонафтомац аф сялдовихть.
2 Сятненди, кинь азорсна кемай ломатть, аф эряви вятемс эсь прясна азорть мархта кода повсь, кемай ялгакс улемать инкса. Меколанкт, катк покодихть лангозост сядонга пяк, сяс мес сят, кинди синь тиендихть пара тефт, кельгома и кемай ялгат. Тонафтт тянди и кемокстайть ломаттнень тиендемс тя тонафтомать коряс.

Афкуксонь козяши


3 А кда кие лиянди тонафты и аф кулхцондсыне Азороньконь Иисус Христость шумбра валонзон и ся тонафтоманц, кона лезды эрямс Шкайть мяленц коряс,
4 ся прянь няи и мезевок аф шарьхкоди. Тейнза педсь валса пялькстомань и тюремань урма. Сембось тя вяти сельмонь каямас, сялондомас, ломанень сялдомас, лиятнень колга кальдявста арьсемас,
5 пефтома пялькстомас стама ломаттнень ёткса, конатнень ёньцна колаф и конатне юмафтозь видешить. Синь арьсихть: бта Шкайть мяленц коряс эрямась – тя ки, кона вяти козяшити. Ворьготькшнек тяфтапнень эзда.


6 Виде, Шкайть мяленц коряс эрямась ули козяшикс сянди, кинди саты ся, мезец сонь ули.
7 Минь вдь мезевок ашеме канда масторлангти, сяс тястонга мархтонк мезевок аф машттама сявомс.
8 Кда ули минь ярхцамбяленьке и щамоньке, катк тя ули сатомшка тейнек.
9 А сят, кит ёрайхть козякодомс, прашендыхть варчсемас и кундамас, и эрь кодама смузьфтома и зиянонь визькс таколдомас, конат вятьсазь ломанть оцю кальдявс и юмамас-арамас.
10 Сяс мес ярмаконь кельгомась – эрь кодама кальдявть юроц. Улихть ломатть, конатнень ярмаконь кельгомась шарфтозень кемамать эзда и кандсь тейст лама ризф-сталма.

Кемамать инкса цебярь тюрема


11 Но тон, Шкаень ломань, ворьготть сембонь тянь эзда! Ёрак эрямс видексшиса, Шкайть мяленц корява, кемамаса, кельгомаса, сталмонь кирдезь и сятявшиса.
12 Виень путозь и цебярьста тюрьхть кемамать инкса, сатнек пефтома пингонь эряфть, конанди тон и улеть тертьф, мзярда ламотнень инголе тон азондоть эсь кемамацень колга.


13 Шкайть инголе, кона максы эряф сембонди, и Христос Иисусть инголе, кона азозе видеть Эсь колганза Понтий Пилатонь инголе, мон кошартте тонь:
14 аруста и видеста тик семботь сянь, мезенди мон тонь кошардыхтень, мянь Иисус Христос Азороньконь сама шинцты.
15 Эсь пингстонза Сонь саманц тейнек панчсы Шкайсь, Бславафсь и семботь лангса фкя Виись. Сон оцязорхнень Оцязорсна и азорхнень Азорсна.
16 Сон Фкясь, кона мзярдонга аф кулы. Сон эряй валдса, конанди кивок аф нежедеви. Сонь фкявок ломань ашезе няе и аф машты няемс. Улеза Тейнза шнама и пефтома азорксши! Аминь.


17 Азк тя эряфса козятненди, катк аф няйсазь пряснон и аф надияйхть козяшить лангс, конац аф кеме, но катк надияйхть эряй Шкайть лангс, кона козяста макссесы семботь, мезе эряви тейнек кенярдеманди.
18 Кошардыть синь паронь тиендемс, козякоткшнемс цебярь тевса и аф ужяльдезь макссемс эсь уликсснон эзда лиятненди.
19 Тяфта синь кочкайхть эстейст козяши, кона арай юркс сай пингти, и сатсазь афкуксонь эряфть.

Мекольце валхне Тимофеенди


20 Тимофей! Лацкас ванфтк сянь, мезе путф лангозт. Тушентт шири шкайфтома и шава корхнематнень и каршек молематнень эзда, конат эвондасть аф виде содамошиста. Тя аф виде содамошить лемдезь афкуксонь содамошикс,
21 и мельганза молезь, кой-кит шарфтсть кемамань кить лангста. Шкаень пароказнесь улеза мархтот! Аминь.






TOINE KIRJAINE TIMOFEILE

Lugu 1

Puavilan tervehyöt Timofeile

1Minä Puavil, Jumalan tahtos Hristosan Iisusan apostol, pandu sanelemah sit elaijas, kudai on uskaldettu Hristosas Iisusas,2työnnän tervehytty sinule, minun armas poigu, Timofei. Kaikkie hyviä, armuo da rauhuttu Tuatas Jumalaspäi da meijän Ižändäs Hristosas Iisusaspäi!


Puavil kiittäy Jumalua da kehittäy Timofeidu

3Kiitän Jumalua, kudamale minä puhtahal hengel molimmos da kumardelemmos, kui molittihes da kumardeltihes tuatat. Kiitän Händy, konzu heittelemättäh mustelen sinuu omis malittulois, yöl dai päiväl.4Minä mustan kyynälet sinun silmis, igävöičemmös da tahton nähtä sinuu, gu täyttyö hyväl mielel.5Kiitän Jumalua, konzu mustelen, kui et heitellyhes, a tottu uskoit. Nenga uskottih jo sinun buabas Loida da muamas Evnika, dai sinus se usko on, lujah tiijän.6Sikse mustoitan sinule, gu elavuttazit sen Jumalan n'eron, kudaman sinä sait, konzu minä panin käit sinun piäle.7Eihäi Jumal andanuh meile hengie, kudai luadiu meidy varaččuloikse, a andoi väin, suvaičuksen da tervehen mielen hengen.

8Ga älä sit huijustai sanella meijän Ižändäh näh, älägo huijustai minuu, Hänen täh kiini otettuu, a tirpa sinägi muokat jevangelien täh. Jumal andau sinule sih vägie.9Häi meidy piästi da kučui pyhäl kučundal, ei meijän ruadoloi myö, a kui Hänen mieli da hyvys käski! Tämän hyvyön Häi lahjoitti meile Hristosas Iisusas enne aijoin alguu,10a se jiäviihes nygöi, konzu meijän Piästäi Hristos Iisus tuli. Häi pani lopun kuolendan vallale i jevangelien kauti toi päivänvalgieh eloksen da kuolemattomuon.

11Tämän jevangelien sanelijakse, apostolakse da opastajakse minuu on pandu.12Sikse minä tirpangi nämii muokkii. No minä en huijustai, gu tiijän, keh uskon, i pien varmuon: Häi voibi omah tulendupäiväh suate vardoija sidä, mi on annettu minun käzih.13Rua niilöin tervehien opastandoin mugah, kudamat minus kuulit, pyzy uskos da suvaičukses, kudai tulou Hristosas Iisusaspäi.14Vardoiče meis olijan Pyhän Hengen avul sidä hyviä, mi on annettu sinun käzih.

15Sinä tiijät, Aazies kaikin hyllättih minuu, heijän joukos Figel da Germogen.16A Onisiforan perehele annakkah Jumal armuo, sendäh gu Onisifor puaksuh andoi minun hengele hoivua. Häi ei huijustannuhes minun čieppilöi,17a Riimah tulduu väzymättäh ečii minuu i löydi.18Armastakkah händy Ižändy omal tulendupäiväl! A min äijän häi avvutti minule Efesas, sen sinä tiijät parahiten.

Lugu 2

Hristosan Iisusan puoleh toruaju

1Ga sit sinägi, poigani, sua vägie Hristosan Iisusan hyvyös.2I kai, midä kuulit minuspäi äijien rahvahien aigua, sanele ielleh suremattomile ristikanzoile, kudamat voijah opastua muidu.3Ota sinägi oma vuitti vaivois, kui Hristosan Iisusan puoleh putin toruaju.4Nimittuine toruaju ei sivo iččie elaijan jogapäiväzih dieloloih, gu tahtonou olla mieldy myö omale piälliköle.5Ei ni borčuiččii sua voittajan venkua, gu ei borčuinne zakonoi myö.6Muanruadajal, kudai ruadau higi očas, pidäy enzimäzenny suaja oma oza pellon uudizes.7Duumaiče, midä sanoin! Taivahalline Ižändy andau sinule ellendysty kaikkeh.8Musta Iisussua Hristossua, Davidan jälgipolvie, kudai nostatettih kuollielois, kui on opastettu minun saneltus jevangelies.9Sen jevangelien täh minä näin vaivua da olen čieppilöis gu pahanruadai, no Jumalan sana ei ole čieppilöis.10Sikse minä kestän kai Jumalan vallittuloin täh, gu hyögi suadas piäzendy, kudaman andau Hristos Iisus, da sen piäzendänke suadas ilmanigäine kunnivo.11Uskottavu on sana:
Gu myö kuolimmo Hänenke,
sit Hänenke i elämmö,12gu kestämmö,
rubiemmo pidämäh valdua Hänenke.
Gu kieldävymmö Hänes,
Häi kieldävyy meis.
13Gu myö emmo olle suremattomat,
Häi on surematoi,
eihäi Häi voi mennä iččiedäh vastah.



Mittuine on hyvä ruadai

14Tädä juohtuttele kaikile da sano heile vagavah Jumalan ies, gu ei riijeltäs sanoin täh. Sit ei tule nimidä hyviä, a se roih kuulijoile pahakse.15Pane kai väit sih, gu ozuttua iččie Jumalan ies moizennu ruadajannu, kudamah voibi uskuo, kudai ei huijustelei omua ruaduo da kudai hyvin opastau toven sanua.16Vältelei jumalattomis da tyhjänpäiväzis paginois, sendäh gu niilöin pagizijat mennäh jumalattomuos ainos vai loitomba.17Heijän opastandat levitäh gu ruakku rungas. Heijän joukos ollah Imenei da Filit,18kudamat hairottih toves, gu sanotah, buite kuollieloisnouzendu jo oli. Nenga hyö murendetah erähien uskon alustan.19No Jumalan pandu luja alustu seizou, i sih alustah on kirjutettu nämä sanat: «Ižändy tundou omii» da «Kiännykkäh iäre viäryös jogahine, ken mainiččou Ižändän nimie.»

20Suures talois on ei vai kuldastu da hobjastu ast'ettu, a on puus dai saves luajittuu. Yksii pietäh parembinnu, a toizii - prostoloinnu.21Ken puhtastau iččie kaikis niilöis pahuzis, häi roih gu parembi ast'e, pyhä da ižändäle pädii, valmis kaikenjyttymäh hyväh ruadoh.22Sikse pagene nuoren ijän himolois, da eči oigiedu elaigua, uskuo, suvaičustu da rauhua yhtes niilöinke, kudamat puhtahas sydämes kučutah abuh Ižändiä.23Älä seguo hajuttomih da tyhjih kiistoih. Iče tiijät, net tuvvah riidua.24Ižändän ruadajal ei sua riijellä, hänel pidäy olla hyväsanazennu kaikkienke, maltua opastua da kestiä kai tuskevumattah.25Hänel pidäy hyväl sanal kohendua vastustajii. Toinah Jumal andau heile mielenmuutoksen i hyö tiijustetah tozi.26Sit hyö tostetahes da piästäh pahalazen verkolois, kudamih häi heidy tabai iččeh tahtuo täyttämäh.

Jälgiaijoin rahvas

1Sanon, gu tiedäzit: jälgipäivin tullah jygiet aijat.2Rahvas ruvetah suvaiččemah vai iččie da d'engua, roijah havizijat da hyväkse menijät, kirotah toine tostu, ei kuunnella vahnembii. Hyö ei musteta hyviä, ollah jumalattomat,3ei suvaija toine tostu, ei lauhtuta suuttuhuu, paistah toizis pahua, ei pietä iččie käzis, ollah gu zvierit, hyvän vihuajat,4menettäjät, huijuttomasti rohkiet, suurendelijat, suvaijah enämbäl elaijan hyvyzii, migu Jumalua,5ulgoči ollah buitegu jumalahizet, no ei uskota Jumalan vägeh. Ole päivilleh moizis.6Heih kuulutah net, kudamat tungietahes taloloih, suajah käzih kebjeimielizii, riähkih painunuzii naizii, kudamat ollah kaikenjyttymien himoloin vedeltävänny.7Nämä naizet ollah ainos valmehet opastumah, no nikonzu ei voija piästä perile toves.8Kui Jannii da Jamvrii oldih Moiseidu vastah, mugai net rahvas vastustetah praudua. Heijän mieli on rikkovunnuh, heijän usko ei päi nimih.9No hyö ei piästä loitos, heijän mielettömyshäi rubieu nägymäh kaikile, kui nägyi niilöin kahten mielettömys.


Kehitändysanat prosken'n'oikse

10Sinä tarkah novvit minuu - opastandois, elaijas, tahtolois, uskos, tirpandas, suvaičendas, keständäs,11painandois da muokis, moizis, mittumat tuldih minun piäle Antiohies, Ikonies da Listras. Mittumat muokat minä kestin! No kaikis niilöis piästi minuu Ižändy.12Dai kaikkii niilöi, ket tahtotah eliä jumalahizesti Hristosas Iisusas, ruvetah painamah.13Pahat rahvas da muanittelijat heitytäh vie pahembakse, yöksytetäh muidu da yöksytäh iče.14A sinä pyzy sit, mih olet opastunnuh da mih uskot lujah. Tiijäthäi, kes olet sen opastunnuh.15Sinä jo pahas pienyössäh tunnet Pyhät Kirjutukset, kudamat voijah andua sinule mieldy, i uskojen Hristossah Iisussah sinä suat piäzendän.16Kai pyhät kirjutukset on Jumalan Hengespäi tulluot i ollah avunnu opastandas, n'evvondas, kohendamizes da kazvattamizes tozioigieh elaigah.17Nenga Jumalan ristikanzu roih kaikelleh valmis kaikkih hyvih ruadoloih.

1Jumalan da meijän Ižändän Hristosan Iisusan ies, kudai tulou suudimah elävii dai kuolluzii, da pidäjen mieles Hänen tulendua da valdukundua minä käsken sinule:2sanele jevangeliedu, astu edeh aijallizel dai aijattomal aijal, opasta, kiellä dai kehitä suuren tirpandanke da kaikelleh n'evvojen.3Kačo gu tulou aigu, konzu rahvas ei ruveta tirpamah tervehii opastandoi, a omal himol kerätäh ičes ymbäri opastajii, kudamat sanotah sidä, midä heile himoittas kuulta, mi on hyvä heijän korvale.4Hyö typitäh korvat tovele, da kiännytäh kuundelemah zuakkunoi.5A sinä elä selgiel piäl kaikes, kestä muokat, rua loppuh suate jevangelistan ruado da luaji kai, midä pidäy luadie sinun ruadosijal.

6Minun elos on jo pandu žertvakse altarile, tuli minun lähtendyaigu.7Piin hyvän uskontoran, juoksin agjah suate, uskuo en kaimannuh.8A nygöi minule on varustettu oigien elaijan palkakse voittajan venču, kudaman andau minule Ižändy, oigei sud'd'u, omannu tulendupäivänny. I ei anna vai minule, a andau kaikile, ket suvaittih Hänen tulendua.

9Opi teriämbi piästä tulemah minun luo.10Dimas mieldyi nygözen muailman dieloloih i sendäh jätti minuu da lähti Fessalonikah. Kriskent meni Galatieh, a Tiittu - Dalmatieh.11Vai Luka on tiä minunke. Ota kerale Markua da tuo tänne, minule pidäs händy täh ruadoh.12Tihikan minä työnnin Efessah.13Konzu tulet, tuo tulles minun piällyssoba, kudaman jätin Troadah Karpan luo, da tuo kniigat, enne kaikkie pergamentat.14Vaskiseppy Aleksandru luadii minule äijän pahuttu; maksakkah hänele Ižändy hänen ruadoloi myö.15Vardoiččei sinägi hänes, gu häi ylen äijäl vastusti meijän sanoi.

16Konzu enzi kerran puolistin iččie suvvon ies, niken ei olluh minun puoleh. Anna ei panna sidä heile viäryökse.17No Ižändy oli minun rinnal da lujendi minuu, gu voizin vediä loppuh suate hyvän viestin sanelendan da gu kai Jumalua tundemattomat rahvahat kuultas. Muga minä piäzin hukan hambahis,18i piästäy iellehgi minuu Ižändy kaikes pahas da vedäy taivahallizeh valdukundah. Hänele kunnivo ainos dai ilmazen ijän. Amin'.


Jälgitervehyöt

19Sano tervehytty Priskale da Akilale da Onisiforan taloih.20Erastu jäi Korinfah. Trofiman minä jätin voimattomannu Milittah.21Opi piästä tulemah minun luo enne talvie. Sinule työtäh tervehytty Jevvul, Pud, Lin, Klavdija i kai vellet.22Ižändy olgah sinun hengenke. Kaikkie hyviä teile! Amin'.





ПАВЕЛОНЬ СЁРМАЦ ТИТОНДИ


Глава 1

Шумбракстомась


 
 
 
1-4Павел, Шкайть покодиец и Иисус Христосонь апостолоц, кучи пара вал Титонди, марстонь кемамать коряс афкуксонь цёранцты. Улеза тейть пароказне, кельгозь ужяльдема и сетьмоши Шкай Алять и Иисус Христос Азорть, минь Идиеньконь эзда! Мон кучфан кемокстамс Шкаень кочкафнень кемамаснон и шарьхкодемаснон тя видешить колга, кона Шкайть мяленц коряс и кона максы надияма пефтома эрямати. Шкайсь надияфтозе тянь нинге пингть ушедомда инголе, и Сон аф васькафни. Мзярда сась виде пингсь, Сон эвондазе Эсь валонц Пара кулянь азондомазень вельде. Тя тевсь максфоль тейне Шкайть, Минь Идиеньконь кошардоманц коряс.

Кодамкс улема кемаень пуромксонь оцюняти


1-5 Вага мезенди мон кадыхтень тонь Критса: тейть эряви ладямс ся тефнень, конат педа-пес апак тикт, и путомс сембе ошева кемаень пуромксонь оцюнят, кода мон тейть мярьгондень.
6 Тейст эряви улемс аф муворукс, аньцек фкя аванди мирдекс, шабанзонды эряви улемс кемайкс и лац прянь вятикс: киндиге афольхть муворгофтов синь визьксонь тевонь тиемаса и аф кулхцондомаса.
7 Вдь кемаень пуромксть мельге ваныти, кода Шкаень кудть тевонзон вятиенцты, эряви улемс аф муворукс, прянь вярьге аф кепсикс, вишкста кяжс аф сувайкс, аф симикс, аф тюрикс и ярмакнень мельге аф панцикс.
8 Меколанкт, тейнза улема инжиень кельгикс, паронь кельгикс, шумбраста-аруста арьсикс, виде тевонь кельгикс, Шкаень мялень ваныкс и эсь прянь кирдикс.
9 Тейнза эряви ванфнемс видешинь валть, конанди сон ульсь тонафтф. Тяфта, шумбра тонафтомать вельде сон машты виияфтомс ломаттнень, а каршек молихненди няфтемс синь аф видешиснон.

Аф виде тонафтыхнень прянь вятемасна


10 Вдь ули лама ломаньда, – сидеста еврейхнень ёткста, – конат киньге аф кулхцондыхть, шавоста лабордыхть, васькафнихть.
11 Тяфтапнень кургсна эрявихть пякстамс, сяс мес синь вятнихть тапарямас марнек кутт, тонафтомок сянди, мезенди аф эряви. Синь ярмаконь сюнеда аф виздезь тиендьсазь тянь.
12 Критса эряйхнень эзда фкясь, конань синь лувсазь смузю тонафтыкс, мярьгсь колгаст: «Критонь эряйхне фалу васькафнихть, кяжи жуватат и нолат, аф топафтови пект!»
13 Ня валхне видет. Сяс кемоста кардайть синь: катк улихть шумбрат кемамаса,
14 и катк аф кулхцонкшнесазь еврейхнень ёфксснон и ломаттнень кошарксснон, конат аердафтыхть видешить эзда.
15 Аруфненди сембось ару. А сятненди, конат аф аруфт и аф кемайхть – тейст мезевок аш ару. Сятнень мяльсна и ваймовайгяльсна тиевсть ни аф арукс.
16 Синь корхтайхть, бта содасазь Шкайть, а эсь тевсост шарфтыхть Эздонза. Синь нильготькст, аф кулхцондыхть и кодамовок пара тевонь тиема аф маштыхть.






ПАВЕЛОНЬ СЁРМАЦ ТИТОНДИ
Глава 2

Шумбра тонафтомась


1 Тон жа корхтак сянь, мезсь фкя мяльса ащи шумбра тонафтомать мархта.
2 Тонафтт сире алятненди улемс кятавкс сембоса, ащемс пара лувксса ломаттнень инголе, шумбра-ару мяльса эряйкс, шумбраста кемайкс, кельгикс и сталмонь кирдикс.
3 Тяфта жа сире аватнендивок прясна эряви вятемс кода ладяй иняруфненди, аф васькафнемс ломанень лангс, аф прафтомс симомати, а тонафнемс парошити.
4 Тяфта синь тонафтсазь од аватнень кельгомс эсь мирдьснон и идьснон,
5 шумбра-ару мяльса и арушиса эрямс, эсь кудботмонь тевснон вятемс, улемс пара ломанькс и кулхцондомс эсь мирдьснон. Эста Шкаень валсь аф сялдови.
6 Тяфта жа од цёратнендиге корхтак ёню-шумбра прянь вятемать колга.
7 И тонць ульхть кепотьксокс эрь кодама пара тевса. Катк тонь тонафтомаце ули ару, шнаф и аф гастяф,
8 и корхтамацевок улеза шумбра и аф сялдови. Эста эрь каршек молись ули визделготф, сяс мес аф азови колганк мезевок кальдяв.
9 Уретнень тонафтыть кулхцондомс азорснон, сембоса ваномс синь мяльснон, каршек тейст аф корхтамс
10 и аф салсемс. Меколанкт, катк сембоса няфнесазь эсь пряснон цебярь и валонь кирди урекс. Катк семботь тиендьсазь тянь лаца, эста синь тевснон вельде мазолгофтови Шкайть, минь Идиеньконь, тонафтомац.

Шкаень пароказнесь канды идема


11 Вдь эвондась Шкаень пароказнесь, кона канды идема сембе ломаттненди.
12 Тя пароказнесь тонафты эсонк кадомс шкайфтома эряфть, масторлангонь пежу мяльхнень-арьсематнень и ётафтомс тяниень пингонь эряфть шумбра-ару мяльса, видексшиса и Шкайть мяленц ванозь.
13 Минь учендсаськ павазу надиямать пяшкодеманц, инь оцю Шкайть и минь Идиеньконь Иисус Христость иневалдонц саманц.
14 Сон максозе прянц инксонк и тяфта идемазь сембе пежетнень эзда, аруяфтомазь и тиемазь минь Эстейнза ломаньтналкс, кона ваймонь путозь ёрай тиемс пара.
15 Тянь колга корхтак, кемокстак и няфнек аф виде тефнень лангс, ся азорксшиса, кона максф тейть, и катк кивок аф ваны лангозт вярде алу.

Глава 3

Кода кемай ломанти эрямс масторлангса


1 Лятфнек Критонь кемайхненди: катк улихть кулхцондыкс эсь масторонь оцюнятненди и азорхненди и анокт тиемс эрь кодама пара тев.
2 Катк киньге аф сялдыхть и аф сялонкшнихть, меколанкт, катк улихть сетьмот и сембоса няфнесазь эрь ломанти эсь лямбе седиснон.
3 Вдь минь минцьке мзярда-бди ашеме шарьхкоде, ашеме кулхцонда, минь улеме васькафтфт-эрьготьфт, улеме урекс эрь кодама пежу таколдоматненди и синь топафтомаснонды. Минь эряме кяжса и сельмонь каязь, улеме нильготьксокс и прокс афолеме няе фкя-фкянь.
4 Но мзярда Шкайть, минь Идиеньконь, пароц и ломанень кельгомац эвондась масторлангти,
5 эста Сон идемазь минь. Шкайсь тиезе тянь аф минь видексшинь тевоньконь коряс, но аньцек Эсь кельгозь ужяльдеманц коряс. Шкайсь аруяфтомазь ваймонь штамать вельде, конаса минь одукс шачеме, и Иняру Ваймопожфсь одкстоптомазь минь.
6 Тя Ваймопожфть Сон козяста валозе лангозонк Иисус Христос Идиеньконь вельде,
7 сяс мес Шкайть мялец лувомс минь аф муворукс Эсь пароказненц вельде и мялец максомс тейнек пефтома эряф минь надияманьконь коряс.


8 Ня валхне видет. И монь мялезе: кемоста корхталеть тянь колга. Катк Шкайти кемайхне улихть анокт тиендемс пара тефт. Тя пара и канды лезкс сембе ломаттненди.
9 Но кирдефт ёньфтома пялькстомада, шачемань юрда и сялондомада-тюремада койть колга, сяс мес синь аф кандыхть лезкс и прокс шавот.
10 А сянь, кие калафты кемаень пуромкс, кардак весть-кафксть и сяда меле аертт эздонза.
11 Тон жа содасак, сон шаркстсь виде киста и арась пежу ки лангс. Тяфта сон сонць судендазе эсь прянц.

Мекольце валхне


12 Мзярда кучсайне тейть Артемань али Тихиконь, эряскотт самс тейне Никополи, сяс мес тоса ёран ётафтомс тялоть.
13 Срхкафтыть кис Зинань, коень содайть, и Аполлосонь. Лезтт тейст: катк мезьсовок афольхть сода ашуши.
14 Катк и Критонь кемайхневок тонафнихть тиендемс пара тефт сятненди, кинди тя афкукс эряви, эста синь аф илядыхть иможфтома.


15 Сембе, кит тяса мархтон, кучихть тейть пара валхт. А тон тоса аст пара валхт минь кельгома кемай ялганьконди. Катк Шкаень пароказнесь ули сембонь тинь мархтонт! Аминь.







ПАВЕЛОНЬ СЁРМАЦ ФИЛИМОНОНДИ


Глава 1

Шумбракстомась


1 Павел, Иисус Христость инкса пякстафсь, и Тимофей кемай ялгась, кучихть пара вал марстонь тевонь тиити, кельгома Филимонти,
2 и кемаень пуромксти, кона пуромкшни тонь кудсот, и тяконь лаца Апфияти, кельгома кемай сазороньконди, и Архиппонди, марстонь тевса покодити.
3 Арьсетяма тейнть пароказне и сетьмоши Шкай Аляньконь и Иисус Христос Азорть эзда!

Филимононь кемамац и кельгомац


4 Мон озондомста фалу сюконян Шкаезти тонь инксот,
5 сяс мес кулян тонь кемамацень колга Иисус Азорти и кельгомацень колга Тейнза и сембе Шкаень ломаттненди.
6 Мон озондан, катк марстонь кемаманьке лезды тейть сяда крхкаста содамс-шарьхкодемс сембе ся пароть, кона максф тейнек Христос Иисусонь эзда.
7 Кемай ялгай, тонь кельгомаце пяк кеняртьфтемань и кемокстамань монь, сяс мес тонь вельдет ваймясть-кемокстасть Шкаень ломаттнень седисна.

Павел эняльди Онисимонь инкса


8 Сяс, хуш монь и ули Христость эзда виезе кошардомс тонь тиемс сянь, мезе эряви,
9 сяка сяда цебярькс лувса пшкядемс тейть эняльдема мархта, сяс мес келькте тонь. Аф кие лия, монць, сире Павелсь, а тяни нинге Иисус Христосонь инкса пякстафсь,
10 эняльдян тейть Онисимонь инкса, кона монь вельден кармась кемама Шкайти, и стане жа арась тейне цёракс тяса, коса мон пякстафан.
11 Мзярда-бди сон ульсь тейть лезксонь аф канды ломанькс, но тяни сон арась лезксонь кандыкс*а и тейть и тейне. Мон мрдафтса сонь тейть.
12 А тон васьфтьк сонь, кода монь седибялькскязень.
13 Монь мялезель кирдемс сонь эсь вакссон: тонь вастозт лездоль тейне тяса, коса мон пякстафан Пара кулять пачфнеманкса.
14 Но тонь апак кизефтть монь ашель мялезе мезевок тиемс, катк тонь пара тевце ули тиф аф вихца, а эсь мяльцень коряс.
15 Шять, пефтома пингс тонь мархтот улеманкса Онисим и аертфоль тонь эздот аф ламос.
16 Тяни сон тейть ули аф кода ни уре ломань, а уреть коряс сяда питникс, кода кельгома кемай ялга. Сон тейне пяк кельговикс, а конашкава кельговикс эста сон ули тейть, кода ломань и кода Азорти кемай ялга.
17 Эрь ина, кда лувсамак монь марстонь тевонь тии ялгакс, эста васьфтьк Онисимонь стане, кода васьфтелемайть монь.
18 Кда сон мезьса-бди обжанзе тонь али шуму ингольдет, лувк тянь монь мельган.
19 Мон, Павел, сёрмадан эсь кядьсон: мон пандса. Мон ни аф корхтан сянь колга, конашкава тон шумуват монь инголен, прянек-мезнек шумуват!
20 Сяс, кемай ялгай, макск тейне тя лезксть Азорть инкса, Азорть инкса ваймафтк-кемокстак монь седиезень.
21 Мон сёрмадан тейть надиязь тонь кулхцондомацень лангс, и содаса, тон тият мянь вельф монь эняльдемазень коряс.
22 Сяка пингть аноклак тейне лоткама васта, сяс мес надиян: озондомантень вельде улян казьф тейнть.

Мекольце валхне


23 Пара вал пачфтихть тейть Епафрас, кона монь мархтон пякстаф Христос Иисусть инкса,
24 тяфта жа монь мархтон марстонь тевонь тиихне – Марк, Аристарх, Димас, Лука.


25 Иисус Христос Азороньконь пароказнец улеза тинь ваймопожфонтень мархта! Аминь.




*а1:11 Онисим лемсь греконь кяльста ётафневи кода «полезный, лезксонь канды». Тяфтама лем вельде, Павел ёрасы няфтемс Филимононди Онисимонь эрявиксшинц.






ЕВРЕЙХНЕНДИ СЁРМАСЬ


Глава 1

Шкайсь корхтай Эсь Цёранц вельде


1 Ётай пинкнень Шкайсь ламоксть и эрь кода корхнесь минь аляньконди пророкнень вельде, пяльксонь-пялькс няфнемок тейнек Эсь прянц.
2 А ня мекольдень шитнень Сон корхтась тейнек Эсь Цёранц вельде, конань вельде тиезень менельхнень-масторхнень и конанди Сон макссы семботь.
3 Цёрась – Шкаень иневалдть вандолфоц и Сон Эсьсонза няфнесы афкукс кодама Шкайсь, и Сон семботь кирдьсы Эсь валонц виенц вельде. Сон аруяфтомазь минь пеженьконь эзда и тяда меле озась менельса инь оцю Шкайть озама вастонц види ширезонза.

Цёрась ангелда оцю


4 Цёрац арась ангелда оцюкс сяшкада, конашкада оцю Тейнза максф лемсь ангелхнень лемснон коряс.
5 Вдь Шкайсь мзярдонга фкявок ангелти ашезь мярьге:

«Тон Монь Цёразят, тячи Мон шачфтыхтень Тонь»*а


али тяфта:

«Мон улян Тейнза алякс, а Сон ули Тейне Цёракс»*б.




6 И тага, Эсь васень Цёранц масторти сувафтомста, Сон мярьгсь:

«Катк сембе Шкаень ангелхне комайхть Сонь инголенза»*в.




7 Ангелхнень колга азф:

«Сон тиендьсыне Эсь ангелонзон вармакс*г

и Эсь покодиензон толгялькс»*д.




8 А Цёранц колга азф:

«Шкай, Тонь оцязоронь озама вастце кирдеви пефтома пинге

и Тонь азорондамань вийце няфневи видексшить вельде.

9 Тон кельгить видешить

и прокс ашить кельге койфтома тефнень,

сянкса Шкайсь, Тонь Шкайце, вадензе Тонь кеняртьксонь елейса

сядонга пяк сятнень коряс, конат мархтот»*е.




10 И нинге азф:

«Азор, ушетксса Тон путыть тя масторть юронц,

и менельхне тифт Тонь кядьсот.

11 Синь сембе юмайхть, аньцек Тон илядат.

Синь сембе таштомихть, кода щапт.

12 Тон ашкордасайть синь сире щам лаца, и синь полафтовихть.

Аньцек Тон фалу стамкат, и кизотне Тонь аф аделавихть»*ж.




13 Фкявок ангелонди Шкайсь ашезь мярьге:

«Озак Монь види ширезон,

мзярс аф путсайне Тонь пильгалот

Тейть каршек ащихнень»*з.




14 Дяряй аф сембе ангелхне – тя лезды ваймопожфт? Синь кучфт лездома сятненди, кинди максови идемась.




*а1:5 Псалтирь 2:7

*б1:5 Вторая Книга Царств 7:14

*в1:6 Псалтирь 96:7

*г1:7 Греконь кяльса тя валсь кафта смузьса: варма али ваймопожф.

*д1:7 Псалтирь 103:4

*е1:8-9 Псалтирь 44:7-8

*ж1:10-12 Псалтирь 101:26-28

*з1:13 Псалтирь 109:1





ЕВРЕЙХНЕНДИ СЁРМАСЬ
Глава 2

Инь оцю идемась


1 Сяс тейнек эряви кемоста кирдемс мяльсонк сянь, мезе кулеме: афолеме усков виде киста.
2 Вдь, кда ангелхнень вельде азф валсь ульсь кеме и коень эрь кодама коламась и аф кулхцондомась кандсть кодама эряви пандома,
3 эста дяряй минь мянттяма пандомада, кда тя инь оцю идемать лувсаськ аф питникс? Тя идемать колга васенцекс корхтась Сонць Азорсь, и сят, конат кулезь Сонь валонц, кемокстазь сонь и пачфтезь сонь тейнек.
4 Сонцьке Шкайсь синь мархтост марса кемокстазе тя валть тяштькснень, дивань тефнень и эрь кодама вии тефнень вельде, и Иняру Ваймопожфть казнензон вельде, конатнень Сон явондсыне Эсь мяленц коряс.

Иисус вятьсыне ломаттнень идемати


5 Сай пингонь масторлангть, конань колга минь тяса корхтатама, Шкайсь максозе аф ангелхнень кядялу.
6 Меколанкт, кие-бди коса-бди Сёрматфксса корхтась:

«Кие стамсь ломанць, мес Тон арьсят колганза?

Али ломанень цёрась, мес Тон ванат мельганза?

7 Нюрьхкяня пингонди*а

Тон путыть сонь ангелхнень коряс сяда алу.

Тон щафтыть сонь прязонза иневалдонь и шнамань каштазть

и путыть сонь азоркс Тонь тефнень лангса.

8 Тон семботь путыть сонь пильгонзон алу»*б.




Мзярда Шкайсь ладязе сонь азоркс семботь лангса, эста Сон мезевок ашезь када сонь азорксшифтомонза. Тяни минь нинге аф няйсаськ сонь азорксшинц семботь лангса.
9 Но минь няйсаськ Иисусонь, конань прязонза щафтф иневалдонь и шнамань каштаз маятамаса куломанц инкса. Сон нюрьхкяня пингонди путфоль ангелхнень коряс сяда алу, сяс мес Шкаень пароказнеть коряс Иисусонди эрявсь куломс эрь ломанть инкса.


10 Тяфта улемаль: Шкайсь, конань инкса и конань вельде сембось ули-эряй, и кона лама идь вятни Эсь иневалдонцты, маятаматнень вельде тиезе афсатыксфтомокс Сянь, кие тюрсь инксост и вятьсыне синь идемати.
11 Вдь и Ся, кие иняруяфты и сят, конат иняруяфтовихть, синь сембонь фкя Алясна. Сяс Иисус аф визди лемнемс синь брадкс. Сон корхтай:
12 
«Мон пачфтьса Тонь лемцень брадненди,

пуромксса моразь шнате Тонь»*в.




13 И нинге корхтай:

«Мон карман надияма Сонь лангозонза»*г,


и нинге:

«Ваган Мон и иттне, конатнень максозень Тейне Шкайсь»*д.




14 Ня иттне ащихть ронгста и верста, сяс Иисусовок арась синь лацост. И тяфта, куломать вельде Сон машфтозе вийда сянь, конань ули азорксшиц куломать лангса, лиякс мярьгомс, идемэвозть,
15 и нолдазень воляшис сембонь сятнень, конат куломада пелеманкса кирневсть эряфоньберьф урексшиса.
16 Вдь Сон лезды аф ангелхненди, а Авраамонь идензонды.
17 Сяс Иисусонди эрявсь сембоса арамс брадонзон лаца. Эста Сон маштоль покодемс кельгозь ужяльди озксвятиень оцюнякс, кона тиенди Шкайть мяленц коряс, и маштоль максомс Эсь прянц озксказнекс ломаттнень пежеснон идемаснон-рамамаснон инкса.
18 Сяс мес Сон ётазень маятаматнень и ульсь варчсев, Сон машты лездомс сятнендинге, конат повондыхть варчсемас.




*а2:7 Сёрмадысь корхтай Христость эряфонц колга тя масторлангса. Евреень Сёрматфксса кафксоце псаломса тя валсь канды лия смузь: «аф ламода».

*б2:6-8 Псалтирь 8:5-7

*в2:12 Псалтирь 21:23

*г2:13 Исаия 8:17

*д2:13 Исаия 8:18





ЕВРЕЙХНЕНДИ СЁРМАСЬ
Глава 3

Иисус Моисейда оцю


1 Сяс, иняру кемай ялгат, конатненди минь мархтонк марса максовсь менелень тердемась, шарфтость сельмованфонтень Иисус Христосонь лангс. Минь сембонь инголе лемнесаськ Сонь Шкаень Кучфокс и Озксвятиень оцюнякс.
2 Шкайсь макссь Тейнза покодема, и Сон тиезе тя покодемать Шкайть мяленц коряс, кода Моисейге Шкаень кудса тиезе семботь Шкайть мяленц коряс.
3 Но Иисус лувови сяда оцюкс Моисеень коряс, тяфта жа кода и кудонь путысь-стяфтысь лувови сяда оцюкс тиф кудть коряс.
4 Эрь кудсь киньге кядьса путови, а Шкайсь путозе-стяфтозе семботь.
5 Моисей ульсь покодикс, кона тиендсь Шкайть мяленц коряс сембе Шкаень кудонь тефнень эса, и тейнза ульсь максф няфтемс сянь, мезе Шкайть мялецоль азомс сай пингонь эряйхненди.
6 А Христоссь – Шкаень Цёра и Шкаень кудть лангса Азор, кона тиенди Шкайть мяленц коряс. Сонь кудоц – тя минь, кда аньцек минь кемоста и педа-пес ванфтсаськ аф пелемашить и надиямать, конаса минь кенярдезь шнафттама пря.

Шкаень ваймама васта


7 Сяс, кода корхтай Иняру Ваймопожфсь:

«Тячи, кда тинь кульхтяда Шкаень вайгяль,

8 тясть калготкстофта седиентень,

кода ульсь варчсемань шиня шавмодаса,

мзярда тинь кропцяде Монь лангозон и моледе Тейне каршек.

9 Тоса тинь алянте мольфнезь мялезень и варчсемазь Монь,

хуш няендезь Монь тевнень нильгемонь киза.

10 Сяс Монь састь кяжне синь лангозост и мярьгонь:

"Синь седисна фалу бралги

и синь ашель мяльсна содамс Монь кинень".

11 Сяс Мон кяженьбачк варань:

"Мзярдонга синь аф сувайхть Монь ваймама вастозон!"»*а




12 Ванода, кемай ялгат, катк киньге эздонт аф ули кяжи и аф кемай седиец, и тяфта афоледе пота эряй Шкайть эзда.
13 Меколанкт, кемокснеда фкя-фкянь эрь шиня, мзярс нинге ули пинге мярьгомс «тячи». Катк киньге седиец аф васькафтови пежеса и аф калготкстоми тянкса.
14 Вдь минь суваме марстонь тевс Христость мархта, кда аньцек педа-пес кемоста ванфтсаськ ся кемамать, конац ульсь минь эсонк ушетксста.
15 Кода Сёрматфксса корхтави:

«Тячи, кда тинь кульхтяда Шкаень вайгяль,

тясть калготкстофта седиентень, кода ульсь ся пингть,

мзярда тинь кропцяде Монь лангозон и моледе Тейне каршек»*б.




16 Кит ульсть сят, конат кулезь Сонь и ушедсть кропцяма? Кали аф сембе сят, конатнень Моисей лихтезень Египетста?
17 И кинь лангс Шкайсь ульсь кяжи нильгемонь киза? Кали аф сятнень лангс, конат сувасть пежес и конатнень пакарьсна илядсть шавмодаса?
18 И кинь каршес варась Шкайсь: мзярдонга аф сувайхть Сонь ваймама вастозонза? Кали аф сятнень каршес, конат ашесть кулхцонда?
19 И тяфта минь няйсаськ, синь ашесть сував ся ваймама вастти эсь аф кемамаснон инкса.




*а3:7-11 Псалтирь 94:7-11

*б3:15 Псалтирь 94:7-8





ЕВРЕЙХНЕНДИ СЁРМАСЬ
Глава 4


1 Сяс мес надияфтомась Шкайть ваймама вастонцты сувамать колга нинге иляткшни вийса, тейнек эряви пелемс вага мезьда: афоль иляда кие ёткстонт пяле ки лангс.
2 Вдь Пара кулясь ульсь азф тейнек стане жа, кода тейстка. Аньцек кульф валсь ашезь канда тейст лезкс, сяс мес синь ашезь сота сонь кемамаснон мархта.
3 А минь, кит араме кемайкс, суватама Сонь ваймама вастозонза, сяс мес Шкайсь мярьгсь:

«Кяженьбачк Мон варань:

"Мзярдонга аф сувайхть Монь ваймама вастозон"»*а.




Сон азозе тянь, хуш менельхнень-масторхнень тиемста сявомок Сонь тевонза ульсть шумордафт.
4 Сяс мес Сёрматфксса корхтави сисемце шить колга тяфта: «И ваймясь Шкайсь сисемце шиня сембе тевонзон эзда».
5 А сяда вяре корхтави: «Мзярдонга аф сувайхть Монь ваймама вастозон».
6 Сят, конат васенцекс кулезь Пара кулять, ашесть пов тоза аф кулхцондоманкса. Сембе сяка, кие-бди нинге сувави Сонь ваймама вастозонза,
7 сяс Шкайсь путсь лия ши, конань лемдьсы «тячи». Лама пингонь ётазь Шкайсь корхтась Давидонь вельде, кода инголе ни азфоль:

«Тячи, кда тинь кульхтяда Шкаень вайгяль,

тясть калготкстофта седиентень»*б.




8 Кда Иисус Навин вятелезень синь ваймама вастти, Шкайсь тяда меле афоль корхта кодама-бди лия шинь колга.
9 Тяфта лисенди, сисемце шинь ваймамань илась нинге учсы Шкаень ломаньтналть.
10 Кие сувай Сонь ваймама вастозонза, ся ваймоси эсь тевонзон эзда стане жа, кода Шкайське эсь тевонзон эзда.
11 Сяс сембе вийсонк варжасаськ сувамс ся ваймама вастти: афоль иляда кие пяле ки лангс, молезь сяка аф кулхцондомать мельге.


12 Сяс мес Шкаень валсь эряй и вии, и кафцьке пяльде шоваф торда сяда оржа. Сон крхкаста сувай ломанень потмоти и пачкоди мянь тоза, коса ваймось и пожфсь, эзнетне и пакарь уйхне, и машты панжемс седиень мяльхнень и арьсематнень.
13 Шкайть эзда мезевок аф кяшеви. Сонь сельмонзон инголе сембось штада и панжада, Сон – Судьяньке и Сонь инголенза тейнек сави корхтамс сембе тевоньконь колга.

Иисус – инь оцю Озксвятиень оцюнясь


14 Сяс мес минь ули инь оцю Озксвятиень оцюняньке – Иисус, Шкаень Цёрась, кона ётась менельхнень пачк,*в эрьда карматама кемоста кирдема ся кемамати, конань азонкшнесаськ ломаттнень ингольде.
15 Вдь минь Озксвятиень оцюняньке аф стама, конанди афоль шарьхкодев минь лафчашиньке, меколанкт, Сон минь лацонк ульсь варжаф сембоса, аньцек Сон ашезь тие кодамовок пеже.
16 Эрьда апак пельхть сатама пароказнень максы Шкайть озама вастонц инголи. Тоса минь мутама кельгозь ужяльдема и пароказне, конат лездыхть тейнек эрявикс пингста.




*а4:3 Псалтирь 94:11

*б4:7 Псалтирь 94:7-8

*в4:14 Иисус кеподсь менели и тяни Сон Шкайть ширеса.





ЕВРЕЙХНЕНДИ СЁРМАСЬ
Глава 5


1 Эрь озксвятиень оцюнясь кочкави ломаттнень ёткста и путови покодемс Шкайти ломаттнень инкса: каннемс казнет и озксказнет пежеснон инкса.
2 Сон машты ужяльдезь пшкядемс сятненди, конатнень аш содамошисна и конат васькафтфт-эрьготьфт, сяс мес сон сонць, кода и сембе – лафча ломань.
3 И тянкса тейнза эряви каннемс озксказнет кода лиятнень инкса, стане жа эсь пежензон инкса.
4 Киндинге аф сявови эсь лангозонза тяфтама питни тев. Сонь тя тевти тердьсы Шкайсь, кода ульсь Аарононьге мархта.


5 Тяфта Христосовок аф Сонць Эстейнза сявозе иневалдть улемс озксвятиень оцюнякс, но Сонь путозе Ся, кие мярьгсь Тейнза:

«Тон Монь Цёразят, тячи Мон шачфтыхтень Тонь»*а.




6 И лия вастса Шкайсь корхтай:

«Тон улят озксвятикс сембе пинкненди,

Мелхиседеконь лаца»*б.




7 Иисус, масторлангонь эряфонц пингста, оцю вайгяльса авардсь и, эняльдезь, сельмоведь мархта озондсь Шкайти, конань ульсь виец идемс Сонь куломада. И Сон ульсь кульф Шкайть мяленц ваноманц инкса.
8 Хуш Сон Шкаень Цёра, сякокс, Эсь маятаманзон вельде Сон тонадсь кулхцондома.
9 И мзярда тянь вельде арась прокс анококс, Сон тиевсь пефтома пингс идемань кандыкс сембонди сятненди, конат кулхцондсазь Сонь,
10 и Шкайсь Сонь лемдезе Озксвятиень оцюнякс Мелхиседеконь лаца.

Ваймопожфонь ярхцамбяль


11 Тянь колга минь маштолеме лама азондомс, аньцек стака тейнть тянь пачфтемс, сяс мес тяни тинь араде аф оцю мяльса кулхцондыкс.
12 Тейнть кунаркиге эряволь улемс лия ломанень тонафтыкс, аньцек вага, тинь тинцень эряви тага тонафтомс васенце содамошитненди Шкаень валса. Тейнть эряви лофца, а аф калгода ярхцамбяль.
13 Эрсь, конань нинге аннесазь лофцта, аф шарьхкоди видексшить колга тонафтомаса, сяс мес сон пиже шаба.
14 А вага калгода ярхцамбяльсь максови сятненди, конат кассть. Синь потмонь марямасна эряфонь тевснон вельде тонадсть явомонза сянь, мезсь пара и мезсь кальдяв.




*а5:5 Псалтирь 2:7

*б5:6 Псалтирь 109:4





ЕВРЕЙХНЕНДИ СЁРМАСЬ
Глава 6


1 Сяс, эрьда кадсаськ Христость колга васенце содамошитнень и ётатама сяда тов – крхкаста шарьхкодемати. И меки аф мртцетяма ушетксти, тяфтама тефненди, кода кулоф тевонь*а кадомась, Шкайти кемамась,
2 тонафтомати кстиндамать колга и эрь кодама штаматнень колга, бславамать пингста кядень путомать колга, кулофнень эзда вельмамать и пефтома пингонь судть колга.
3 И тяньге тисаськ, кда максы Шкайсь.


4 Аш кода меки путомс виде ки лангс сятнень, кит прокс тусть-потасть Христости кемамать эзда. Вдь синь весть ни ульсть валдошисонза, варчсезь менелень казнеть таньфонц и тейст минь мархтонк марса максфоль Иняру Ваймопожфсь.
5 И синь эсь лангсост варчсезь Шкаень валть паронц и сай пингонь эряфть виенц,
6 но тяда меле кадозь кемамать. Тяфтапнень аш кода ни вятемс каендамати, сяс мес синь синць одукс эськодьсазь крёз лангс Шкаень Цёрать и сембонь инголе тиендьсазь Сонь пеедема вастокс.
7 Модась, кона ламоксть валондови-симдеви пизем ведьса, и кона канды лама сёра сятненди, кинди сон аноклави, ули бславаф Шкайть эзда.
8 А модась, кона канды аньцек сордише и кумбарав лопат, лувови аф эрявиксокс. Сон мала Шкаень сюдомати, конань пец – толса плхтамась.


9 Кельгома ялгат, хуш минь и корхтатама тяфта, сякокс кематама: тинь сяда лац ащетяда и мольхтяда идемань киге.
10 Вдь Шкайть аш аф видексшиц и сяс Тейнза аф юкстави тинь покодеманте и кельгоманте, конань тинь няфтесть Тейнза, мзярда лезнеде и нинге лезттада иняруфненди.
11 Минь пяк оцю мяленьке: катк эрсь эздонт няфти тяфтама жа оцю седиень путома петь самс, мзярс аф пяшкоди тинь надияманте.
12 И тяда ара нолакс, меколанкт, тиендеда сятнень лаца, конатненди кемамать и куватьс кирдемшкать вельде максови ся, мезе Шкайсь надияфтсь.

Мезе Шкайсь надияфтсь, ся пяшкоди


13 Мзярда Шкайсь макссь надияфтомань вал Авраамонди, Сон варась Эсь лемсонза, сяс мес ашель Сондедонза кивок сяда оцю, кинь лемса Сон маштоль варамс.
14 Сон мярьгсь: «Афкукс, Мон козяста бславате тонь и максан тейть лама идь-унок».
15 И тяфта, Авраам учсь куватьс, сатфтозе кирдемшканц и тейнза максфоль надияфтфсь.


16 Ломаттне фалу варайхть мезьса-бди сяда оцюса эсь корязост. Варамась тейст – кода тевонь кемокстама, и варамась путы пе эрь кодама пялькстомати.
17 Шкайсь ёрась няфтемс Эсь мялень аф полафнеманц сятненди, кинди ульсь максф надияфтома. Сяс Сон кемокстазе Эсь надияфтоманц варамаса.
18 Сяс тяни минь улихть ня кафттне, конат аф полафтыхть и конатнень эса Шкайсь коданга и мзярдонга аф васькафты: тя Шкаень варамась и надияфтомась. Синь кемокстасамазь минь, сятнень, кит музь инголе ащи надиямаса кяшема вастть.
19 Тя надиямась минь ваймоньконди, кода кемоста кирди и вии якорь, кона сатни иняру кошть потмонцты, мянь котфонь перяфксонц фталу.*б
20 Васенцекс тоза минь инксонк сувась кинь няфтись – Иисус. Сонь арась пефтома пингонь Озксвятиень Оцюнякс Мелхиседеконь лаца.




*а6:1 Тя валзюлмось шарьхкодеви кода «шава тефт, конат аф лездыхть тейнек» али «тефт, конат вятихть куломати».

*б6:19 Иерусалимонь храмсь ащесь кафта пяльксста: ингольдень пяльксста и потмонь пяльксста. Потмонь пялькссь ульсь пяк иняру и лувовсь Шкаень вастокс. Котфонь перяфкссь явондозень ингольдень и потмонь пялькснень фкя-фкянь эзда. Тя валрисьмось тонафты: Христос, минь надияманьке, сувась Шкайть шири.





ЕВРЕЙХНЕНДИ СЁРМАСЬ
Глава 7

Мелхиседек озксвятись


1 Мелхиседек, Салим ошень оцязорсь и Инь Вярдень Шкайть озксвятиец, васьфтезе и бславазе Авраамонь, мзярда ся мольсь тюремвастста, оцязорхнень сяськомдост меле.
2 И Авраам максозе тейнза кемонце пяльксть тюремвастста сембе сявфть эзда. Васендакиге, Мелхиседек лемть смузец «видексшинь оцязор». Тяда башка, Мелхиседек ульсь Салимонь оцязоркс, лиякс, «сетьмошинь оцязоркс».
3 Сёрматфксса мезевок апак аст сонь тядянц али алянц колга, али сонь шачемань юромонц колга. Сонь эряфонц аш ушетксоц, аш пец. Сон Шкаень Цёрать лаца; сон иляткшни озксвятикс пефтома пингс.


4 Ваность, конашкава оцю ся, конанди мянь Авраам, Израилень ломаньтналть ушедыец, максозе кемонце пяльксть сембодонга цебярть эзда, кона ульсь сявф оцязорхнень сяськомдост меле.
5 Левиень цёранзонды, конатненди макссеви озксвятемань тевсь, койсь мярьги кочксемс кемонце пяльксть ломаньтналть кядьста, лиякс мярьгомс, эсь брадонзон кядьста, хуш синьге Авраамонь иденза.
6 Но Мелхиседек, улемок аф Левиень юромста, сявозе кемонце пяльксть Авраамонь кядьста и бславазе сонь эста, мзярда тейнза ни максфтольхть надияфтоматне.
7 Апак корхтак содави, ёмлась бславави сяда оцюса.
8 Тяса кемонце пяльксть сявсазь ломаттне, конат кулыхть, а тоса кемонце пяльксть сявозе ся, кона эряй пефтома, и тянь кемокстасы Сёрматфкссь.
9 Лисенди, мянь Левийге, конанди макссесазь кемонце пяльксть, Авраамонь вельде пандозе кемонце пяльксть Мелхиседеконди.
10 Вдь Левий ульсь нинге Авраамонь, юромонь ушедыть потмоса, мзярда Мелхиседек васедсь Авраамонь мархта.


11 Кда левиень озксвятемась, конань вельде максф койсь, вятель афсатыксфтомашити, эста мезенди эрявсь лия озксвяти, конань озксвятемац Мелхиседеконь лаца, а аф Аарононь лаца?
12 Кда полафты озксвятемась, эста полафты койське.
13 Ся, конань колга тяфта корхтави, лиссь лия юромста, конаса кивок ашезь покоде озксвятикс алтарть инголе.
14 Содаф, минь Азороньке ульсь Иудань юромста. Но тя юромть кувалма Моисей мезевок ашезь аза, мзярда корхтась озксвятемань тевть колга.

Озксвятиень оцюня Мелхиседеконь лаца


15 Тя сембось тиеви нинге сяда шарькодевиксокс, мзярда эвондай лия Озксвяти, кона Мелхиседеконь лаца.
16 Сон арась озксвятикс пефтома эряфть виенц коряс, а аф койть кошардомвалонц коряс, кона ваны шачемань юромть лангс.
17 Вага кода Сёрматфкссь кемокстай Сонь колганза:

«Тон улят озксвятикс пефтома пингс Мелхиседеконь лаца»*а.




18 Ингольдень кошардомвалть полафтозь, сяс мес сон ульсь лафча и ашезь канне кодамовок лезкс.
19 Вдь Моисеень коец мезтьке ашезе тие афсатыксфтомокс. Сонь вастозонза тейнек максови сяда цебярь надияма, конань вельде минь малаткшнетяма Шкайти.


20 Иисусонь озксвятемац кемокстафоль Шкайть варамань валсонза.
21 Ингольдень пинкнень озксвятикс арсесть варамань валфтома. А Иисус арась озксвятикс варамань вал вельде, сяс мес Тейнза азфоль:

«Азорсь варась и аф полафтсы мяленц:

"Тон улят озксвятикс пефтома пингс Мелхиседеконь лаца"»*б.




22 Тяфта, варамась няфти, конашкава сяда пара ся соткссь, конанди Иисус тиевсь кемокстайкс.


23 Ингольдень озксвятида ульсь лама, сяс мес куломась ашезь макссе тейст лядомс озксвятемань покодемасост,
24 а Иисус эряй пефтома пингс, и Сонь озксвятеманцты аф ули пе.
25 Сяс Сонь ули виец фалу идемс сятнень, кит вельденза сашендыхть Шкайти. Вдь Иисус эряй пефтома пингс и озонды синь инксост.


26 Самай тяфтама Озксвятиень оцюня тейнек и эрявсь: иняру, аф мувору и ару. Сонь явфтозь пежуфнень эзда и кеподезь менельда вяри.
27 Тейнза аф эряви, кода лия озксвятиень оцюнятненди, эрь шиня каннемс озксказнет инголи эсь пежензон инкса, а сяльде ломаньтналть пежензон инкса. Сяс мес Сон максозе Эсь прянц озксказнекс, весть и сембе пинкненди.
28 Койть коряс озксвятиень оцюнякс путневихть лафча ломатть, а варамань валть коряс, кона максфоль койть мельге, озксвятиень оцюнякс ульсь путф пефтома пингс афсатыксфтома Шкаень Цёрась.




*а7:17 Псалтирь 109:4

*б7:21 Псалтирь 109:4





ЕВРЕЙХНЕНДИ СЁРМАСЬ
Глава 8

Од Сотксонь Озксвятиень оцюнясь


1 Минь азфоньконь эзда инь оцюсь тя: минь ули тяфтама Озксвятиень оцюняньке, кона озась менельса инь оцю Шкайть оцязоронь озама вастонц види ширесонза.
2 Сон покоди Озксвятиень оцюнякс иняру вастса, афкуксонь иняру кошса*а, конань стяфтозе Шкайсь, а аф ломанць.
3 Эрь озксвятиень оцюнясь путневи казнень и озксказнень каннема; сяс тянь лаца миньге Озксвятиень оцюняньконди эряволь мезевок кандомс озксказнекс.
4 Кда Сон илядоль модать лангса, эста Сон афоль уле кодамовок озксвятикс, сяс мес тяса ни улихть ломатть, конат койть коряс каннихть Шкайти казнет.
5 Синь покодемасна иняру кошса – аньцек кепотькс и цильф менеленнеть эзда. Вдь Моисеенди, мзярда Сон ушедозе иняру кошть тиеманц, азфоль: «Ватт, семботь тик ся кепотьксть коряс, кона няфтьфоль тейть панда пряса».
6 Но Иисусти максф покодемась сяда оцю мода лангонь озксвятихнень покодемаснон коряс. Тяконь лаца сяда цебярь ся соткссь, конаса Иисус тевонь якафты Шкайть и ломаттнень ёткса, сяс мес сонь юрозонза путфт Шкайть сяда цебярь надияфтоманза.


7 Улендяряль васенце соткссь афсатыксфтома, эста вастозонза афоль эряв вешендемс лия.
8 Но Шкайсь корхтай Эсь ломаньтналонцты муворшиснон няфтезь:

«Кулхцондода, сайхть шит, – корхтай Шкайсь,

– мзярда Мон тиян од соткс

Израилень и Иудань ломаттнень мархта.

9 Тя соткссь ули аф стама,

кодама сон ульсь тинь алянтень мархта ся пингть,

мзярда Мон сявине синь кядьта и лихтине Египетонь масторста.

Вдь синь ашезь кирде Монь мархтон сотксть,

и тянкса Мон шарфтонь эздост, – корхтай Азорсь.

10 Вага соткссь, конань тиса Израилень ломаттнень мархта

тона шитнень меле, – корхтай Азорсь,

– Мон путсайне Эсь койнень синь мялезост

и сёрмадсайне синь седиезост;

и карман улема тейст Шкайкс,

а синь улихть Тейне ломаньтналкс.

11 И эста кивок аф кармай тонафтома эсь маластонц

и эсь брадонц тяфтама валса: "Маласта содак Азорть"

– сяс мес сембе, ёмланек-оцюнек, кармайхть содамон Монь.

12 Вдь Мон кельгозь ужяльдьсайне синь,

нолдасайне синь аф видешиснон

и аф лятфтасайне оду синь пежеснон и койфтома тевснон».*б




13 Мзярда Сон корхтай «од соткс», тяфта няфнесы васенце сотксть таштомоманц. Ся, мезсь эрязе эсь пингонц и таштомсь, курок юмай.




*а8:2 кош – скиния, шатёр, палатка; иняру кош – тя стама кош, конань потмоса Израилень ломаньтналсь озонкшнесь Шкайти и каннесь Тейнза озксказнет. Синь каннезь тя кошть мархтост эрь вастова, мзярс якасть-шяясть шавмодава.

*б8:8-12 Иеремия 31:31-34





ЕВРЕЙХНЕНДИ СЁРМАСЬ
Глава 9

Ташта сотксть ладяфксоц озксвятемать колга


1 И сяс, васенце сотксть ульсь ладяфксоц озксвятемать колга, и ульсь масторлангонь иняру вастоц.
2 Тя вастокс ульсь иняру кошсь. Сонь ингольдень пялькссонза ащесть валдоптомань кирдемась, шрась и Шкайть инголи путф кшись. Тя пялькссь лемневсь «иняру».
3 А потмонь пяльксонц, кона ульсь омбоце котфонь перяфксть фтала, лемнезь «иняруда-иняру».
4 Сонь потмосонза ащесь ладанонь плхтаманди зрнянь алтарь и сотксонь арзя, кона сембе ширде вельхтяфоль зрняса. Тя арзяса кирдевсть манна мархта зрнянь кядьгось, Аарононь байдекоц, кона нолдась лопат, и кевонь седяфне, конатнень лангса сёрматфтольхть Шкайть кошардомвалонза.
5 Арзять лангса ащесть херувипт-ангелхт, конат ульсть Шкаень иневалдонь няфтикс. Синь эсь пацяснон келептезь пежень нолдама вастть вельхксса. Сембонь тянь колга тяни корхтамс сяда крхкаста аф эряви.


6 Мзярда сембось тифоль тянь лаца, ингольдень пяльксти эрь шиня сувсесть озксвятихне озондомань-покодемань ётафтома.
7 А иняру кошть потмонь пяльксозонза весть кизоти сувси аньцек озксвятиень оцюнясь и фалу вер мархта. Тя верть сон каннесы эсь инксонза и ломаньтналть пежензон инкса, конатнень синь тиезь аф содамошиснон сюнеда.
8 Тяфта Иняру Ваймопожфсь няфнесы: мзярс ащи иняру кошть ингольдень пяльксоц, иняруда-иняру пяльксти аш кода сувамс.
9 Тя сембось кода тяштькс, кона няфти тяниень пингть лангс: канневихть казнет и озксказнет, аньцек синь вельдест аф тиеви арукс и афсатыксфтомокс кандыть ваймовайгялец.
10 Вдь ня обуцятне кода ярхцамаське, симомаське, и эрь кодама штамаське – аньцек ронгонь кошардомат, конатнень вийсна кирди полафтомань пингть самс.

Од сотксонь озксказнесь


11 Но вага сась Христоссь Озксвятиень оцюнякс, и Сонь вельденза тейнек максови сембе Шкаень парось. Сон ётась сяда оцю и сяда афсатыксфтома иняру кошень пачк, кона тиф аф ломанень кядьса, лиякс мярьгомс, тя аф масторлангонь тев.
12 Сон сувась иняруда-иняру пяльксти аф сяватнень и вазнятнень верснон вельде, а Эсь веронц вельде. Сон весть и сембе пинкненди кандозе ломаттненди идемать пефтома пингс.
13 Вдь кда сяватнень и букатнень версна и плхтаф ведражень кулусь, конат валондовихть аф аруфнень лангс, максы тейст лангонь аруши койть топафтоманкса,
14 эста конашкава сяда аруяфты Христость вероц! Пефтома пингонь Иняру Ваймопожфть вельде Сон кандозе Эсь прянц афсатыксфтома озксказнекс Шкайти. Сонь вероц аруяфтсыне ваймовайгяленьконь кулоф тефнень эзда и тисамазь минь маштовиксокс эряй Шкайть покодемасонза.


15 Сяс Христос тевонь якафтысь од сотксса, вдь Сонь куломац ульсь питнень пандомакс коень коламатнень инкса, конатне ульсть тифт васенце сотксть пингста. Тяфта тертьфненди максовихть пефтома бславаматне, конатнень надияфтозень Шкайсь.
16 Вдь соткссь тя кода уликс-паронь кадомать колга кошаркс, кона фалу вешенди кошарксонь кадыть куломанц колга кемокстама.
17 Кда уликс-паронь кадысь нинге шиса, эста уликс-паронь кадомать колга кошаркссь нинге ашезь сува вийс. Сяс мес тяфтама кошаркссь сувай вийс аньцек снярда, мзярда кулы сонь кадыец.
18 Вага мес и васенце соткссь сувась вийс вер вельде.
19 Мзярда Моисей марнек ломаньтналть инголе азозень койть сембе кошардомвалонзон, сон сявозе вазнятнень и сяватнень верснон, шовордазе ведь мархта и якстерь понаса сюлмаф иссопонь тарадть вельде валозе кода коень книгать, тяфта марнек ломаньтналтьке;
20 и мярьгсь: «Тя версь кемокстасы сотксть, конань коряс Шкайсь мярьгсь эрямс».
21 Тяка лаца сон валозе верса и иняру кошть и семботь сянь, мезе нолявсь тевс озксвятемста.
22 Афкукс, койть коряс пцтай сембось аруяфтови верть вельде, и кда аш веронь валома, аш пежень нолдамавок.


23 Вага тяфта эряви аруяфтомс сятнень, конат шарыхть менеленнетнень лангс. А синьцень жа, менеленнетнень, эряви аруяфтомс сяда цебярь озксказне вельде.
24 Сяс Христоссь ашезь сува кядьса тиф иняру вастти, конац аньцек шары афкуксоннеть лангс, но Сон сувась менельти и тяни араф минь инксонк Шкайть шамаликонц инголе.
25 И Сон ламонь-крдаксть аф каннесы Эсь прянц озксказненди, кода тиенди озксвятиень оцюнясь, конац эрь кизоня сувси иняру вастти аф эсь веронц мархта, а жувататнень верснон мархта.
26 Улендяряль Христоссь синь лацост, эста Тейнза саволь ламоксть маятамс, масторть тиемста сявомок. Меколанкт, тяниень пинкнень песта Сон весть сась тя масторлангти, и максомок Эсь прянц озксказнекс, машфтозе пежеть.
27 И кода эрь ломанти весть сави куломс, а сяльде арамс Шкаень судть инголи,
28 тяфта Христосовок весть максозе Эсь прянц озксказнекс ламоц ломаттнень пежеснон сявоманкса. Омбоцеда Сон сай аф пежеть инкса, а сай идемост сятнень, конат учихть Эсонза.






ЕВРЕЙХНЕНДИ СЁРМАСЬ
Глава 10

Христос – афсатыксфтома озксказнесь


1 Койсь – тя аньцек сай пингонь паротнень цильфсна. Тя нинге аф синць паротне. Сяс койти мзярдонга аф тиевихть афсатыксфтомокс сят, конат эрь кизоня сашендыхть фкя сяка озксказнеснон мархта.
2 Кда Шкайти покодихне весть и сембе пинкненди улельхть аруяфтфт, синь лоткальхть тяфтама озксказнень каннемда, сяс мес лангсост афоль уле кодамовок пеже.
3 Но тяфтама озксказнетне эрь кизоня лятфнихть пежетнень колга.
4 Вдь букань и сявань версь аф машты валхтомс пежеть.


5 Сяс Христос, масторлангти самстонза, мярьгсь Шкайти:

«Тейть ашесть эряв озксказнет и казнет,

но Тон аноклать Тейне ронга.

6 Тонь мялезт ашесть ту плхтаф озксказнетне

и пежетнень инкса озксказнетне.

7 Эста Мон мярьгонь: "Мон тясан и молян

– кода книгаса сёрматф Монь колган,

– тиемс Тонь мяльцень коряс, Шкай"»*а.




8 Васенда Сон мярьгсь: «Аф озксказнет, аф казнет, аф плхтаф озксказнет, аф озксказнет пеже инкса Тейть ашесть эряв, синь аф мялезт Тейть», хуш синь койть коряс канневихть.
9 Сяльде Сон мярьгсь: «Мон тясан, и молян тиемс Тонь мяльцень коряс, Шкай». Тяфта Сон урядазе васенцеть и путозе сонь вастозонза омбоцеть.
10 Шкайть мяленц коряс минь улеме иняруяфтфт Иисус Христость ронгонц вельде, конань Сон кандозе озксказненди весть и сембе пинкненди.


11 Шиста шис эрь озксвятись ащи эсь покодемасонза и каннесыне фкя сяка озксказнетнень, конатнень аш вийсна валхтомс пежетнень.
12 А вага Христос весть и сембе пинкненди кандсь аньцек фкя озксказне пежетнень инкса и тяда меле озась Шкайть види ширезонза.
13 Ся пингста сявомок Христос учи, мзярда Шкайсь путсыне каршек ащихнень Сонь пильгалонза.
14 Вдь фкя озксказне вельде Сон тиезень пефтома пингс афсатыксфтомокс сятнень, конат иняруяфтовихть.


15 Тянь кемокстасы тейнек Иняру Ваймопожфське. Вдь васенда Сон корхтай:
16 
«Вага соткссь, конань Мон тиса синь мархтост

тона шитнень меле, – корхтай Азорсь,

– Мон путсайне Эсь койнень синь седиезост

и сёрмадсайне синь мялезост»*б.




17 И сяльде Сон тага корхтай:

«Пежеснон и койфтома тевснон

оду мзярдонга аф лятфтасайне»*в.




18 Мзярда пежетне нолдафт, эста ни аф эряви озксказне пежетнень инкса.

Сатама Шкайти панжада седиса


19 Кемай ялгат! Иисус Христость веронц вельде минь машттама аф пелезь сувамс сембодонга иняру вастти, молемок од и эряфонь максы киге.
20 Сон панжезе тейнек тя од кить, конац ётай котфонь перяфксть пачк, лиякс мярьгомс, Сонь ронгонц пачк, кона ульсь кантф озксказнекс.
21 Минь ули инь оцю Озксвятиеньке, кона ащи азоркс Шкаень кудть тевонзон лангса.
22 Эрьда сашенттама Шкайть инголи панжада седиса, кеме кемамаса, стама седиса, конац аруяфтф верса мувору ваймовайгяльть эзда, и ронгса, конац штаф ару ведьса.
23 Карматама кемоста кирдевома ся надиямаса, конань минь азонкшнесаськ сембонь инголе, сяс мес Надияфтысь кирдьсы валонц.
24 Эрьда арьсетяма вага мезень кувалма: кода тейнек крьвястемс эрть эса кельгома и пара тевонь тиема.
25 Аф карматама кадондомс эсь пуромксоньконь, кода конат-конат тиендихть. Меколанкт, эрьда карматама кемокстакшнема фкя-фкянь. И тяни, мзярда няйсасть Азорть шинц маладоманц, нинге сядонга пяк кемокстакшнеда фкя-фкянь.

Тяда шарфне Христость эзда


26 Вдь кда минь, конатненди максф содамс видешить, шарьхкодезь тиенттяма пежет, эста минь пеженьконь инкса аш кодамовок озксказне.
27 Иляды аньцек фкя: пелемаса учемс Шкаень судть и кяжи толть, кона анок нилемс Шкайти каршек ащихнень.
28 Кие шарфты Моисеень койть эзда, ся апак ужяльтть ули судендаф куломати, кда улихть кафта али колма няихть-содайхть, конат кемокстасазь тя шарфтомать.
29 Арьседа, конашкава сяда стака наказама учсы сянь, кие пильгса тапсесы Шкаень Цёрать и аф лувсы инярукс сотксонь верть, конаса сон ульсь иняруяфтф, и кие пароказнень Ваймопожфть сялдсы!
30 Минь содасаськ Сянь, конац мярьгсь:

«Монь кядьсон кяжень пандомась. Мон пандса»*г.




И нинге:

«Азорсь судендасы Эсь ломаньтналонц»*д.




31 Конашкава пелькс повомс эряй Шкайть кядьс!

Ащеда кемоста стака пингста


32 Лятфтасть ингольдень шитнень, мзярда Шкайсь валдоптодязь тинь Эсь валдсонза. Эста тинь кирдеде лама оцю сталма и сякокс ащеде кемоста.
33 Ульсть пинкт, мзярда сембонь ингольде тинь эсонт сялдсть и маятафтсть, и ульсть пинкт, мзярда тинь марсоледе сятнень мархта, кит маятасть тинь лацонт.
34 Тинь марясть ризнамаснон сятнень, кит ульсть пякстамгудса. Тинь кеняртькшнеде, мзярда нельгондезь тинь уликсшинтень, сяс мес содасть: менельса тинь ули сяда цебярь уликсшинте, кона кармай улема фалу.


35 Сяс, тясть кадонда аф пелемать, вдь тянкса кармай инь оцю казне.
36 Тейнть эряви кирдемс сталмотнень пингста. Тянь вельде тейнть пяшкодеви Шкайть мялец и максови Сонь эздонза надияфтфсь:
37 
«Вдь нинге аф лама,

прокс аф лама, и сай Ся, кинди эряви самс.

Сон пингть аф таргасы.

38 Видексшинь ломанць кармай эряма кемамать вельде;

а кда кие кармай пелема и сяс кадсы кемамать,

ся аф туй Монь ваймозень мяльс».




39 Но минь аф сятнень ёткста, конат пелеманкса кадозь эсь кемамаснон и повихть аду. Минь сятнень ёткста, конат кемайхть и сяс идефтяма.




*а10:5-7 Псалтирь 39:7-9

*б10:16 Иеремия 31:33

*в10:17 Иеремия 31:34

*г10:30 5 Моисея 32:35

*д10:30 5 Моисея 32:36





ЕВРЕЙХНЕНДИ СЁРМАСЬ
Глава 11

Кунардонь пингонь кемайхне


1 Кемамась – тя, мзярда минь эрятама сянь коряс, мезть лангс надиятама и кемоста содасаськ сянь, мезе тейнек нинге аф няеви.
2 Шкайсь шназень кунардонь пингонь ломаттнень кемамаснон инкса.


3 Кемамать вельде минь шарьхкодьсаськ: сембе менельсь-масторсь ульсь тиф Шкайть валонц вельде, и тянь лаца сембось, мезсь няеви тяни, ульсь тиф аф няевить эзда.


4 Эсь кемаманц вельде Авель кандсь Шкайти сяда цебярь озксказне Каинонь коряс. Сяс мес Авель кемась, Шкайсь шназе сонь и мярьгсь: сон видексшинь ломань, и сявозень кантф казнензон. Тяниенге сонь кемамац тейнек корхтай, хуш сонць Авель ни кулось.


5 Кемамать вельде Енох сявфоль менели куломань апак содак. И ашезь му сонь, сяс мес Шкайсь сявозе сонь Эстейнза. Нинге менели сявомдонза инголи тейнза кемоста азфоль: сон тусь Шкайть мяльс.
6 А кемамафтома аш кода тумс Шкайть мяльс. Сяс мес эрти, кие сашенды Тейнза, эряви кемамс: Шкай ули и Сон казьсыне сятнень, кит вешендьсазь Сонь.


7 Кемамать вельде Ной тись оцю венч эсь кудэряензон идеманкса. Сон ванозе Шкайть мяленц и кулхцондозе Сонь, мзярда тейнза азфоль ся, мезе нинге ашезь няев. Кемамать вельде сон судендазе тя масторлангть, а эстейнза максфоль видексши, кона сай кемамать вельде.


8 Кемамать вельде Авраам кулхцондозе Шкайть, мзярда Шкайсь мярьгсь тейнза тумс ся модати, конань надияфтозе максомс тейнза. Сон тусь тоза, хуш ашезе сода коза моли.
9 Кемамать вельде сон эрясь надияфтф модать лангса, кода лия масторонь ломань. Сон эрясь кошева, тяконь лаца эрясть Исааконь мархта Иаковок. Тейст максфоль ся сяка надияфтомась, конань Шкайсь максозе Авраамонди.
10 Сон аноколь эрямс кошева, сяс мес учсь ош, кона ащи кеме юр лангса и конань арьсезе-тиезе Сонць Шкайсь.
11 Кемамать вельде Сарравок, улемок аф шачфтыкс, маштсь пекиямс, хуш ульсь ни пяк сире. Вдь сон арьсесь: Надияфтысь кирдьсы валонц.
12 И сяс фкя сире алять эзда, кона ульсь кулома лангса, шачсь сяшкава лама идьта, конашкава лама менельса тяштьта и оцюведень трваса шуварда.


13 Сембе ня ломаттне ванфтозь кемамать куломозост, хуш тейст апак макстоль ся, мезе Шкайсь надияфтсь. Синь аньцек ичкозде няезь ся надияфтоматнень, и кеняртькшнесть тейст. Эсь колгаст корхнесть: синь лия масторонь ломатть и аньцек нюрьхкяня пингонди лоткасть тя масторти.
14 Сят, кит тяфта корхтайхть, няфнесазь: синь вешендьсазь эсь афкуксонь шачемань масторснон.
15 И кда синь арьсельхть ся масторть колга, коста синь тусть, эста синь маштольхть мрдамс меки.
16 Но синь мяльсноль сатомс сяда цебярь масторть, лиякс мярьгомс, менеленнеть. Вага мес Шкайсь аф визди, мзярда синь лемнесазь Сонь эсь Шкайкс; вдь Сон аноклась тейст ош.


17 Кемамать вельде Авраам максозе Исааконь озксказнекс, мзярда Шкайсь варчсезе сонь. Ся, кинди максфтольхть надияфтоматне, ульсь анок кандомс озксказнекс эсь фкя тяка цёранц,
18 конань колга ульсь азф: «Исааконь эзда шачи-касы тонь юромце».
19 Авраам арьсесь: Шкайсь машты мянь кулофнень эзда вельмафтомс. Сяс, мзярда Шкайсь мрдафтозе Авраамонди Исааконь – тя ульсь кода кулофнень эзда вельмама.


20 Кемамать вельде Исаак бславазень Иаковонь и Исавонь, и азозе тейст, мезе ули мархтост сай пингть.


21 Кемамать вельде Иаков, куломда инголе, бславазень Иосифонь кафцьке цёранзон и, нежедезь эсь байдеконц лангс, озондсь Шкайти.


22 Кемамать вельде Иосиф, улемок кулома лангса, азозе Израилень ломаттнень Египетста лисемаснон колга и мярьгсь тейст, мезе эряви тиемс сонь пакарензон мархта.


23 Кемамать вельде Моисеень шачфтыенза кяшендезь сонь колма кофт шачемдонза меле. Сяс мес синь няезь конашкава мазы Моисей, и ашесть пеле оцязорть кошардоманц коламда.
24 Кемамать вельде Моисеень, мзярда сон кассь, ашель мялец лемнемс эсь прянц фараононь стирти идькс.
25 Пежеть нюрьхкяня пингонь ламбамашинзон и тёждя эряфть вастс сон сяда цебярькс лувозе Шкаень ломаньтналть мархта маятамать.
26 Сон лувозе Христость инкса сялдомать сяда питникс Египетонь козяшитнень коряс, сяс мес сон ванць инголе ащи казнеть лангс, кона учсезе сонь.
27 Кемамать вельде сон кадозе Египетть, оцязоронь кяжда аф пелезь. Вдь сон, кода ба няезе Аф Няевить, и сяс ульсь кеме.
28 Кемамать вельде сон ладязе-ётафтозе евреень Очижить. Сон валозень верса кенкшень касякнень: куломань ангелсь афолезень шава Израилень иттнень Египетонь васень шачф иттнень мархта марса.
29 Кемамать вельде Израилень ломаньтналсь ётась Якстерь оцюведть пачк, кода коське модава. Но мзярда египтяттне тяряфтсть тиемс тяконь лаца – синь ваясть.


30 Кемамать вельде прасть Иерехон ошть стенанза сисем шит перьфканза якамда меле.
31 Кемамать вельде Раав, усксеви авась, сетьмоши мархта нолдазень эсь кудозонза Израилень алятнень, конат састь салава ваномс Ханаанонь масторть, и тянкса сонь ашезь шава Шкаень аф кулхцондыхнень мархта.


32 Мезе нинге азан тейнть? Аф саты тейне пинге азондомс Гедеононь, Вараконь, Самсононь, Иеффаень, Давидонь, Самуилонь и пророкнень колга.
33 Кемамать вельде синь сяськондезь масторхнень, кемокснезь виде эряфть, няезь Шкаень надияфтоматнень пяшкодемаснон, пякснезь лефнень кургснон,
34 матнезь вии толть, ворьготькшнесть оржа торда. Синь ульсть лафчт и арасть эрьгафт. Синь арасть кемокс тюремаса, панцезь душматтнень тюриснон.
35 Ульсть ават, конатненди кулоф раднясна максфтольхть меки вельмафста. Ина лиятне ашезь сяв ся воляшить, конань тейст макссезь, и маятазь кулость, сяс мес синь мяльсноль сатомс вельмамать сяда цебярь эряфса.
36 Лиятне кирдсть эсь лангсост сялдомат и локшеса пикссемат, и кирдсть мянь цинзерса и пякстамгудса улема.
37 Синь шавондозь кевса, керсезь кафтова, синь маятафтозь и сялгондозь торса. Синь якасть-шяясть верозонь и сявань кедьста тиф щамса, кирдсть ашуши, люпштамат и пикссемат-маятамат.
38 Ня ломаттне ульсть вельф цебярьхть тя масторлангти и сяс синь якасть-шяясть шавмодава и пандова, и эрясть кевботмарга и модань лазкснень ёткова.


39 Шкайсь шназень сембе ня ломаттнень кемамаснон инкса. Но сякокс тейст ашезь максов ся, мезе надияфтфоль,
40 сяс мес Шкайть ульсь сяда цебярь арьсефоц аф аньцек тейст, но тейнеконга. Сонь мялец ульсь тяфтама: сатолезь ня ломаттне афсатыксфтомашить аньцек минь мархтонк марса.






ЕВРЕЙХНЕНДИ СЁРМАСЬ
Глава 12

Азорсь сюци-тонафты минь эсонк


1 Сяс мес минь перьфканк тяшкава лама ломаньда, конатнень кемамасна ащи кепотьксокс тейнек, тейнековок эряви ёрдамс эсь лангстонк сембе сталмоть и тёждяста педи пежеть. Эрьда, сталмонь кирдезь и сембе виеньконь путозь ласьксаськ инголенк ацаф кить.
2 Апак лотксек карматама ванома Иисусонь лангс, кемаманьконь ушедыенц и педа-пес пяшкодиенц лангс. Сон инголенза ащи кеняртьксть вастс кулось крёз лангса, аф ваномок визьксть лангс, и тяни озаф Шкайть озама вастонц види ширесонза.
3 Арьседа Сянь колга, конац тняра сялдома кирдсь пежуфнень эзда. Тя лезды тейнть аф сиземс и аф лафчемомс ваймоса.


4 Тинь нинге ашесть вала веронтень тюремаса пежеть каршек.
5 Тинь прокс юкстасть кемокстафты валть, кона азфоль тейнть, кода иттненди:

«Цёрай, тят вана тёждяста Азорть сюцеманц-тонафтоманц лангс

и тят лафчемом, мзярда Сон лихнесы лангу тонь пежецень.

6 Вдь Азорсь сюцесы-тонафтсы сянь, конань кельгсы;

пикссы эрть, конань сявсы Эстейнза цёракс»*а.




7 Тейнть эряви кемоста кирнемс сембе стакашитнень, конатнень вельде Шкайсь касфты эсонт, кода эсь идензон. Дяряй, ули стама цёра, конань афолезе сюце-тонафта аляц?
8 Кда тинь эсонт аф сюцихть и аф тонафтыхть, кода тиендихть сембе иттнень мархта, эста тинь аф койть коряс шачф иттяда, аф афкуксонь цёратада.
9 Мзярда масторлангонь аляньке сюцекшнемазь-тонафнемазь, минь кулхцондоськ синь сюцемаснон-тонафтомаснон, сяс мес ёраме ваномс синь мяльснон. Эста конашкава сяда кулхцондыкс эряви улемс менелень Аляти, вдь тя кулхцондомась максы тейнек эряф.
10 Минь масторлангонь аляньке сюцесть-тонафтсть эсонк эсь шарьхкодемаснон коряс нюрьхкяня пингонди. Но Шкайсь тянь тиендьсы тейнек лездоманкса, сяс мес Сонь мялец максомс тейнек пялькс Эсь инярушисонза.
11 Эрь сюцемась-тонафтомась эсь пингстонза маряви ризфокс, а аф кеняртьксокс. Но меле, сятненди, кит сонь вельденза ульсть тонафтфт, сон канды видексшинь и сетьмошинь имож.


12 Сяс кемокстасть сизеф кядентень и трнаты плманжантень
13 и якада виде киге вага мес: шаморды пильгсь афоль муводев, меколанкт, тиеволь шумбракс.

Тясть кадонда Шкайть


14 Сатнеда сетьмоши сембонь мархта и эряда инярушиса, конафтома кивок аф няйсы Азорть.
15 Ванода, кивок афоль иляда Шкаень пароказнефтома, и тянь вельде афоль эвонда ётксонт кодамовок сяпи юр, кона маштоль кандомс зиян и ламотнень тиемс аф арукс.
16 Тяконь лаца тяза уле ётксонт кодамовок усксеви али шкайфтома, кода Исав. Сон фкя лям шаванянкса мизень ся паротнень, конат макссевихть шачемань коряс васень цёратненди.
17 Вдь тинь содасасть, кода тяда меле сонь мялецоль сявомс алянц бславаманц, но ульсь паньф. Сон ашезь машта полафтомс сянь, мезе ни тись, хуш и эняльдсь тянь колга сельмоведь мархта.


18 Тинь саде аф ся пандти, конань ули кода токамс кядьса и кона палы толса; саде аф шобдати и аф сюнерашити, афи даволти.
19 И тинь саде аф торамать кайгоманцты и аф стама вайгяльти, конац корхтась эвфти валса Израилень ломаньтналть мархта. Сят, кит кулезь ся валхнень, эняльдсть аф корхтамс тейст оду.
20 Сяс мес тейст ашезь кирдев тя кошаркссь: «Кда мянь жуватась токай пандти, сон эряви шавомс кевса».
21 И сяшкава эвфти ульсь тя няемась-кулемась, мянь Моисейге мярьгсь: «Мон пелян и трнатан».


22 Меколанкт, тинь саде Сион пандти, эряй Шкайть ошенцты – менелень Иерусалимти, и ангелхненди, конатнень аш лувкссна;
23 Тинь саде кеняртькшни пуромксти васень шачфнень мархта, конатнень лемсна сёрматфт менельса. Тоса Шкайсь, конац сембонь судьясна, и тоса жа видексшинь ваймопожфне, конатненди ни максовсь афсатыксфтомашись.
24 Тинь саде Иисусти – од сотксса тевонь якафтыти, и Сонь валф веронцты. Сонь вероц корхтай сяда цебярьста Авелень веронц коряс.


25 Ванода, афоледе шарфта Корхтайть эзда. Кда сят, кит ашезь кулхцонда масторлангста корхтайть, ашесть ворьгодев наказамать эзда, эста сядонга пяк минь аф ворьгодефтяма наказамать эзда, кда минь шарфттама менельста Корхтайть эзда.
26 Сонь вайгялец эста шерьфтезе масторть, и тяни Сон макссь вал:

«Тага весть шерьфтса масторть,

и аф аньцек масторть, но и менельть»*б.




27 Валхне «тага весть» няфтихть: сят, конат шерьфтевихть, лиякс мярьгомс, тифне – улихть полафтфт. Эста илядыхть аньцек сят, конат аф шерьфтевихть.
28 Тейнек максови Оцязорксшись, кона аф шерьфтеви. Сяс эрьда ульхтяма сюконяйкс Шкайти и сюконятама-покоттяма Тейнза Сонь мяленц коряс, лувомок Сонь лемонц питникс и пелезь эздонза,
29 сяс мес минь Шкаеньке – сембонь плхтай тол.




*а12:5-6 Притчи 3:11-12

*б12:26 Аггей 2:6





ЕВРЕЙХНЕНДИ СЁРМАСЬ
Глава 13

Эряда Шкайть мяленц коряс


1 Фалу кельгода фкя-фкянь кемай ялгань кельгомаса.
2 Тясть юксне инжиень кельгомать. Вдь ульсть ломатть, конат апак содак, васьфтсть эсь пялост ангелхт.
3 Арьседа сятнень колга, кит пякстафт, и лездода тейст тяфта, бта тиньге мархтост пякстафтада, и тясть юксне маятайхнень, бта тиньге маятатада синь мархтост.


4 Катк эрсь кирдьсы пара лувксса рьвяямань сотксть. Мирттненди и рьватненди эряви улемс видекс и арукс фкя-фкянь инголе; вдь Шкайсь судендасыне сятнень, кит усксевихть и васькафнесазь поласнон.
5 Тяда панце ярмакнень мельге, но катк тейнть саты ся, мезенте ули ни. Вдь Сонць Шкайсь мярьгсь:

«Аф катте тонь и аф туян эздот»*а.




6 Сяс минь аф пелезь корхтатама:

«Азорсь тейне лезды, и мон аф карман пелема.

Мезе тии тейне ломанць?»*б




7 Мяляфтость эсь вятиентень, конат азондозь тейнть Шкаень валть. Ванода, кода синь эрясть и кодама имож кандсь синь эряфсна, и тиендеда синь кемамаснон коряс.
8 Иисус Христоссь фкя тяка и исяк, и тячи, и пефтома пингс.
9 Тясть макса шарфтомс прянтень виде ки лангста эрь кодама и ширде саф тонафнематненди. Пара, кда седись кемокстай Шкаень пароказнеть эзда, а аф ярхцамань койхнень мельге молемать эзда. Ня койхнень мельге молемась нинге киндиге ашезь канда лезкс.
10 Минь ули алтареньке, конань лангста аф мярьгондеви ярхцамс сятнендни, кит покодихть иняру кошса.
11 Тинь содасасть: озксвятиень оцюнясь каннесыне жувататнень верснон пежеть инкса озксказнекс иняру вастти, а синь ронгснон плхнесыне Израилень ломаттнень эряма вастснон эзда ширеса,
12 сяс Иисусовок маятась и кулось ширеса, аф ошть потмоса вага мезенкса: Эсь веронц вельде иняруяфтомс ломаттнень.
13 Сяс листяма Тейнза, ширети, и каннесаськ Сонь сялдоманц.
14 Вдь тяса минь аш фалунь ошеньке, но минь вешендьсаськ ся ошть, кона кармай улема сай пинкнень.
15 Сяс, карматама Иисусонь вельде апак лотксек каннема шнамань озксказне Шкайти, лиякс мярьгомс, эсь валоньконь, конат шнасазь Сонь лемонц.
16 Тясть юксне паронь тиемать и фкя-фкянди лездомать, сяс мес тяфтама озксказнетне мялезонза Шкайти.


17 Кулхцондода эсь вятиентень эса и уледа сятявкс мархтост. Вдь синь шинек-венек пичедихть-канзедихть тинь ваймонтень инкса, сяс мес тейст сави тинь инксонт корхтамс Шкайть инголе. Катк синь тиендьсазь тянь кеняртькс потмоса, а аф куфцезь. Вдь тя аф лезды тейнть.


18 Озондода минь инксонк. Минь кемоста содасаськ: ваймовайгяленьке аруфт, вдь минь сембоса ёратама эрямс видеста.
19 Мон эняльдян тейнть сядонга пяк озондомс вага мезенкса: максольхть тейне сяда курок мрдамс тейнть.

Озондомась и мекольце валхне

20 
Сетьмошинь Шкайсь,

кона вельмафтозе кулофнень эзда

минь Азороньконь Иисусть (Христость),

учань инь оцю Ваныть,

и Сонь веронц вельде кемокстазе пефтома пингонь сотксть,

21 катк аноклатядязь тинь эрь кодама пара тевонди,

и тяфта тинь карматада тиендема Сонь мяленц коряс.

И катк Сон Иисус Христосонь вельде тисы эсонт сянь,

мезе Сонь мялезонза.

Улеза Христости иневалда пефтома пингс! Аминь.

22 Эняльдян тейнть, кемай ялгат, кулхцондость тя кемокстай валть. Вдь мон аф лама сёрмадонь тейнть.
23 Тейнть эряви содамс: кемай ялганьконь, Тимофеень, нолдазь пякстамгудста. И кда сон курокста сай тейне, эста минь марса сатама тинь ширезонт.


24 Азода пара вал сембе вятиентенди и сембе иняру ломаттненди. Италиянь кемай ялганьке кучихть тейнть пара валхт.
25 Шкаень пароказнесь улеза тинь сембонь мархтонт! Аминь.




*а13:5 5 Моисея 31:6,8

*б13:6 Псалтирь 117:6






ИОАННОНДИ ПАНЧФ НЯЙФКС


Глава 1

Ингольце валсь


1 Тя книгаса азондови ся няйфкснень колга, конатнень панжезень Иисус Христоссь. Тейнза ня няйфкснень максозень Шкайсь, конань мялецоль няфтемс Эсь покодиензонды, мезти курок эряви улемс. Христоссь кучезе ангелонц азомонза тянь Эсь покодиенцты Иоаннонди.
2 Иоанн семботь колга пачфти, мезе няйсь и кульсь: Шкаень валть и видешить колга, конань азондозе Иисус.
3 Павазу ся, кие лувсы тя книгать, павазуфт сятка, кит кулхцондсазь ня пророчествань валхнень и эряйхть тя книгаса сёрматфть коряс. Вдь синь пяшкодема пингсна маласа ни!


4 Иоанн сёрмады Римонь Асияса сисем кемаень пуромксненди: пароказне тейнть и сетьмоши Сянь эзда, кие фалу ули, ульсь и сай, и сисем ваймопожфнень эзда, конат Сонь озама вастонц инголет,
5 и Иисус Христость, видеть азондыенц эзда. Сон васенцесь, кие вельмась кулофнень эзда и Сон масторлангонь сембе оцязорхнень азорсна. Сон кельгомазь минь и Эсь версонза аруяфтомазь пеженьконь эзда.
6 Сон тиемазь минь оцязоркс и Шкайти, Эсь Алянцты, озксвятикс. Тейнза шнама и азорксши сембе пинкнень! Аминь.
7 
Ванода: Сон сай коволхнень лангса;

эрь сельмось няйсы Сонь,

няйсазь сятка, кит сялгозь Сонь.

И масторлангонь сембе ломаньтналхне

аварьгодыхть Сонь инголенза.

Тяфта ули! Аминь.




8 «Мон – Альфась и Омегась*а, Ушеткссь и Песь» – корхтай Азорсь, – Ся, кие ули, ульсь и сай, Семботь Кирдиец.

Иоанн няйсы Христость


9 Мон, Иоанн, тинь кемай ялганте, явса мархтонт Иисус Христосонь маятаманц, оцязорксшинц и кирдемшканц. Мон улень паньф Патмос усияв сяс, мес пачфнине Шкаень валть и азондонь Иисус Христосонь колга.
10 Азорть шиста мон улень Ваймопожфть кядяла и фталон кулень кайги вайгяль, кона кайгсь торама лаца. Сон корхтась: «Мон Альфась и Омегась, Васенцесь и Мекольцесь.
11 Сянь, мезе няят, сёрматк книгас и кучк Асиянь сисем кемаень пуромксненди: Ефесу, Смирнав, Пергаму, Фиатирав, Сардису, Филадельфияв и Лаодикияв».


12 Мон шарфтонь, ёрань няемс корхтайть, и шарфтомста няень сисем зрнянь столбанят, конат эсь лангсост кирдсть ваень валдоптомат.
13 А валдоптомань кирдематнень ёткса няине кинь-бди, кона ульсь Ломанень Цёрать лаца. Сон щафоль кувака щамса и карксафоль мяште видес зрнянь карксса.
14 Сонь пряц и шяяренза ульсть акшет, кода акша пона, кода акша лов, и сельмонза ульсть кода палы тол.
15 Сонь пильгонза ульсть кода толса серептьф бронза, и вайгялец – кода лама ведень увф.
16 Види кядьсонза Сон кирдсь сисем тяштть, кургстонза лисендсь кафцьке пяльде оржа тор, и Сонь шамац вандолдсь, кода шиньгучкать шись.


17 Сонь няемстонза, мон прань пильгозонза, кода кулоф. Сон путозе монь лангозон види кяденц и мярьгсь тейне: «Тят пеле! Мон – Васенцесь и Мекольцесь,
18 Мон – эряфонь канды лихтибрян. Мон улень кулоф, и тяни шисан и карман эряма пефтома пингс. Монь кядьсон адонь и куломань панжематне.
19 Сёрматк ина, мезе няеть; и сянь, мезе тиендеви тяни, и сянь, мезти тиевома курок.
20 Тяни Мон панчса тейть салавашить, азса, кодама смузь няфтихть ся сисем тяшттне, конатнень тон няить Монь види кядьсон, и ся сисем валдоптомань кирдематне. Сисем тяшттне – тя сисем кемаень пуромкснень ангелсна, а сисем валдоптомань кирдематне, конатнень тон няить, тя сисем кемаень пуромксне».




*а1.8 Альфась и омегась – греконь алфавитса васенце и мекольце букватне. Азорть колга тяфта корхтайхть сяс, мес Сон эряй пефтома пингс.





ИОАННОНДИ ПАНЧФ НЯЙФКС
Глава 2

Христоссь пачфти вал Ефесонь кемаень пуромксти


1 «Ефесонь кемаень пуромксть ангелонцты сёрматт: "Вов мезе корхтай Ся, кие кирди сисем тяштть види кядьсонза и якай зрнянь сисем валдоптомань кирдематнень ёткова:
2 Мон содасайне тонь тефнень, стака покодемацень и кемошицень. Содаса, маласотка афолить кирде пежес ваяф ломаттнень. Тон варжайть-содайть сятнень, кит лемнесазь пряснон апостолкс, но синь аф сят, кикс няфнесазь пряснон. И тон шарьхкодить, синь васькафнихть.
3 Мон содаса, тонь ули кирдемшкаце, тон лама маятать Монь лемозень инкса и сяка ашить нолда кяттнень.
4 Но вов мезезе ули тонь каршезт: тон Монь кельгсамак аф сяшкава вииста, кода васенда.
5 Лятфтак ина, кодамкс тон улеть прамдот инголе. Аертт пежетнень эзда и мрдак васень тефненди. Но кда аф аердат, Мон саян тейть и шашфтса валдоптомань кирдемацень вастстонза.
6 Но пара эсот ся, мес тон Монь лацон афолить няе николаиттнень*а тевснон.


7 Кинь улихть пиленза – кулеза, мезе Ваймопожфсь корхтай кемаень пуромксненди. Сяськити максан ярхцамс иможда эряфонь шуфтть эзда, кона касы Шкайть райсонза"».

Христоссь пачфти вал Смирнань кемаень пуромксти


8 «Смирнань кемаень пуромксть ангелонцты сёрматт: "Вов мезе корхтай Васенцесь и Мекольцесь, Ся, кона кулофоль, а тяни шиса.
9 Мон содасайне тонь тефнень, тонь маятаматнень и ашушицень (хуш афкукс тон козят). Содаса сяньге, кода тонь эсот сялдыхть сят, конат эсь пряснон лувсазь еврейкс, но синь аф еврейхть, а Сатанань пуромкс.
10 Тят пеле сянь эзда, мезе тейть сави кирдемс. Ламотнень эздонт идемэвозсь ёрдасыне пякстамгуду. Тя ули тейнть кемамань варжамакс. Кемонь шит кармайхть люпштама эсонт, но сяка, тяк кадонда кемамацень, кда мянь сави куломс. И эста, кода сяськити, Мон максса тейть эряфонь каштазть.


11 Кинь улихть пиленза – кулеза, мезе Ваймопожфсь корхтай кемаень пуромксненди. Кие сяськи, сянди омбоце куломась зиян аф тии"».

Христоссь пачфти вал Пергамонь кемаень пуромксти


12 «Пергамонь кемаень пуромксть ангелонцты сёрматт: "Вов мезе корхтай Ся, кинь ули кафцьке пяльде оржа тороц:
13 Мон содасайне тонь тефнень, и содаса, тон эрят тоса, коса кемокстазе озама вастонц Сатанась. Но тон ванфтсак Монь лемозень и ашеть лотка Тейне кемамда нльне эстонга, мзярда тинь ошсонт, коса эряй Сатанась, ульсь шавф Антипа, седи ваксста Монь колган азондысь.
14 Но вов Монь мезе-бди ули тонь каршезт: тоса, тинь ётксонт улихть Валаамонь тонафтоманц коряс эряйхть. А Валаам тонафтозе Валаконь, кода Израилень эряйхнень сувафтомс пежес: ярхцамс сивольда, кона кантф озксказнекс аф афкуксонь шкайхненди, и усксевозь эрямс.
15 Улихть тонь маласот стаптка, конат эряйхть николаиттнень тонафтомаснон коряс.
16 Шарфтт меки Шкайти! Афток курок саян тейть и кургстон лиси торса карман тюрема мархтост.


17 Кинь улихть пиленза – кулеза, мезе Ваймопожфсь корхтай кемаень пуромксненди. Сяськити максан ярхцамс салавашинь маннада и максан акша кевня, конань лангса ули сёрматф од лем. Тя лемть кивок аф содасы, ся ломаньда башка, кинди максови кевнясь"».

Христоссь пачфти вал Фиатиронь кемаень пуромксти


18 «Фиатиронь кемаень пуромксть ангелонцты сёрматт: "Вов мезе корхтай Шкайть Цёрац, конань сельмонза, кода палы тол, и пильгонза, кода пиндолды бронза:
19 Мон содасайне тонь тефнень, кельгомацень, кемамацень, покодемацень и сталмонь кирдемацень. Содаса сяньге, тонь тяниень тефне сяда оцюфт васенцетнень коряс.
20 Но вов Монь мезе-бди ули тонь каршезт: тон аф карнесак Иезавель авать, кона лемнесы прянц прорококс, а сонць эсь тонафтомасонза васькафнесыне-эрьготьфнесыне Монь покодинень. Тя авась тонафнесыне синь усксевомс и ярхцамс сивольда, конань каннесазь озксказнекс аф афкуксонь шкайхненди.
21 Мон максонь тейнза пинге каендамс эсь усксевомасонза, но сонь аш мялец тянь тиемс.
22 Вов, Мон прафтса сонь оцю сярядемас, а мархтонза усксевихнень пяк маятафтсайне, кда аф кадсазь пежу тевснон.
23 Сонь мельганза молихненьге кулофтсайне. Эста содасазь сембе кемаень пуромксне: Мон Ся, кие содасыне ломаттнень кяшф мяльснон-арьсемаснон. И ёткстонт эрти Мон максан тевонзон коряс.
24 Но тейнть, Фиатира ошста лиятненди, конат ашесть прафта тя тонафтомати и ашезь сода, кода корхтайхть, Сатанань крхкашить, Мон корхтан: аф путан лангозонт кодамовок од канкс.
25 Аньцек сянь, мезенте ули, кирдесть Монь самозон.


26 Ся, кие сяськи и петь самс кармай тиендема Монь мялезень коряс, сянди Мон максан азорксши лия тналонь ломаттнень лангса.
27 Сон кармай ваномост синь кшнинь байдекса и коласыне синь кода сёвонень кядьгонятнень. Тяфтама азорксшись Тейневок максфоль Алязень эзда.
28 Тяда башка, Мон максан тейнза шобдавань заря тяште.


29 Кинь улихть пиленза – кулеза, мезе Ваймопожфсь корхтай кемаень пуромксненди"».




*а2.6 Секта, конань тонафтомац мольсь Евангелиять каршес.





ИОАННОНДИ ПАНЧФ НЯЙФКС
Глава 3

Христоссь пачфти вал Сардисонь кемаень пуромксти


1 «Сардисонь кемаень пуромксть ангелонцты сёрматт: "Вов мезе корхтай Ся, кинь улихть Шкаень сисем ваймопожфонза и сисем тяштенза: Мон содасайне тонь тефнень. Тонь луфтядязь эряйкс, но афкукс тон кулофат.
2 Сргость и кемокстак сянь, мезе нинге лядсь эсот, сявок вов-вов ни кулы. Мон няйса, Шкаезень инголе тонь тефне аф сембе ширде цебярьхть.
3 Лятфтак, мезе тейть максфоль и мезе тон кулеть. Киртть сонь эсонза и каендак. А кда аф сргозят, Мон саян апак учт, салай лаца, содамонга аф кармат, мзярда кундате тонь.
4 Но Сардисса, тонь ширесот, улихть тяфтаптка, конат ашезь рдаскофта эсь щамснон, аньцек эздост аф лама. Синь кармайхть якама Монь мархтон акша щамса, сяс мес синь кондястихть тянди.


5 Кие сяськи, сянь щасазь акша щамса, и Мон аф нардаса сонь лемонц эрямань книгаста. Мон лувса сонь Монценнекс Алязень и Сонь ангелонзон инголе.


6 Кинь улихть пиленза – кулеза, мезе корхтай Ваймопожфсь кемаень пуромксненди"».

Христоссь пачфти вал Филадельфиянь кемаень пуромксти


7 «Филадельфиянь кемаень пуромксть ангелонцты сёрматт: "Вов мезе корхтай Инярусь и Видесь, конань кядьса Давидонь панжемац; Сон ся, кие панчсы кенкшть – и киндинге аф пякстави; Ся, кие пякстасы кенкшть – и киндинге аф панжеви:
8 Мон содасайне тонь тефнень. Вага, Мон панжине инголет кенкшть, и киндинге сон аф пякстави. Хуш тонь и кржа вийдот, но тон сяка кемоста кирдят Монь валозти и ашеть шарфта Монь эздон.
9 Мон макссайне тейть Сатанать пуромксста сятнень, кит лемнесазь пряснон еврейкс, но синь прокс аф сят, кикс лемнесазь пряснон, синь васькафнихть. Мон вятьфтсайне синь тейть и комафтсайне пильгозт. Эста синь содасазь – Мон кельгте тонь.
10 Тон ванфтыть монь кошардомазень улемс кирдикс, сяс монга карман ванфтомот тонь варчсемань-маятамань пингста, кона шашты марнек масторть лангс и кармай варчсемост-маятафтомост модалангонь сембе эряйхнень.
11 Мон курок саян – тон ина кемоста киртть сянди, мезце тонь ули, кивок тязазе сяв сяськиень каштазцень.


12 Сяськить Мон тиса вельхксонь кирди нежекс Шкаезень кудса, и сон иляды тоса пефтома пингс. Мон сёрмадса сонь лангозонза Шкаезень лемонц и Шкаезень ошенц лемонц – од Иерусалимть, кона валгонды менельста Шкаезень эзда, сёрмадса и Эсь од лемозень.


13 Кинь улихть пиленза – кулеза, мезе Ваймопожфсь корхтай кемаень пуромксненди"».

Христоссь пачфти вал Лаодикиянь кемаень пуромксти


14 «Лаодикиянь кемаень пуромксть ангелонцты сёрматт: "Вов мезе корхтай Аминь, валонь кирди и виде азондысь, конань вельде Шкайсь тиезе семботь:
15 Мон содасайне тонь тефнень. Тон аф кельмат, аф псият. Вай, кда тон улелеть кельме али пси!
16 Но сяс, мес тон лямбат, а аф кельмат и аф псият, Мон уксонте тонь Эсь кургстон.
17 Тон корхтат: "Мон козян, монь сембодон лама и тейне мезевок ни аф эряви". Но тон аф шарьхкодьсак: тон аф павазуват, ужялят, ашуват, сокорат и крхтапат.
18 Мон максан тейть ёнь – рамак кядьстон толонь пачк ётафтф зрнязень, и афкукс козякодат. Рамак акша щаптка, щасайть и киндинге аф кармай няевома тонь крхтапашицень визьксоц; рамак сельмовадемавок, вадьсайть сельмотнень и кармат няема.
19 Кинь кельгса, сянь пежензон лихтьсайне лангти и сюцеса-тонафтса сонь. Сяс ульхть виень путыкс и кадыть пежетнень!
20 Вов ащан кенкш фтала и чакан: кие кульсы Монь тердемазень и панчсы Тейне кенкшть, сянь пяли суван и карман ярхцама мархтонза, а сон – Монь мархтон.


21 Кие сяськи, сянди мярьган озамс Монь мархтон оцязоронь озама вастозон. Тяфта Монга, сяськомок, озань Алязень мархта оцязоронь озама вастозонза.


22 Кинь улихть пиленза – кулеза, мезе корхтай Ваймопожфсь кемаень пуромксненди"».






ИОАННОНДИ ПАНЧФ НЯЙФКС
Глава 4

Менелень озксвятемась


1 Тяда меле мон варжакстонь и няень менельса панжада кенкш, и кулине сяка вайгяльть, кона ни инголи корхтась тейне торама лаца. Сон мярьгсь: «Кепотть тяза, Мон няфтьса тейть, мезти улема тяда меле».
2 И сяка ёткть мон повонь Ваймопожфть кядялу. Мон няень менельса оцязоронь озама васта и лангсонза Озадоть.
3 Сонь шамац вандолдсь питни кевня лаца, кода яшма и сардис; озама вастть ашкорязе пиндолды, кода изумруд, атямъёнга.
4 Оцязоронь озама вастть перьфке ульсь комсь нилие оцязоронь озама васта, конатнень лангса озафоль комсь нилие атя. Синь щафтольхть акша щамса, пряснон лангса ульсть оцязоронь зрнянь каштаст.
5 Оцязоронь озама вастть эзда кфчиесть ёндолхт, марявсь увф и атямонь гайф. Оцязоронь озама вастть видеса палсть сисем байдекпеса толонь валдоптомат, нят Шкаень сисем ваймопожфт;
6 а инголенза ульсь оцюведь, кона бта клянцеконь, ару, кода кристалл.


Оцязоронь озама вастть ваксса и перьфканза ульсть ниле эряй ваймот*а, сельмодост пяшксе – и инголест и фталост.
7 Васенцесь лефонь кондямоль, омбоцесь шаркстсь од бука лангс, колмоцеть шамац ульсь кода ломанень, и нилецесь ульсь кода лии куцькан.
8 Эрь эряй ваймоть ульсть котонь пацясна, и марнек ронгсна вельхтяфтольхть сельмоса, нльне паця алсновок. Синь шинек-венек апак лотксек морафтыхть:

«Иняру, иняру, иняру

Азор Шкайсь, Семботь Кирдиец,

Ся, кие ульсь, ули и сай!»




9 Эрь мезне, мзярда синь азондыхть шнамань, оцюлгофтомань и сюконямань валхт оцязоронь озама вастса Озадоти – пефтома пингс Эряйти,
10 сембе комсь нилие атятне прашендыхть оцязоронь вастса Озадоть инголе и сюконякшнихть пефтома пингс Эряйти. Синь валхнесазь прястост эсь оцязоронь каштазснон и путнесазь оцязоронь озама вастть инголи, корхтайхть:
11 
«Азороньке, Шкаеньке!

Тонь оцюшицень коряс Тейть максови

сюконяма, шнама и азорксши;

вдь Тон тиить семботь,

и Тонь мяльцень коряс синь эряйхть

и тифт».






*а4:6 эряй ваймотне – тя кати-меень существат





ИОАННОНДИ ПАНЧФ НЯЙФКС
Глава 5

Ашкоркс лаца книга и Верозсь


1 Оцязоронь вастса Озадоть види кядьсонза мон няень ашкоркс лаца книга. Сон ульсь сёрматф кафцьке пяльде и пякстафоль пякстамань сисем тяштьксса.
2 И нинге мон няень виидонга вии ангел, кона кайгиста азозе: «Кие кондясти валхтомс ня пякстамань тяштькснень и панжемс книгать?»
3 Но панжемс тя книгать и варжакстомс эзонза кивок ашезь машта – аф менельса, аф модать лангса, аф модать ала.
4 Мон седиге аварьгодонь, сяс мес ашезь мув фкявок кондясти тя книгать панжемс и лувомс, и мянь варжакстомс эзонза.
5 Эста атятнень ёткста фкясь мярьгсь тейне: «Тят аварде! Ватт, Иудань юромста Лефсь, кона лиссь Давидонь юрста, сяськсь. Тейнза валхтовихть пякстамань сисем тяштьксне и панжеви книгась».


6 И мон няине: оцязоронь озама вастть и ниле эряй ваймотнень ёткса, и атятнень ёткса ащесь Верозсь. Сон кода печкфоль, и Сонь ульсть сисем сюронза и сисем сельмонза. Ня сисем сельмотне – Шкаень сисем ваймопожфт, конат кучфтольхть марнек модать келес.
7 Сон сась и сявозе книгать оцязоронь вастса Озадоть види кядьстонза.
8 Мзярда Верозсь сявозе книгать, ниле эряй ваймотне и комсь нилие атятне прасть инголенза комада. Эрсь кирдсь кядьсонза арфа и зрнянь кядьге, кона пяшксель танцти шине фимиамда – Шкаень ломаньтналть озондомадонза.
9 Синь морасть од мора:

«Тонь оцюшицень коряс Тейть сявови книгась

и валхтовихть лангстонза пякстамань тяштьксне,

сяс мес Тон улеть печкф

и Эсь версот рамайть Шкайти ломаттнень

эрь юромста, кяльста, ломаньтналста и масторста.

10 Тон тиемасть минь оцязоркс и минь Шкаеньконди озксвятикс,

и минь карматама оцязорондама масторлангса».




11 Оцязоронь озама вастть перьфке и эряй ваймотнень и атятнень перьфке мон няень ангелхт и кулень лама ангелонь вайгяль. Ангелхнень лувкссна ульсь аф лувови,
12 и синь морасть кайги вайгяльса:

«Верозти, кона ульсь печкф,

оцюшинц коряс максови азорондама, козяши, смузьши, вий,

пара лувкс, иневалда и бславама!»




13 И мон кулине, кода эрь тифсь менельса, модать лангса, модать ала и оцюведьса – сембось, мезе ули синь эсост, морась:

«Оцязоронь вастса Озадоти и Верозти

улеза бславама и пара лувкс,

шнама и азорксши пефтома пингс!»




14 И тянь каршес ниле эряй ваймотне азозь: «Аминь», а комсь нилие атятне прасть комада и сюконясть пефтома пингс Эряйти.






ИОАННОНДИ ПАНЧФ НЯЙФКС
Глава 6

Кота васенце тяштьксне


1 Мон няине, кода Верозсь валхтозе сисем тяштькснень эзда васенцеть, и мон маряйне, кода фкясь ниле эряй ваймотнень ёткста азозе атямонь лаца вайгяльса: «Сак и ватт!»
2 Мон варжакстонь и, вов, монь сельминголен – акша алаша и лангсонза ластя ломань, конань кядьсонза нал. Тейнза максфоль оцязоронь каштаз и сон лиссь кода сяськи, кона аноколь од сяськоматненди.


3 Мзярда Верозсь валхтозе омбоце тяштьксть, мон кулине, кода омбоце эряй ваймось мярьгсь: «Сак и ватт!»
4 И вов, лиссь лия алаша, толкс ащи якстерь. Лангсонза ластяти мярькфоль нельгомс масторлангста сетьмошить и срхкафтомс ломаттнень шавондомс фкя-фкянь. Тейнза максфоль кабаконашка тор.


5 Мзярда Верозсь валхтозе колмоце тяштьксть, мон кулине колмоце эряй ваймоть, кона корхтась: «Сак и ватт!» Мон варжакстонь и няень равжа алаша. Лангсонза ластять кядьсонза ульсь ункстама.
6 Тяса ниле эряй ваймотнень ёткста мон кулень вайгяль, кона корхтась: «Тозеронь фкя ункстамать питнец фкя динарий и шужень колма ункстаматнень питнесна фкя динарий; но вайти и винати тят тие зиян».


7 Мзярда Верозсь валхтозе нилеце тяштьксть, мон кулине нилеце эряй ваймоть вайгяленц, кона корхтась: «Сак и ватт!»
8 Мон варжакстонь и няень лофтана алаша. Сонь лангсонза ластять лемоцоль Кулома, и Адсь мольсь мельганза. Тейст максфоль азорксши модать нилеце пяльксонц лангса – машфнемс ломаттнень торса, вачашиса, кулофты урмаса и вирьбаксянь жувататнень вельде.


9 Мзярда Верозсь валхтозе ветеце тяштьксть, мон няине алтарть ала сятнень ваймоснон, кит шавфтольхть Шкаень валть инкса и колганза няфтемать-азондомать инкса.
10 Синь ювадсть кайги вайгяльса: «Иняру и Видешинь! Сембонь лангса Азор! Мзярда Тон кармат судендамост масторлангонь эряйхнень и пандсак тейст кяжса минь вероньконь инкса?»
11 Эста эрти синь эздост макссть акша щам и мярьгсть тейст нинге аф ламос учемс. Тейст эрявсь учемс ся пингс, мзярс аф кочкави сатомшка кемай ялгадост, синь мархтост Шкайти покодида, конат синь лацост улихть шавфт.


12 Мзярда Верозсь валхтозе котоце тяштьксть, мон варжакстонь и няень оцюдонга оцю модашерьхкома; шись равчкодсь, арась кода ризнамань щам, а ковсь тиевсь веронь тюсса.
13 Менелень тяшттне прасть модать лангс пиже инжирхнень лаца, конат пяярихть шуфтста вии вармань пингста.
14 Менельсь юмась, ашкордавсь кода ашкоркс; сембе панттне и усиятне токафтольхть эсь вастстост.
15 И масторлангонь оцязорхне, оцязоргудса тевонь вятихне, козятне, тёжянь ушманонь вятихне и виихне – сембе лия ломаттневок: уретне, волястотне кяшсть кевботмарга и кевбанда ёткова.
16 Ня ломаттне ювадсть панттненди и кевбанда прятненди: «Прада лангозонк и кяшемасть оцязоронь вастть лангса Озадоть шамадонза и Верозть кяждонза!
17 Сась Сонь кяженц оцюдонга оцю шиц. Кинди кирдеви тя?»






ИОАННОНДИ ПАНЧФ НЯЙФКС
Глава 7

144 000 тяштькстафне


1 Сямольде мон няень ниле ангелхт. Синь ащесть модать ниле ужеванза и кирнезь модань ниле варматнень, тязаст уфа аф модать лангс, аф оцюведть, аф кодамонга шуфтть лангс.
2 Мон няень нинге лия ангел, кона кеподсь шинь стяма ширде и конань кядьса ульсь эряй Шкайть тяштьксонь путомац. Ангелсь кайги вайгяльса ювадсь ся ниле ангелхненди, конатненди максфоль тиендемс кальдяв модати и оцюведти:
3 «Тяда тиенде кальдяв аф модати, аф оцюведти, аф шуфттненди, мзярс аф путтама тяштькс Шкаеньконь эрь покодиенц коняс».


4 Мон кулине, мзяра ульсь тяштькстафта. Тяштькстафта ульсь сяда нильгемонь нилие тёжянь ломань Израилень цёратнень сембе юромстост:
5 Иудань юромста тяштькстафоль кемгафтува тёжянь, Рувимонь юромста кемгафтува тёжянь, Гадонь юромста кемгафтува тёжянь,
6 Асиронь юромста кемгафтува тёжянь, Неффалимонь юромста кемгафтува тёжянь, Манассиянь юромста кемгафтува тёжянь,
7 Симеононь юромста кемгафтува тёжянь, Левиень юромста кемгафтува тёжянь, Иссахаронь юромста кемгафтува тёжянь,
8 Завулононь юромста кемгафтува тёжянь, Иосифонь юромста кемгафтува тёжянь и Вениаминонь юромста кемгафтува тёжянь.

Акша щамстотне


9 Сяльде мон няень ламодонга лама ломань, конат киндинге ашесть лувов, эрь кодама масторста и юромста, сембе ломаньтналхнень и кяльхнень эзда. Синь ащесть акша щамса оцязоронь озама вастть и Верозть инголе, кядьсост кирдсть пальмань тараткат.
10 Синь ювадсть кайги вайгяльса:

«Идемась сай Шкаеньконь эзда,

кона озаф оцязоронь озама вастса,

и Верозть эзда!»




11 Сембе ангелхне ащесть оцязоронь озама вастть перьфке, атятнень и ниле эряй ваймотнень перьфке, и прасть комада оцязоронь вастть инголе и сюконясть Шкайти,
12 корхтасть:

«Аминь! Бславама и иневалда,

смузьши и сюконяма,

пара лувкс, азорксши и вий

Шкаеньконди пефтома пингс! Аминь».




13 Атятнень эзда фкясь кизефтемань: «Кит нят акша щамса ломаттне и коста синь састь?»
14 Мон мярьгонь тейнза: «Азор, тон тянь содасак». И сон азозе каршезон:

«Нят сят, кит састь оцю маятамаста.

Синь муськозь эсь щамснон

и акшептозь синь Верозть верса.

15 Сяс синь ащихть Шкайть оцязоронь озама вастонц инголе

и шинек-венек покодихть Тейнза Сонь кудсонза;

оцязоронь вастса Озадось кяшсыне синь котфонь кошенц алу,

и кармай эряма синь ётксост.

16 Синь мзярдонга аф кармайхть содама вачаши

и симомань сама.

Синь аф пидесыне шись

и опана псись синь аф токасыне,

17 сяс мес Верозсь, кона ащи оцязоронь озама вастть кучкаса,

кармай ваномост синь и вятьсыне синь лихтибрятненди,

конатнень эзда шуди эряфонь максы ведь.

И Шкайсь нардасы синь сельмостост эрь сельмоведнять».








ИОАННОНДИ ПАНЧФ НЯЙФКС
Глава 8

Сисемце тяштькссь и зрнянь качакофтомань алтарсь


1 Мзярда Верозсь валхтозе сисемце тяштьксть, менельса сембось сетьмось. Пялешка част ульсь сетьме.
2 Мон няень сисем ангелхт, конат ащесть Шкайть инголе. Тейст максфтольхть сисем торамат.
3 Сась нинге фкя ангел и арась алтарть инголе. Кядьсонза сон кирдсь зрнянь качакофтомань кядьге. И тейнза максфоль лама фимиамда, кона эряволь путомс сембе иняруфнень озондомаснон ваксс зрнянь алтарть лангс, кона оцязоронь озама вастть инголе.
4 Ангелть кядьста фимиамонь качамсь марса иняруфнень озондомаснон мархта кеподсь Шкайти.
5 Ангелсь сявозе качакофтомань кядьготь, пяшкодезе сонь алтарьста толда и ёрдазе модать лангс: и кайгозевсть вайгяльхне и атямонь торамась, кфчядсть ёндолхт и тиевсь модашерьхкома.

Ниле васенце тораматнень торамасна


6 Сисем ангелхне, конатнень ульсть сисем торамасна, срхкасть торама.


7 Васенце ангелсь торазевсь – и вер мархта шовор цярахман и тол ёрдасть модать лангс. Палсь модать колмоце пяльксоц, и палсть шуфттнень колмоце пялькссна, и эрь кодама сянгяря тишесь палсь.


8 Омбоце ангелсь торазевсь – и бта кабаконашка панда, кона палы толса, ёрдась пря оцюведти. Оцюведть колмоце пяльксоц арась веркс,
9 кулось эсонза сембе эряйть колмоце пяльксоц, и маштфоль оцю венчнень колмоце пялькссна.


10 Колмоце ангелсь торазевсь – и менельста прась оцю тяште, кона палсь толонь валдоптома лаца. Сон прась ляйхнень и лихтибрятнень колмоце пяльксозост.
11 Тяштть лемоцоль Нярьхкамаз*а. И веттнень колмоце пялькссна арась кода нярьхкамаз, и ламоц ломаттне кулость ня веттнень эзда, сяс мес синь тиевсть сяпикс.


12 Нилеце ангелсь торазевсь – и колафоль шить колмоце пяльксоц, ковть колмоце пяльксоц и тяшттнень колмоце пялькссна. Синь колмоце пялькссна шобдалгодсь, шить и веть колмоце пялькссна тиевсть шобдакс.
13 И мон няень и кулень нинге фкя ангел, кона лийсь вярдень менельге, и кайгиста ювадсь: «Кальдяв, кальдяв, кальдяв модалангонь эряйхненди мекольце колма ангелхнень торамаснон вайгяльснон эзда, конат вов-вов торазевихть!»




*а8:11 нярьхкамаз – сяпе тише; полынь





ИОАННОНДИ ПАНЧФ НЯЙФКС
Глава 9

Ветеце торамать торамац


1 Ветеце ангелсь торазевсь – и мон няень тяште, кона прафоль менельста модать лангс. Тейнза максфоль потмаксфтома томбать эзда панжема.
2 Мзярда сон панжезе потмаксфтома томбать, тя томбаста, кода кабаконашка пянакудста, кеподсь тяфтама качам, нльне шобдалгодсь тя качамть эзда шись и кожфсь.
3 А качамть потмоста лиссь модать лангс ламодонга лама саранча. Тейст максфоль сяка вийсь, кона ули масторлангонь скорпиоттнень.
4 Тейст азфоль, афольхть тие кальдяв аф модалангонь тишети, аф кодамовок сянгяряти, аф кодамовок шуфтти, но аньцек ся ломаттненди, конатнень конясост аш Шкайть тяштьфксоц.
5 И сятненьге ашезь мярьгондев шавондомс, а аньцек маятафтомс вете кофт. Маятамась синь эздост стамоль, кода скорпиононь пупамать эзда, мзярда сон пупасы ломанть.
6 Маятамань ня шитнень ломаттне синць кармайхть вешема кулома – но аф муйхть; ёрайхть куломс, но куломась ворьгоди эздост.


7 Саранчатне, ланга ванозь, шаркстсть алашатнень лангс, конат аноклафт тюреманди. Прясост ульсть бта зрнянь каштаст, а шамасна шаркстсть ломаненнети.
8 Саранчатнень шяярьсна лятфнезь аваннетнень, а пейсна ульсть, кода лефоннет.
9 И лангсост ульсть ваксарщапт, кода кшнинь панархт, а пацянь либорьфсна ульсь, кода дуборф лама алашас кильтьф крандаснень эзда, конат шанчк ардыхть тюремань паксяв.
10 Синь ульсть пулосна и эсост ульсть пупамат, кода скорпиоттнень. Тейст максфоль азорксши тиендемс ломаттненди зиян вете кофт.
11 Синь лангсост оцязоркс ульсь потмаксфтома томбать ангелоц. Евреень кяльса сонь лемоц Аваддон, грекокс тя лемсь – Аполлион*а.


12 Ётась васенце кальдявсь, но вов, мельганза молихть лия кафттне.

Котоце торамать торамац


13 Котоце ангелсь торазевсь – и мон кулень вайгяль, кона мольсь Шкайть инголе ащи зрнянь алтарть ниле сюронзон эзда.
14 Тя вайгяльсь мярьгсь котоце ангелти, конань ульсь торамац: «Нолдайть ниле ангелхнень, конат сотнефт Ефрат оцюдонга оцю ляйть видеса».
15 И нолдазь ся ниле ангелхнень, конат аноклафтольхть тя частти, шити, ковти и кизоти: тейст эрявсь шавомс ломаттнень колмоце пяльксснон.
16 Ластя ушманда ульсь кафта сятт миллион. Мон кулине ластятнень лувксснон.
17 Вага кодамкс мон няине няйфксса алашатнень и лангсост ластятнень: синь кшнинь панарсна ульсть толкс якстерьхть, качам лаца шобда-сенепт и палыкандоркс тюжя тюсоннет. Алашатнень прясна ульсть, кода лефоннет, а кургстост општыесь тол, качам и палыкандор.
18 И шавфоль ломаттнень колмоце пялькссна ня колма машфтоматнень эзда: толть, качамть и палыкандорть, конат лиссть алашатнень кургстост.
19 Алашатнень вийсна ульсь аф аньцек кургсост, а пулосостка. Синь пулосна ульсть пря мархтот, куй лацот, и ня прятнень мархта синь пупсезь ломаттнень.


20 А лядыкс ломаттне, конат ашесть кула ня машфтоматнень эзда, сяка ашесть шарфта эсь кядьсост тиф шкайдост. Синь ашесть лотка сюконякшнемда кяжи ваймопожфненди и зрняста, сияста, сереста, кевста и шуфтста тиф шкайснонды, конат аф няихть, аф кулихть, аф якайхть.
21 И синь ашесть каенда аф шавондомаснон инкса, аф колдавамаснон, аф усксевомаснон, аф саламаснон инкса.




*а9.11 Ня лепнень смузьсна: Аваддон – юмамаши, Аполлион – машфты-кулофты.





ИОАННОНДИ ПАНЧФ НЯЙФКС
Глава 10

Ангел и ашкоркс лаца книга


1 Сяльде мон няень лия ангел, виидонга вии, кона валгсь менельста. Сон ашкотфоль коволса, прянц вельхксса ульсь атямъёнга, шамац пиндолдсь кода ши, а пильгонза ульсть кода толонь столбат.
2 Сон кирдсь кядьсонза ашкоркс лаца панжада книганя. И сон путозе види пильгонц оцюведть лангс, а кержить – модать лангс,
3 и лефонь рнама лаца вайгяльса ювадсь. Мзярда сон лоткась ювадемда, кайгозевсть сисем атяпнень вайгяльсна.
4 И мзярда сисем атяпне аделазь корхтамаснон, мон срхкань сёрмадомс семботь, но кулень менельста вайгяль, кона корхтась тейне: «Пякстак пякстамань тяштькс алу сянь, мезе корхтасть сисем атяпне, и тяк сёрмада сянь».


5 Эста ангелсь, конань мон няине оцюведть и модать лангса ащезь, кеподезе види кяденц менельти
6 и варась пефтома пингс Эряйть лемса, Сянь лемса, кие тиезе менельть, модать, оцюведть и семботь, мезе синь эсост. Ангелсь мярьгсь: «Пингсь аделавсь.
7 Сяс ся шитнень, мзярда торазеви сисемце ангелсь, пяшкоди Шкаень салавашись, конань Шкайсь пачфтезе пророкненди, Эсь покодиензонды».


8 Вайгяльсь, конань мон ни кулине менельста, тага кармась корхтама мархтон. Сон мярьгсь: «Архт, сявк панжада ашкорксть, кона модать и оцюведть лангса ащи ангелть кядьса».
9 Мон молень ангелти и мярьгонь тейнза: «Макск тейне тя ашкоркс лаца книганять». Сон мярьгсь каршезон: «Сявк и сивк сонь. Сон пекцень тисы сяпикс, а кургсот ули ламбамкс, кода медь».


10 Мон сявине ашкоркскять ангелть кядьста и сивине. Кургсон таньфоц марявсь ламбамкс, кода медь, а мзярда мон нилине ашкоркскять, сяпсь пувордазе пекозень.
11 И сон мярьгсь тейне: «Тейть эряви тага пророчендамс, мезе ули ламоц ломаньтналхнень, масторхнень, кяльхнень и оцязорхнень мархта».






ИОАННОНДИ ПАНЧФ НЯЙФКС
Глава 11

Кафта азондыхть-кемокстайхть


1 Тейне макссть манда, кона шарсь модань ункстама байдеконди, и мярьгсть: «Архт и ункстайть Шкаень кудть и алтарть, и эсонза сюконяйхнень.
2 А Шкаень кудть ушестонь пирьфонц тяк унксне, сяс мес сон максф лия ломаньтналхненди. Синь кармайхть тапсемонза иняру ошть нильгемонь кафтува ков.


3 Мон максан Эсь колган кафта азондыхть-кемокстайхть, и синь ризнамань щамса кармайхть пророчендама тёжянь кафта сятт кодгемонь ши*а».
4 Ня азондыхне-кемокстайхне – кафта вайшуфтт и валдоптомань кафта кирдемат, конат ащихть масторлангонь Шкайть инголе.
5 Кда кивок тяряфты тиемс тейст кальдяв, эста синь кургстост лиси тол и нильсыне синь душманцнон; тяфта ули шавф эрсь, кие арьси тиемс тейст кяж.
6 Тейст максф азорксши пякснемс менельть: пизем аф туй модать лангс снярс, мзярс синь кармайхть пророчендама. Тяфта жа тейст максф вий тиемс веттнень веркс и кучемс модать лангс эрь кодама зиян, мзярксть ули мяльсна.


7 Мзярда синь аделасазь пачфнемс Шкайть эзда максф валть, потмаксфтома томбаста кеподи кяжи жувата; сон кармай тюрема мархтост, сяськсыне синь и шавсыне.
8 Синь ловажаснон кадсазь оцюдонга оцю ошень ульцяса, коса эськотьфоль минь Азороньке. Тя ошть пророкне лемнесазь Содом али Египет.
9 Колма пяле мархта ши эрь кодама тналонь, юромонь, кялень и масторонь ломаттне кармайхть ванома ня ловажатнень лангс и аф макссазь синь калмамс.
10 Кафта пророкнень куломасна арай кенярдемакс масторлангса эряйхненди, сяс мес ня кафттне синь маятафтозь. Масторлангонь эряйхнень сявсыне кеняртькшнема, синь кармайхть ётафнема илат и кучсема фкя-фкянди казнет.


11 Но колма пяле мархта шида меле сувась пророкнень потмозост эряфонь ваймопожфсь Шкайть эзда, и синь меки стясть пильге лангс. Оцюдонга оцю пелема сявозень сембонь сятнень, кит ванцть лангозост.
12 Кафта пророкне кульсть менельста кайги вайгяль, кона корхтась тейст: «Кеподеда тяза!» И душманцнон сельмингольдест синь кеподсть ковол лангса менели.
13 Эстокиге тиевсь оцюдонга оцю модашерьхкома, и срафтфоль ошть кемонце пяльксоц. Модашерьхкомать эзда шавовсь сисем тёжятть ломань, а лядыхнень сявозень пелема и синь азсть шнама менелень Шкайти.
14 Омбоце кальдявсь ётась, но курок сай колмоце кальдявсь.

Сисемце торамать торамац


15 Сисемце ангелсь торазевсь – и менельса кайгозевсть вии вайгяльхть, конат корхтасть:

«Масторлангонь оцязорксшись

ётась Азороньконь и Сонь Мессиянц кядялу!

Азорсь кармай азорондама пефтома пингс!»




16 И комсь нилие атятне, конат озадотольхть Шкайть инголе оцязоронь озама вастсост, прасть комада и сюконясть Шкайти.
17 Синь мярьгсть:

«Сюконятама Тейть, Азор, Сембонь Кирди Шкай,

кона ули, ульсь фалу и кона сай.

Сюконятама Тейть,

сяс мес Тон нолдайть тевс Эсь оцюдонга оцю вийцень

и кармать оцязорондама.

18 Лия ломаньтналхне лаказевсть кяжса,

но сяка Тонь кяжце сась.

Сась пинге судендамс кулофнень

и каземс казнеса Тонь покодихнень – пророкнень,

а тяка лаца сембе иняруфнень,

сембе сятнень, кит ванцазь Тонь мяльцень, ёмланек-оцюнек.

Сась пинге машфтомс сятнень,

кит юмафнесазь-арафнесазь масторлангть».




19 Менельса панжевсь Шкаень кудсь и тоста няевсь Шкаень сотксонь арзясь. И ёндолхне кфчиесть, кулевсть вайгяльхть, торасть атяпне, тиевсь модашерьхкома и прась оцю цярахман.




*а11:3 1260 ши – тя 42 ков али 3,5 кизот.





ИОАННОНДИ ПАНЧФ НЯЙФКС
Глава 12

Авась, цёра идняц и драконць


1 Менельса эвондась оцю дивань тяштькс: ава, кона щафоль шиса. Сонь пильгонзон ала ульсь ковсь и прясонза – кемгафтува тяштьста каштаз.
2 Сон ульсь пеки, и сярятьфть эзда юватькшнесь и маятась, вдь сась сонь шачфтома пингоц.


3 Менельса эвондась дивань лия тяштькс: мон няень кабаконашка толу-якстерь дракон, кона ульсь сисем пря и кемонь сюра мархта, и прянзон лангса – сисем оцязоронь каштаст.
4 Сон пулосонза тяезень и ёрдазень модать лангс менелень тяшттнень колмоце пяльксснон. Драконць стясь шачфты авать инголи, нилемс иднять, мзярда ся шачи.
5 Авась шачфтсь идня, цёраня, кона кармай ваномост кшнинь байдекса сембе ломаньтналхнень. И кепотьфоль сонь идняц Шкайти и Сонь оцязоронь озама вастонцты.
6 А авась ворьгодсь шавмодав, коса тейнза аноклафоль Шкайть эзда васта. Тоса сонь аннезь-симнезь тёжянь кафта сятт кодгемонь ши.

Менельса ушедсь тюрема


7 Менельса ушедсь тюрема: архангел Михаил и сонь ангелонза тюрсть драконть мархта, а драконць и сонь ангелонза тюрсть синь мархтост.
8 Но драконць и ангелонза ульсть сяськфт, и тейст ашезь кадов ни менельса васта.
9 Кабаконашка драконць, кунардонь куйсь, кона лемневи идемэвозькс и Сатанакс, сембе масторлангонь ломаттнень васькафнисна, ёрдафоль эсь ангелонзон мархта масторлангти.
10 И мон кулень кайги вайгяль, кона корхтась менельса:

«Тяни сась идемась и вийсь,

и Шкаеньконь Оцязорксшиц,

и Сонь эздонза кучф Христость азорксшиц,

сяс мес минь кемай ялганьконь муворгофтысна ёрдаф тяста,

ся, кие шинек-венек муворгофнезень синь

Шкаеньконь инголе.

11 Синь сяськозь сонь Верозть верса

и Шкаень валть пачфнемаса.

Синь, нльне, эсь эряфснон аноктольхть максомс,

аф пелемок куломать эзда.

12 Кенярдеда ина, менельхть и эсонза сембе эряйхне!

Но кальдяв мода лангса и оцюведьса эряйхненди,

сяс мес идемэвозсь валгсь тейнть,

оцюдонга оцю кяжса палозь,

вдь содасы, кржа лядсь сонь пингтонза».




13 Мзярда драконць шарьхкодезе: сон ёрдаф масторти, кармась панцемонза цёрань шачфты авать.
14 Но авати максфтольхть кабаконашка куцьканонь кафта пацят, туза лиезь шавмодав тейнза аноклаф вастти, коса куйти аф сатови, и коса кармайхть аннемонза-симнемонза колма пяле мархта кизот.
15 Куйсь кргакстсь кургстонза авать мельге ведь, кона шудесь ляй лаца, салалезе шудись авать.
16 Но модась лездсь авати: сон панжезе кургонц и нилезе ляйть, конань драконць кргакстозе эсь кургстонза.
17 Драконть кяжец лаказевсь авать лангс, и сон тусь тюрема авать лия идензон мархта, конат ванфнесазь Шкайть кошардомвалонзон и конат кирдихть Иисус Христосонь эзда азф валти.






ИОАННОНДИ ПАНЧФ НЯЙФКС
Глава 13

Оцюведьста кеподи кяжи жувата


1 Мон стянь оцюведть шувару трванц лангс, и няине, кода оцюведьста кеподсь сисем пря мархта и кемонь сюра мархта кяжи жувата. Сюронзон лангса оцязоронь кемонь каштаст, а прянзон лангса – Шкаень сялдома лепт.
2 Кяжи жуватась, конань мон няине, шарсь леопардонь лангс, но пильгонза ульсть кода офтоннет, и кургоц – кода лефонь. Драконць максозе тейнза эсь виенц, оцязоронь озама вастонц и оцюдонга оцю азорксши.
3 Кяжи жуватать фкя прясонза мон няень куломс керф васта, но куломс керф вастсь пчкясь. Масторлангонь сембе ломаттне дивандазь тусть кяжи жуватать мельге, и синь сюконясть драконти, кона макссь азорксши кяжи жуватати.
4 Синь сюконясть кяжи жувататиге и корхтасть:

«Кие ладяви кяжи жуватать ваксс,

и кинь саты виец тюремс мархтонза?»




5 Кяжи жуватати максфоль корхтамс прянь няезь и Шкаень сюцезь, и тейнза максфоль тя азорксшись нильгемонь кафтува ковс.
6 И сон келептезе кургонц и кармась сялдомонза Шкайть, Сонь лемонц, эряма вастонц и сятнень, кит эряйхть менельса.
7 Тейнза максфоль тюремс Шкаень ломаттнень мархта и сяськомс синь, и максфоль азорондамс эрь юромть, ломаньтналть, кяльть и масторть лангса.
8 И комайхть инголенза масторлангонь сембе эряйхне, конатнень лемсна, ушедомок менельть-масторть тиемста, апак сёрматт эряфонь книгати. Тя книгась Верозть кядьса, кона печкфоль озксказненди.


9 Кулеза ся, кинь улихть пиленза!
10 
Кинди повома полонц,

ся пови полонц,

кинди кулома тор эзда,

ся кулы тор эзда.

Тянь эса Шкаень ломаттненди эряви

кирдемшка и кемама.



Модаста кеподи кяжи жувата


11 Меле мон няень лия кяжи жувата, кона кеподсь модаста. Сонь ульсть кафта сюронза, конат шаркстсть верозоннетнень лангс, но сон корхтась кода дракон.
12 Васенце кяжи жуватать лемста сон нолнесы тевс васенце кяжи жуватать азорксшинц и кошярясы сембе масторлангть и лангсонза сембе эряйхнень сюконямс васенце кяжи жуватати, конань куломс керф вастоц пчкясь.
13 Сон тиенди оцю дивань тяштькст, нльне ломаттнень инголе менельста валхни тол масторть лангс.
14 Сон васькафнесыне масторлангонь эряйхнень ня дивань тефнень вельде, конатнень тейнза максозь тиендемс васенце кяжи жуватать лемста. Сон кошярясыне масторлангонь эряйхнень тиемс васенце кяжи жуватать ликонц, кона куломс керфоль торса, но эреклась.


15 Тейнза максфоль уфамс эряф васенце жуватать ликонцты, ся корхтазеволь и тиель стане: сембе, кит аф сюконяйхть васенце кяжи жуватать ликонцты, улельхть шавфт.
16 Сон кошярясыне сембонь: ёмлатнень и оцюфнень, козятнень и ашуфнень, воляшиса эряйхнень и уретнень, путомс тяштьфкс види кядезост али конязост.
17 И тяда меле ни кивок мезевок аф рамави, аф миви, кда аш лангсонза тяфтама тяштьфкс – васенце жуватать лемоц али лемонц числанза.
18 Тяса эряви смузьши. Кинь ули ёнец, ся катк лувсы жуватать числанц. Тя ломанень числа, и сонь числац: кота сятт кодгемонь котува.






ИОАННОНДИ ПАНЧФ НЯЙФКС
Глава 14

Мор Сион пандть лангса


1 Меле мон няине: вага Верозсь ащи Сион пандть лангса и мархтонза сяда нильгемонь нилие тёжянь ломань, конатнень конясост тяштьф Сонь Алянц лемоц.
2 И мон кулень менельста вайгяль, кона шарсь лама ведень увнамати и вельф кайги атямонь торамати. И ся вайгяльсь ульсь бта арфаса седяйхнень, конат седясть эсь арфасост.
3 Синь морасть бта од мора оцязоронь озама вастть инголе и ниле эряй ваймотнень и атятнень инголе; и киндивок ашезь тонадов тя морсь, ня морайда башка. Нят ульсть сяда нильгемонь нилие тёжянь ломаттне, конат идефт-рамафт масторлангста.
4 Нят сят, кит ашезь гастя эсь ронгснон авань мархта и ванфтозь эсь арушиснон. Нят сят, кит молихть Верозть мельге, коза Сон тяза моле. Синь рамафт ломаттнень ёткста, кода васенце казне Шкайти и Верозти.
5 Синь кургстост вестевок изь лисе васькафнема, синь афсатыксфтомот Шкайть оцязоронь озама вастонц инголе.

Колма ангелхнень кулясна


6 Мон няень лия ангел, кона лийсь вярдень менельге. Сон кандсь пефтома пингонь Пара куля, кона тейнза эряви пачфтемс мода лангонь эряйхненди: эрь масторти, юромти, кяльти и ломаньтналти.
7 Сон кайгиста корхтась: «Пеледа Шкайда и шнасть Сонь! Вдь сась пингсь, мзярда Сон судендасыне масторлангонь сембе ломаттнень! Сяс сюконяда менелень, модань, оцюведень и лихтибрянь Тиити!»


8 Сянь мельге лийсь тага фкя ангел и корхтась: «Прась, прась Вавилонць, оцюдонга оцю ошсь, сяс мес сон симдезень сембе ломаньтналхнень усксевомань кяжи винадонза».


9 Мельгаст лийсь колмоце ангелсь, кона кайгиста корхтась: «Кие сюконяй кяжи жуватати и сонь ликонцты, и кие путфтсы сонь тяштьфксонц эсь конязонза али кядезонза,
10 ся кармай симома Шкаень кяжень винада, кона мезьсонга аф шоряф и кона каяф Сонь кяжень кядьгозонза. Сянь кармайхть маятафтомонза толса и палыкандорса иняру ангелхнень и Верозть инголе.
11 Синь маятамань качамсна кармай кепсема пефтома пингс. Аф шить, аф веть аф кармайхть содама ваймама сят, кит сюконякшнихть кяжи жуватати и сонь ликонцты, и кит путнихть сонь лемонц мархта тяштьфкс.
12 Тянь эса эряви кирдемшка Шкаень ломаттненди, лиякс мярьгомс, сятненди, кит ванфтсазь Шкаень кошардомвалхнень и ляткшнихть кемайкс Иисусонди».


13 И мон кулень менельста вайгяль, кона корхтась: «Сёрматт: Тя шиста сявомок павазуфт сят, кит кулыхть Азорти кемазь». «Афкукс тяфта, – корхтай Ваймопожфсь, – синь ваймяйхть эсь стака покодемаснон эзда, сяс мес синь пара тевсна молихть мельгаст».

Масторлангса нумась


14 Тяда меле мон варжакстонь и няень акша ковол. Лангсонза озадоль кати-кие, кона шарсь Ломанень Цёрать лангс. Прясонза ульсь оцязоронь зрнянь каштаз, а кядьсонза – оржа тарваз.
15 Шкаень кудста лиссь тага фкя ангел и кайгиста серьгядсь ковол лангса Озадоти: «Кучк тарвазцень нумс, вдь сась нумать пингоц – кенерсь масторлангса сёрось».
16 Коволть лангса Озадось ёрдазе Эсь тарвазонц масторть лангс, и масторть лангоц нуфоль.


17 Лия ангел лиссь Шкаень кудста, кона менельса. Сонга кирдсь кядьсонза оржа тарваз.
18 Меколи нинге фкя ангел, кона азорондась толть лангса, лиссь алтарьста. Сон кайги вайгяльса ювадсь оржа тарвазонь кирди ангелти: «Нолдак тевс эсь оржа тарвазцень и кочкайть виноград кярьмаснень масторлангса, сяс мес кенерсть иможсна!»
19 Ангелсь ёрдазе эсь тарвазонц масторть лангс и, кочкамок масторлангса виноград кярьмаснень, ёрдазень синь Шкаень кяжть виноградонь люпштама лотконцты.
20 И тапафтольхть кярьмасне люпштамань лоткса ошть фтала, и шудесь эздонза сяшкава лама верда, нльне кеподсь алашань пандозть самс и срадсь фкя тёжянь кота сятт стадиононь келес.






ИОАННОНДИ ПАНЧФ НЯЙФКС
Глава 15

Сисем ангелхт и сисем кальдяфне


1 Мон няень лия дивань тяштькс менельса, вельф оцю и дивандафты: мон няень сисем ангелхт, конатнень кядьсост сисем мекольце кальдяфне. И ня кальдяфнень мархта аделсеви Шкаень кяжсь.
2 Мон няень бта тол мархта шоряф клянцеконь оцюведь. Клянцеконь оцюведть лангса ащесть сят, кит сяськозь кяжи жуватать, сонь ликонц и сонь тяштьфксонц, кона няфневсь лемонц числаса. Синь кядьсост кирдсть арфат
3 и моразь Шкаень покодить Моисеень и Верозть морснон:

«Азор Шкай, Семботь Кирдиец,

оцюдонга оцюфт и дивандафтыхть Тонь тефне!

Иняруфнень Оцязорсна,

видет и видексшинь Тонь китне!

4 Кие аф кармай пелема эздот, Азор,

и кие аф шнасы Тонь лемцень?

Вдь Тон ськамот Инярусь!

Сембе ломаньтналхне сайхть

и сюконяйхть-комайхть Тонь инголет,

сяс мес няевикст арасть Тонь виде тефне!»




5 Тяда меле мон няине, кода Шкаень кудсь, иняру кошсь, панжевсь менельса.
6 Шкаень кудста лиссть сисем ангелхт сисем кальдяфнень мархта. Синь щафтольхть ару, пиндолды иляназонь щамса и мяште видес карксафтольхть зрнянь карксса.
7 Фкясь ниле эряй ваймотнень эзда макссь сисем ангелхненди зрнянь сисем кядьгот. Синь пяшкотьфтольхть пефтома пингс эряй Шкайть кяждонза.
8 И Шкаень кудсь пяшкодсь качамса Шкайть иневалдонц и виенц эзда. И кивок ни ашезь сував Шкаень куду снярс, мзярс ашесть аделав сисем ангелхнень сисем кальдявсна.






ИОАННОНДИ ПАНЧФ НЯЙФКС
Глава 16

Шкаень кяжса пяшкотьф кядьготне


1 Мон кулень Шкаень кудста кайги вайгяль, кона корхтась сисем ангелхненди: «Арда и валость Шкаень кяжса пяшкотьф сисем кядьготнень масторть лангс!»


2 Васенце ангелсь лиссь и валозе эсь кядьгонц масторть лангс – казяма и аеркс сыияфксне вельхтязь сятнень, кинь лангса ульсь кяжи жуватать тяштьфксоц и кит сюконякшнесть сонь ликонцты.


3 Омбоце ангелсь валозе эсь кядьгонц оцюведти – оцюведсь тиевсь кулофонь вер лаца, и машфтовсь эсонза сембе эряйсь.


4 Колмоце ангелсь валозе эсь кядьгонц ляйхненди и лихтибрятненди – сембе синьге арасть веркс.
5 Тяса мон кулине ведень ангелть, кона корхтась:

«Тон видексшинь Тиият, Азор,

Тон Ся, кона ули и кона ульсь фалу.

Тон иняруват, сяс мес тяфта судендать:

6 синь валозь иняруфнень и пророкнень верснон,

и Тон максоть тейст симомс верда.

Тейст тя тев коряс!»




7 Мон кулень алтарьста корхтай вайгяль:

«Тяфта, Азор Шкай, Сембонь Кирдись,

афкуксоннет и видексшинь Тонь суттне!»




8 Нилеце ангелсь валозе эсь кядьгонц шить лангс – и шити максфоль плхнемс ломаттнень эсь толсонза.
9 Ломаттне пицевсть аф кирдемшкань псить эзда, и синь сялдозь Шкайть лемонц, сялдозь Сянь, конань ульсь азорксшиц ня кальдяфнень лангса. Но синь сяка ашесть шарфта Шкайти, ашесть аза Тейнза шнама.


10 Ветеце ангелсь валозе эсь кядьгонц кяжи жуватать оцязоронь озама вастонц лангс – и сонь оцязорксшиц вельхтявсь шобдаса. Ломаттне сярятьфть эзда сускондозь эсь кяльснон,
11 и сялдозь менелень Шкайть эсь сярятьфснон и эсь сыияфксснон инкса; и сяка ашезь када эсь пежу тевснон.


12 Котоце ангелсь валозе эсь кядьгонц оцюдонга оцю Евфрат ляйть лангс – и сонь ведец коськсь. Тяфта аноклафоль ки шинь стяма пяльде сай оцязорхненди.
13 Тяда меле мон няине, кода драконть, кяжи жуватать и аф афкуксонь пророкть кургста лиссть колма аф ару ваймопожфт, конат няемас коря ульсть бта ватракшт.
14 Нят – кяжи ваймопожфт, конат тиендихть дивань тяштькст. Синь тусть сембе масторлангонь оцязорхненди кочкамост синь тюремас Сембонь Кирди Шкайть инь оцю шистонза.
15 Иисус Христоссь корхтай:

«Мон саян апак учентт, кода салай.

Павазу ули аф удысь

и эсь щамонь ванфтысь:

афоль сав тейнза якамс крхтапа

и визделготкшнемс сембонь ингольде».




16 И кяжи ваймопожфне кочказь оцязорхнень ся вастти, кона еврейкс лемневи Армагеддон.


17 Сисемце ангелсь валозе эсь кядьгонц кожфти – и менелень Шкаень кудста, оцязоронь озама вастть эзда, кайгозевсь вайгяль, кона мярьгсь: «Тиф!»
18 И кфчядсть ёндолхт, торазевсть атяпне и кайгозевсть вайгяльхне, и тиевсь оцюдонга оцю модашерьхкома. Мзярс ломанць эряй масторть лангса, тяфтама модашерьхкома нинге ашель.
19 И оцю ошсь колавсь колма пяльксова, и лия ломаньтналхнень ошсна срадсть. Шкайсь ашезе юкста оцюдонга оцю Вавилонть колга, и Вавилонти савсь симомс кядьгось, кона пяшкотьфоль Шкаень кяжса лакай винада.
20 Сембе усиятне юмасть и панттневок аф мувихть.


21 Пелькс цярахман, эрсь ниле пудонь сталмоса, прась менельста ломаттнень лангс, а синь сялдозь Шкайть тяфтама кальдявонкса, сяс мес пяк ни вельф оцюволь тя кальдявсь.






ИОАННОНДИ ПАНЧФ НЯЙФКС
Глава 17

Усксеви авась и кяжи жуватась


1 Тейне сась фкясь ня сисем ангелхнень эзда, конатнень ульсть сисем кядьгосна. Сон ушедсь корхтама мархтон: «Сак сей, мон няфтьса тейть судть инь оцю усксеви авать лангса, кона ащи ламоц веттнень видеса.
2 Сонь мархтонза усксевсть масторлангонь оцязорхне, и сонь усксевомань винанц эзда иретькшнесть масторлангонь ломаттне».
3 Ня валда меле мон повонь Ваймопожфть кядялу, и ангелсь кандомань монь шавмодав. Тоса мон няень ава, кона озафоль шобда-якстерь кяжи жуватать лангса. Кяжи жуватать марнек ронгоц вельхтяфоль Шкаень сялды лемса и сонь ульсть сисем прянза и кемонь сюронза.
4 Авась щафоль марнек шобда-якстерьса и валда-якстерьса, и лангсонза пиндолдсть зрнят, питни кевнят и жемчукт. Сон кирдсь кядьсонза зрнянь кядьге, кона пяшксель усксевомань туткоткстонза и рдаздонза.
5 Конясонза тяштьфоль лем, конань ульсь кяшф смузец: «Инь оцю Вавилонць, усксевихнень и масторлангонь туткотксшитнень тядясна».
6 Мон няине, авась иретьфоль иняруфнень верснон эзда и Иисусонь колга азондыхнень верснон эзда. Сонь няемстонза монь фатямань оцю дивандама.


7 Ангелсь мярьгсь тейне: «Мес тон дивандазевоть? Мон панчса тейть салавашинц тя авать и сисем пряса и кемонь сюроса кяжи жуватать, конань лангса сон арни ластя.
8 Тя кяжи жуватась, конань тон няить, мзярда-бди ульсь, а тяни аш. Но сон лиси потмаксфтома томбаста и тяда меле моли аду. Масторлангонь эряйхне, конатнень лемсна, ушедомок менельть-масторть тиемста, апак сёрматт эряфонь книгати, кармайхть дивандама, мзярда няйсазь кяжи жуватать, сяс мес сон ульсь, тяни сон аш, но сон кармай улема.
9 Тяса эряви ёнь и смузьши. Сисем прятне – нят сисем пантт, конатнень лангса озада ащи тя авась.
10 Тяда башка, ня прятне – сисем оцязорхт: вететне шавовсть ни, фкясь шиса, а сисемцесь нинге ашезь са, а мзярда сай, тейнза аф ламос улемс оцязоркс.
11 А кяжи жуватась, кона ульсь и кона тяни аш, сон кафксоце оцязорсь и тяка пингть сисепнень ёткста фкясь, и моли аду.
12 Кемонь сюротне, конатнень тон няить, нят кемонь оцязорхне, конатне нинге ашесть сата азорксши, но марса кяжи жуватать мархта тейст максови оцязоронь азорксши фкя частонди.
13 Синь фкя мяльса макссазь эсь вийснон и азорксшиснон кяжи жуватати.
14 Синь кармайхть тюрема Верозть каршес, и Верозсь сяськсыне синь, сяс мес Сон азорхнень Азорсна и оцязорхнень Оцязорсна, и марса Сонь мархтонза улихть тертьфне, кочкафне и Тейнза кемайхне».


15 И нинге ангелсь мярьгсь: «Веттне, конатнень видеса тон няить озада ащи усксеви авать, – нят – ломатть и ломаньтналхт, масторхт и кяльхть.
16 Кемонь сюротне, конатнень тон няить кяжи жуватать лангса, лаказевихть кяжса усксеви авать лангс и срафтсазь-калафтсазь сонь, кадсазь крхтапа, сивсазь сонь ронгонц, а сонцень плхтасазь толса.
17 Шкайсь путозе оцязорхнень седис пяшкодемс Сонь мяленц. Сяс синь фкя мяльса максозь эсь оцязорксшиснон кяжи жуватати ся пингс, мзярс аф пяшкодевихть Шкайть валонза.
18 А авась, конань тон няить, тя оцюдонга оцю ош, кона азорондай масторлангонь сембе оцязорхнень лангса».






ИОАННОНДИ ПАНЧФ НЯЙФКС
Глава 18

Вавилонть прамац


1 Тяда меле мон няень лия ангел, кона валгондсь менельста. Сонь ульсь оцюдонга оцю азорксшиц, и модась вандолгодсь сонь иневалдонц эзда.
2 Ангелсь ювадсь кайги вайгяльса:

«Прась, прась инь оцю Вавилон ошсь!

Сон тиевсь кяжи ваймопожфненди эряма вастокс

и эрь кодама аф ару ваймопожфти кяшема вастокс,

эрь кодама аф ару и нулготькс нармонти пизокс;

сяс мес сон симдезень сембе ломаньтналхнень

усксевомань кяжи винадонза.

3 Масторлангонь оцязорхне усксевсть мархтонза

и масторлангонь мишендихне-рамсихне козякодсть

сонь пяк оцю козяшидонза».




4 Сяльде мон кулень менельста лия вайгяль, кона корхтась:

«Листь эздонза, Монь ломаньтналозе,

афолеть тие пежет сонь лацонза,

и афолеть пова ся кальдяфнень алу,

конат учендсазь сонь.

5 Менельти кассь сонь пежень пандоц,

и Шкайсь ашезень юкста сонь аф видешинзон.

6 Пандода ина тейнза сняра, мзяра сон макссесь тейнть,

кафтонь-крда пандода сонь тевонзон инкса.

Сяка кядьготи, конаса сон аноклакшнесь симомбяль лиятненди,

аноклада тейнза кафксть сяда сяпи вина.

7 Мзяра сон шнафнезе прянц и эрясь козяшиса,

сняра максода тейнза маятамада и ризфта.

Вдь сон корхтай эсь седисонза:

"Озадан оцязорава лаца,

мон аф удаван и мон аф няян ризф".

8 Вов мес фкя шиня лангозонза прайхть сембе кяльдяфне:

куломась, ризфсь и вачашись, и сон ули плхтаф толса,

сяс мес Азор Шкайсь, сонь судендаец, виидонга вии».




9 Масторлангонь оцязорхне, конат мархтонза прашендсть усксевомас и козяшис, кармайхть авардема и явсема инксонза, мзярда няйсазь сонь паломань качамонц.
10 Синь ащихть ичкозе сонь эздонза, пелезь ваныхть сонь маятаманзон лангс, и корхтайхть:

«Кальдяв, кальдяв тейть, оцюдонга оцю ош,

инь вии Вавилон ош!

Фкя частонь потмоста тиевсь лангсот суд!»




11 И масторлангонь мишендихне-рамсихне кармайхть авардема и явсема сонь инксонза, сяс мес кивок ни аф рамсесыне синь паршиснон,
12 зрнянь и сиянь паршихнень, питни кефнень и жемчукнень, шуваня иляназть и шобда-якстерь котфть, парьхцить и валда-якстерь котфть; эрь кодама танцти шине шуфттнень и слононь пакарьста эрь кодама паршихнень; и эрь кодама тифкснень – питни шуфтонь, серень, кшнинь, и мраморонь;
13 корицать и фимиамть, мирать и ладанть, винать и вайшуфтонь вайть, почфть и тозерть; тракснень и учатнень, алашатнень и крандаскятнень, уретнень и ломанень ваймотнень.
14 Мишендихне-рамсихне корхтайхть:

«Кенерьф имошт, конатнень анасыне ваймоце,

аф улихть тейть,

марнек козяшице и марнек пиндолфце юмасть,

мзярдовок аф мрдайхть тейть».




15 Пелемась сявсыне сятнень, кит мишендсть-рамсесть ня паршихнень эса и кит козякодсть оцюдонга оцю усксеви авать вельде. Синь ащихть ичкозе эздонза, пелезь ваныхть сонь маятаманзон лангс. Синь авардезь и явсезь
16 корхтайхть:

«Кальдяв, кальдяв оцюдонга оцю ошти,

кона щаф шуваня иляназса,

шобда-якстерь и валда-якстерь котфса,

и кона пиндолды зрняса, питни кевняса и жемчугса,

17 сяс мес фкя частонь потмоста юмась-арась сонь козяшиц!»




Сембе оцю венчень вятихне, сембе оцюведьге уендихне, и оцю венчса покодихне, сембе, кие пря трясь оцюведть эзда – сембе синь арасть ширеняв.
18 И мзярда няезь паломань качамонц, ювадсть: «Кодама ош ладяви тя оцюдонга оцю ошть ваксс?»
19 Синь кулуса почерязь пряснон и авардезь и явсезь юватькшнесть:

«Кальдяв, кальдяв тейть, оцюдонга оцю ош!

Сембе, кинь ульсть оцю венченза оцюведьса,

козякоткшнесть тонь питни паршихнень эзда –

вов фкя частста тон тиевоть шава вастокс!»

20 
«А тон, менель, кеняртькшнек!

Тиньге, Шкаень сембе ломаттне,

апостолхне и пророкне, кеняртькшнеда!

Шкайсь судендазе сонь сембонкса сянкса,

мезе сон тиендсь тейнть!»




21 Эста фкя пяк вии ангелсь сявсь кев, яжафтоманнешка, и ёрдамок оцюведти, мярьгсь:

«Ва тяфтама вийса ули врнофтф оцюдонга оцю Вавилон ошсь,

и аф муви тяда меле сон.

22 Тонь эсот оду аф кулихть аф арфань вайгяль,

аф морамань вайгяль;

аф кайгозевихть тонь ульцяват нюдиень и торамань морамат;

тонь эсот аф муйхть фкявок ломань,

кона стаки кармаль машты кядьса тиема эсь тевонц,

и яжамань кефнень увфсновок аф кулеви тоньцот.

23 Валдоптоматневок аф кармайхть валдоптома тейть,

рьвяяень и рьвянянь вайгяльхтьке аф кулевихть тоньцот.

И сембе сяс, мес тонь мишендихне-рамсихне ульсть

сембода оцюкс масторлангса,

и тонь колдувамацень вельде

васькафтфтольхть сембе ломаньтналхне.

24 И тонь лангсот пророкнень версна,

Шкаень ломаттнень версна,

и масторлангса сембе шавфнень версна».








ИОАННОНДИ ПАНЧФ НЯЙФКС
Глава 19

Сюконямань мор видексшинь судонкса


1 Тяда меле мон кулень кайги вайгяль, бта пяк лама ломань морась менельса:

«Аллилуйя!

Идемась, шнамась, пара лувкссь и вийсь

минь Азороньконди,

2 сяс мес видексшинь и афкуксонь Сонь судонза:

Сон судендазе ся инь оцю усксеви авать,

кона наксафнезе масторть эсь усксевомасонза.

Шкайсь пантфтозе кядьстонза шумоть

Эсь покодиензон верснон инкса».




3 И омбоцеда моразевсть:

«Аллилуйя!

Палы ошть качамоц кеподи пефтома пингс».




4 Эста комсь нилие атятне и ниле эряй ваймотне прасть и сюконясть Шкайти, кона озаф оцязоронь озама вастсонза, и мярьгсть:

«Аминь! Аллилуйя!»



Верозть рьвяямань каванямань илац


5 Оцязоронь озама вастть ширде кайгозевсь вайгяль, кона корхтась:

«Шкайть сембе покодиенза, шнасть Шкаеньконь,

сембе, кит ванцазь Сонь мяленц,

ёмланек-оцюнек!»




6 Сяльде мон кулень бта пяк лама ломанень вайгяль, кона ульсь кода лама ведень увф и кода вии атямонь торама, сон корхтась:

«Аллилуйя!

Азор Шкайсь, Сембонь Кирдись, кармась оцязорондама!

7 Эрь кенярттяма оцю кенярдемаса

и шнасаськ Шкаеньконь,

сяс мес сась Верозть рьвяямань илац,

рьвянясь аноклась пря ни.

8 Шкайсь щазе сонь ару и пиндолды илянязонь щамса».




Иляназонь щамсь – тя Шкаень ломаттнень видексшинь тевсна.


9 Ангелсь мярьгсь тейне: «Сёрматт: павазуфт сят, кит тертьфт Верозть рьвяямань илань каванямас». И нинге сон мярьгсь: «Нят Шкаень виде валхне».
10 Эста мон прань сонь пильгозонза тейнза сюконязь, но сон мярьгсь тейне: «Ватт, тяк тиенде тянь! Монга Шкаень покодиян, кодамат тон и тонь ялгатне, конат азондыхть Иисусонь колга. Шкайти сюконяк! И содак: Иисусонь колга азондомась – тя пророчендамань ваймопожф».

Акша алаша и ластяец


11 Мон няень панжада менель и, вов, акша алаша и лангсонза ластя. Сонь лемоц Валонь Кирди и Виде, и Сон видеста судендай и тюри каршек ащихнень мархта.
12 Сонь сельмонза кода палы тол, прясонза пяк лама оцязоронь каштазда. Сонь ульсь лемоц, кона сёрматфоль лангсонза, конань кивок, Эстедонза башка, аф содасы.
13 Сон срхкафоль верса валф щамса и Сонь лемоц: «Шкаень Вал».
14 Мельганза акша алашаса ардсть менелень ушмовийхне, конат щафольхть ару и акша иляназонь щамса.
15 Ластять кургстонза лиси оржа тор, конаса Сон эрьхтьсыне ломаньтналхнень, и Сон кармай ваномост синь кшнинь байдекса. Сон люпшнесы виноградонь люпштама лоткса Сембонь Кирди Шкайть кяжса лакай винанц.
16 Щамонц лангса, пукша видесонза, тяштьф лем: «Оцязорхнень Оцязорсна и азорхнень Азорсна».


17 Мон няень фкя ангел, кона ащесь вяре шить лангса и ювадсь сембе нармоттненди, конат лийсть вярдень менельге: «Сада, кочкавода Шкаень оцюдонга оцю каванямати!
18 Сада ярхцама кулоф оцязорхнень сивольдост, ушмовятихнень и ушматтнень сивольдост, алашатнень и ластятнень сивольдост – сембонь сивольдост: воляшистотнень и уретнень, оцюфнень и ёмлатнень!»


19 И мон няине кяжи жуватать и масторлангонь оцязорхнень, и синь ушмовийснон. Синь пуромфтольхть марс и срхкафнесть тюрема алаша лангса Ластять и Сонь ушмовиенц каршес.
20 Кяжи жуватась кундафоль, а мархтонза аф афкуксонь пророкське, кона тиендсь кяжи жуватать инголе дивань тяштькст и васькафтозень сятнень, кит путфтозь эстейст кяжи жуватать тяштьфксонц и сюконякшнесть сонь ликонцты. Кяжи жуватась и аф афкуксонь пророксь живста ульсть ёрдафт юрнай палыкандоронь эрьхкти.
21 Лядыхне шавфтольхть Ластять торса, кона лиссь кургстонза. И сембе нармоттне топодемс ярхцасть синь сивольдост.






ИОАННОНДИ ПАНЧФ НЯЙФКС
Глава 20

Тёжянь кизонь оцязорксшись


1 Мон няень менельста валги ангел, конань кядьсонзоль потмаксфтома томбать эзда панжемась и оцю цинзер.
2 Ангелсь кундазе драконть – кунардонь куйть, кона лиякс лемневи идемэвозькс и Сатанакс, сотнезе сонь цинзерса тёжянь кизос и
3 ёрдазе потмаксфтома томбати. Томбать пякстазе панжемаса и лангозонза путсь тяштькс, тязалезень васькафне куйсь ломаньтналхнень, мзярс аф ётайхть тёжянь кизотне. Сяльде сонь эряви нолдамс аф лама пингс.


4 Мон няень оцязоронь озама вастт, конатнень лангс озасть сят, кинди максфоль азорксши судендамс. Тяфта жа мон няине сятнень ваймоснон, кинь пряснон керозь Иисусонь колга азондомать инкса и Шкаень валть инкса. Синь ашесть сюконякшне аф кяжи жуватати, аф сонь ликонцты, и ашезь путфта сонь тяштьфксонц аф конязост, аф кядезост. Синь вельмасть и азорондасть Христость мархта тёжянь киза.
5 А лядыкс кулофне ашесть мрда эряфти, мзярс аф аделавихть тёжянь кизотне. Тя васенце вельмамась.
6 Павазуфт и иняруфт сят, конатненди максови эряф васенце вельмамать пингста. Омбоце куломать аш азорксшиц синь лангсост, но синь улихть Шкаень и Христосонь озксвятикс и кармайхть оцязорондама Христость мархта тёжянь киза.

Сатанать машфтомац


7 А мзярда ётайхть тёжянь кизотне, Сатанась нолдави пякстама вастстонза и тага кармай васькафнемост масторть ниле пева ащи ломаньтналхнень, конатнень лемсна Гог и Магог. И сон кочкасыне синь тюремас. Синь эздост пяк лама, кода оцюведть трваса шуварда.
8 Синь вельхтязь марнек модать и перязь Шкаень ломаттнень ащема вастснон и Шкайть кельгома ошенц.
9 Эста менельста Шкайть эзда валгсь тол и нилезень синь.
10 А идемэвозсь, кона васькафнезень синь, ёрдафоль толонь и палыкандоронь эрьхкти, косольхть ни кяжи жуватась и аф афкуксонь пророксь. Кармайхть тоса синь маятафтомост шинек-венек и пефтома пингс.

Мекольце судсь


11 Тяда меле мон няень оцюдонга оцю акша оцязоронь озама васта и Сянь, кие озадоль лангсонза. Сонь шамаликонц эзда ворьгодсть модась и менельсь, и синь прокс юмасть.
12 Мон няине кулофнень, ёмлатнень и оцюфнень, конат ащесть Шкайть инголе. И няине кода панжезь книгатнень. Тяфта жа панжезь эряфонь книгатьке, и судендазь кулофнень синь тевснон коряс, кода сёрматфоль книгатнень эса.
13 Эста оцюведсь максозень кулофнень, конат ульсть эсонза, Куломась и Адсь максозь кулофнень, конат ульсть синь кядьсост, и эрть судендазь тиф тевонзон коряс.
14 Тяда меле Куломась и Адсь ёрдафтольхть толонь эрьхкти. Толонь эрьхксь – тя омбоце куломась.
15 Кинь лемоц ашель сёрматф эряфонь книгати, ся ёрдафоль толонь эрьхкти.






ИОАННОНДИ ПАНЧФ НЯЙФКС
Глава 21

Од менельсь и од масторсь


1 Мон няине од менельть и од масторть. Вдь васенце менельсь и васенце масторсь юмасть сембе пингс, оцюведське ашель ни.
2 И мон, Иоанн, няине иняру ошть, од Иерусалимть. Сон валгсь менельста Шкайть эзда. Ошсь щафоль-каряфоль кода рьвяня, конань мазоптозь рьвяяйти.
3 Мон кулень менельста кайги вайгяль, кона корхтась:

«Ванода, Шкайть эряма вастоц ломаттнень ёткса.

Сон кармай эряма синь мархтост.

И синь арайхть Тейнза ломаньтналкс,

и Сонць Шкайсь ули мархтост

и кармай улема тейст Шкайкс.

4 Сон нардасы синь сельмостост эрь сельмоведнять:

аф ули ни кулома, аф ули оду ризф,

аф авардемат, аф сярятьф,

сяс мес ингольденнесь сембось тусь».




5 Эста мярьгсь Ся, кона озадоль оцязоронь озама вастса: «Вов, Мон семботь тиса одкс». И поладозе: «Сёрматк, сяс мес ня валхне видет и синь лангозост ули кода надиямс».
6 Сон тага мярьгсь тейне: «Ня валхне пяшкодсть! Мон Альфась и Омегась, Ушеткссь и Песь. Сянь, кинь сась симомац, Мон питнефтома симдьса эряфонь максы лихтибряста.
7 Семботь тянь Мон максса сяськити, и улян тейнза Шкайкс, сон – Тейне идькс.
8 А пелихнень, кемамать эзда потайхнень, сембе туткоткснень, ломанень шавихнень, усксевихнень, колдувайхнень, аф афкуксонь шкайхненди сюконяйхнень и сембе васькафнихнень вастсна эрьхкса, кона палы толса и палыкандорса. Тя омбоце куломась».

Од Иерусалимсь


9 Меле сась фкясь сисем ангелхнень эзда, конатнень кядьсольхть мекольце сисем кальдяфнень мархта сисем кядьготне. Сон мярьгсь тейне: «Сак сей, мон няфтьса тейть рьвянять, Верозть сай пингонь рьванц».
10 Мон повонь Шкаень Ваймопожфть кядялу и ангелсь кеподемань оцюдонга оцю, сери панда пряс и няфтезе тейне Иерусалим иняру ошть, кона валгсь менельста, Шкайть эзда.
11 Тя ошсь вандолдсь Шкаень иневалдса, и тя вандолфсь ульсь питни кевнянь пиндолдома лаца, кристаллкс ащи яшмань кондяма.
12 Ошть персезе оцю, сери перяфкс, и эсонза ульсть кемгафтува ортат, и кемгафтува ортатнень видеса ащесть кемгафтува ангелхт. Ортатнень лангс тяштьфтольхть Израилень кемгафтува юропнень лемсна, эрь ортаса фкя лем.
13 Шинь стяма ширде ульсть колма ортат, кельме ширде – колма, лямбе ширде – колма, шинь валгома ширденьге – колма.
14 Ошть перяфксоц ащесь кемгафтува кевонь юр лангса, и сятнень лангса – Верозть кемгафтува апостолонзон лемсна, фкя лем эрь кевть лангса.


15 Монь мархтон корхтай ангелть кядьса ульсь ункстамань зрнянь байдек, конаса сон срхкась ункстамс ошть, ошть ортанзон и перяфксонц.
16 Ошсь ульсь квадрат лаца, келенек-кувалмонек фкя лацоль. Ангелсь ункстазе байдекса ошть, лиссь кемгафтува тёжянь стадион, и сонь келец, серец и кувалмоц фкатольхть.
17 Ошень перяфкстьке ункстазе: лиссь сяда нильгемонь нилие кенерьбакарь ломанень ункстамаса, тяка ункстамаса ункснесь ангелське.
18 Ошть перяфксоц ульсь яшма кевонь, а сонць ошсь тифоль сяшкава ару зрняста, кода ару клянцек.
19 Ошень перяфксть кевонь юронза мазопфтольхть эрь кодама питни кевняса. Васенце кевсь ульсь яшма, омбоцесь – сапфир, колмоцесь – халцедон, нилецесь – изумруд,
20 ветецесь – сардоникс, котоцесь – сердолик, сисемцесь – хризолит, кафксоцесь – берилл, вейхксоцесь – топаз, кемонцесь – хризопраз, кефкиецесь – гиацинт и кемгафтувоцесь – аметист.
21 А кемгафтува ортатне – тя кемгафтува жемчукт: эрь ортась тиф фкя жемчугста. Ошень ульцясь – ару зрня, кода клянцек, конань пачка няят.


22 А вага Шкаень кудть ашине няе ошса, сяс мес Сембонь Кирди Азор Шкайсь сонь Шкаень кудоц, и Верозсь.
23 Ошти ашесть эряв аф шинь, аф ковонь валдсь, сяс мес сонь валдоптозе Шкайть иневалдоц, и сонь валдоптомац – Верозсь.
24 Ошть валдсонза кармайхть эряма идеф ломаньтналхне, и масторлангонь оцязорхне кандсазь тяза эсь козяшиснон и оцюшиснон.
25 Ошень ортатне улихть панжадот шиньберьф, синь мзярдонга аф кармайхть пяксневома, вдь тоса ве аф кармай улема.
26 Тя ошти кандови ломаньтналхнень козяшисна и оцюшисна.
27 И аф сувави тоза мезевок аф ару, аф сувави тоза кивок туткоткс и васькафнемань тевонь тии. Сувайхть аньцек сят, конатнень лемсна сёрматфт Верозть эряфонь книгазонза.






ИОАННОНДИ ПАНЧФ НЯЙФКС
Глава 22


1 Ангелсь няфтезе тейне эряфонь ведть ару ляенц, конань пачканза няят, кода кристаллонь пачк. Сон ушеткшнезе шудеманц Шкайть и Верозть оцязоронь озама вастснон эзда.
2 Ошень ульцять кучкава и ляйть кафцьке трваванза касы эряфонь шуфта. Сон иможиякшни кизоти кемгафтувоксть, эрь ковня канни имошт, а сонь лопанзон эса пчкафтома вий масторлангонь сембе ломаньтналхненди.
3 И мезевок сюдомань тяса ни аф ули. Тя ошса кармай ащема Шкайть и Верозть оцязоронь озама вастсна, и Сонь покодиенза кармайхть покодема Тейнза.
4 Синь няйсазь Сонь шаманц, и Сонь лемоц ули синь конясост.
5 Тоса аф кармай улема ве, и ломаттненди аф эрявкстыхть валдоптоматнень валдсна, шитьке валдоц аф эрявксты, сяс мес Азор Шкайсь ули тейст валдокс. И синь кармайхть оцязорондама пефтома пингс.

Иисус курок сай


6 Ангелсь мярьгсь тейне: «Ня валхнень лангс ули кода надиямс и синь видет. Азор Шкайсь, кона макссесы Эсь Ваймопожфонц пророкненди, кучезе Эсь ангелонц няфтемс покодиензонды сянь, мезти курок эряви улемс».


7 «Вов, Мон курок саян! – корхтай Иисус. – Павазу ся, кие ванфтсыне тя книгаста пророчествань валхнень».


8 Мон, Иоанн, семботь тянь кулине и няине. Мзярда мон кулине и няине, мон прань комада ангелть – тянь няфтиенц пильгс, тейнза сюконяма.
9 Но ангелсь мярьгсь тейне: «Ватт, тяк тиенде тянь! Монга Шкаень покодиян, кодамат тонга и тонь ялгатне пророкне, и сят, кит ванфнесазь тя книгать валонзон. Шкайти сюконяк!»


10 Ангелсь мярьгсь тейне: «Тяйть пяксне пякстамань тяштькс алу тя книгать пророчествань валонзон, сяс мес синь пяшкодевомасна маласа ни!
11 Катк аф видексшинь тиись, сяда тов тиендьсы эсь аф виде тевонц, катк аф арусь сяда тов тиендеви аф арукс, но видексшинь ломанць катк сяда товга тиенди видешинь тефт, и инярусь катк сяда товга иняруякшни».


12 Иисус корхтай: «Вов, Мон курок саян и Монь пандомазе ули мархтон. Эрти максан сонь тевонзон коряс.
13 Мон Альфась и Омегась, Ушеткссь и Песь, Васенцесь и Мекольцесь.


14 Павазуфт сят, кит ванфтсазь Сонь кошардомвалонзон: тейст мярьгови ярхцамс эряфонь шуфтть имождонза и сувамс ошти ортава.
15 А пинетне и колдувайхне, усксевихне и ломанень шавихне, аф афкуксонь шкайхненди сюконяйхне и сембе сят, кит кельгсазь васькафнемать и эряйхть васькафнемаса, – аф повихть ошу.


16 Мон, Иисуссь, кучине тейнть Эсь ангелозень азондомонза семботь тянь кемаень пуромксова. Мон Давидонь юромонц Поладыец, сонь юрстонза Лисьфсь, шобдавань валда Тяштсь».
17 Ваймопожфсь и рьвянясь корхтайхть: «Сак!» И эрсь, тянь кулиец, катк азсы: «Сак!» Кинь сась симомац, катк сай! И кинь мялец, катк сяви эряфонь ведь питнефтома!


18 Мон, Иоанн, кемоста корхтан эрти, кие кульсыне тя книгать пророчествань валонзон: кда кие ня валхненди мезевок полады эсьстонза, Шкайсь кучи сянь лангс кальдяфт, конат сёрматфт тя книгаса.
19 И кда кивок мезевок валхты тя пророчествань книгать валонзон эзда, Шкайсь ся ломанть ёрдасы эряфонь книгаста и аф максы тейнза сувамс иняру ошу, аф максы мезевок, мезсь сёрматф тя книгаса.


20 Семботь тянь колга Азондысь корхтай: «Тя виде, Мон курок саян!» Аминь, сак, Иисус Азор!


21 Иисус Христос Азороньконь пароказнец улеза сембонь тинь мархтонт! Аминь.

Аарон
 – Моисеень брадоц. Аарон ульсь Израилень васенце озксвятикс. Аньцек сон и сонь юромонь поладыенза покодсть озксвятикс и каннесть Шкайти озксказнет Израилень ломаньтналть инкса. 2 Моис. 29; Лук. 1:5; Евр. 5:4. Ванк: Левий.



Авель
 – Адамонь и Евань омбоце цёрасна. Сон кандсь Шкайти озксказне, кона тусь Шкайть мяльс, а озксказнесь, конань кандозе Каин брадоц, Шкайть мяльс ашезь ту. Тянкса Каин пяк кяжиясь и шавозе Авель брадонц. 1 Моис. 4:1-16; Матф. 23:35; Евр. 11:4; 12:24. Ванк: Каин.


Авраам
 – евреень ломаньтналть ушедыец, конань мархта Шкайсь ладясь соткс, и надияфтсь максомс тейнза мастор и пяк лама идьта-унокта. Сонь тяфта жа лемнесазь «кемайхнень алясна», сяс мес мзярда ашель мезень лангс надиямс, Авраам сяка ашезе юмафне надияманц, и кемась: Шкайти вийс коре пяшкодемс надияфтоманц. 1 Моис. 12:1-3; 15:1-6; 17:1-5; Рим. 4:16-25; Евр. 11:8-12. Ванк: Сарра.



Аллилуйя
 – евреень вал, кона ётафневи «шнасть Азорть». Тяда башка «аллилуйя» валсь азондови Шкайть шнамста. Ванк: Иоанн. няйфкс 19:1,3,4.



Алтарь
 – васта, коза путневсть Шкайти кантф озксказнетне. Жертвенник. Тяда башка Шкаень кудса ульсь ёмла алтарь, конань лангса плхнесть ладан. Матф. 5:23-24; Лук. 1:11; 1 Кор. 9:13.



Альфа и Омега
 – греконь алфавитса васенце и мекольце букватне. Тяфта Иисус лемнезе Эсь прянц. Иоанн. няйфкс 22:13.



Аминь
 – евреень вал, кона ётафневи «Виде тяфта!» али «Улеза тяфта!» Матф. 6:13; 1 Пётр. 4:11.



Ангел
 – греконь вал, кона ётафневи «кулянь канды». Библияса кулянь кандыкс лемневихть Шкайти покоди ваймопожфне. Тяфта жа улихть ангелхт, конат сувасть пежес и тяни покодихть Сатанати, а аф Шкайти. Матф. 1:20; 25:41
.
Апостол
 – греконь вал, кона ётафневи «кучфсь». Васенце апостолкс Иисус Христоссь кочказень кемгафтува тонафниензон. Од Сотксса (в Новом Завете) Павел и кона-кона лия кемайхне тяфта жа лемневсть апостолкс. Матф. 10: 2-4; Рим. 11:13; 1 Кор. 12:28.



Арамеянь кяль
 – семитонь кяльхнень эзда фкясь, кона мала кунардонь евреень кяльть мархта. Иисусонь пингста еврейхне и Соньцке Иисус Христоссь корхтасть арамеянь кяльса.



Ареопаг
 – греконь вал, кона ётафневи «Аресонь губороц». Тя Афинань вярдень судсь, кона ащесь тя губорть лангса. Ареопагсь, лиякс, вярдень судсь вятезень тонафтомань, религиянь и прянь вятемань кизефкснень. Ап.т. 17:19.



Асия
 – тяса корхтави аф материкть колга, а Римонь аймакть колга, кона ащи Ёмла Асиять шинь стяма ширесонза. Тя аймакса ульсть тяфтама ошт: Ефес, Филадельфия, Колоссы. Тяниень пингть сон сувси Турциять пяльксозонза. Ап.т. 2:9; 2 Кор. 1:8.



Аф шапама кшинь ила
 – ила, кона моли сисем шит и сотф евреень очижить мархта. Ня шитнень мярьгондеви ярхцамс аф шапама кшида сяпи тише мархта, коста и тусь тя илать лемоц. Аф шапама кшинь илась ётафневи кода лятфнембяль ся пингть колга, мзярда еврейхне ворьгодсть Египетста, и ашесть кенере шорямс кшинди шапакс. Праздник опресноков. Матф. 26:17; Марк 14:1; Ап.т. 12:3.



Ахаия
 – Римонь масторть пяльксоц, кона ащи тяниень пингонь Грецияса. Сонь лангсонза ащесть тяфтама ошт: Афина, Коринф и Кенхрея. Ап.т. 18:12; 2 Кор. 11:10.







наверх




В


Ваал
 – кунардонь пингонь аф афкуксонь шкай, конанди сюконякшнесть хананейхне. Рим. 11:4.



Вавилон
 – кунардонь пингонь вии мастор, империя, кона азорондась ламоц лия масторхнень лангса. 7 векста Христость шачемдонза инголе Вавилонць сяськозе Иудеять и 70 кизос сявозень полонц сонь эряензон. Матф. 1:11; Ап.т. 7:43.



Вадема-кочкама
 – евреень койть коряс, мзярда ломанць путневсь меень-меень оцю покодемас, сонь прянц вадендезь елейса. Тянь вельде няфнезь: ватьф ломанць кочкаф оцю тевонди. Тя обуцять нолнезь тевс оцязоркс, озксвятиень оцюнякс али прорококс путомста. Помазание. Ап.т. 4:27; 9:22; Лук. 4:18; 2 Кор. 1:21. Ванк: Христос,Мессия.



Ваймамань ши
 – еврейхнень ваймамань шисна ульсь ёткшиста. Недялять сисемце шиц лемневсь Шкайти, сяс покодемс тя шиня афоль мярьгондев. «Шаббат» евреень валсь ётафтови кода «ваймама». Суббота. Матф. 12:1; Иоанн 19:31.



Валаам
 – Ташта Сотксонь (Ветхозаветный) пророк. Моавиянь оцязорсь Ваалак кошардозе Валаамонь сюдомс Израилень ломаттнень, но Валаам ашезе тие тянь, а меколанкт, бславазень синь. «Иоаннонди панчф няйфкс» книгаса азондови, кода Валаам макссь ёнь Ваалак оцязорти васькафтомс Израилень ломаттнень: сюконяльхть аф афкуксонь шкайхненди и усксевольхть лия тналонь аватнень мархта. 4 Моис. 22:5; 2 Пётр. 2:15, Иоанн. няйфкс 2:14.



Ведьгемонь шинь ила
 – сёронь урядамань ила, кона ётафневсь Очижида меле ведьгемонь шинь ётазь. Праздник пятидесятницы. Ап.т. 2:1.



Видексши
 – 1. кда корхтамс Шкайть колга, тя валть смузец тяфтама: Шкайсь фалу сембе тевсонза тиенди видексшить коряс, виде судть коряс и максф валонц коряс. Рим. 3:5; 2 Пётр. 1:1. 2. а кда корхтамс ломаттнень колга, эста тя валть смузец тяфтама: Иисус Христос кулось ломаттнень инкса и Tейнза кемайхненди максозе Эсь видексшинц. Тянь вельде кемай ломанць лувови аф муворукс и видекс Шкайть сельмоса. Праведность. Рим. 3:22; 2 Тим. 4:8.



Видексшинь ломанькс лувома
 – ётафтф греконь кяльста, валста, конань смузец «лувомс аф муворукс и видекс». Библияса тя валть смузец тяфтама: Вярдень Шкайсь нолясыне ломанть пежензон и лувсы сонь аф муворукс, стамкс, кодама сон ульсь пежес прамдонза инголе. Шкайсь эрть лувсы видексшинь ломанькс аньцек Иисус Христости кемамать вельде. Оправдание. Рим. 4:25; 5:9.







наверх

Гоморра
 – Ванк: Содом.



Греконь кяль
 – Иисусонь эряфонц пингста тя кяльса корхтасть ламоц ломаттне, конат эрясть Модакучкань оцюведть перьфке ащи масторхнень эзга. Тяфта жа Од Соткссь (Новый Завет) меле сёрматфоль греконь кяльса.







наверх




Д


Давид
 – кунардонь Израильть омбоце оцязороц, Иисусонь атянь-атяц, сяс Иисусонь лама вастова лемнесазь Давидонь Цёракс. Ташта Сотксть коряс (по Ветхому Завету) Шкайть эзда кучф Идись лиси Давидонь юромста. Матф. 1:1; Лук. 1:32; Ап.т. 2:25.



Динарий
 – римонь сиянь ярмак. Иисусонь пингста тняра пандсть фкя шинь покодеманкса. Матф. 20:2; Марк 6:37.



Драхма
 – греконь сиянь ярмак. Драхмать питнец динарийть мархта фкя. Ап.т. 19:19.







наверх

Евнух
 – петьф аля, кона покодсь оцязоронь кудса. Кастрат, скопец. Матф. 19:12; Ап.т. 8:27.







наверх




И


Иаков
 – 1. Исааконь и Ревеккань ульсть кафтасть цёрасна – Исав и Иаков. Васенцекс шачсь Исав, но аляснон бславамац максовсь Иаковонди, омбоце цёрати. Шкайсь макссь Иаковонди од лем – Израиль, сяс ломаньтналсь, кона лиссь сонь юромстонза, лемневи Израилень ломаньтналкс. 1 Моис. 25:26; Матф. 1:2. Ванк: Исав. 2. Заведеень цёрац, Иисусонь колма мала тонафниензон эзда фкясь. Матф. 4:21; 17:1. 3. Иисусонь брадоц. Матф. 13:55; Ап.т. 12:17; 15:13. 4. Алфеень цёрац, Иисусонь 12 тонафниензон эзда фкясь. Матф. 10:3.



Идемэвозь
 – греконь кяльста тя валсь ётафневи: «ся, кона муворгофни». Кяжи ваймопожфнень азорсна, кона сембе вийса най моли Шкайть каршес. Ломань ваймонь юмафни душман. Дьявол.



Идись
 – Шкайсь кучезе Эсь Цёранц, Иисус Христость Идикс масторлангти. Иисус Христоссь идезень ломаттнень пежеть кядялда, муворшить и наказамать эзда – пефтома пингонь куломать эзда. Спаситель.



Иеремия
 – пророк, кона эрясь 500 – 600 кизотнень Христость шачемдонза инголе. Матф. 2:17.



Иисус Христос
 – греконь кяльса тя лемсь кайги «Иесус», евреень кяльса – «Иошуа» и сонь смузец: «Азорсь идесамазь».



Илия
 – пророк, кона эрясь 800 кизотнень малава Христость шачемдонза инголе. Еврейхне Малахия пророкть валстонза содазь: Илия анокласы Мессиять саманц масторти. Мал. 3:22-24; Матф. 11:14.



Иневалда
 – Сёрматфксса тя валсь сидеста васьфневи валзюлмоса «Шкайть иневалдоц» и канни тяфтама смузь: Шкайсь инь оцю и Сон азорондай семботь лангса. Библияса азондови, кода Шкайть иневалдоц эвондакшнесь Израилень ломаттненди оцю валдса, толса и качамса. Иисус Христость эряфоц, Сонь дивань тевонза, а сембода пяк Сонь крёз лангса куломац и вельмамац няфнесазь Шкаень Цёрать иневалдонц. Слава Божия. Матф. 19:28; Фил. 4:19.



Иняру кош
 – кош, конань потмоса Израилень ломаньтналсь озонкшнесь Шкайти и каннесь Тейнза озксказнет, мзярс Соломон оцязорсь ашезь стяфта Иерусалимса Шкаень куд. Скиния. 2 Моис. 25:9; Евр. 8:2.



Иняру ломаттне, иняруфне
 – ломатть, конат кемайхть Шкайти и максозь эсь пряснон Шкайть (Христость) кядялу. Святые. Матф. 27:52; Рим. 1:7; 8:27; 1 Кор. 1:2; 2 Кор. 1:1; 9:12-13; Тит. 2:3.



Иоанн
 – 1. Иоанн Кстиндайсь – пророк, кона кучфоль азомс Христость саманц колга и анокламс Тейнза ки. Иоанн эрясь шавмодаса и тернезень ломаттнень каендамати и ведьса прянь кстиндафтомати. Сон кулось Иисусонь эряфонц пингста, Ирод оцязорть кядьтонза. Иоанн Креститель. Матф. 3:1; Иоанн 3:23. 2. Иисусонь тонафниец, 12 апостолхнень эзда фкясь, Заведеень цёрац и Иаковонь брадоц. Сон сёрмадозень Иоаннонь коряс Евангелиять, Иоаннонь колма сёрманзон и Иоаннонди панчф няйфксть. Матф. 4:21-22.



Ирод
 – 1. Ирод оцязорсь. Иудеянь оцязорсь (азорондась 37 – 4-це кизотнень Иисусонь шачемдонза инголе), конань мярьгоманц коряс Вифлеемса шавфтольхть сембе кафта кизонь цёрашабатне. Ирод оцязорсь одукс стяфтозе-кеподезе Иерусалимонь Шкаень кудть срафтомдонза меле. Матф. 2:1,16. 2. Ирод Антиппа. Ирод оцязорть цёрац. Азорондась Галилеяса Иисусонь шачемдонза инголе 4-це кизоста сявомок – Иисусонь шачемдонза меле 39-це кизоти молемс. Ирод Антиппа пякстазе пякстамгуду Иоанн Кстиндайть, а сяльде, рьванц мярьгоманц коряс, керфтозе сонь прянц. Тейнза вятнезь Иисусонь крёз лангс эськодемдонза инголе. Матф. 14:3,6; Марк 6:14; 16-18; 20-22. 3. Ирод Архелай. Ирод оцязорть цёрац. Сон азорондась Иудея, Самария и Идумея масторхнень лангса. Матф. 2:22. 4. Ирод Агриппа I. Ирод оцязорть унокоц, кона ульсь Иудеянь оцязоркс 41 – 44-це кизотнень Иисусонь шачемдонза меле. Сон шавозе Иаковонь, Иоаннонь брадонц, и ёрась шавомс Пёторонь, но Шкайсь ашезе макса тянь тиемс. Сонцень Ирод Агриппань шавозе Азорть ангелоц. Ап.т. 12:1-11,23. 5. Ирод Агриппа II. Ирод Агриппать I цёрац. Азорондась Иудеяса 48 – 100 кизотнень cамс. Агриппа II кизефнезе-судендазе апостол Павелонь и кучезе сонь Риму кесарти. Ап.т. 25:13; 26:2.



Исаак
 – Авраамонь цёрац, конань Сарра сиредембяльхть шачфтозе Шкайть надияфтоманц коряс. Авраам, Исаак и Иаков, Исааконь цёрац – нят Израилень ломаньтналть ушедысна. Матф. 1:2.



Исав
 – Исааконь и Ревеккань ульсть кафтасть цёрасна. Васенцекс шачсь Исав, омбоцекс Иаков. Исав ярхцамбяль шаванянкса мизе Иаковонди васенце цёракс улемань вастонц. Исаак алясна максозе эсь бславаманц аф Исавонди, кода васень цёрати, а Иаковонди, сяс сонь тналоц арась Шкаень кочкаф тналкс. Евр. 12:16. Ванк: Иаков.



Исаия
 – пророк, кона эрясь Иерусалимса 700 кизотнень Христость шачемдонза инголе. Исаиянь пророчестванза сембода крхкаста азондыхть Шкайть эзда кучф Идить колга, Христость колга. Матф. 12:17.



Иуда
 – 1. Иаковонь 12 цёранзон эзда фкясь. Иисус Христос ульсь Иудань юромста. 1 Моис. 35:23. 2. Иуда Искариот, Иисусонь 12 тонафниензон эзда фкясь, кона мизе Сонь. Матф. 10:4. 3. Иуда, Иисусонь нинге фкя тонафниец. Лук. 6:16. 4. Иуда, Иисус Христосонь брадоц. Матф. 13:55.



Иудея
 – Израильть (Римть кядяла улемста) лямбе ширдень аймакоц, конанди сувсесть Идумеянь, Самариянь модатне и Иудань панда лангонь модась. Матф. 2:1.







наверх




К


Каендама
 – мзярда ломанць няйсы эсь седисонза пеженц и каендай, мес тиендезе сонь. Эста сон сай мяльс шарфтомс тя пежеть эзда и лоткамс тиендемдонза. Тяда меле ломанць пшкяди Шкайти и ушеды эряма лиякс, Шкайть мархта и Сонь мяленц коряс, и тя лемневи каендамакс. Ванк: Шкайти шарфтома.



Каин
 – Адамонь и Евань васенце цёрасна, кона шавозе Авель брадонц. Ванк: Авель. 1 Моис. 4:1-16; 1 Иоанн. 3:12; Евр. 11:4.



Кальдявсь
 – тя Сатанать лия лемоц. Лукавый. 1 Иоанн. 2:13.



Каяфксонь кочкай
 – тя дацькянь кочкай ломань, сидеста еврей, кона кочксесь Римти дацькя эсь масторонь ломанензон кядьста. Еврейхне прокс ашезь кельге каяфксонь кочкайхнень, сяс мес лувондозь синь эсь масторснонды полафни ломанькс. Мытарь, сборщик налогов. Матф. 9:10; Марк 2:15.



Кемаень пуромкс
 – грекокс «экклесиа». Од Сотксса (в Новом Завете) тя валсь канни кафта мяльхть: 1. Иисус Христости кемайхнень пуромкссна, кона ульсь коса-бди фкя вастса. 2. Иисус Христости сембе кемайхне. Матф. 18:17; Ап.т. 2:47.



Кемай ялга
 – ломань, кона кемай Иисус Христости. Тяфтама лямбе и седиваксстонь ялгафтомась Шкаень валса лемневи «улемс брадкс-сазоркс Иисус Христосса». Брат/сестра во Христе. Матф. 5:22; Ап.т. 6:3.



Кемайхне
 – Ванк: иняруфне, иняру ломаттне.



Кемонце пялькссь
 – Шкаень куду максф казне, кона содаф еврейхненди Авраамонь и Иаковонь пингста сявомок. Койсь вешсь ломаттнень кядьста макссемс Шкайти кемонце пяльксть паксяста сембе кочкаф тозерснон эзда и сембе жуватаснон эзда. Десятина, десятая часть. Матф. 23:23; Лук. 18:12; Евр. 7:2.



Кесарь
 – тя Юлий Цезарень унокоц, конанди сон максозе эсь оцязорондамань вастонц. Меле кесарькс лемневсть Римонь сембе оцязорхне. Матф. 22:17; Лук. 20:25.



Киськопень керфтома
 – евреень кой, конань коряс эряви керфтомс кафкса шинь цёранять киськопенц. Киськопень керфтомась Израильса ульсь тяштьксокс ся сотксти, конань Шкайсь ладязе евреень ломаньтналть мархта. Обрезание. 1 Моис. 17:9-14; Лук. 1:59; Гал. 2:3.



Кой
 (Моисеень коец) – Шкайть коец, кона максфоль евреень ломаньтналти. Койкс еврейхне лувондсазь Моисеень вельде максф кемонь кошардомвалхнень али Моисеень вете книганзон. Койсь няфнесы, кодама Шкайть мялец евреень ломаньтналть колга и кода евреень ломаньтналти эряви эрямс. Закон, закон Моисеев. 1 Кор 14:21; Гал 4:21.



Койти тонафты
 – тя тонафнеф еврей, кона лац содазе Моисеень коенц и Шкайть эзда лия Сёрматфкснень. Койти тонафтыхне тонафнезь-ванондозь койть сембе ширде и тонафнезь ломаттнень тиендема койть коряс. Книжник, законник. Матф. 2:4; Марк 3:23; Лук. 23:10.



Крёз
 – кунардонь пингонь Римса крёз лангс эськодемась лувондовсь сембода визьксонь и сембода сяряди куломакс. Крёз лангс кучсезь сятнень, кит ульсть максфт куломас. Иисус Христос Азорсь эськотьфоль крёз лангс ломаттнень пежеснон нолдаманкса. Рим. 4:25; 1 Кор. 15:3; 1 Пётр. 2:24.



Кстиндама
 – тя ведьс навама. Од Сотксса (в Новом Завете) корхтави кафта кстиндамань колга: 1. Иоанн Кстиндайть кстиндаманц смузец ульсь пежень кадомаса, седиваксстонь мяльса оду аф тиендемс пежет и Шкайти прянь максомаса. Матф. 3:1-6. 2. Иисус Христосонь вельмамдонза меле кстиндамать смузец келемсь и крхкалгодсь: кода Иисус Христоссь кулось и вельмась кулофнень эзда, тяфта жа ломанць кстиндамать вельде кулы пежети и вельмай од эряфонди Иисус Христосонь мархта. Крещение. Матф. 3:6; Ап.т. 2:38; Кол. 2:12.



Кядень путома
 (киньге лангс) – Сёрматфксса кядень путомась васьфневи: 1. киньге бславамста; Матф. 19:13,15. 2. мзярда киньге путнезь кодамовок тевс кемаень пуромксса; Ап.т. 6:6; 13:3. 3. озондомста кядень путомать вельде Шкайсь макссезе ломанти Эсь Иняру Ваймопожфонц; Ап.т. 8:17; 19:6. 4. кодамовок сярядемада али урмада пчкафтомста. Марк 6:5; Лук. 4:40; Ап.т. 28:8. Рукоположение, возложение рук.







наверх




Л


Левиеннетне
 – нят Левиень уноконь-уноконза. Шкайсь кочказе Левиень юромонц покодемс Шкаень кудса. Шкаень кудса озксвятикс ульсть аньцек сят, кит лиссть Левиень юромста и Аарононь тналста. Сембе лиятне, кит ульсть Левиень юромста, но лия тналста, лезнесть озксвятихненди. Лук. 10:32; Иоанн 1:19.



Левий
 – Иаковонь кемгафтува цёранзон эзда фкясь. 1 Моис. 29:34; Евр. 7:9. Ванк: Иаков 1.



Лия тналонь ломатть
 – тяфта еврейхне лемнезь аф еврейхнень, конат исть сюконякшне фкя-тяка афкуксонь Шкайти, но кемасть и сюконякшнесть аф афкуксонь и эсь кятть тиф шкайняснонды. Язычники. Матф. 20:19; Ап.т. 15:12; Рим. 11:13.



Ломанень Цёра
 – тяфта Евангелияса Иисус Христос лемнезе Эсь прянц. Тя лемть вельде азондови – Сон ломань и сяка пингть Шкаень Цёра, Мессия, конань колга инголькиге азондсть Ташта Сотксонь (Ветхозаветные) пророкне. Сын Человеческий. Дан. 7:13; Матф. 8:20; 9:6.



Лот
 – Авраамонь брадонц цёрац. Содомть плхтамда инголе, Шкайсь идезе Лотонь и лихтезе тоста сонь и сонь семьянц. 1 Моис. 12:4; Лук. 17:28; 2 Пётр. 2:7.







наверх




М


Мелхиседек
 – Салим ошень оцязор, озксвяти, конанди Авраам максозе кемонце пяльксть тюремвастста сембе сявфть эзда. Сон бславазе Авраамонь. 1 Моис. 14:17-20; Евр. 5:6.



Менелень Оцязорксши
 – Царство Небесное. Ванк: Шкаень Оцязорксши.



Мессия
 – Ванк: Христос.



Моисей
 – Израилень ломаньтналть вятиец, кона лихтезень синь Египетонь урешиста, пророк.  Моисеень вельде Шкайсь максозень кемонь кошардомвалхнень и коень лия мярьгоматнень. 2 Моис. 2:11; Матф. 8:4; Лук. 9:30.







наверх




Н


Ниневия
 – кунардонь пингонь Ассириянь империять пряошец, коза Шкайсь кучезе Иона пророкть. Ионань кулянц марямда меле, тя ошень эряйхне каендасть и шарфтсть Шкайти. Иона 3:3; Матф. 12:41; Лук. 11:30.



Ной
 – Шкайти кемай аля, кона эрясь кунардонь пинкнень. Шкайть кошардоманц коряс Ной тись оцю венч, конань вельде сон эсь кудэряензон мархта идевсь оцюдонга оцю шадоть эзда, конань Шкайсь кучезе масторть лангс семботь ваяфтоманкса-машфтоманкса. Матф. 24:36-39.







наверх




О


Од Соткс
 – Библиять омбоце пяльксоц, коса азондови Иисус Христость шачеманц, эряманц и тонафтоманц колга, куломанц и вельмаманц колга, и васенце христиаттнень эряфснон колга. Новый Завет.



Озксвяти
 – Евреень озксонь вяти, Шкаень кудса покоди. Священник. Матф. 8:4; Евр. 8:6.



Озксвятиень оцюня
 – сембе озксвятихнень оцюнясна, кона вятезень озондомань и озксказнень кандома тевфнень Шкаень кудса и тяфта жа ульсь Оцю пуромксонь вятикс. Первосвященник. Матф. 2:4; Иоанн 18:19; Евр. 3:1.



Озондома
 – тя пшкядема Шкайти, и Сонь мархтонза корхтама. Сембе сяка, кода ломанць озонды: ськамонза али лама ломань мархта, кайгиста али эсь пачканза, эсь валсонза али тонафнеф валса, инь эрявикссь: лисель озондомась седипотмоста. Озондомста ломанць эняльди мезенксонга (Матф. 21:22), али каендай тиф пежензон инкса (1 Иоанн. 1:9), али шнасы Шкайть и сюконяй Тейнза (Матф. 15:31; 1 Кор. 15:57), и стак тов. Иисус тонафнезень ломаттнень озондома. Матф. 6:5-15. Васенце кемаень пуромкссь озондсь. Ап.т. 12:5. Молитва.



Осанна
 – евреень вал, кона ноляви Шкайть шнамста и Тейнза озондомста. Смузец шарьхкодема тяфта: «Идемак монь, лезтт тейне». Матф. 21:9,15; Марк 11:9.



Оцю пуромкс
 – еврейхнень вятиснон пуромкссна, кона ётафнесь-ванондсь судендамань тефтка. Сон ащесь сизьгемонь ломаньцта, ётксост ульсть озксвятиень оцюнят, ломаньтналонь оцюнят, койти тонафтыхть, фарисейхть, саддукейхть и лият. Синедрион. Матф. 5:22; Лук. 22:66; Ап.т. 4:5.



Очижи
 – тя шиня еврейхне тяштькснесазь Египетонь урешиста мянемаснон и ярхцамбяленди аноклакшнихть очижинь вероз. Христиаттне тя шить сотнесазь Иисусонь, Шкаень Верозть, маятаманц, куломанц и вельмаманц мархта. Пасха. 2 Моис. 12:11; Матф. 26:2; Марк 14:1.







наверх




П


Пеже
 – Шкайть мяленц каршес моли тефт и мяльхть. Грех.



Постонь кирдема, поставама
 – мзярошка пинге аф ярхцамс и кой-коста афи симомс, а тянь вастс али озондомс, али каендамс пеженкса, али максомс пря Шкайти. Библиянь пророкне корхтайхть: постсь кемоста сотф Шкайть мяленц коряс эряфть мархта. Ис. 58; Матф. 6:16-18; Марк 9:29; Ап.т. 13:2-3.



Пророк
 – тя ломань, кона пачфнесыне Шкайть эзда максф валхнень ломаттненди. Матф. 1:22, Лук. 11:48.







наверх




Р


Равви, раввуни
 – тяфта еврейхне пшкятькшнесть эсь тонафтыснонды. Тя евреень вал, конань смузец «монь инь оцюзе». Иоанн 1:38, 3:2, 4:31.



Ревекка
 – Исааконь, Авраамонь цёранц, рьвац. Исавонь и Иаковонь тядясна. 1 Моис. 22:23; 24:15; Рим. 9:10.



Рим
 – 1. Мастор, империя. 63-це кизоня Христость шачемдонза инголе Римсь сявозе Израильть эсь кядялонза и ладязень тоза вятикс эсь ломанензон. 2. Римонь империять пряошец.







наверх




С


Саваоф Азорсь
 – Шкаень лепнень эзда фкясь. Ётафневи кода «Ушмовиень Азор». Иак. 5:4;  Рим. 9:29.



Саддукейхть
 – тя религиознай и политическяй группа, конань лувксс сувсесть озксвятихть и козя ломатть. Саддукейхне ашесть кема ангелхненди и куломда меле вельмамати. Матф. 3:7; Лук. 20:27; Ап.т. 23:6.



Самария
 – тяфта лемневсь масторське и пряошське. Самариясь ащесь Иудеять и Галилеять ёткса. Самариянь эряйхне ульсть лия тналонь ломаттнень мархта шоряф еврейхть. Синь сюконякшнесть Шкайти эсь койснон коряс. Еврейхне и Самариянь эряйхне ашесть ладя фкя-фкянь мархта. Матф. 10:5.



Самуил
 – Израилень судья и пророк (1130-це кизотнень Христость шачемдонза инголе). Самуил пророкть тумда меле Израильса ушедсть азорондома оцязорхне. Самуил вадезе-кочказе оцязоркс Саулонь, а меле Давидонь. 1 Оцяз. 1:20; Ап.т. 3:24; Евр. 11:32.



Сарра
 – Авраамонь рьвац, Исааконь тядяц. 1 Моис. 11:29; Евр. 11:11.



Сатана
 – дьяволть лемоц. Ванк: идемэвозь.



Синагога
 – эрь ошса, коса эрясть еврейхть, ульсь синагога. Евреень синагогаса ётафневсть озксвятемат, коса лувондозь Сёрматфксть, тонафнезь сонь ломаттненди и озондсть Шкайти. Матф. 4:23.



Синедрион
 – Ванк: Оцю пуромкс.



Сион
 – Иерусалим ошть и кой-мзярда марнек Израильть лия лемоц. Тяфта лемневи ся пандське, конань лангса ащи Иерусалимть пяльксоц. Матф. 21:5; 1 Пётр. 2:6.



Смирна
 – касыксонь танцти шине смола, конань эзда тиендсть надобьят-месть. Матф. 2:11; Марк 15:23.



Содом и Гоморра
 – кафта кунардонь ошт, конат ащесть Кулоф оцюведть ширеса. Ня ошнень эса эряй ломаттнень пежеснон инкса Шкайсь кучсь менельста толонь и палыкандоронь пизем, и плхтазень синь. 1 Моис. 19:24-25; Матф. 10:15; Лук. 17:29; Рим. 9:29.



Соломон
 – Давид оцязорть цёрац. Сон арась оцязоркс алянц меле (961 – 922-це кизотнень Христость шачемдонза инголе). Соломононь оцязорондама пингстонза Израилень масторсь пяк вииста кассь-козякодсь. Соломон оцязорсь стяфтозе васенце Шкаень кудть Иерусалимса. 2 Оцяз. 12:24; Матф. 1:6; Лук. 11:31.



Соткс
 – максф вал вельде кинь-бди мархта сотовома. Кепотьксонди, рьвяямань соткс. Сотксонь тиемста эрявихть кафта ширет, конатненди эряви фкя-фкянь инголе пяшкотькшнемс сотксонь ладямста максф валснон. Союз, завет, договор. Сёрматфксса соткссь, конань Шкайсь ладязе ломаттнень мархта, путневи васенце вастти, сяс мес сон кемоста сотф ломаттнень идемаснон мархта. Сембонь Кирди Шкайсь венепнесы Эсь лезды кяденц ломаттненди. Соткссь, конань Шкайсь ладязе Израильть мархта Моисеень вельде, лемневи ташта сотксокс. Эста Израильсь макссь Шкайти вал улемс кулхцондыкс Тейнза, надиямс Сонь лангозонза и кирдемс Сонь пара лувксса. Кда синь тиендезь тянь, эста Шкайсь ванфнезень синь. А кда синь ашезь тиенде тянь, Шкайсь наказакшнезень синь и тянь вельде мрдафнезень виде ки лангс. Од сотксть тиеманц колга лама корхтасть пророкне. Кода содаф, Иисус Христость куломанц и кулофста вельмаманц вельде Шкайсь ладясь од соткс ломаттнень мархта, и кемокстазе тянь Иисусонь версонза. Од сотксса Шкайсь нолнесыне минь пеженьконь и макссесы тейнек Эсь Иняру Ваймопожфонц. Тянь вельде минь ули мяленьке и виеньке кулхцондомс Шкайть. Ветхий завет, новый завет. 1 Кор. 11:25; Евр. 7:22; 8:13.



Сотксонь арзя
 – шуфтста тиф арзя, кона сембе ширде вельхтяфоль зрняса. Потмосонза ванфневсть кевонь седяфне, конатнень лангса сёрматфтольхть кемонь кошардомвалхне. Сотксонь арзять вастоц ульсь иняру кошть иняруда-иняру вастсонза, а Шкаень кудть стяфтомда меле, Шкаень кудть иняруда-иняру вастсонза. Сотксонь арзясь эсьсонза няфнезе Шкайть оцязоронь озама вастонц и Шкайть улеманц Израилень ломаньтналть ёткса. Ковчег завета. Евр. 9:4; Иоанн. няйфкс 11:19. Ванк: Шкаень куд.



Судонь ши
 – тя шиня Шкайсь кармай судендамонза сембе масторть Иисус Христосонь вельде. Тя ули Иисус Христосонь омбоцеда самац масторлангти. Библияса тя шись нинге лемневи «Азорть шиц» али «мекольдень шись». Матф. 10:15; 1 Пётр. 3:7.



Сядонь
 оцюня – Римса сяда ушманонь лангса оцюнясь. Сотник, офицер. Матф. 8:5; Марк 15:39.



Сяськиень молема
 – мзярда Римонь армиянь вятихне ушманцнон и полонц сявфнень мархта мртцесть тюремвастста сяськозь, эста ломаттне васьфнезь синь оцю кенярдемаса. Апостол Павел няезе эсь покодеманц и марнек эряфонц тяфта: сон Христосонь ушманоц али Христосонди полонц сявфсь, кона моли Христость сяськиень молемасонза. Триумфальное шествие. 2 Кор. 2:14.







наверх




Т


Талант
 – Иисусонь пингста Израильса инь питни ярмаксь. Питнец 6600 динария. Ся пингоня фкя талантонкса евреень ломанти эрявсь покамс 24 киза. Матф. 18:24; 25:15.



Ташта Соткс
 – Библиять васенце пяльксоц. Ташта Сотксса (в Ветхом Завете) азондови, кода кунардонь пинкнень Шкайсь тиезень менельхнень-масторхнень и кода Сон ладясь соткст Израилень ломаньтналть мархта. Сон максозе тейст Эсь коенц и 10 кошардомвалхнень, и надияфтсь кучемс тейст Иди, Мессия. Ветхий завет. Ап.т. 3:25; Рим. 9:4. Ванк: Соткс.



Тёжянень оцюня
 – Римса тёжянь ушманонь лангса оцюнясь. Командир, тысяченачальник. Марк 6:21; Ап.т. 21:32.







наверх




Ф


Фараон
 – тяфта лемнезь кунардонь пингонь Египетонь оцязорхнень. Ап.т. 7:10.



Фарисейхть
 – тонафнеф еврейхть, конат кемоста ащесть Моисеень коенц ванфтоманц-кирдеманц инкса и ся кошардоматнень, конат меле ульсть путфт Моисеень койти. Израилень ломаттнень ёткса синь азорксшисна ульсь пяк оцю. Матф. 3:7; Лук. 6:7; Ап.т. 5:34.







наверх




Х


Христос
 – тя валсь сявф греконь кяльста и сон фкя сяка евреень «Мессия» валть мархта, конань смузец «ватьф». Еврейхне ваденкшнезь вайса ся ломанть прянц, кона кочксевсь оцязоркс. 1 Оцяз. 1:39. Тянкса Давидонь и сонь юромонь поладыензон кармасть лемнемост Ватьфокс. Тя валсь, лиякс мессия валсь, кемоста сотф Сетьмошинь канды Оцязорть мархта, конань колга инголькиге азондсть пророкне. Ис. 9:1-7. Иисусть лемнесазь Христоскс, али Мессиякс, сяс мес Сон кочкафоль тиемс Шкайть сембодонга оцю тевонц: идемс Сонь ломаньтналонц пежеснон эзда и тянь вельде пяшкодемс Шкаень надияфтоматнень.







наверх




Ш


Шкаень Вероз
 – Еврейхне эсь койснон коряс пежеснон нолдафтоманкса каннесть Шкайти озксказненди афсатыксфтома вероз али сявань лефкс. Христость лемнесазь Шкаень Верозкс, сяс мес Сон максозе Эсь прянц крёз лангса куломас, и Сонь вероц валовсь сембе ломаттнень пежеснон нолдаманкса. Агнец Божий. Иоанн 1:29; 1 Кор. 5:7.



Шкаень куд
 – куд, коса еврейхне каннесть озксказнет и ётафнесть озксвятемат. Ся вастти, коса ащесь алтарсь, сувсесть аньцек озксвятихне. Кудбялькссь, кона ульсь Шкаень кудть пирьфсонза, явфоль кафтова: иняруда-иняру васта и иняру васта. Иняруда-иняру вастти сувсевсь аньцек озксвятиень оцюнясь, и аньцек весть кизоти: кандомс озксказне ломаньтналть пежензон инкса. Иняруда-иняру вастсь явфоль иняру вастть эзда котфонь перяфксса. Храм. Матф. 4:5; 27:51.



Шкаень Оцязорксши
 – тя Шкайть оцязорондамац. Шкайсь тиезе сембе масторть, и Сон тя масторть Судьяц и сембе пингонь Оцязороц. Виде, тяни масторса пяк лама кальдявда и пежеда, и ломаттне сидеста арьсихть: тя масторса азорондай Сатанась, кона моли Шкайти каршек. Но Сёрматфксса корхтави: сай стама пинге, мзярда Шкайть Оцязорондамац тя масторлангса кармай няевома сембонди. Эста сят, кит ульсть Шкайть лангс надияйкс и Тейнза кемайкс, сувайхть Сонь Оцязорксшизонза, лиякс мярьгомс, кармайхть азорондама Сонь мархтонза. Иисус Христос лама тонафтсь Шкаень Оцязорксшить колга. Царство Божие. Матф. 4:23; Лук. 17:20-21.



Шкаень Цёра
 – тяфта лемневи Иисус Христоссь. Сын Божий. Матф. 3:17; Иоанн 11:27. 



Шкайти шарфтома
 – тя седиень пичефкс тиф пежетнень инкса, седиваксстонь каендама, мес тиендить синь, и эняльдема Шкайти лездомс кадомс ня пежетнень и максомс вийхть эрямс Шкайть мяленц коряс. Матф. 3:8. Ванк: каендама.







наверх










МОКШЕНЬ-РУЗОНЬ ВАЛКС

А


    
азор
 – господь, господин, хозяин



азорксши
азорксши – власть



азорхнень Азорсна
 – Господь господствующих



аймак
 – местность, область



аржа
 – шрам, метка на теле



арся васта
 – равнина



атямъёнга
 – радуга



аф ару ваймопожф
 – нечистый дух



аф афкуксонь пророк
 – лжепророк



аф афкуксонь шкай
аф афкуксонь шкай – идол



афкуксонь
 – действительный, настоящий



афсатыкс
 – недостаток, порок



афсатыксфтомаши
 – совершенство



аф шапама кши
 – бездрожжевой хлеб, опресноки



ашка
 – хомут, ярмо, иго



ашкоркс
 – свиток



наверх




В


ваймафтома
-кемокстама – утешение



ваймафтомс-кемокстамс
 – утешить, успокоить



вайме
 – душа



ваймовайгяль
 – совесть



ваймопожф
 – дух



ваксарщам
 – броня, кольчуга



валвеляфкс
 – притча, иносказание



валонь кирди
 – держащий слово, верный



ванфтомань седяф
 – щит



варама
 – клятва



варамс
 – клясться



вармань котф
 – парус



варчсема
 – искушение (смотри: варчсемс)



варчсемс
 – 1. попробовать, отведать 2. Од Сотксса (в Новом Завете) тя валсь канни нинге фкя смузь: искушать



ведьула
 – залив



вельмама
 – воскресение



вельмамс
 – воскреснуть



вельхтерда
 – покрывало



венч
 – лодка



вероз, вероскя
 – агнец, ягнёнок



веронь шудема
 – кровотечение



вешфкс
 – требование



видексши
 – праведность



видексшинь ломань
 – праведник



видеши
 – истина



вирьбаксянь жувата
 – дикий зверь



наверх




Д


давол
 – буря



дивань тев
 – чудо



душман
 – враг, противник



зиян
 – беда, проблема



наверх




З


зрня
 – золото



наверх




И


идема
 – спасение, искупление



идемэвозь
 – дьявол



иневалда
 – слава



иняру
 – святой



иняруфт
 – святые; люди, верующие во Христа



иняруяфтомс
 – освятить



ишим
 – верблюд


наверх




К


калоп
 – вид, облик



кальдявсь
 – Лукавый (про дьявола), злодей



каршек моли/ащи
 – противник, враг



карьхце
 – расход, затрата



качакофтома (качафтома)
 – каждение



каштаз
 – венок, венец



каяфкс
 – налог, дань



каяфксонь кочкай
 – сборщик налогов



кевбанда
 – скала



кевботмар (пандаваря)
 – пещера



кевонь седяфт
 – скрижали



кельги седи
 – милосердный



кельгозь ужяльдема
 – милость



кельгозь ужяльди
 – милостливый



кемаень пуромкс
 – собрание верующих, церковь



кемаень пуромксонь оцюня
 – пресвитер, старейшина, старший



кемаень пуромксса лезды
 – диакон



кемаень пуромксть мельге ваны
 – епископ, блюститель



кемама
 – вера



кемамс
 – верить



кепотькс
 – пример



ки
 – 1. дорога 2. моль



кильдемс
 – запрягать



киськопень керома
 – обрезание



ковол
 – облако



кой
 – закон



койфтомаши
 – беззаконие



коламс койть
 – нарушить закон



комболкс
 – волна



кондясти
 – достойный


кош
 – шалаш, палатка; иняру кош – скиния



кошардомвал
 – заповедь



кошаркс
 – повеление, приказ



куватьс кирдемшка
 – долготерпение



кудужень кев
 – васенце кевсь, конань лангса кирди кудсь; краеугольный камень



кудъюр
 – основание дома, фундамент



кулу
 – пепел, зола



куцькан
 – орёл



кяжи ваймопожф
 – злой дух, бес



кяльготнема
 – клевета, ложь



кяльготнемс
 – клеветать, лгать



наверх




Л


ладяфкс
 – постановление



лафчаши
 – слабость



лихтибря
 – родник, источник воды



лия тналонь ломатть, лия ломаньтнал
 – язычники



ломаньтнал
 – народ, нация



ломаньтналонь оцюнят
 – старейшины народа



люпштама
 – притеснение



наверх




М


марстоньши
 – единство



масторонь вяти вийхне
 – стихии мира



маятамат
 – мучения, страдания



маятамс
 – мучаться, страдать



менельхне-масторхне
 – вселенная, мир



Модакучкань оцюведь
 – Средиземное море



муворши
 – вина, виновность



мялямгев
 – памятник



наверх




Н


надияма
 – надежда



надияфтома
 – обещание, обетование



наксафты урма
 – лепра, проказа



нал
 – стрела



нолдамс пеже
 – прощать



нуемс
 – жать



нюди
 – 1. тростник (растение) 2. свирель (музыкальный инструмент)



няйфкс
 – видение



наверх




О


обуця
 – обычай



овост
 – удила



овстамс
 – обуздать, покорить



озксвятема
 – богослужение



озксказне
 – жертвоприношение



озондома, озкс
 – молитва, моление



оцюведь
 – море



оцюши
 – величие, слава



оцязоронь озама васта
 – трон,  престол



наверх




П


паваз
 – счастье



панцема
 – гонение



Пара куля
 – Благая весть, Евангелие



пара лем, пара лувкс
 – почёт, уважение



параличса колаф
 – парализованный



пароказне
 – благодать



пеже
 – грех



пелькс пала
 – опасность



пичедемс-канзедемс
 – заботиться



покодемс
 – работать, служить



покоди
 – работник, служитель



полань полафнема
 – прелюбодеяние



полань полафты
 – прелюбодей, изменщик



полон
 – плен



поставамс
 – поститься



потмаксфтома томба
 – бездна



пряс путомат
 – наставления, советы



пси урма
 – горячка



пякстамгуд
 – тюрьма, темница



пялькстома
 – спор, состязание



салаваши
 – тайна



наверх




С


сель
 – келептьф кядень кувалма; сажень



сельмонь каяма
 – зависть



Сембонь Кирдись
 – Вседержитель, Владыка



серептьф
 – раскалённый



сетьмоши
 – мир



Сёрматфкс
 – Писание, Библия



сия
 – серебро



смузьши
 – мудрость



стадион
 – кувалмонь ункстама‚ конань эса 185 м.



сюдома
 – проклятие



сюконямань вал
 – благодарение



сюконямс
 – кланяться, благодарить



сюнераши
 – пасмурность



сюцемс-тонафтомс
 – наставлять



сядонь оцюня
 – сотник, офицер



сялгом
 – пика мархта кувака байдек, сялги тюрембяль; копьё



сялдома
 – хула, поругание



сятявши
 – скромность, смирение



наверх




Т


такия
 – шлем



талека
 – пялькс; часть, доля от чего-нибудь



тарваз
 – серп



тевонь якафты
 – ходатай



тёжянень оцюня
 – тысяченачальник, командир



тинге
 – гумно



толгяль
 – пламя



тор
 – меч



торама
 – труба (музыкальный инструмент)



тувор
 – капкан



тюрембяль
 – оружие



тялямс (сёрот)
 – молоть



тяштькс
 – знак, знамение, печать



наверх




У


увф
 – гул



удава
 – вдова



уже
 – угол



уликс-пара
 – имущество



уликс-паронь кадомать колга кошаркс
 – завещание



ункс
 – мера



ункстамс
 – измерить



уре
 – раб



уреши
 – рабство



урма
 – болезнь, эпидемия



уроз
 – сирота



усия
 – остров



усксевома
 – блуд



утом
 – амбар



ушман
 – воин



ушмовий
 – армия, войско



ушмовяти
 – военачальник



наверх




Ц


циледи
 – кузнечик, саранча



цильф
 – тень



цинзер
 – цепь



наверх




Ш


шавмода
 – пустыня



шамафксонь канни
 – лицемер, ханжа



шамор(ды)
 – хромой



шапи (узерьса)
 – плотник



Шкаень куд
 – храм



шопача
 – призрак, привидение



шуж
 – ячмень



наверх




Э


эзне
 – сустав



наверх




Ю


юв
 – мякина; остатки колосьев, стеблей и другие отходы при молотьбе



юмама-арама
 – погибель



юром
 – род, племя



юромонь полады
 – потомок



наверх








РУЗОНЬ-МОКШЕНЬ ВАЛКС

А


    
    
Агнец Божий
 – Шкаень Вероз



наверх




Б


бес, злой дух
 – кяжи ваймопожф



благовестник
 – Пара кулянь канды



благодарить
 – сюконямс, азомс сюконяма



благодать
 – пароказне



благословение
 – бславама



благословить
 – бславамс



благочестие
 – Шкайть мяленц коряс эряма



блаженный, счастливый
 – павазу



Бог
 – Шкай



наверх




В


вера
 – кемама



верить
 – кемамс



верующий
 – кемай (ломань)



верность
 – валонь кирдема



верный
 – валонь кирди



Ветхий Завет
 – Ташта Соткс



вечная жизнь
 – пефтома эряф



видение
 – няйфкс



власть
 – азорксши



воскресение
 – вельмама



воскреснуть из мёртвых
 – вельмамс кулофнень эзда, вельмамс кулофста



враг
 – каршек моли, душман



Всевышний Бог
 – Инь Вярдень Шкай



Вседержитель Бог
 – Сембонь Кирди Шкай



вселенная
 – менельхне-масторхне



наверх




Г


гнев
 – кяж



гордость
 – прянь няема



Господь
 – Азор



Господь господствующих
 – азорхнень Азорсна



грех
 – пеже



грешить
 – тиемс пеже, сувамс пежес



грешный
 – пежу



наверх




Д


диакон
 – (кемаень) пуромксонь лезды



долготерпение
 – куватьс кирдемшка



Дух Святой
 – Иняру Ваймопожф



дьявол
 – идемэвозь



наверх




Е


Евангелие, Благая весть
 – Пара куля



епископ
 – кемаень пуромксть мельге ваны



наверх




Ж


жертва
 – озксказне



наверх




З


завет
 – соткс



завещание
 – уликс-паронь кадомать колга кошаркс



завидовать
 – каямс сельме



закон
 – кой



заповедь
 – кошардомвал



знамение, знак
 – тяштькс



наверх




И


идол
 – аф афкуксонь шкай



искушение
 – тяряфтома сувафтомс пежес



исповедовать грехи
 – виденцямс пежеса



испытание
 – варчсема



истина
 – видеши



наверх




К


клевета
 – васькафнема, кяльготнема



клятва
 – варама, варамань вал



крещение
 – кстиндама



наверх




Л


лицемер
 – шамафксонь канни



лицемерие
 – шамафксонь каннема



любовь
 – кельгома



наверх




М


миловать
 – кельгозь ужяльдемс



милосердный
 – кельги седи



милость
 – кельгозь ужяльдема



мир
 – сетьмоши



молитва
 – озондома, озкс



мудрость
 – смузьши



наверх




Н


надежда
 – надияма



надеяться
 – надиямс



народ
 – ломаньтнал



Небесный Отец
 – Менелень Аля



ненавидеть
 – прокс аф кельгомс



нечистый дух
 – аф ару ваймопожф



Новый Завет
 – Од Соткс



наверх




О


обещание
 – надияфтома, максф вал



обрезание
 – киськопень керфтома



откровение
 – Шкайть эзда панжема



наверх




П


Писание, Библия
 – Сёрматфкс, Библия



погибель
 – юмама-арама



покаяние
 – каендама, Шкайти шарфтома, пежетнень эзда шарфтома



правда
 – видеши



праведник
 – видексшинь ломань



праведность
 – видексши



прелюбодеяние
 – полань полафнема



пресвитер (старший)
 – кемаень пуромксонь оцюня



притча
 – валвеляфкс



проклятие
 – сюдома



пророк
 – пророк



пророчествовать
 – пророчендамс



прощать
 – нолдамс пеже



прощение
 – пежень нолдама



наверх




Р


распятие
 – крёз лангс эськодема



наверх




С


святой
 – иняру



слава
 – иневалда, оцюши



славить, хвалить
 – шнамс



спасение
 – идема



спасти
 – идемс



Спаситель
 – Идись



совесть
 – ваймовайгяль



Сын Божий
 – Шкаень Цёра



наверх




Т


Творец
 – семботь Тииец



наверх




У


уважать
 – ваномс мяль, кирдемс пара лувксса



утешение
 – ваймафтома-кемокстама



наверх




Х


хвала
 – шнама



ходатай
 – тевонь якафты



храм Божий
 – Шкаень куд



хулить
 – сялдомс



наверх




Ц


Царство Божие
 – Шкаень Оцязорксши



Царство Небесное
 – Менелень Оцязорксши



Царь царей
 – оцязорхнень Оцязорсна



церковь, собрание верующих
 – кемаень пуромкс



наверх




Ч


чудо
 – дивань тев



наверх

